
ಅಪ್ಪನ ಬದುಕಿನ ಇಣುಕುನೋಟ
ಅಪ್ಪನ ಬಗ್ಗೆ ಅಂಜಿಕೆ ಮತ್ತು ಗೌರವ: ನನ್ನನ್ನು ಶಾಲೆಗೆ ಸೇರಿಸಿದ್ದ ಆರಂಭದ ದಿನಗಳು. ಶಾಲೆಗೆ ಹೋಗೋದೇ ಇಲ್ಲ ಎಂದೇನೂ ನಾನು ಚಂಡಿ ಹಿಡಿಯುತ್ತಿರಲಿಲ್ಲ. ಆದರೆ ಶಾಲೆಗೆ ಹೋಗುವುದೆಂದರೆ ನನಗೆ ಇಷ್ಟವಿಲ್ಲ. ಶಾಲೆಗೆ ನನ್ನನ್ನು ಕರೆದುಕೊಂಡು ಹೋಗುವುದೆಂದರೆ ಭಾಸ್ಕರಣ್ಣನಿಗೆ ಬಲು ಕಷ್ಟ.ಒಂದು ದಿನ ಬೆಳಿಗ್ಗೆ ಸಾಬೀತಿನಲ್ಲಿ ಶಾಲೆಗೆ ಹೋಗಿ ಬಂದಿದ್ದೆ. ಮಧ್ಯಾಹ್ನ ಮನೆಗೆ ಬಂದು ಊಟ ಮುಗಿಸಿ ಮತ್ತೆ ಶಾಲೆಗೆ ಹೊರಟಿದ್ದೆ. ಸುಮಾರು ಮುಕ್ಕಾಲು ಭಾಗ ಬಂದಿದ್ದಾಗಿತ್ತು. ಎಸ್.ಎ.ಟಿ. ಹೈಸ್ಕೂಲಿನೆದುರು ಬಂದಾಗ ಮಾರ್ಗ ಮಧ್ಯದಲ್ಲಿ ಬಂಡೆಕಲ್ಲು (ಆಗ ಶಾಲೆ ಇದ್ದದ್ದು ವನದಲ್ಲಿ). ಆ ಬಂಡೆ ಮೇಲೆ ನಡೆದೇ ಹೋಗಬೇಕಿತ್ತು. ನನ್ನ ಕಾಲಲ್ಲಿ ಚಪ್ಪಲಿ ಇರಲಿಲ್ಲ. ಬಂಡೆ ಮೇಲೆ ಹೆಜ್ಜೆ ಇಟ್ಟು ನಡೆದೆ. ಚುರುಕ್ಕೆಂದಿತು. ಇನ್ನು ಹೇಗಪ್ಪಾ ಶಾಲೆಗೆ ಹೋಗುವುದು? ಸಾಧ್ಯವೇ ಇಲ್ಲವೆಂದು ತೀರ್ಮಾನಿಸಿದೆ. ಹಿಂದಕ್ಕೇ ತಿರುಗಿ ಅದೇ ಬಂಡೆ ಮೇಲಿನಿಂದಾಗಿ ಮನೆಗೆ ಬಂದೆ. ಇನ್ನು ಸ್ವಲ್ಪವೇ ದೂರ ಅಲ್ಲವಾ? ಶಾಲೆಗೆ ಬಾ ಅಂತ ಭಾಸ್ಕರಣ್ಣ ಎಷ್ಟು ಹೇಳಿದರೂ ಕಿವಿಗೆ ಹಾಕಿಕೊಳ್ಳದೆ ವಾಪಾಸು ಬಂದಿದ್ದೆ. ಮನೆ ಹತ್ತಿರ ಬಂದು ನೋಡುತ್ತೇನೆ : ಎದುರಿನ ಬಾಗಿಲು ತೆರೆದಿದೆ. ಮಧ್ಯಾಹ್ನ ೨ ಗಂಟೆಯ ಹೊತ್ತು. ಮನೆ ಹೊರಗಿನಿಂದಲೇ ಮೆಲ್ಲಗೆ ಹೋಗಿ, ಊಟದ ಮನೆಯ ಕಿಟಕಿಯಿಂದ ಇಣುಕಿ ನೋಡಿದೆ. ಅಲ್ಲಿ ಅಪ್ಪ ಊಟಕ್ಕೆ ಕುಳಿತಿದ್ದರು. ಎಲ್ಲಿಯಾದರೂ ನೋಡಿಬಿಟ್ಟರೆ ಕೇಳಿಯೇ ಕೇಳುತ್ತಾರೆ ‘‘ಎಂತ ಮಾಣಿ? ಶಾಲೆಗೆ ಚಕ್ಕರಾ?’’ ಅಂತ ಅಷ್ಟೇ. ಬೇರೇನೂ ಇಲ್ಲ. ಆದರೆ ಸ್ವಲ್ಪ ಜೋರಿನ ಸ್ವರದಲ್ಲಿ ಕೇಳುತ್ತಾರೆ. ತಕ್ಷಣವೇ ಅಲ್ಲಿಂದ ಓಟಕಿತ್ತೆ. ಅದೇ ಬಂಡೆಕಲ್ಲಿನ ಮೇಲಿನಿಂದಾಗಿ ಶಾಲೆಗೆ ಹೋಗಿ ಕ್ಲಾಸೊಳಗೆ ತೂರಿಕೊಂಡೆ. ಅಪ್ಪ ಅಂದರೆ ನಾವು ಮಕ್ಕಳಿಗೆಲ್ಲಾ ಅಷ್ಟು ಅಂಜಿಕೆ! ಅಷ್ಟು ಗೌರವ ಕೂಡಾ! ಆದರೆ ತಂದೆಯವರ ರಾಜಕೀಯ ದೃಷ್ಟಿಕೋನಕ್ಕೆ ನಾವೆಂದೂ ವಿರೋಧವಾಗಿರಲಿಲ್ಲ. ಮಂಜೇಶ್ವರದಲ್ಲಿದ್ದಷ್ಟು ಕಾಲ ಕಮ್ಯೂನಿಸ್ಟ್ ಪಕ್ಷದ ಕೆಲಸ ಕಾರ್ಯಗಳಿಗೆ ಸಹಕಾರ ನೀಡಿ, ಅದರ ಯುವಜನ ಸಂಘಟನೆಯಾದ ಎ.ಐ.ವೈ.ಎಫ್. ಪದಾದಿಕಾರಿಯಾಗಿ ದುಡಿದಿದ್ದೆ.
ಸೊನ್ನೆ ಮಾರ್ಕ್: ನಾನಾಗ ಓದುತ್ತಿದ್ದುದು ೮ನೇ ಕ್ಲಾಸಿನಲ್ಲಿ. ನಮ್ಮ ಹೈಸ್ಕೂಲಿನಲ್ಲಿ ಪ್ರತಿ ವರ್ಷದಂತೆ ಆ ವರ್ಷವೂ ಯುವಜನೋತ್ಸವ ಕಾರ್ಯಕ್ರಮವಿತ್ತು. ನಮ್ಮ ಕ್ಲಾಸ್ ಮಾನಿಟರ್ ವೈಕುಂಠನಿಗೆ ಛಾಂಪಿಯನ್ ಟ್ರೋಪಿ ದಕ್ಕಿಸಿಕೊಳ್ಳಲೇಬೇಕು ಎಂಬ ಹಠ. ಅದಕ್ಕಾಗಿ ಎಲ್ಲಾ ಸ್ಪರ್ಧೆಗಳಲ್ಲೂ ಭಾಗವಹಿಸುವ ನಿರ್ಧಾರ. ಆ ಪ್ರಕಾರ ಎಲ್ಲದರಲ್ಲೂ ಭಾಗವಹಿಸಿದ್ದೆವು. ೧೦ನೇ ಕ್ಲಾಸಿನವರಿಗಿಂತ ಕೇವಲ ಒಂದು ಪಾಯಿಂಟಿಗೆ ಹಿಂದೆ ಬಿದ್ದಿದ್ದೆವು. ಆಗ ನಮ್ಮದು ಇನ್ನೂ ಒಂದು ಐಟಂ ಬಾಕಿ ಇತ್ತು. ನಮ್ಮದೇ ಕೊನೇ ಐಟಂ – ಮೂಕ ದೃಶ್ಯ.ಎಷ್ಟೇ ತಲೆ ಕೆರೆದುಕೊಂಡರೂ ಯಾವ ಐಟಂ ಮಾಡುವುದೆಂದು ಹೊಳೆಯಲಿಲ್ಲ. ಕೊನೇ ಗಳಿಗೆಯಲ್ಲಿ ಆರು ಜನ ಹೆಗಲಿಗೆ ಹೆಗಲು ಕೊಟ್ಟು ನಿಂತೆವು. ಅವರ ಮೇಲೆ ನಾಲ್ಕು ಜನ. ಆ ನಾಲ್ವರ ಮೇಲೆ ಮತ್ತಿಬ್ಬರು, ಒಬ್ಬರಿಗೊಬ್ಬರು ಎದುರು ಬದುರಾಗಿ ಚೂರಿ ಹಿಡಿದುಕೊಂಡು ನಿಂತೆವು. ಏನಿದರ ಅರ್ಥ ನಮಗೆ ಗೊತ್ತಿಲ್ಲ. ಆ ದೇವನೇ ಬಲ್ಲ!ಆದರೆ ನಮಗೆಲ್ಲ ಒಂದು ಮೊಂಡು ಧೈರ್ಯ. ಹೇಗೂ ಅಪ್ಪನೇ (ಡಾ. ಸುಬ್ಬ ರಾವ್) ತೀರ್ಪುಗಾರರು. ಎಷ್ಟಾದರೂ ಅಪ್ಪ! ಖಂಡಿತ ನನ್ನನ್ನು ಬಿಟ್ಟು ಹಾಕಲಾರರು. ಅತ್ಯದಿಕ ಮಾರ್ಕನ್ನೇ ಕೊಟ್ಟಾರು. ಇಲ್ಲವಾದರೆ ಐದು ಮಾರ್ಕ್, ಕನಿಷ್ಠ ಪಕ್ಷ ಎರಡೇ ಎರಡು ಮಾರ್ಕ್ ಆದರೂ ಕೊಡದಿರಲಾರರು! ಬಾಲ್ಯಸಹಜ ಮುಗ್ಧತೆಯಿಂದ ನಾನೂ ಸೇರಿದಂತೆ ನಾವೆಲ್ಲ ‘ನಾವೇ ಛಾಂಪಿಯನ್’ ಎಂದೇ ಮೆರೆದಿದ್ದೆವು.ಕೊನೆಗೂ ನಮ್ಮ ಕನಸು ನನಸಾಗಲೇ ಇಲ್ಲ. ಕಾರಣ ನನ್ನ ಪೂಜ್ಯ ತಂದೆಯವರು ಕೊಟ್ಟ ಮಾರ್ಕು ಎಷ್ಟು ಗೊತ್ತಾ? ಬರೇ ಸೊನ್ನೆ! ಅದೂ ಒಂದು ದೊಡ್ಡ ಸೊನ್ನೆ! ಹಾಗೆಂದು ನಿಜವಾದ ಪ್ರತಿಭೆ ಮೆರೆದಾಗ ಕೇವಲ ಮಗನೆಂಬ ಕಾರಣದಿಂದ, ಅದನ್ನು ಗುರುತಿಸುವುದೇ ಇಲ್ಲವೆಂಬಷ್ಟು ಕಠಿಣ ಹೃದಯ ಅವರದಲ್ಲ. ಅಂದೊಮ್ಮೆ ‘ಭಕ್ತ ಪುರಂದರ ದಾಸ’ರ ಪಾತ್ರ ಮಾಡಿದಾಗ ಎಲ್ಲರೂ ಮೆಚ್ಚಿದಾಗ ಅವರು ಸಹ ಮೆಚ್ಚುಗೆ ವ್ಯಕ್ತಪಡಿಸಿದ್ದರು.
‘ದಂ’ ಏಕ್‌ದಂ ತ್ಯಾಗ!: ಅಪ್ಪ ಇದ್ದದ್ದು ಕೊನೇವರೆಗೂ ಬಾಡಿಗೆ ಮನೆಯೊಂದರಲ್ಲಿ- ಶ್ರೀಮತ್ ಅನಂತೇಶ್ವರ ದೇವಸ್ಥಾನಕ್ಕೆ ಸೇರಿದ ಕಲ್ಯಾಣ ಮಂಟಪದ ಎದುರು. ಅದರ ಧಣಿ ಭಕ್ತರ ಮಠದ ಭಕ್ತರು.ಭಕ್ತರ ಮಠದ ಮಾಧವ ಭಕ್ತರು, ವಾಮನ ಭಕ್ತರು ಮತ್ತು ಅನಂತ ಭಕ್ತರು ಇವರೆಲ್ಲಾ ಧಣಿಗಳಾಗಿದ್ದರೇನೂ ನಿಜ. ಅಪ್ಪ ಕಮ್ಯೂನಿಸ್ಟರಾಗಿದ್ದರೂ ಅವರೊಳಗಿನ ಸ್ನೇಹಕ್ಕೇನೂ ಚ್ಯುತಿ ಬಂದಿರಲಿಲ್ಲ. ಅದರಲ್ಲೂ ವಾಮನ ಭಕ್ತರು ಅಪ್ಪನಿಗೆ ಅತೀ ಸನಿಹದ ಸ್ನೇಹಿತರಾಗಿದ್ದರು.ಭಕ್ತರ ಮನೆಯವರಿಗೆ ಸಾಂಸ್ಕೃತಿಕ ಚಟುವಟಿಕೆಗಳಲ್ಲಿ ಬಹಳ ಆಸಕ್ತಿ ಇದ್ದುದರಿಂದ ಅಪ್ಪನಿಗೂ ಅವರಿಗೂ ಸಮಾನ ಅಭಿರುಚಿಗಳಿರುತ್ತಿದ್ದವು. ಇದರಿಂದಾಗಿ ಹಲವಾರು ಸಾಂಸ್ಕೃತಿಕ ಕಾರ್ಯಕ್ರಮಗಳನ್ನು ಜಂಟಿಯಾಗೇ ನಡೆಸಿಕೊಡುತ್ತಿದ್ದರು.ವಾಮನ ಭಕ್ತರು ‘ಚೈನ್ ಸ್ಮೋಕರ್’ ಆಗಿದ್ದರು. ಅಪ್ಪನಿಗೂ ಸಿಗರೇಟು ಸೇದುವುದರಲ್ಲಿ ಸಮಾನಾಬಿರುಚಿ. ಸಿಗರೇಟಿಲ್ಲದೆ ದಿನ ಕಳೆಯುವುದೇ? ಆ ಬಗ್ಗೆ ಊಹಿಸಿಕೊಳ್ಳುವುದು ಸಹ ಅವರಿಗೆ ಅಸಾಧ್ಯವಾಗಿತ್ತು. ಆದರೆ ಒಂದು ದುರ್ದಿನ ವಾಮನ ಭಕ್ತರು ಹೃದಯಾಘಾತದಿಂದ ನಿಧನರಾದರು.ಆತ್ಮೀಯ ಸ್ನೇಹಿತನ ಅಗಲುವಿಕೆಯ ಬಳಿಕ ಒಂಟಿಯಾಗಿ ಸಿಗರೇಟು ಸೇದುವುದು ಅಸಾಧ್ಯವೆಂದು ತೋರಿರಬೇಕು. ವಾಮನ ಭಕ್ತರ ಶರೀರ ಬೆಂಕಿಯಲ್ಲಿ ವಿಲೀನಗೊಳ್ಳುತ್ತಿದ್ದಂತೆ ‘ಚೈನ್ ಸ್ಮೋಕರ್’ ಆಗಿದ್ದ ಅಪ್ಪ ಸಿಗರೇಟ್ ಪ್ಯಾಕನ್ನೇ ದಹನ ಮಾಡಿ ಸಿಗರೇಟ್ ದಂ ಎಳೆಯುವುದನ್ನು ‘ಏಕ್‌ದಂ’ ಬಿಟ್ಟರು; ಮತ್ತೆ ಸಿಗರೇಟು ಸೇದಿದ್ದು ತೀರಾ ಅಪರೂಪಕ್ಕೆ. ಸುದೀರ್ಘ ರೈಲು ಯಾತ್ರೆಗಳಲ್ಲಿ ಮಾತ್ರ (ರಾಜ್ಯಸಭಾ ಸದಸ್ಯರಾದಾಗ, ಸಚಿವರಾದಾಗ).
ತತ್ತ್‌ದ್ ಪಾತೆರ್‌ಡ…!: ನಮ್ಮ ಮನೆ ಎದುರಿನ ಚಾವಡಿಯಲ್ಲಿ ನಾವು ಮಕ್ಕಳೆಲ್ಲಾ ಸೇರಿ ದಿನಾ ಪಟ್ಟಾಂಗ ನಡೆಸುತ್ತಿದ್ದೆವು. ಅಪ್ಪ ಬೆಳಿಗ್ಗೆ ವೈದ್ಯ ವೃತ್ತಿ ಪ್ರಾಕ್ಟೀಸು ಮಾಡಿ ಸಂಜೆ ಹೊತ್ತಲ್ಲಿ ಹೆಚ್ಚಾಗಿ ಯಾವುದಾದರೂ ಪಾರ್ಟಿ ಮೀಟಿಂಗಿಗೆ ಹೋಗಿರುತ್ತಿದ್ದರು. ಹಾಗೆ ಹೋದರೆ ವಾಪಾಸಾಗುವುದು ಹೆಚ್ಚು ಕಮ್ಮಿ ಒಂಬತ್ತು ಗಂಟೆಗೆ; ದಿನಾಲು ಅಷ್ಟರವರೆಗೆ ನಮ್ಮ ಪಟ್ಟಾಂಗ ಅವ್ಯಾಹತವಾಗಿ ಸಾಗುತ್ತಿತ್ತು. ಅವರು ಭಕ್ತರ ಮನೆ ಸಮೀಪಕ್ಕೆ ಬರುತ್ತಿದ್ದಂತೆ ಅವರ ಏರುಧ್ವನಿಯ ಮಾತು ಕೇಳಿ ಬರುತ್ತಿದ್ದುದರಿಂದ ಇದ್ದಕ್ಕಿದ್ದಂತೆ ನಮ್ಮ ಗಲಾಟೆಗೆ ಪೂರ್ಣವಿರಾಮ ಬೀಳುತ್ತಿತ್ತು.ಅದೊಂದು ದಿನ ಎಂದಿನಂತೆ ‘ಪಟ್ಟಾಂಗ’ ನಡೆದಿತ್ತು. ಆ ದಿನ ಅಪ್ಪ ಹೋದದ್ದು ಅಲ್ಲೇ ಮನೆ ಎದುರಿನ ದೇವಸ್ಥಾನದ ಕಲ್ಯಾಣ ಮಂಟಪದಲ್ಲಿ ದಿನೇಶ್ ಬೀಡಿ ಸೊಸೈಟಿಯ ಕಚೇರಿಗೆ. ಅಲ್ಲಿ ಮೀಟಿಂಗು ನಡೆಯುತ್ತಿತ್ತು. ಬೀಡಿ ಯೂನಿಯನಿನ ಮುಖಂಡರು ಸೇರಿದ್ದರು. ಹೇಗೂ ೯ ಗಂಟೆಯವರೆಗೆ ಮೀಟಿಂಗ್ ಮುಗಿಯಲಿಕ್ಕೂ ಇಲ್ಲ. ನಮ್ಮ ಪಟ್ಟಾಂಗಕ್ಕೂ ತೊಂದರೆ ಇರಲಿಲ್ಲ.ಇದ್ದಕ್ಕಿದ್ದಂತೆ ದಿನೇಶ್ ಬೀಡಿ ಕಚೇರಿ ಭಾಗದಿಂದ ಜೋರು ಜೋರು ಮಾತು ಕೇಳಿಬಂತು. ಆಲಿಸಿದಾಗ, ನೇರವಾಗಿ ನನ್ನ ಅಪ್ಪನನ್ನೇ ಉದ್ದೇಶಿಸಿ ವಾಗ್ವಾದ ನಡೆಯುತ್ತಿರುವುದು ಕೇಳಿಬಂತು. ತತ್ತ್‌ದ್ ಪಾತೆರ್‌ಡಾ…! ಎಂದು ಯಾರೋ ತಂದೆಯವರನ್ನು ದಬಾಯಿಸುತ್ತಿದ್ದರು. ಇದ್ದಕ್ಕಿದ್ದಂತೆ ಎಲ್ಲಾ ತಣ್ಣಗಾಯಿತು. ಮೀಟಿಂಗೂ ಬರ್ಖಾಸ್ತಾದಂತೆ ತೋರಿತು. ಅಪ್ಪ ಮನೆಗೆ ಬಂದರು. ‘‘ಎಂತ ಅಪ್ಪ? ಯಾಕೆ ಅವರು ಜೋರು ಮಾತಾಡಿದ್ದು?’’ ಎಂದು ಕುತೂಹಲದಿಂದ ಕೇಳಿದೆವು.‘‘ಇಲ್ಲ ಅವರದ್ದೇನೂ ತಪ್ಪಿಲ್ಲ. ನಾನೇ ಸ್ವಲ್ಪ ತಪ್ಪಿ ಮಾತಾಡಿದೆ’’ ಎಂದು ಒಂದಿಷ್ಟು ಅಳುಕಿಲ್ಲದೆ ತಮ್ಮ ತಪ್ಪನ್ನು ಮಕ್ಕಳ ಎದುರೇ ಒಪ್ಪಿಕೊಂಡುಬಿಟ್ಟಿದ್ದರು. ಸಭೆಯಲ್ಲೂ ಕ್ಷಮೆ ಯಾಚಿಸಿದ್ದನ್ನು ತಿಳಿಸಿದರು. ಆಗಲೇ ನಮ್ಮ ನಂಬಿಕೆ ಇನ್ನಷ್ಟು ಬಲವಾಗಿದ್ದು : ತಪ್ಪು ಮಾಡಿದರೆ ಒಂದಿಷ್ಟೂ ಅಳುಕಿಲ್ಲದೆ ದರ್ಪ ಬಿಟ್ಟು ತಕ್ಷಣವೇ ಒಪ್ಪಿಕೊಳ್ಳುವುದೇ ಸಜ್ಜನಿಕೆ ಎಂದು.
– ಅಜಿತ್‌ಕುಮಾರ್ ರಾವ್, ಎಡ್ವಕೇಟ್
ಅಜ್ಜನ ನೆನಪು: ಡಾ. ಎ. ಸುಬ್ಬರಾವ್ ಅವರ ಮೊಮ್ಮಗಳು ಎನ್ನಲು ನನಗೆ ಬಹಳ ಹೆಮ್ಮೆ. ಅವರಿಗೆ ಮಕ್ಕಳೆಂದರೆ ಬಹಳ ಪ್ರೀತಿ. ನಗುವ ಮಗುವನ್ನು ಕಂಡರೆ ಅವರಲ್ಲಿ ಸಂತೋಷ ಚಿಮ್ಮುತ್ತಿತ್ತು. ನಮ್ಮ ಮನೆಗೆ ಮಕ್ಕಳು ಬಂದಾಗೆಲ್ಲ, ಅವರಿಗೆ ಇಷ್ಟವಾದುದನ್ನು ಕೊಡುತ್ತಿದ್ದರು. ತನ್ನ ಜೀವನದ ಅನುಭವಗಳನ್ನು ನನಗೆ ಯಾವಾಗಲೂ ಹೇಳುತ್ತಿದ್ದರು. ನನ್ನ ಮಾರ್ಗದರ್ಶಕ ರಾಗಿದ್ದ ಅವರು ಯಾವುದನ್ನು ಮಾಡಬೇಕು ಮತ್ತು ಯಾವುದನ್ನು ಮಾಡಬಾರದು ಎಂದು ತಿಳಿಸುತ್ತಿದ್ದರು.ನನ್ನ ಅಜ್ಜನಾಗಿ ನನ್ನ ತಪ್ಪುಗಳನ್ನು ಯಾವಾಗಲೂ ತಿದ್ದುತ್ತಿದ್ದರು. ಪುನಃ ನಾನು ಅಂತಹ ತಪ್ಪು ಮಾಡಬಾರದೆಂಬುದು ಅವರ ಉದ್ದೇಶ. ನನಗೆ ಆಸಕ್ತಿಯಿದ್ದ ವಿಷಯಗಳಲ್ಲಿ ಮುಂದುವರಿಯಲು ಅವರಿಂದ ಯಾವತ್ತೂ ನನಗೆ ಪ್ರೋತ್ಸಾಹ. ಅತ್ಯುತ್ತಮ ಸಾಧನೆಗಾಗಿ ಸಲಹೆಗಳನ್ನೂ ನೀಡುತ್ತಿದ್ದರು. ನಾನು ಹಾಗೂ ನನ್ನ ತಮ್ಮ ಪರೀೆಗಳಲ್ಲಿ ಉತ್ತಮ ಅಂಕ ಗಳಿಸಿದಾಗ ಅಥವಾ ಸ್ಪರ್ಧೆಗಳಲ್ಲಿ ಗೆದ್ದಾಗ, ಅವರು ಏನಾದರೂ ಬಹುಮಾನ ಕೊಟ್ಟು, ಮುಂದಿನ ಬಾರಿ ಇನ್ನೂ ಹೆಚ್ಚಿನ ಸಾಧನೆ ಮಾಡಬೇಕೆಂದು ಬೆನ್ನು ತಟ್ಟುತ್ತಿದ್ದರು. ಅವರ ಜೊತೆ ಕಳೆದ ಸಮಯದಲ್ಲಿ ನಾನು ಬಹಳಷ್ಟು ಕಲಿತಿದ್ದೇನೆ. ಅದರಿಂದ ನನಗೆ ನನ್ನ ಜೀವನದುದ್ದಕ್ಕೂ ಸಹಾಯವಾಗಿದೆ. ಅವರ ಮಾತುಗಳನ್ನೂ ಅವರೊಂದಿಗೆ ಕಳೆದ ಸಮಯವನ್ನೂ ಸದಾಕಾಲ ನೆನಪಿಟ್ಟುಕೊಳ್ಳುತ್ತೇನೆ. ಬಿಡುವಿನ ಸಮಯದಲ್ಲಿ ಪುಸ್ತಕಗಳನ್ನು ಓದುವುದೆಂದರೆ ಅವರಿಗೆ ಇಷ್ಟ. ತನ್ನ ಕೆಲಸಗಳನ್ನೆಲ್ಲ ತಾನೇ ಮಾಡಿಕೊಳ್ಳುತ್ತಿದ್ದ ಶಿಸ್ತಿನ ವ್ಯಕ್ತಿ ಅವರು. ಅವರಲ್ಲಿ ಭೇದಭಾವ ಎಂಬುದಿಲ್ಲ. ಜಾತಿ ಅಥವಾ ಸಂಪತ್ತು ನೋಡಿ ಅವರು ವ್ಯಕ್ತಿಯನ್ನು ತೂಕ ಮಾಡುತ್ತಿರಲಿಲ್ಲ. ತನ್ನ ಕರ್ತವ್ಯವನ್ನು ಜೀವನವಿಡೀ ಪ್ರಾಮಾಣಿಕತೆಯಿಂದ ಮಾಡಿದವರು. ರಾಜಕಾರಣಿಯಾಗಿ ಅವರು ಯಾವತ್ತೂ ಭ್ರಷ್ಟಾಚಾರ ವಿರೋದಿ. ನನ್ನ ಅಜ್ಜನನ್ನು ಹತ್ತಿರದಿಂದ ಕಂಡವರು ಯಾರೂ ಅವರನ್ನು ಮರೆಯುವಂತಿಲ್ಲ. ಅವರು ಎಲ್ಲರಿಗೂ ಅಚ್ಚುಮೆಚ್ಚಿನವರು. ನನಗೂ ನನ್ನ ತಮ್ಮನಿಗೂ ಅವರು ಅತ್ಯಂತ ಪ್ರೀತಿಯ ಅಜ್ಜ. ಅವರೀಗ ನಮ್ಮೊಂದಿಗೆ ಇಲ್ಲವಾದರೂ ನಮ್ಮ ಮನಸ್ಸಿನಲ್ಲಿ ಅವರ ನೆನಪು ಸದಾ ಹಸುರು.
– ಸೌಮ್ಯ (ಎ. ಪ್ರಭಾಕರ ರಾವ್ ಅವರ ಮಗಳು)
ಡಾ. ಎ. ಸುಬ್ಬರಾಯರ ಕುಟುಂಬಪತ್ನಿ : ದಿ. ಶ್ರೀಮತಿ ಕಾಶಮ್ಮಐವರು ಪುತ್ರರು : ದಿ. ರಾಧಾಕೃಷ್ಣ, ರಮೇಶ, ಭಾಸ್ಕರ, ಅಜಿತ್‌ಕುಮಾರ್, ಪ್ರಭಾಕರಇಬ್ಬರು ಪುತ್ರಿಯರು : ಶೀಲಾ ಮತ್ತು ರೇಣುಕಾ
ಎತ್ತರದ ನಿಲುವಿನ ಡಾಕ್ಟರ್: ಅನೇಕ ವರ್ಷಗಳ ಹಿಂದಿನ ಮಾತು. ನಾನು ಯಾವುದೋ ಕೆಲಸದ ನಿಮಿತ್ತ ಕಾಸರಗೋಡಿಗೆ ಹೋಗಿದ್ದವನು ಮಂಜೇಶ್ವರಕ್ಕೆ ಹಿಂತಿರುಗುತ್ತಿದ್ದೆ. ನಡುರಾತ್ರಿಯ ಹೊತ್ತು. ಹೊಸಂಗಡಿಯ ಬಳಿ ಈಗ ಇರುವ ಚೆಕ್‌ಪೋಸ್ಟಿನ ಸಮೀಪ (ಆಗ ಅಲ್ಲಿ ಶಾಶ್ವತ ಚೆಕ್‌ಪೋಸ್ಟ್ ಇರಲಿಲ್ಲ) ಯಾರೋ ಒಬ್ಬರು ಅಧಿಕಾರಿ ನನ್ನ ವಾಹನವನ್ನು ತಡೆದರು. ಅಲ್ಲೇ ನಿಂತಿದ್ದ ಒಂದು ವಾಹನಕ್ಕಿಂತ ತುಸು ಮುಂದೆ ಹೋಗಿ ಕಾರು ನಿಲ್ಲಿಸಿದಾಗ ಕ್ರುದ್ಧರಾದ ಆ ಅಧಿಕಾರಿ ‘ಕಾರನ್ನು ಹಿಂದಕ್ಕೆ ತೆಗೆ’ ಎಂದು ಅಗೌರವವಾಗಿ ಗದರಿಸಿ ಆಜ್ಞಾಪಿಸಿದರು. ನನ್ನ ಮನಸ್ಸಿಗೆ ತುಂಬ ನೋವಾಯಿತಾದರೂ ನಾನೇನೂ ಮಾಡುವ ಹಾಗಿರಲಿಲ್ಲ. ಅವರೆಂದಂತೆ ಕಾರನ್ನು ಹಿಂದಕ್ಕೆ ತೆಗೆದೆ.ಅಲ್ಲಿಂದ ನಾನು ಮಂಜೇಶ್ವರದ ರಥಬೀದಿಗೆ ಬಂದಾಗ ಡಾ. ಸುಬ್ಬರಾಯರ ಕ್ಲಿನಿಕಿನ ಮಾಳಿಗೆಯಲ್ಲಿ ಇನ್ನೂ ಬೆಳಕು ಆರಿರಲಿಲ್ಲ. ಡಾಕ್ಟ್ರು ಯಾವುದೋ ಪಾರ್ಟಿ ಸಂಬಂಧ ವಾದ ಮೀಟಿಂಗ್‌ನಲ್ಲಿ ಮಗ್ನರಾಗಿದ್ದರು. ನಾನು ನೇರವಾಗಿ ಹೋಗಿ ನನಗಾದ ಅವಮಾನವನ್ನು ತೋಡಿಕೊಂಡೆ. ಡಾ� ಸುಬ್ಬರಾಯರು ಎಷ್ಟು ಶೀಘ್ರವಾಗಿ ಸ್ಪಂದಿಸಿದರೆಂದರೆ ಆ ಕ್ಷಣವೇ ಕಾರ್ಯಕರ್ತರನ್ನು ಕೂಡಿಕೊಂಡು ತಮ್ಮ ಸ್ನೇಹಿತರ ವಾಹನದಲ್ಲಿ ಹೊಸಂಗಡಿಗೆ ಹೊರಟೇಬಿಟ್ಟರು. ಯಾವ ಬೀತಿಯೂ ಇಲ್ಲದೆ ತಾನೇ ಮುಂದಾಗಿ ಹೋಗಿ ಆ ಅಧಿಕಾರಿಯನ್ನು ತರಾಟೆಗೆ ತೆಗೆದುಕೊಂಡರು. ‘ಕಾನೂನಿನ ಚೌಕಟ್ಟಿನಲ್ಲಿ ಬದುಕುವ ಸಭ್ಯ ನಾಗರಿಕರನ್ನು ನೀವು ಹೀಗೆ ನಡೆಸಿಕೊಳ್ಳುವುದು ಸರಿಯಲ್ಲ. ಇದು ಹೀಗೆಯೇ ಮುಂದುವರಿದರೆ ಪ್ರತಿಭಟನೆಯನ್ನು ಎದುರಿಸಬೇಕಾದೀತು’ ಎಂದು ಎಚ್ಚರಿಸಿದರು.ಸಾಮಾಜಿಕ ನ್ಯಾಯದ ಕುರಿತಾದ ಕಾಳಜಿ, ಅನ್ಯಾಯವನ್ನು ನಿಷ್ಠುರವಾಗಿ ವಿರೋದಿಸುವ ಧೈರ್ಯ, ಪ್ರತಿಭಟನೆಯ ರೀತಿ, ಸ್ನೇಹಿತರೊಂದಿಗಿನ ಪ್ರೀತಿ, ಈ ಎಲ್ಲವೂ ಮುಪ್ಪರಿಗೊಂಡ ಸುಬ್ಬರಾಯರ ವ್ಯಕ್ತಿತ್ವ ನನ್ನ ಮುಂದೆ ಅನಾವರಣವಾದದ್ದು ಹೀಗೆ.ಇಂತಹ ಅನುಭವ ಅವರ ನಿಕಟ ಸಂಪರ್ಕದಲ್ಲಿದ್ದ ಹಲವರಿಗೆ ಆಗಿರಬಹುದು. ಕಾರಣ ಆ ಮೇಲಿನ ನಮ್ಮ ದೀರ್ಘ ಕಾಲದ ಒಡನಾಟದಲ್ಲಿ ಬೇರೆ ಬೇರೆ ಸಂದರ್ಭಗಳಲ್ಲಿ ಈ ಗುಣವಿಶೇಷಗಳು ಅವರ ಬದುಕಿನ ಒಂದು ಅವಿಭಾಜ್ಯ ಅಂಗವೇ ಆಗಿದ್ದವು ಎನ್ನುವುದನ್ನು ನಾನು ಕಂಡುಕೊಂಡೆ.ಅವರು ಹುಟ್ಟು ಹೋರಾಟಗಾರರು. ಯಾವ ಕ್ಷೇತ್ರದಲ್ಲೇ ಆಗಲಿ, ಯಾರಿಗೇ ಆಗಲಿ ಅನ್ಯಾಯವಾದರೆ ಅವರು ಸಹಿಸುತ್ತಿರಲಿಲ್ಲ. ಶೋಷಣೆಯ ವಿರುದ್ಧ ನಿರ್ದಾಕ್ಷಿಣ್ಯವಾಗಿ ಸಿಡಿದೇಳುತ್ತಿದ್ದರು. ಅವರು ತೀರಾ ವಿರಳ ವರ್ಗಕ್ಕೆ ಸೇರುವ ಒಬ್ಬ ಆದರ್ಶ ರಾಜಕಾರಣಿ. ತಮ್ಮ ಪಕ್ಷದ ತತ್ವ ಸಿದ್ಧಾಂತಗಳಿಗೆ ಅವರು ಪೂರ್ಣ ಬದ್ಧರಾಗಿದ್ದರು. ತಮ್ಮ ಅನಾರೋಗ್ಯವನ್ನೂ ಲೆಕ್ಕಿಸದೆ ಕೊನೆಗಾಲದ ತನಕವೂ ಪಕ್ಷದ ಸೇವೆಯನ್ನು ಶ್ರದ್ಧೆಯಿಂದಲೂ ಪ್ರಾಮಾಣಿಕತೆ ಯಿಂದಲೂ ನಡೆಸಿದರು. ಅಷ್ಟೇ ಶ್ರದ್ಧೆ ಹಾಗೂ ಪ್ರಾಮಾಣಿಕತೆಗಳಿಂದ ಸಮಾಜ ಸೇವೆಯನ್ನೂ ಮಾಡಿದರು. ಎರಡನ್ನೂ ಸಮನ್ವಯಿಸುವ ಒಬ್ಬ ರಾಷ್ಟ್ರ ಮಟ್ಟದ ನೇತಾರನ ದೃಷ್ಟಿ ಅವರದ್ದು.ಸ್ವಂತದ ಲಾಭ ಅವರಿಗೆ ಯಾವತ್ತೂ ಮುಖ್ಯವಾಗಿರಲಿಲ್ಲ. ಲೋಕಸಭೆಯಲ್ಲಿ ಸಂಸದರ ಪಿಂಚಣಿಯನ್ನು ಏರಿಸಬೇಕೆನ್ನುವ ನಿರ್ಣಯ ಸರ್ವಾನುಮತದಿಂದ ಅಂಗೀಕೃತ ವಾದಾಗ ‘ಈ ಹಣವನ್ನು ಬಡವರ ಉದ್ಧಾರಕ್ಕಾಗಿ ಯಾವುದಾದರೂ ಯೋಜನೆಗೆ ವ್ಯಯಿಸಬಹುದಾಗಿತ್ತು’ ಎಂದು ಡಾಕ್ಟ್ರು (ಅವರು ಸ್ವತಃ ಎಂ.ಪಿ. ಆಗಿದ್ದವರು) ನನ್ನಲ್ಲಿ ಹೇಳಿದ ಮಾತು ಈಗಲೂ ನೆನಪಾಗುತ್ತಿದೆ. ಇಂಥವರೂ ನಮ್ಮ ರಾಜಕೀಯದಲ್ಲಿ ಇದ್ದಾರಲ್ಲ ಎಂದು ಆ ಕ್ಷಣಕ್ಕೆ ನನ್ನ ಹೃದಯ ತುಂಬಿ ಬಂದಿತ್ತು.ವೈಯಕ್ತಿಕ ಸ್ನೇಹದ ನಡುವೆ, ವೃತ್ತಿ ಸಂಬಂಧಗಳ ನಡುವೆ, ಅವರು ಎಂದೂ ರಾಜಕೀಯವನ್ನು ತಂದವರಲ್ಲ. ವೈದ್ಯಕೀಯ ನೀತಿ ಸಂಹಿತೆಯನ್ನು ಅಕ್ಷರಶಃ ಪಾಲಿಸಿದವರು. ವೃತ್ತಿಯನ್ನು ಹೇಗೋ ವೃತ್ತಿ ಬಾಂಧವರನ್ನೂ ಹಾಗೆ ಅತ್ಯಂತ ಪ್ರೀತಿವಿಶ್ವಾಸದಿಂದ ನಡೆಸಿಕೊಂಡು ಬಂದವರು. ಮಂತ್ರಿಯಾದ ಮೇಲೆ ಎರಡೂ ಸ್ಥಾನಗಳಿಗೆ ನ್ಯಾಯ ದೊರಕಿಸುವುದು ಸಾಧ್ಯವಿಲ್ಲವೆಂದು ಮನವರಿಕೆಯಾದ ಕೂಡಲೇ ಗೌರವಪೂರ್ವಕವಾಗಿ ವೃತ್ತಿಜೀವನಕ್ಕೆ ವಿದಾಯ ಹೇಳಿದವರು.ಎಷ್ಟೋ ಬಾರಿ ವೈದ್ಯಕೀಯ ವಿಷಯಗಳ ಬಗ್ಗೆ ನಾವು ಮುಕ್ತವಾಗಿ ಚರ್ಚಿಸಿದ್ದುಂಟು. ಅವರ ದೊಡ್ಡ ಗುಣವೆಂದರೆ ತನಗೆ ಗೊತ್ತಿಲ್ಲದ ವಿಷಯವನ್ನು ಯಾವುದೇ ಅಹಮಿಕೆಗೂ ಆಸ್ಪದವಿಲ್ಲದೆ ಗೊತ್ತಿಲ್ಲ ಎಂದು ಒಪ್ಪಿಕೊಳ್ಳುವುದು. ವರ್ಷಗಳ ಹಿಂದೆ ಮನೆಗಳಲ್ಲಿ ಹೆರಿಗೆ ನಡೆಸಲು ಡಾಕ್ಟ್ರುಗಳು ಹೋಗಬೇಕಾಗುತ್ತಿದ್ದ ಸಂದರ್ಭಗಳಲ್ಲಿ ಅವರೊಮ್ಮೆ ಹೇಳಿದ್ದರು : ‘ಅಲ್ಲಿ ನಾನು ಮಾಡುವುದೇನು? ನನಗದು ಸಾಧ್ಯವಾಗುವುದಿಲ್ಲ’.ಸ್ವತಃ ಕಲಾವಿದರಾದ ಡಾಕ್ಟ್ರಿಗೆ ಕಲಾವಿದರ, ಸಾಹಿತಿಗಳ ಬಗ್ಗೆ ಅಪಾರ ಗೌರವವಿತ್ತು. ಸಂಶೋಧಕ ಸಾಹಿತಿ ಪುಣಿಂಚಿತ್ತಾಯರ ನಿವೃತ್ತಿ ವೇತನದ ಸಮಸ್ಯೆಯನ್ನು ಬಗೆಹರಿಸಲು ಆಗ ಮಂತ್ರಿಗಳಾಗಿದ್ದ ಸುಬ್ಬರಾಯರು ಶಕ್ತಿ ಮೀರಿ ಶ್ರಮಿಸಿದ್ದರು. ಆದರೆ ಬೇರೆ ಒಬ್ಬಿಬ್ಬರು ತಮ್ಮ ಸ್ವಾರ್ಥಕ್ಕಾಗಿ ಅವರನ್ನು ಸಮೀಪಿಸಿದಾಗ ನಮ್ಮ ಸಾಹಿತಿಗಳಿಗೆ ಇಂತಹ ಸಣ್ಣ  ಮನಸ್ಸಾದರೂ ಯಾಕೆ? ಎಂದು ಅವರು ನನ್ನಲ್ಲಿ ನೊಂದು ನುಡಿದಿದ್ದರು. ಕಾಸರಗೋಡಿನಲ್ಲಿ ಕನ್ನಡಿಗರಿಗೆ ಸಿಗಬೇಕಾದ ಸಂವಿಧಾನದತ್ತವಾದ ಹಕ್ಕುಗಳ ಬಗ್ಗೆ ಸುಬ್ಬರಾಯರಿಗೆ ತೀವ್ರವಾದ ಕಾಳಜಿ ಇತ್ತು. ಅದಕ್ಕಾಗಿಯೂ ಅವರು ತನ್ನ ಪಕ್ಷದ ವ್ಯಾಪ್ತಿಯಲ್ಲಿ ಸಾಧ್ಯವಾದಷ್ಟು ಹೋರಾಟ ಮಾಡಿದ್ದಾರೆ.ಅವರ ಕರ್ಮಭೂಮಿಯಾಗಿದ್ದ ಮಂಜೇಶ್ವರವನ್ನು ಅವರು ಅತ್ಯಂತ ಹಾರ್ದಿಕವಾಗಿ ಪ್ರೀತಿಸುತ್ತಿದ್ದರು. ಸುಬ್ಬರಾಯರ ಒತ್ತಾಸೆ ಅಲ್ಲದೆ ಹೋಗಿದ್ದರೆ ಮಂಜೇಶ್ವರ ಗೋವಿಂದ ಪೈ ಸ್ಮಾರಕ ಸರಕಾರಿ ಕಾಲೇಜು, ಇಂದಿಗೂ ಒಂದು ಕನಸಾಗಿಯೇ ಉಳಿಯುತ್ತಿತ್ತು. ರಾಷ್ಟ್ರಕವಿಯ ಮನೆಗೊದಗಿದ ದುರವಸ್ಥೆಯ ಬಗ್ಗೆ ಅವರು ಕೊನೆಗಾಲದ ತನಕವೂ ಕೊರಗುತ್ತಲೇ ಇದ್ದರು.ಮಂಜೇಶ್ವರಕ್ಕೆ ಜಾಗತಿಕ ಪ್ರಸಿದ್ಧಿಯನ್ನು ತಂದುಕೊಟ್ಟ ಗೋವಿಂದ ಪೈಯವರಂತೆ ಡಾ. ಸುಬ್ಬರಾಯರದ್ದೂ ಒಂದು ಮಹಾನ್ ವ್ಯಕ್ತಿತ್ವ. ಸಾಗರಕ್ಕೆ ಸಾಗರವೇ ಸಮ ಎಂದಾಗಲೆಲ್ಲಾ ನನಗೆ ನೆನಪಾಗುವುದು ಆ ಸಾಗರದಂತೆ ಮೆರೆಯುವ ಮೊರೆಯುವ – ಸುಬ್ಬರಾಯರ ಎತ್ತರದ ನಿಲುವು.
– ಡಾ. ಕೆ. ರಮಾನಂದ ಬನಾರಿ
ಡಾ� ಸುಬ್ಬರಾವ್ – ನಾನು ಕಂಡಂತೆ: ಡಾ� ಸುಬ್ಬರಾವ್ ಅವರನ್ನು ನಾನು ಪ್ರಥಮವಾಗಿ ಕಂಡುದು ಮತ್ತು ಪರಿಚಯ ವಾದದ್ದು ೧೯೭೦ರ ನಂತರ. ಆದರೆ ಅವರು ಒಬ್ಬ ಉತ್ತಮ ಡಾಕ್ಟರರು ಎಂದು ಜನರಾಡುವುದನ್ನು ಕೇಳಿದ್ದೆ. ಹೆಚ್ಚು ಆಸ್ಪತ್ರೆಗಳೋ ಡಾಕ್ಟರುಗಳೋ ಇಲ್ಲದ ಕಾಲ ಅದಾಗಿತ್ತು. ಡಾ. ಸುಬ್ಬರಾವ್ ಅವರು ಮಂಜೇಶ್ವರದಲ್ಲಿ ಒಂದು ಕ್ಲಿನಿಕ್ ಆರಂಬಿಸಿದ್ದರು. ವೈದ್ಯಕೀಯ ಚಿಕಿತ್ಸೆಗಾಗಿ ಬಂದ ಅದೆಷ್ಟೋ ಜನರಿಗೆ ಯೋಗ್ಯ ಚಿಕಿತ್ಸೆ ಸಲಹೆಗಳನ್ನು ನೀಡಿ ಜನಪ್ರೀತಿಯನ್ನು ಗಳಿಸಿದರು. ಅವರು ತಮ್ಮ ವೈದ್ಯವೃತ್ತಿಯಲ್ಲಿ ಬಡವ ಬಲ್ಲಿದ ಎಂಬ ಭೇದಭಾವ ಮಾಡದೆ ಎಲ್ಲರನ್ನೂ ಸಮಾನವಾಗಿ ಕಾಣುತ್ತಿದ್ದರು. ಅಲ್ಲದೆ ತೀರಾ ಬಡವರಿಗೆ ಅವರು ಹಣ ಪಡೆಯದೆಯೇ ಔಷಧ ಕೊಡುತ್ತಿದ್ದರೆಂದು ಹೇಳುವುದು ಕೇಳಿದ್ದೇನೆ. ನಾನು ಡಾ. ಸುಬ್ಬರಾಯರನ್ನು ಪರಿಚಯ ಮಾಡಿಕೊಂಡುದು ಎಂ. ರಾಮಪ್ಪ ಮಾಸ್ಟ್ರ ಮೂಲಕ. ಮಂಜೇಶ್ವರ ಎಸ್.ಎ.ಟಿ. ಹೈಸ್ಕೂಲಿನಲ್ಲಿ ಹೆಡ್ಮಾಸ್ಟ್ರರಾಗಿದ್ದ ರಾಮಪ್ಪ ಮಾಸ್ತರರು ಮಂಜೇಶ್ವರ ೇತ್ರದ ಎಂ.ಎಲ್.ಎ. ಆಗಿದ್ದರು. ನಾನು ಆಗ ಕೇರಳ ವಿಶ್ವವಿದ್ಯಾಲಯದ ಭಾಷಾಶಾಸ್ತ್ರ ವಿಭಾಗದಲ್ಲಿ ಉಪನ್ಯಾಸಕನಾಗಿದ್ದೆ. ಅವರು ತಿರುವನಂತಪುರಕ್ಕೆ ಬಂದಾಗಲೆಲ್ಲ ನಾವು ಭೇಟಿಯಾಗುತ್ತಿದ್ದೆವು. ಊರಿನ ವ್ಯಕ್ತಿಗಳ ಸಮಸ್ಯೆಗಳ ಪರಿಹಾರಕ್ಕಾಗಿ ಬೇರೆ ಬೇರೆ ಆಪೀಸುಗಳಿಗೆ ಹೋಗಿ ಬರುತ್ತಿದ್ದೆವು. ಒಂದು ದಿನ ನಾನು ಊರಿಗೆ ಬಂದಾಗ ರಾಮಪ್ಪ ಮಾಸ್ಟ್ರನ್ನು ಕಾಣುವುದಕ್ಕಾಗಿ ಮಂಜೇಶ್ವರಕ್ಕೆ ಹೋಗಿದ್ದೆ. ತರುವಾಯ ನಾವಿಬ್ಬರೂ ಸುಬ್ಬರಾಯರ ಆಸ್ಪತ್ರೆಯತ್ತ ನಡೆದೆವು. ನಾವು ಆಸ್ಪತ್ರೆ ತಲುಪಿದಾಗ ‘ಹೋ ಬಂದೆ. ಸ್ವಲ್ಪ ಕುಳಿತುಕೊಳ್ಳಿ’ ಎಂದು ಸ್ವಾಗತಿಸಿದರು. ವೈದ್ಯಕೀಯ ಸಲಹೆಗಾಗಿ ಬಂದವರನ್ನು ಕಳುಹಿಸಿಕೊಟ್ಟು ನಗುಮುಖದಿಂದ ಬಂದು ನಮ್ಮೊಂದಿಗೆ ಕುಳಿತುಕೊಂಡರು. ರಾಮಪ್ಪ ಮಾಸ್ಟ್ರು ನನ್ನ ಪರಿಚಯವನ್ನು ಮಾಡಿಕೊಟ್ಟರು. ‘ನಮ್ಮ ಊರಿನವರೊಬ್ಬರು ಕೇರಳದ ರಾಜಧಾನಿ ತಿರುವನಂತಪುರದಲ್ಲಿ ಒಳ್ಳೆಯ ಉದ್ಯೋಗದಲ್ಲಿ ಇರುವುದು ನನಗೆ ತುಂಬ ಅಭಿಮಾನ’ ಎಂದು ತನ್ನ ಸಂತೋಷ ವ್ಯಕ್ತಪಡಿಸಿದರು. ಅರ್ಧ ಗಂಟೆಯವರೆಗೆ ಹಲವಾರು ವಿಚಾರಗಳನ್ನು ಮಾತಾಡಿ ನಾವು ಬೀಳ್ಕೊಂಡೆವು. ಅದು ಡಾ. ಸುಬ್ಬರಾಯ ರೊಂದಿಗೆ ನನ್ನ ಮೊದಲ ಭೇಟಿ. ರಾಜ್ಯಸಭೆಯ ಸದಸ್ಯರೂ ಆಗಿದ್ದ ಡಾ. ಸುಬ್ಬರಾಯರನ್ನು ತರುವಾಯ ಎರಡು ಮೂರು ಬಾರಿ ಭೇಟಿಯಾಗಿದ್ದೆ. ಆಗೆಲ್ಲ ಅವರು ನನ್ನನ್ನು ಹಾರ್ದಿಕ ವಾಗಿ ಬರಮಾಡಿಕೊಂಡು ನಾನು ಒಯ್ದಿದ್ದ ಸಮಸ್ಯೆಗಳ ಪರಿಹಾರಕ್ಕೆ ಸೂಕ್ತ ಸಲಹೆ ಸಹಕಾರವನ್ನೂ ನೀಡಿದ್ದರು.ಡಾ. ಸುಬ್ಬರಾಯರು ಕೇರಳದ ಎಡಪಕ್ಷೀಯ ಸರಕಾರದಲ್ಲಿ ನೀರಾವರಿ ಮಂತ್ರಿ ಯಾಗಿದ್ದಾಗ ನಾನು ಅವರನ್ನು ಆಗಾಗ ಕಾಣಲು ಹೋಗುತ್ತಿದ್ದೆ. ಮಂತ್ರಿಪದವಿಯಲ್ಲಿದ್ದರೂ ನನ್ನನ್ನು ಬಹು ಹಾರ್ದಿಕವಾಗಿ ಬರಮಾಡಿಕೊಳ್ಳುತ್ತಿದ್ದರು. ಡಾ. ಸುಬ್ಬರಾಯರೊಂದಿಗಿನ ಸಾಮೀಪ್ಯ ಹೆಚ್ಚಿದಂತೆ, ನನಗೆ ಅವರ ಮೇಲಿನ ಅಭಿಮಾನವೂ ಹೆಚ್ಚಾಯಿತು. ಅವರ ನಡೆ ನುಡಿಗಳಲ್ಲಿ ಆದರ್ಶಗಳು ಎದ್ದು ಕಾಣುತ್ತಿದ್ದವು. ಊರವರ ವಿವಿಧ ಕೆಲಸಗಳ ನಿಮಿತ್ತ ನಾನು ಆಗಾಗ ಸೆಕ್ರೆಟರಿಯೇಟಿಗೆ ಹೋಗಿ ಆ ಕೆಲಸಗಳನ್ನು ಮಾಡಿಸಿಕೊಡುತ್ತಿದ್ದುದು ಅವರಿಗೆ ತುಂಬಾ ಸಂತೋಷವನ್ನೀಯುತ್ತಿತ್ತು. ‘‘ಊರವರ ಇಂತಹ ಅಗತ್ಯದ ಕೆಲಸಗಳನ್ನು ಮಾಡಿಸಿ ಕೊಡುವವರು ಒಬ್ಬರು ಇಲ್ಲಿ ಇದ್ದಾರಲ್ಲ’’ ಎಂದು ಅಭಿಮಾನದ ನುಡಿಗಳನ್ನು ಆಡುತ್ತಿದ್ದರು. ಸೆಕ್ರೆಟರಿಯೇಟಿನಲ್ಲಿ ಸಚಿವಾಲಯ ಸಮೇತ ವಿವಿಧ ಆಪೀಸುಗಳಿಗೆ ಸಂದರ್ಶನ ವೇಳೆ ಪ್ರತಿದಿನ ಸಂಜೆ ೩ ಗಂಟೆಯ ನಂತರ. ಡಾ. ಸುಬ್ಬರಾಯರು ಸಚಿವರಾಗಿದ್ದಾಗ ನನ್ನ ಕಾರ್ಯ ಬಾಹುಲ್ಯವನ್ನು ಪರಿಗಣಿಸಿ ನಾನು ಅವರನ್ನು ಕಾಣಲು ಯಾವಾಗ ಬೇಕಾದರೂ ಹೋಗಬಹುದು ಎಂಬ ವ್ಯವಸ್ಥೆಯನ್ನು ಮಾಡಿದ್ದರು.ಊರಿನವರ ಸಾಮಾನ್ಯ ಕೆಲಸಗಳನ್ನು ನಾನೇ ವಿವಿಧ ಆಪೀಸುಗಳಲ್ಲಿ ಮಾಡಿಸುತ್ತಿದ್ದೆ. ಕೆಲವನ್ನು ಮಂತ್ರಿಗಳ ಮೂಲಕವೇ ಮಾಡಿಸಬೇಕಾಗಿತ್ತು. ಅವನ್ನು ನಾನು ನಮ್ಮ ಮಂತ್ರಿಗಳ ಮೂಲಕ ಮಾಡಿಸುತ್ತಿದ್ದೆ. ಊರಿಗೆ ಸಂಬಂಧಿಸಿದ ಯಾವುದೇ ಘನ ವಿಷಯವಾದರೂ ಸಂತೋಷದಿಂದ ಮನವಿಪತ್ರ ಸ್ವೀಕರಿಸಿ ಅದನ್ನು ಆಯಾ ಸಚಿವಾಲಯಕ್ಕೆ ಕಳಿಸಿಕೊಟ್ಟು ಕೆಲಸ ಮಾಡಿಸಿಕೊಡುತ್ತಿದ್ದರು. ೇತ್ರದ ಅಭಿವೃದ್ಧಿಗಾಗಿ ಅವರು ಮಾಡಿಕೊಟ್ಟ ಒಂದು ಮಹತ್ವದ ಕೆಲಸ ಪೈವಳಿಕೆ ಪಂಚಾಯತಿನ ಕುರುಡಪದವಿನಲ್ಲಿ ಕುರಿಯ ವಿಠಲ ಶಾಸ್ತ್ರಿ ಸ್ಮಾರಕ ಹೈಸ್ಕೂಲ್ ಸ್ಥಾಪನೆ.ಊರವರ ಯಾವುದೇ ಕೆಲಸವನ್ನು ಮನಃಪೂರ್ವಕ ಮಾಡಿಕೊಡುವುದು ಅವರ ಸ್ವಭಾವವಾಗಿತ್ತು. ಹಾಗೆ ಮಾಡಿಕೊಟ್ಟ ಕೆಲಸಗಳಿಗೆ ಯಾರಿಂದಲೂ ಯಾವುದೇ ಪ್ರತಿಫಲವನ್ನು ಅವರು ಪಡೆಯುವವರಲ್ಲ. ‘ಪ್ರತಿಫಲ…’ ಎಂದು ಪ್ರಸ್ತಾಪ ಎತ್ತುವಾಗಲೇ ಅವರು ರೇಗುತ್ತಿದ್ದರು. ಸಾಮಾನ್ಯವಾಗಿ ಅವರದ್ದು ಸ್ವಲ್ಪ ಮುಂಗೋಪ ಸ್ವಭಾವ. ಇಂತಹ ಸಂದರ್ಭಗಳಲ್ಲಿ ತೀವ್ರ ರೇಗುತ್ತಿದ್ದರು. ಆದರೆ ಅವರದು ನಿಷ್ಕಳಂಕ ಹೃದಯ. ಅವರು ಮಾಡಿಕೊಟ್ಟ ಕೆಲಸಗಳಿಗೆ ಅಭಿನಂದನೆಗಳನ್ನು ಕೂಡ ಅವರು ಬಯಸುವುದಿಲ್ಲ. ಇದಕ್ಕೆ ಒಂದು ಉದಾಹರಣೆ :ಕುರಿಯ ವಿಠಲ ಶಾಸ್ತ್ರಿ ಸ್ಮಾರಕ ಹೈಸ್ಕೂಲ್ ಮಂಜೂರು ಮಾಡಿಸಿ ಊರವರಿಗೆ ನೀಡಿದರು. ಶಾಲೆ ಪ್ರಾರಂಭವಾಗಿ ಪ್ರಥಮ ವಾರ್ಷಿಕೋತ್ಸವವನ್ನು ಊರಿನವರು ಬಹಳ ಸಂಭ್ರಮದಿಂದ ನಡೆಸಿದರು. ಡಾ. ಸುಬ್ಬರಾಯರೂ ಧರ್ಮಸ್ಥಳದ ಡಾ. ವೀರೇಂದ್ರ ಹೆಗ್ಗಡೆಯವರೂ ಬಂದಿದ್ದರು. ಶಾಲಾ ಮ್ಯಾನೇಜರ್ ಎಲ್ಲರನ್ನೂ ಸ್ವಾಗತಿಸಿ ಹೈಸ್ಕೂಲು ಆರಂಬಿಸಲು ಸರಕಾರದಿಂದ ಅನುಮತಿ ಮಾಡಿಸಿಕೊಟ್ಟದ್ದಕ್ಕಾಗಿ ಡಾ. ಸುಬ್ಬರಾಯರನ್ನು ಮ್ಯಾನೇಜ್‌ಮೆಂಟಿನ ಪರವಾಗಿಯೂ ಊರವರ ಪರವಾಗಿಯೂ ಅಭಿನಂದಿಸಿದರು. ಸುಬ್ಬರಾಯರು ಭಾಷಣ ಮಾಡುತ್ತಾ ‘ಹೈಸ್ಕೂಲು ಪಾಸ್ ಮಾಡಿಸಿದ್ದಕ್ಕೆ ನಿಮ್ಮೆಲ್ಲರ ಅಭಿನಂದನೆಯು ನನಗಲ್ಲ. ಡಾ. ರಾಮನವರಿಗೆ ಸಲ್ಲಬೇಕಾದುದು. ಈ ಶಾಲೆಯನ್ನು ಪಾಸು ಮಾಡಿಸಲು ಅವರು ಮಾಡಿದ ಪರಿಶ್ರಮವು ಸ್ಮರಣಾರ್ಹವಾದುದು’ ಎಂದು ತನ್ನ ಮುಕ್ತ ಮನಸ್ಸಿನ ಮಾತುಗಳನ್ನಾಡಿದರು.ತನ್ನ ಮತದಾರ ಕ್ಷೇತ್ರಕ್ಕೆ ಅವರು ಮಾಡಿದ ಮಹತ್ವದ ಕೆಲಸಗಳು ಹಲವಾರು. ನೀರಾವರಿ ಮಂತ್ರಿಯಾಗಿ ಅವರು ರಾಜ್ಯದಲ್ಲಿ ನಡೆಸಿದ ಅಭಿವೃದ್ಧಿಕಾರ್ಯ ಗಣನೀಯ. ಜನರ ಸಮಸ್ಯೆಗಳನ್ನು ಪರಿಹರಿಸಲಿಕ್ಕಾಗಿಯೂ ಅವರು ಅಪಾರ ಸೇವೆ ಸಲ್ಲಿಸಿದ್ದಾರೆ.ಮಂತ್ರಿಗಳಾದವರಿಗೆ ಭ್ರಷ್ಟಾಚಾರದ ಆರೋಪ ಬರುವುದು ಸಹಜ. ಯಾವುದೇ ಪಕ್ಷದ ಮಂತ್ರಿಗಳಾದರೂ ಹೆಚ್ಚಿನವರು ಆ ಅಪವಾದಕ್ಕೆ ಒಳಗಾಗುತ್ತಾರೆ. ನಮ್ಮ ಸುಬ್ಬರಾಯರು ಸ್ವಭಾವತಃ ಒಳ್ಳೆಯವರಾದುದರಿಂದ ಯಾವುದೇ ದೋಷಾರೋಪಣೆಗಳಿಗೆ ಬಲಿಯಾಗಿಲ್ಲ. ಆ ಮಂತ್ರಿ ಮಂಡಲದ ಕೆಲವೇ ಕೆಲವು ಉತ್ತಮ ಮಂತ್ರಿಗಳಲ್ಲಿ ಡಾ. ಸುಬ್ಬರಾಯರೂ ಒಬ್ಬರಾಗಿದ್ದರು.ನಾಡಿನ ಕೃಷಿ ಕಾರ್ಮಿಕ ಕ್ಷೇತ್ರಗಳಿಗೆ ಹಾಗೂ ಸಾಮಾಜಿಕ, ರಾಜಕೀಯ ಕ್ಷೇತ್ರಗಳಿಗೆ ಅವರ ಸೇವೆ ಗಣನೀಯ. ನಿಸ್ವಾರ್ಥ ಹಾಗೂ ಶ್ರೇಷ್ಠ ರಾಜಕಾರಣಿಯಾದ ಅವರಲ್ಲಿ ಕಪಟತನ, ವಂಚನೆಗಳಿಲ್ಲ.ಆಧುನಿಕ ಜಗತ್ತಿನಲ್ಲಿ ಡಾ. ಸುಬ್ಬರಾಯರು ಒಬ್ಬ ಆದರ್ಶ ವ್ಯಕ್ತಿ. ಇಂತಹ ಉತ್ತಮ ವ್ಯಕ್ತಿಗಳು ಅವರ ರಾಜಕೀಯ ಪಾರ್ಟಿಗೂ ನಾಡಿಗೂ ಅಭಿಮಾನ.
– ಡಾ. ಎಂ. ರಾಮ, ತಿರುವನಂತಪುರ
ಅಸಾಮಾನ್ಯರಾಗಿದ್ದೂ ಸಾಮಾನ್ಯರಂತೆ:
ಡಾ. ಸುಬ್ಬರಾವ್ ನಮ್ಮ ನೆರೆಹೊರೆಯವರು. ಅವರು ನಮ್ಮ ಊರಿನಲ್ಲಿ ನಮ್ಮೊಡನೆ ಸಾಮಾನ್ಯರಂತೆ ಜೀವಿಸಿದರೆಂದು ನೆನೆಯುವಾಗಲೇ ಅವರ ಬಗ್ಗೆ ಹೆಮ್ಮೆ ಮೂಡುತ್ತದೆ. ಯಾಕೆಂದರೆ ಅವರೊಬ್ಬ ಅಸಾಮಾನ್ಯ ವ್ಯಕ್ತಿ. ಆದರೆ ತನ್ನ ಜೀವನದಲ್ಲಿ ಒಮ್ಮೆಯೂ ಅವರು ಆ ರೀತಿಯಲ್ಲಿ ವರ್ತಿಸಲಿಲ್ಲ. ರಾಜ್ಯಸಭಾ ಸದಸ್ಯರಾದಾಗ, ಕೇರಳದ ಶಾಸಕರಾದಾಗ, ಅದಲ್ಲದೆ ಕೇರಳ ಸರಕಾರದ ಮಂತ್ರಿ ಆದಾಗಲೂ ಅವರು ನಮ್ಮೊಂದಿಗೆ ಸಾಮಾನ್ಯರಂತೆ ಬದುಕಿದ ದೀಮಂತ ವ್ಯಕ್ತಿ.ಅವರು ಕೇರಳದ ಸಚಿವ ಸ್ಥಾನ ಅಲಂಕರಿಸಿದಾಗ ಇಡೀ ಊರಿನ ಜನ ಅಭಿಮಾನಪಟ್ಟರು. ಯಾಕೆಂದರೆ ಅವರು ಎಲ್ಲರಿಗೂ ಬೇಕಾದವರಾಗಿದ್ದರು.ನಾನು ಕಂಡ ಕೆಲವೇ ಪರಿಶುದ್ಧ ರಾಜಕಾರಣಿಗಳಲ್ಲಿ ಓರ್ವರಾದ ಡಾಕ್ಟರ್ ಸುಬ್ಬರಾವ್ ತನ್ನ ಅಧಿಕಾರದ ಪ್ರಭಾವವನ್ನು ತನ್ನ ಸ್ವಾರ್ಥಕ್ಕಾಗಿ ಎಂದೂ ಬಳಸಿಕೊಳ್ಳಲಿಲ್ಲ. ತನ್ನ ಕುಟುಂಬದವರಿಗಾಗಿಯೂ ಅವರು ಅದನ್ನು ಎಂದಿಗೂ ದುರುಪಯೋಗ ಪಡಿಸಿಕೊಳ್ಳಲಿಲ್ಲ. ತಾನು ಅನುಸರಿಸುತ್ತಿದ್ದ ತತ್ವ, ಆದರ್ಶಗಳ ಸಂಪೂರ್ಣ ಫಲವನ್ನು ಜನತೆಗಾಗಿ ಹಾಗೂ ನಾಡಿಗಾಗಿ ಅರ್ಪಿಸಿದರು. ಇಂತಹ ರಾಜಕೀಯ ವ್ಯಕ್ತಿಗಳು ಇಂದು ಅಪರೂಪ.
– ಲಿಲ್ಲಿ ಬಾ ಟೀಚರ್, ಮಂಜೇಶ್ವರ
ನೇರ ನಡೆನುಡಿಯ ಸುಬ್ಬರಾವ್:
ಕೇರಳ ವಿಧಾನಸಭಾ ಚುನಾವಣೆಗೆ ಡಾಕ್ಟರ್ ಸುಬ್ಬರಾವ್ ಅಭ್ಯರ್ಥಿಯಾಗಿ ಸ್ಪರ್ದಿಸಿದ್ದ ಸಮಯ. ಮತದಾನಕ್ಕೆ ಇನ್ನೇನು ಬರೇ ೪೮ ಗಂಟೆಗಳು ಮಾತ್ರ ಬಾಕಿ. ಆಗ ನನ್ನ ಆಪ್ತ ಮಿತ್ರರಾದ ಬಿ.ಯಂ. ಅನಂತನವರು ನನ್ನನ್ನು ಆಕಸ್ಮಾತ್ ಸಂಪರ್ಕಿಸಿದರು. ‘‘ಭಟ್ರೆ, ನಾವು ಸ್ವಲ್ಪ ಕಷ್ಟದಲ್ಲಿದ್ದೇವೆ. ಡಾಕ್ಟರರ ವಿಜಯ ಖಾತರಿ ಆಗಬೇಕಾದರೆ ನಿಮ್ಮ ಸ್ವಲ್ಪ ಪ್ರಯತ್ನ ಬೇಕಿತ್ತು. ನೀವು ಮನಸ್ಸು ಮಾಡಿದರೆ ಒಳ್ಳೆದು’’ ಎಂದರು. ಆಗ ನಾನು ನನ್ನ ತಂದೆಯವರಲ್ಲಿ ವಿಚಾರ ಮಾಡಿ ಬರುವೆನು ಎಂದು ಮಾತ್ರ ಹೇಳಿದೆ.ನಾನು ಯಾವುದೇ ರಾಜಕೀಯ ಪಕ್ಷಕ್ಕೆ ಸೇರಿದವನಲ್ಲ. ನನ್ನ ತಂದೆಯವರಿಗೆ ರಾಜಕೀಯದ ಬಗ್ಗೆ ಆಸಕ್ತಿ ಇತ್ತು. ಡಾಕ್ಟರರು ನನ್ನ ತಂದೆಯ ಆಪ್ತ ಗೆಳೆಯರು. ನಾನು ಅನಂತ ನವರು ತಿಳಿಸಿದ ವಿಷಯವನ್ನು ತಂದೆಯವರಲ್ಲಿ ಪ್ರಸ್ತಾಪಿಸಿದೆ. ‘‘ಧೈರ್ಯದಲ್ಲಿ ಪ್ರಯತ್ನ ಮಾಡು. ತಡ ಮಾಡಿದರೆ ಸಮಯ ಹಾಳು’’ ಎಂದು ನನ್ನನ್ನು ಹುರಿದುಂಬಿಸಿ ಚುನಾವಣಾ ಪ್ರಚಾರಕ್ಕೆ ಇಳಿಯುವಂತೆ ಪ್ರೇರೇಪಿಸಿದರು. ಅಂದೇ ಸಂಜೆ ಅನಂತರವರೊಂದಿಗೆ ಸೇರಿಕೊಂಡು ನನ್ನ ಕಾರಿನಲ್ಲೇ ಸಂಚರಿಸಿ ನೂರಾರು ಮತದಾರರನ್ನು ಭೇಟಿಯಾದೆ. ನನ್ನ ಹೊಸತಾದ ‘ಓಟು ಹಿಡಿಯುವ ಕೆಲಸ’ದಿಂದಾಗಿ ನಮ್ಮ ಕುಟುಂಬದ ಅನೇಕ ಜನರಿಗೆ ಆಶ್ಚರ್ಯ ಹಾಗೂ ಕುತೂಹಲ. ನಾವು ಭೇಟಿಯಾದವರೆಲ್ಲರೂ ಉತ್ತಮ ಪ್ರತಿಕ್ರಿಯೆ ನೀಡಿದರು. ಅಂತೂ ನಮ್ಮ ಪ್ರಯತ್ನ ಅದ್ಭುತ ಫಲ ಪಡೆಯಿತು. ಡಾಕ್ಟರು ಚುನಾವಣೆಯಲ್ಲಿ ಗೆದ್ದರು. ಅಂದಿನಿಂದ ನನಗೆ ಡಾಕ್ಟರ್ ಸುಬ್ಬರಾಯರ ನಿಕಟ ಪರಿಚಯ.ಅವರು ತುಂಬ ಹೃದಯ ವೈಶಾಲ್ಯ ಉಳ್ಳವರು. ಕಷ್ಟದಲ್ಲಿರುವವನಿಗೆ ತನ್ನ ಕೈಯಿಂದಾದ ಎಲ್ಲಾ ಸಹಾಯವನ್ನೂ ಮಾಡುತ್ತಿದ್ದರು. ಅನಗತ್ಯವಾಗಿ ಸಿಡುಕುವ ಸ್ವಭಾವ ಮತ್ತೆ ಸಮಾಧಾನ ಹೊಂದುವ ಅವರ ವರ್ತನೆ ಜನತೆಗೆ ಒಂದು ಮಾಮೂಲಿ ಸ್ವಭಾವವಾಗಿ ಕಂಡುದರಲ್ಲಿ ಆಶ್ಚರ್ಯವಿಲ್ಲ.ಒಮ್ಮೆ ನಾನು ನನ್ನ ತಂದೆಯವರ ಜೊತೆ ಮಂಗಳೂರಿನ ಕಡೆಯಿಂದ ರಾತ್ರೆ ಹಿಂದಿರುಗುವಾಗ ತಲಪಾಡಿಯ ಹತ್ತಿರ ಕಾರು ಕೆಟ್ಟುಹೋಯಿತು. ಅದೇ ಹೊತ್ತಿನಲ್ಲಿ ಡಾಕ್ಟರರು ಕುಟುಂಬ ಸಮೇತರಾಗಿ ಕಾರಿನಲ್ಲಿ ಹಾದು ಹೋದರು. ಒಂದೇ ನಿಮಿಷದಲ್ಲಿ ಅವರ ಕಾರು ಹಿಂದಕ್ಕೆ ಬಂದು, ನಮ್ಮ ಕಾರಿನ ಬಳಿ ನಿಂತಿತು. ವಿಷಯ ಏನೆಂದು ವಿಚಾರಿಸಿ ಕಾರಿನ ಟಯರ್ ಪಂಕ್ಚರ್ ಆದದ್ದು ತಿಳಿದೊಡನೆ ಅವರು ತಮ್ಮ ಕಾರಿನಲ್ಲಿದ್ದ ಟಯರನ್ನು ನಮ್ಮದಕ್ಕೆ ಹಾಕಿಸಿ ನಮ್ಮನ್ನು ಕಳಿಸಿಕೊಟ್ಟರು.ಅದೇ ಸಮಯದಲ್ಲಿ ನಾನೊಂದು ಸಣ್ಣ ಕೈಗಾರಿಕಾ ಘಟಕ ಸ್ಥಾಪಿಸಿದ್ದೆ. ಡಾಕ್ಟರೇ ಅದನ್ನು ಉದ್ಘಾಟನೆ ಮಾಡಿದ್ದು. ಪ್ರತೀ ಸಲ ಕಾಣಸಿಕ್ಕಿದಾಗ ಅದರ ಬಗ್ಗೆ ವಿಚಾರಿಸಿ ಪ್ರೋತ್ಸಾಹಿಸುತ್ತಿದ್ದರು. ವಿಷಯ ಸಣ್ಣದಾಗಿರಲಿ ಅಥವಾ ದೊಡ್ಡದಾಗಿರಲಿ, ಸಹಕರಿಸಿ ಪ್ರೋತ್ಸಾಹಿಸುವ ಸ್ವಭಾವ ಅವರದ್ದು.ಕೆಲವೊಮ್ಮೆ ಮನಸ್ಸಿಗೆ ನೋವಾದರೆ ಅವರಿಗೆ ಜೋರು ಸಿಟ್ಟು ಬರುತ್ತಿತ್ತು. ಆದರೆ ಅದು ಕೆಲವೇ ಕ್ಷಣಗಳು. ಅನಂತರ ಪುನಃ ಕರೆದು ಮಾತಾಡಿಸುವ ಸ್ವಭಾವ ಅವರದ್ದು. ಡಾಕ್ಟರ್ ಒಂದು ಕಾರ್ಯ ಒಪ್ಪಿಕೊಂಡರೆ ಹಿಂದೆ ಸರಿಯುವವರಲ್ಲ. ಹಠವಾದಿಗಳು. ಅವರ ಕಳಂಕರಹಿತ, ನೇರ ನಡೆನುಡಿ ಎಲ್ಲರಿಗೂ ಆದರ್ಶ.
– ಎ. ಶಂಕರನಾರಾಯಣ ಭಟ್, ಮಧೂರು
ಮರೆಯಲಾಗದ ಚೇತನ:
ಪುತ್ತಿಗೆ ಪಂಚಾಯತಿನ ಸಿದ್ಧಿಬೈಲಿನಲ್ಲಿ ಚಿತ್ತಾರಿಕೆರೆ ಎಂಬ ಒಂದೂವರೆ ಎಕ್ರೆಯ ಕೆರೆ ಇದೆ. ಅದು ಪಂಚಾಯತ್ ಸೊತ್ತು. ಕಣ್ಣೂರಿನ ನಾವೂರು ಭಾಗದ ಬೆಟ್ಟ ಗದ್ದೆಗಳಿಗೆ ಏಣಿಲು ಬೆಳೆಗೆ ಏಕಮಾತ್ರ ನೀರಿನ ಆಶ್ರಯವಿದು. ಅದರ ಸುತ್ತಲಿನ ಜಮೀನನ್ನು ಪುಕ್ಕಟೆ ಕ್ರಯಕ್ಕೆ ಖರೀದಿಸಿದ ಶ್ರೀಮಂತರೊಬ್ಬರು ನೀರನ್ನು ಬಿಡೆನೆಂಬ ತರ್ಕ ಹೂಡಿದರು. ಆಗಲೇ ನಾನು ಮೊತ್ತಮೊದಲು ಸಿ.ಪಿ.ಐ.ಯ ಪ್ರಯೋಜನ ಪಡೆದದ್ದು. ಆಗ ಪೆಗ್ಗು ಅಜ್ಜಿ ಘೋಷಿಸಿದ ಮಾತು ಯಾವತ್ತೂ ಗುಣುಗುಣಿಸುತ್ತದೆ. ‘ಹೋಗು ಮಗಾ, ನನ್ನ ಆಶೀರ್ವಾದವಿದೆ. ನನ್ನ ಒಬ್ಬ ಮಗನನ್ನು ನಿನಗೆ ಕೊಡುತ್ತೇನೆ. ಅಗತ್ಯ ಬಿದ್ದರೆ ಮೊದಲ ಬಲಿ ಕೊಡು’ ಎಂದರು! ಸೀದಾ ಡಾಕ್ಟರರಲ್ಲಿಗೆ ಹೋದೆ. ಮರುದಿನವೇ ಬಂದರು. ಕೆರೆ, ಗದ್ದೆ ಎಲ್ಲಾ ನೋಡಿದರು. ಅದೇ ದಿನ ಮೆಮೊರಾಂಡಮ್ ತಯಾರಾಯಿತು. ಮರುದಿನ ಒಂದೇ ದಿನದಲ್ಲಿ – ಪಂಚಾಯತಿನಿಂದ ಹಿಡಿದು ಕಲೆಕ್ಟರರ ತನಕ ೫-೬ ಆಪೀಸುಗಳಿಗೆ ದೂರು ಕೊಡಲಾಯಿತು. ಆಗ ಕಲೆಕ್ಟರೇಟ್ ಈಗಿನ ಎಸ್.ಪಿ. ಆಪೀಸಿನಲ್ಲಿತ್ತು. ಅಲ್ಲಿಂದ ಈ ‘ಯುವಕ’ ಡಾಕ್ಟರ್ ರೈಲ್ವೇ ಸ್ಟೇಶನ್ ಬಳಿ ಇದ್ದ ಸಣ್ಣ ನೀರಾವರಿ ಆಪೀಸು ತನಕ ನಡೆದೇ ಹೋಗುವ ಹಠ ತೋರಿದುದು ನಮಗೆಲ್ಲಾ ಖುಷಿಯ ವಿಷಯವಾಗಿತ್ತು. ನೀರಿನ ಫಲಾನುಭವಿಗಳಾದ ೧೨-೧೪ ಜನ ಅವರ ಹಿಂದೆ ಇದ್ದೆವು. ಆ ದಿನ ಸರಳವಾದ ಊಟದ ಹೋಟೆಲನ್ನು ಹುಡುಕಿದ ಬಗ್ಗೆ ನನ್ನ ಜೊತೆಗಾರ ಮಮ್ಮುಚ್ಚ ಈಗಲೂ ನೆನಪಿಸಿಕೊಳ್ಳುವರು. ‘‘ಪಾರ್ಟಿ ಎಂದರೆ ಸಿ.ಪಿ.ಐ.; ಲೀಡರ್ ಅಂದರೆ ಸುಬ್ರಾವ್’’ ಎನ್ನುವುದು ಅವರ ಮಾತು.
– ನಾ. ಕೃಷ್ಣ ಆಳ್ವ
ಸರಳ, ಸಜ್ಜನ ಡಾ. ಸುಬ್ಬರಾವ್:
ಮಂಜೇಶ್ವರ ಪುಣ್ಯಭೂಮಿಯಲ್ಲಿ ಹಲವು ರಂಗಗಳಲ್ಲಿ ಪ್ರಖ್ಯಾತಿ ಪಡೆದ ಮಹಾನ್ ವ್ಯಕ್ತಿಗಳಲ್ಲಿ ಡಾ. ಸುಬ್ಬರಾವ್ ಒಬ್ಬರು. ನನ್ನ ಹಾಗೂ ಸುಬ್ಬರಾಯರ ಆತ್ಮೀಯತೆ ಎರಡು ದಶಕಗಳದ್ದು ಮಾತ್ರ. ಆದರೂ ಅವರು ನನ್ನಲ್ಲಿ ತೋರಿಸಿದ ಪ್ರೀತಿ ಅಪಾರವಾದುದು.ವೃತ್ತಿಯಲ್ಲಿ ವೈದ್ಯರಾಗಿದ್ದು ಪ್ರವೃತ್ತಿಯಲ್ಲಿ ಜನಸೇವೆ ರೂಡಿಸಿಕೊಂಡ ಒಬ್ಬ ಅಪರೂಪದ ವ್ಯಕ್ತಿ ಅವರು. ವೈದ್ಯರಾಗಿ ರೋಗಿಗಳೊಂದಿಗೆ ನಿಷ್ಠುರವಾಗಿ ಇದ್ದರೂ, ನಿಜ ಜೀವನದಲ್ಲಿ ಮೃದು ಸ್ವಭಾವದವರಾಗಿದ್ದರು. ರಾಜ್ಯಸಭೆಯ ಸದಸ್ಯರಾಗಿ, ಕೇರಳ ವಿಧಾನ ಸಭೆಯ ಸದಸ್ಯರಾಗಿ ಹಾಗೂ ಮಂತ್ರಿಗಳಾಗಿ ಸೇವೆ ಸಲ್ಲಿಸಿದ ಡಾ. ಸುಬ್ಬರಾಯರು ಯಾವುದೇ ಆರೋಪಗಳಿಗೆ ಸಿಲುಕದ ಒಬ್ಬ ಅಪ್ಪಟ ದೇಶಪ್ರೇಮಿ. ತನ್ನ ಜೀವದ ಉಸಿರಿನಂತೆ ಸರಳತೆಯನ್ನು ಕಾಯ್ದುಕೊಂಡ ಒಬ್ಬ ದೀಮಂತ ವ್ಯಕ್ತಿ. ತನ್ನ ಇಳಿವಯಸ್ಸಿನಲ್ಲಿಯೇ ರಾಜ್ಯ ಸಾರಿಗೆ ಸಂಸ್ಥೆಯ ಬಸ್ಸುಗಳಲ್ಲಿ ಸಂಚರಿಸಿ ಜೀವಮಾನವಿಡೀ ಬಾಡಿಗೆ ಮನೆಯಲ್ಲಿಯೇ ವಾಸಿಸಿ, ‘ಬಡವರ ಬಂಧು’ ಎಂದು ಕೃತಿಯಲ್ಲಿ ತೋರಿಸಿಕೊಟ್ಟ ಮಹಾನ್ ಚೇತನ. ನಾನು ಬೇರೆ ರಾಷ್ಟ್ರೀಯ ಪಕ್ಷದ ಕಾರ್ಯಕರ್ತನಾಗಿದ್ದರೂ ನನ್ನನ್ನು ಅತ್ಯಂತ ಪ್ರೀತಿಯಿಂದ ಕರೆದು ಮಾತನಾಡಿಸುತ್ತಿದ್ದರು. ಅದು ಅವರ ದೊಡ್ಡತನ!ಅವರು ವಯೋವೃದ್ಧರಾಗಿದ್ದಾಗ ಒಮ್ಮೆ ಮಂಜೇಶ್ವರದ ಬಳಿ ರೈಲು ಅಪಘಾತ ನಡೆಯಿತು. ಆಗ ಮಧ್ಯರಾತ್ರಿಯ ಸಮಯ. ಆ ಹೊತ್ತಿನಲ್ಲಿ ಅಲ್ಲಿ ಗಾಯಾಳುಗಳ ಶುಶ್ರೂಷೆಗೆ ನಿಂತ ಡಾ. ಸುಬ್ಬರಾಯರನ್ನು ಕಂಡು ನಾನು ದಂಗಾದೆ. ಅವರು ತೋರಿಸಿಕೊಟ್ಟ ದಾರಿ, ಅನುಸರಿಸಿದ ಸರಳತೆ, ಈಗಿನ ಯುವ ಸಮುದಾಯಕ್ಕೆ ದಾರಿದೀಪ.
– ಸಂಕಬೈಲು ಸತೀಶ ಅಡಪ್ಪ
ರಾಜನೀತಿಯ ಅಪರಂಜಿ ಡಾ. ಅಡ್ಡೂರು ಸುಬ್ಬರಾವ್
ಬದುಕಿದ್ದಾಗಲೇ ದಂತಕತೆಯಾದ ಡಾ. ಸುಬ್ಬರಾವ್
ಸರಕಾರದ ಮಂತ್ರಿಯಾಗಿದ್ದರೂ ಸ್ವಂತ ಮನೆಯನ್ನಾಗಲೀ, ಸ್ವಂತಕಾರನ್ನಾಗಲೀ ಖರೀದಿಸದವರು ಇರಬಹುದೇ? ಎಂ.ಪಿ. ಮತ್ತು ಎಂ.ಎಲ್.ಎ. ಆಗಿದ್ದರೂ ಜೀವಮಾನವಿಡೀ ಬಾಡಿಗೆ ಮನೆಯಲ್ಲೇ ವಾಸ ಮಾಡಿದವರು ಇದ್ದಾರೆಯೇ? ಡಾಕ್ಟರ್ ಆಗಿದ್ದರೂ ನಾಲ್ಕು ದಶಕಗಳ ವೃತ್ತಿಜೀವನದಲ್ಲಿ ಸ್ವಂತ ಕ್ಲಿನಿಕ್ ಅಥವಾ ನರ್ಸಿಂಗ್ ಹೋಂ ಮಾಡಿಕೊಳ್ಳದವರು (ಅಂದರೆ ಬಾಡಿಗೆ ಕ್ಲಿನಿಕ್‌ನಲ್ಲಿಯೇ ವೃತ್ತಿ ನಡೆಸಿದವರು) ಇರಬಹುದೇ?ಅಂಥವರೊಬ್ಬರು ಇದ್ದರು – ಅವರೇ ಡಾಕ್ಟರ್ ಅಡ್ಡೂರು ಸುಬ್ಬರಾವ್. ಕೇರಳದ ಉತ್ತರ ತುದಿಯ ಮಂಜೇಶ್ವರ – ಕಾಸರಗೋಡು ಪ್ರದೇಶದಲ್ಲಿ ಅವರ ಹೆಸರು ಕೇಳದವರಿಲ್ಲ. ತಮ್ಮ ಕರ್ಮಭೂಮಿ ಮಂಜೇಶ್ವರದಲ್ಲಿ ಆರು ದಶಕಗಳ ಕಾಲ ಮಾಡಿದ ಜನಸೇವೆಯಿಂದಾಗಿ ಬದುಕಿದ್ದಾಗಲೇ ದಂತಕತೆಯಾದವರು ಡಾಕ್ಟರ್ ಸುಬ್ಬರಾವ್. ಇಂದಿಗೂ ಅಲ್ಲಿನ ಜನರಿಗೆ ‘ಡಾಕ್ಟರ್’ ಅಂದರೆ ‘ಡಾಕ್ಟರ್ ಸುಬ್ಬರಾವ್’ ಒಬ್ಬರೇ.ಇಂತಹ ಡಾಕ್ಟರ್ ಸುಬ್ಬರಾವ್ ಅವರ ಬಾಲ್ಯ ಹೇಗಿತ್ತು? ಅವರ ಯೌವನದ ದಿನಗಳು ಹೇಗಿದ್ದವು?
ಬಾಲ್ಯ – ಯೌವನ
ಡಾ. ಸುಬ್ಬರಾಯರ ಬಾಲ್ಯದ ಹಾಗೂ ಯೌವನದ ದಿನಗಳನ್ನು ಅವರ ತಮ್ಮ ಅಡ್ಡೂರು ಶಿವಶಂಕರ ರಾವ್ ಹೀಗೆ ನೆನಪು ಮಾಡಿಕೊಳ್ಳುತ್ತಾರೆ :ನನ್ನ ಸಣ್ಣಣ್ಣ ಡಾ|| ಸುಬ್ಬರಾವ್ ಅಕ್ಟೋಬರ್ ೧೬, ೧೯೧೯ರಲ್ಲಿ  ವಿಶಾಖಪಟ್ಟಣ ದಲ್ಲಿ ಜನಿಸಿದ್ದ. ಆಗ ನಮ್ಮ ತಂದೆಯವರು ಅಲ್ಲಿ ಸರಕಾರಿ ಆಸ್ಪತ್ರೆಯ ವೈದ್ಯರಾಗಿದ್ದರು. ನಾನು ಸಹ ಅಲ್ಲೇ (೧೯೨೨) ಜನಿಸಿದೆ. ನನಗೂ ಅವನಿಗೂ ಸುಮಾರು ಎರಡೂವರೆ ವರುಷಗಳ ಅಂತರ.ದ.ಕ. ಜಿಲ್ಲೆಯ ಮಂಗಳೂರು ತಾಲೂಕಿನ ಗುರುಪುರ ಹತ್ತಿರದ ಅಡ್ಡೂರು ನನ್ನ ಕುಟುಂಬದ ನೆಲೆ. ಸರಕಾರಿ ವೈದ್ಯರ ವೃತ್ತಿಯಲ್ಲಿದ್ದ ನನ್ನ ತಂದೆಗೆ ಆಗಾಗ ವರ್ಗಾವಣೆ. ಆವರೆಗೆ ಆಂಧ್ರ, ಕೇರಳದ ವಿವಿಧ ಊರುಗಳಿಗೆ ಅವರಿಗೆ ವರ್ಗವಾಗಿತ್ತು. ಆಗೆಲ್ಲ ಅವರ ಜೊತೆ ಹೋದ ನಮ್ಮ ವಿದ್ಯಾಭ್ಯಾಸಕ್ಕೆ ತೊದರೆಯಾದದ್ದನ್ನು ಅವರು ಕಂಡಿದ್ದರು. ಈ ತೊಂದರೆ ಪರಿಹರಿಸಲಿಕ್ಕಾಗಿ ವೈದ್ಯಕೀಯ ವಿದ್ಯಾರ್ಥಿಗಳಿಗೆ ಶಿಕ್ಷಣ ಕೊಡುವ ಅಧ್ಯಾಪಕ ವೃತ್ತಿಯನ್ನು ಅವರು ಆರಿಸಿಕೊಂಡರು. ಇದರಿಂದಾಗಿ ತಂಜಾವೂರಿನ ಮೆಡಿಕಲ್ ಸ್ಕೂಲಿಗೆ ಅವರ ನೇಮಕ ವಾಯಿತು. ಅನಂತರ ಒಂದೇ ಊರಿನಲ್ಲಿ ನೆಲೆಸಿ, ಒಂದೇ ಭಾಷೆ ಕಲಿತು ವಿದ್ಯಾಭ್ಯಾಸ ಮಾಡುವ ಅವಕಾಶ ನಮಗೆ ಒದಗಿತು. ತಂಜಾವೂರಿನಲ್ಲಿ ಏಳೂವರೆ ವರುಷ ಅಂದರೆ ೧೯೨೬ರಿಂದ ೧೯೩೩ರ ವರೆಗೆ, ನಂತರ ೧೯೩೩ರಿಂದ ೧೯೩೯ರ ವರೆಗೆ ಮದರಾಸಿನಲ್ಲಿ ಇದ್ದುದರಿಂದ ತಮಿಳು ಭಾಷೆಯಲ್ಲಿ ಕಲಿಯುವ ಅವಕಾಶವೂ ನಮಗೆ ಒದಗಿತು.
ಬಾಲ್ಯದ ದಿನಗಳು
ತಂಜಾವೂರಿನ ನಮ್ಮ ಜೀವನದ ಸ್ವಾರಸ್ಯದ ಘಟನೆಗಳನ್ನು ಮರೆಯಲಾಗದು. ಅಲ್ಲಿ ಒಂದು ವರುಷ ಖಾಸಗಿ ಶಾಲೆಯಲ್ಲಿ ಓದಿ ನಾನು ಮತ್ತು ನನ್ನ ಅಣ್ಣಂದಿರು ಬೇರೆ ಶಾಲೆ ಸೇರಿದೆವು. ನನ್ನ ದೊಡ್ಡಣ್ಣ ಕಲ್ಯಾಣ ಸುಂದರಂ ಪ್ರೌಢಶಾಲೆಗೂ, ನಾನು ಮತ್ತು ಸುಬ್ಬರಾವ್ ಸೈಂಟ್ ಜಾರ್ಜ್ ಸ್ಪೋರ್ಟ್ಸ್ ಸ್ಕೂಲಿಗೂ ಸೇರಿದೆವು.ಮೂರನೇ ತರಗತಿಯ ಅಧ್ಯಾಪಕರೊಬ್ಬರು ಬಹಳ ಕ್ರೂರಿ. ಯಾರಿಗೂ ಅವರನ್ನು ಕಂಡರೆ ಆಗುತ್ತಿರಲಿಲ್ಲ. ಮಕ್ಕಳ ಮೇಲೆ ಬೆತ್ತ ಪ್ರಯೋಗಿಸುವುದರಲ್ಲಿ ಅವರು ನಿಸ್ಸೀಮರು. ಆ ಕೆಲಸ ಅವ್ಯಾಹತವಾಗಿ ನಡೆಯುತ್ತಿತ್ತು. ಆದರೂ ಯಾರೂ ಅವರ ಮೇಲೆ ದೂರು ಹೇಳುತ್ತಿರಲಿಲ್ಲ.ಒಮ್ಮೆ ಕೆಲವು ಹುಡುಗರು ತಂಟೆ ಮಾಡಿದರೆಂಬುದಕ್ಕಾಗಿ ಎಲ್ಲರಿಗೂ ಜೋರಾಗಿ ಏಟು ಬಾರಿಸಿದರು. ಏನೂ ಚೇಷ್ಟೆ ಮಾಡದಿದ್ದರೂ ನನ್ನ ಅಣ್ಣನಿಗೂ ಜೋರಾಗಿ ಪೆಟ್ಟು ಬಿತ್ತು. ಬಾಸುಂಡೆ ಬಂದು ಅನಂತರ ಜ್ವರದಲ್ಲಿ ನರಳುವಂತಾಯಿತು. ನನ್ನ ತಂದೆಯವರು ಶಾಲೆಯ ಮುಖ್ಯಸ್ಥರಿಗೆ ದೂರು ನೀಡಿದರು. ದೂರು ತನಿಖೆಯಾಗಿ ಆ ಅಧ್ಯಾಪಕರು ಕೆಲಸ ಕಳೆದುಕೊಳ್ಳಬೇಕಾಯಿತು. ಅವನು ಜ್ವರದಲ್ಲಿ ಮಲಗಿದ್ದಾಗ ಪ್ರತಿದಿನವೂ ಶಾಲೆಯಿಂದ ಅನೇಕ ಮಕ್ಕಳು ಅವನನ್ನು ನೋಡಲು ಬರುತ್ತಿದ್ದರು.
ನಾಟಕದ ಗೀಳು
ನನ್ನ ಅಣ್ಣನಿಗೆ ಬಾಲ್ಯದಿಂದಲೇ ನಾಟಕದ ಗೀಳು. ನಮ್ಮ ತಂದೆಯವರ ಸಹೋದ್ಯೋಗಿ ಡಾ� ರಾಘವಾಚಾರಿ ಅವರು ಸತ್ಯ ಹರಿಶ್ಚಂದ್ರನ ಬಗ್ಗೆ ನಾಟಕವೊಂದನ್ನು ಸಂಯೋಜಿಸಿದ್ದರು. ಅಣ್ಣನಿಗೂ ಒಂದು ಪಾತ್ರವಿತ್ತು.ಅದೇ ನಾಟಕವನ್ನು ನಮ್ಮ ಬೀದಿಯಲ್ಲಿದ್ದ ಶ್ಯಾಮಾ ಮತ್ತು ಸುಂದರಂ ಅವರ ಮನೆಯಲ್ಲಿ ಪುನಃ ಆಡಲಾಯಿತು. ಮಾಳಿಗೆಯು ನಾಟಕದ ವೇದಿಕೆಯಾಗಿತ್ತು. ಸುತ್ತಮುತ್ತಲಿನ ಹಲವಾರು ಜನರು ಬಂದಿದ್ದರು. ಅಲ್ಲಿ ನಾಟಕದಲ್ಲಿ ಅಣ್ಣನದು ಹರಿಶ್ಚಂದ್ರನ ಪಾತ್ರ. ಹರಿಶ್ಚಂದ್ರನ ಮನೆಗೆ ಋಷಿಗಳು ಬಂದಾಗ ಅಲ್ಲಿ ಗಂಡು ಮಕ್ಕಳಿಲ್ಲ ಎಂಬ ಕಾರಣ ಅವನ ಮನೆಯಲ್ಲಿ ಊಟ ಮಾಡಲು ನಿರಾಕರಿಸುತ್ತಾರೆ. ಆಗ ಹರಿಶ್ಚಂದ್ರ ‘ಹಾಯ್’ ಎಂದು ದೊಪ್ಪನೆ ಬೀಳಬೇಕು. ಅಣ್ಣನ ಪಾತ್ರ ಎಷ್ಟು ಅಮೋಘವಾಗಿತ್ತೆಂದರೆ ಸಬಿಕರಿಂದ ‘Once more’ ಕೇಳಿಬಂತು. ಹಾಗಾಗಿ ಆ ದೃಶ್ಯವನ್ನು ಪುನಃ ಅಭಿನಯಿಸಲಾಯಿತು.ಆ ನಾಟಕದಲ್ಲಿ ನನಗೂ ಒಂದು ಪಾತ್ರ ಇತ್ತು. ಲೋಹಿತಾಶ್ವನ ಪಾಠಶಾಲೆಯಲ್ಲಿ ನನ್ನದು ಅಧ್ಯಾಪಕನ ಪಾತ್ರ. ನಾನು ಕೈಯಲ್ಲಿ ಬೆತ್ತ ಹಿಡಿದಿದ್ದೆ. ಲೋಹಿತಾಶ್ವ ಒಳ್ಳೆಯ ಹುಡುಗ ಎಂಬುದನ್ನು ನಾಟಕದಲ್ಲಿ ತೋರಿಸಬೇಕಾಗಿತ್ತು. ಇತರ ಮಕ್ಕಳು ಚೇಷ್ಟೆ ಮಾಡುವುದನ್ನು ಅಭಿನಯಿಸಿದಾಗ ನಾನು ಬಲವಾಗಿ ಬೆತ್ತವನ್ನು ಪ್ರಯೋಗಿಸಿದೆ. ನನ್ನ ಬೆತ್ತದ ಏಟು ಜೋರಾಗಿ ಬಿತ್ತು. ಏಟು ತಿಂದ ಮಕ್ಕಳು ನನ್ನ ಕೈಯಿಂದ ಬೆತ್ತ ಎಳೆದು ನನ್ನ ಮೇಲೆ ಮುಗಿಬಿದ್ದರು. ಲೋಹಿತಾಶ್ವ ಅದೇ ಬೆತ್ತದಲ್ಲಿ ನನಗೆ ಬಾರಿಸಿದ! ನನಗೆ ಅಳು ಬಂದು ಕೂಡಲೇ ವೇದಿಕೆಯಿಂದ ಕಾಲ್ಕಿತ್ತೆ.ಇದೇ ನಾಟಕವನ್ನು ತನ್ನ ಮನೆಯಲ್ಲೂ ಆಡಿಸಬೇಕೆಂದು ಇನ್ನೊಬ್ಬ ಹುಡುಗ ಲಕ್ಷಿ ್ಮೀನಾರಾಯಣನ್ ಆಹ್ವಾನಿಸಿದ. ನಾವು ಅವನಲ್ಲಿಗೆ ಹೋದೆವು. ಸಬಿಕರು ತುಂಬಿದ್ದರು. ನಾಟಕ ಶುರುವಾಯಿತು. ಆಗ ಕೆಲಸಕ್ಕೆ ಹೋಗಿದ್ದ ಆ ಮನೆಯ ಯಜಮಾನ ಮರಳಿ ಬಂದರೆಂದು ಯಾರೋ ಬೊಬ್ಬೆ ಹಾಕಿದ್ರು. ನಮ್ಮ ಉಡುಪು ಸರಂಜಾಮುಗಳೆಲ್ಲವನ್ನೂ ಬಿಟ್ಟು ಓಟ ಕಿತ್ತೆವು. ನಾಟಕ ಅರ್ಧದಲ್ಲೇ ನಿಂತಿತು.ನಮ್ಮಲ್ಲಿ ಒಂದು ಹೆಚ್.ಎಂ.ವಿ. ಗ್ರಾಮಾಫೋನ್ ಇತ್ತು. ಹಲವು ಹಾಡಿನ ಪ್ಲೇಟ್‌ಗಳಿದ್ದವು. ಪರವೂರಿನಿಂದ ನಮ್ಮಲ್ಲಿಗೆ ಬಂದ ಅತಿಥಿಗಳಿಗೆ ಪ್ಲೇಟ್‌ಗಳನ್ನು ಹಾಕಿ ಹಾಡು ಕೇಳಿಸುತ್ತಿದ್ದೆವು. ಹಾಡಿನ ಸಂಗ್ರಹದಲ್ಲಿ ಒಂದು ಹೆಂಡ ಕುಡುಕರ ಹಾಡು ಇತ್ತು. ಅದನ್ನು ಹಾಕಿ ಅಣ್ಣ ಹೆಂಡಕುಡುಕರ ಹಾಗೆ ನರ್ತಿಸಿ ತೋರಿಸುತ್ತಿದ್ದ. ಆಗ ಎಲ್ಲರೂ ನಗುತ್ತಿದ್ದರು.
ಮದ್ರಾಸಿನ ದಿನಗಳು
೧೯೩೩ರಲ್ಲಿ ತಂಜಾವೂರಿನ ವೈದ್ಯಕೀಯ ಶಾಲೆ ಮುಚ್ಚಲ್ಪಟ್ಟಿತು. ನನ್ನ ತಂದೆ ಯವರನ್ನು ಮದರಾಸಿಗೆ ವರ್ಗ ಮಾಡಿದರು. ಹಾಗಾಗಿ ಬಾಲ್ಯದ ದಿನಗಳನ್ನು ಕಳೆದ ತಂಜಾವೂರನ್ನು ಬಿಡಬೇಕಾಯಿತು. ಮದರಾಸಿನಲ್ಲಿ ಮುಂದಿನ ಆರೂವರೆ ವರುಷಗಳನ್ನು ಕಳೆದೆವು.ಮೈಲಾಪುರದಲ್ಲಿ ನಮ್ಮ ವಸತಿ. ಪಿ.ಎಸ್. ಹೈಸ್ಕೂಲ್ ಎಂಬ ಪ್ರಸಿದ್ಧ ಶಾಲೆಗೆ ಸೇರಿದೆವು. ಅಣ್ಣ ಐದನೇ ಫಾಮರ್ (ಹತ್ತನೇ ತರಗತಿ) ಮತ್ತು ನಾನು ಮೂರನೇ ಫಾಮರ್ (ಎಂಟನೇ ತರಗತಿ). ನಾನು ಹತ್ತರೊಟ್ಟಿಗೆ ಹನ್ನೊಂದು ಎಂಬ ಬಾಲಕನಾಗಿದ್ದರೂ ಸಣ್ಣಣ್ಣ ಅವನ ಒಳ್ಳೆಯ ಗುಣಗಳಿಂದಾಗಿ ತರಗತಿಯ ಮಕ್ಕಳಲ್ಲಿ ಪ್ರಮುಖನಾಗಿ ಕಾಣಿಸಿಕೊಳ್ಳುತ್ತಿದ್ದ.ಒಮ್ಮೆ ನಾನು ಮಕ್ಕಳ ಗುಂಪಿನೊಂದಿಗೆ ನಡೆಯುತ್ತ ಕೆಲವರನ್ನು ಹಿಂದಕ್ಕೆ ಹಾಕಿ ಮುಂದೆ ನಡೆಯಲು ಪ್ರಯತ್ನಿಸಿದಾಗ ಒಬ್ಬ ಹುಡುಗ ‘ಡಬ್ಬಾ’ ಎಂದು ಹೇಳುವುದು ಕೇಳಿಸಿತು. ಡಬ್ಬಾ ಎಂದರೆ ಕೆಟ್ಟ ಶಬ್ದ. ಅದರ ಅರ್ಥ ನನಗೆ ಆಗ ಗೊತ್ತಿರಲಿಲ್ಲ. ಕೆಟ್ಟ ಶಬ್ದ ಎಂದಷ್ಟೇ ಗೊತ್ತು. ಅವನು ನನ್ನನ್ನೇ ಉದ್ದೇಶಿಸಿ ಹಾಗೆ ಹೇಳಿದ್ದೆಂದು ಭಾವಿಸಿ ನಾನು ಕೋಪಗೊಂಡೆ. ಸಣ್ಣಣ್ಣ ನನ್ನ ಹಿಂದಿನಿಂದ ಬರುತ್ತಿದ್ದ. ಅವನೊಂದಿಗೆ ದೂರು ಹೇಳಿದೆ. ಸಣ್ಣಣ್ಣ ನೇರವಾಗಿ ಆ ಹುಡುಗನ ಹತ್ತಿರ ಹೋಗಿ ‘ನೀನು ಏನು ಹೇಳಿದ್ದು ಇವನಿಗೆ’ ಎಂದು ವಿಚಾರಿಸಿದ. ಅವನಿಗೆ ಹೇಗೆ ಉತ್ತರಿಸುವುದೆಂದು ಗೊತ್ತಾಗಲಿಲ್ಲ. ತಾನು ಏನು ಹೇಳಿದ್ದೆಂದು ಅವನಿಗೂ ನೆನಪಿಲ್ಲ. ಆದರೆ ‘ಹಾಗೆ ಹೇಳಿದರೆ ನೀನೇನು ಮಾಡುವೆ?’ ಎಂದು ಆತ ಎದುರಾಡಿದ. ಅಲ್ಲೇ ಮಾರ್ಗದ ಮಧ್ಯೆ ಅವರಿಬ್ಬರಿಗೂ ಹೊಕೈಯಾಯಿತು. ಆಗ ಬೇರೆಯವರು ಬಂದು ಬಿಡಿಸಿದರು. ಕೆಲವು ದಿನಗಳ ಬಳಿಕ ಅವರಿಬ್ಬರೂ ಸ್ನೇಹಿತರಾದರು. ಇಬ್ಬರಲ್ಲೂ ದ್ವೇಷ ಉಳಿಯಲಿಲ್ಲ.ಹೈಸ್ಕೂಲ್ ಮುಗಿಸಿ ನನ್ನ ಅಣ್ಣ ಸುಬ್ಬರಾವ್ ಪಚ್ಚಪ್ಪಾಸ್ ಕಾಲೇಜಿಗೆ ಸೇರಿ ಅಲ್ಲಿ ಎರಡು ವರುಷ ಕಲಿತ. ಮುಂದೆ ಕೀಲ್ಪಾರ್ಕ್ ವೈದ್ಯಕೀಯ ಸ್ಕೂಲಿಗೆ ಸೇರಿದ. ದೊಡ್ಡಣ್ಣ ತಿಮ್ಮಪ್ಪಯ್ಯ ಗಳಿಸಿದಷ್ಟು ಉತ್ತಮ ಅಂಕ ಇವನು ಗಳಿಸಲಿಲ್ಲ. ಆದ್ದರಿಂದ ಇವನಿಗೆ ಮೆಡಿಕಲ್ ಕಾಲೇಜಿನಲ್ಲಿ ಸೀಟು ಸಿಗಲಿಲ್ಲ. ಹಾಗಾಗಿ ಎಲ್.ಐ.ಎಂ. ಕಲಿಯಲು ಮುಂದಾದ.ಆ ಸಮಯದಲ್ಲಿ ಆತ ತಾಯಿಗೆ ಮನೆ ಕೆಲಸದಲ್ಲಿ ಸಹಕರಿಸುತ್ತಿದ್ದ. ತರಕಾರಿ ತರುವುದು, ಜೀನಸು ತರುವುದು, ದೇವಸ್ಥಾನಕ್ಕೆ ಹೋಗಿ ಪೂಜೆ ಮಾಡಿಸುವುದು… ಇತ್ಯಾದಿ. ನಮ್ಮ ಮನೆಯಲ್ಲಿ ಅಡುಗೆ ಕೆಲಸಕ್ಕೆ ಬೇರೆ ಜನರಿದ್ದರು. ಹಾಗಾಗಿ ಮನೆಯಲ್ಲಿ ಹೆಚ್ಚು ಕೆಲಸವಿರುತ್ತಿರಲಿಲ್ಲ. ಆದರೆ ನಾನು ಯಾವ ಕೆಲಸಕ್ಕೂ ಸಿಕ್ಕುತ್ತಿರಲಿಲ್ಲ. ‘ಉಪಕಾರಗೇಡಿ’ ಎಂಬ ಬಿರುದು ಗಳಿಸಿದ್ದೆ! ನಾವು ವರ್ಷಂಪ್ರತಿ ಊರಿಗೆ ಬೇಸಿಗೆ ರಜೆಯಲ್ಲಿ ಹೋಗಿ ಬರುತ್ತಿದ್ದೆವು. ಬರುವಾಗ ಸೆಂಟ್ರಲ್ ಸ್ಟೇಷನ್‌ನಲ್ಲಿ ಬೆಳಿಗ್ಗೆ ರೈಲಿನಿಂದಿಳಿದು ಕಾರಿನಲ್ಲಿ ಮನೆಗೆ ಬಂದು ಉಪಾಹಾರ ಮಾಡುತ್ತಿದ್ದೆವು. ಆದರೆ ಸಣ್ಣಣ್ಣನಿಗೆ ಮಾತ್ರ ಸಾಮಾನನ್ನೆಲ್ಲ ಎತ್ತಿನ ಗಾಡಿಯಲ್ಲಿ ತುಂಬಿ ಗಾಡಿಯಲ್ಲೇ ಕುಳಿತು ಮೈಲಾಪುರಕ್ಕೆ ಬರುವ ಕೆಲಸ. ಹಾಗಾಗಿ ಅವನು ಮನೆಗೆ ಬಂದು ಉಪಾಹಾರ ಮಾಡುವಾಗ ಸುಮಾರು ಮಧ್ಯಾಹ್ನ ಗಂಟೆ ಹನ್ನೆರಡಾಗುತ್ತಿತ್ತು.ಹೀಗಿರುವಾಗ ಒಮ್ಮೆ ತಾಯಿ ನನಗೆ ‘ದೇವಸ್ಥಾನಕ್ಕೆ ಹಣ್ಣುಕಾಯಿ ಮಾಡಲು ನೀನು ಹೋಗಬಾರದೇ? ಅವನು ಎಷ್ಟು ಸಲ ಹೋಗುತ್ತಾನೆ?’ ಎಂದರು. ನಾನು ಇದನ್ನು ಸಣ್ಣಣ್ಣನಿಗೆ ಹೇಳಿದಾಗ, ‘ಭಕ್ತಿಯಿಂದ ಯಾರು ಅಲ್ಲಿಗೆ ಹೋಗುತ್ತಾರೆ? ನಾನು ಅಲ್ಲಿಗೆ ಬರುವವರನ್ನು ನೋಡಲು ಹೋಗುವುದು’ ಎಂದ.ತಂದೆಯವರು ತಾನು ಶಾಲೆಗೆ ಹೋಗಲು ಬಳಸುತ್ತಿದ್ದ ಸೈಕಲನ್ನು ಸಣ್ಣಣ್ಣನಿಗೆ ಕೊಟ್ಟಿದ್ದರು. ಪ್ರತೀದಿನ ಸಂಜೆ ನಾನು ಫುಟ್‌ಬಾಲ್ ಮತ್ತು ಅವನು ಕ್ರಿಕೆಟ್ ಆಡುತ್ತಿದ್ದೆವು.ಮದರಾಸಿನಲ್ಲಿ ನನಗೂ ಅವನಿಗೂ ಓದಲು ಒಂದೇ ಕೋಣೆ. ಕೆಲವು ಸಲ ಜಗಳವಾಗಿ ನಮ್ಮೊಳಗೆ ಜಟಾಪಟಿ ಆಗುತ್ತಿತ್ತು. ನನಗೆ ಕೆಲವೊಮ್ಮೆ ಹಿಂದಿನಿಂದ ತಿವಿಯುವುದು, ಗುದ್ದುವುದು.. ಇಂತಹ ತಂಟೆಗಳನ್ನು ನನ್ನ ತಂಗಿಯರು ಮಾಡುತ್ತಿದ್ದರು. ನನ್ನ ಸಹಾಯಕ್ಕೆ ಯಾರೂ ಬರುತ್ತಿರಲಿಲ್ಲ. ಎಲ್ಲರೂ ಅವನ ಸಹಾಯಕರೇ. ಇದು ಸಾಲದೆಂಬಂತೆ ಸಂಜೆ ತಂದೆಯವರು ಬಂದಾಗ ಅವರಿಗೆ ದೂರು ಹೇಳಿ ನನಗೆ ಬೆಲ್ಟಿನಿಂದ ಏಟು ಸಿಗುವಂತೆ ಮಾಡುತ್ತಿದ್ದರು. ನಮ್ಮ ಮನೆಯಲ್ಲಿ ತಂದೆಯವರ ಕೈಯಿಂದ ಬೆಲ್ಟಿನಿಂದ ಏಟು ತಿಂದವನು ನಾನೊಬ್ಬನೇ.
ತಂದೆಯವರ ನಿಧನಾನಂತರ
ಮದರಾಸಿನಲ್ಲಿದ್ದಾಗ ತಂದೆಯವರು (೧೯೩೯ ನವೆಂಬರ್ ೬ರಂದು) ತೀರಿಕೊಂಡರು. ತಾಯಿ ನಮಗೆ ಬಿಡಾರ ಮಾಡಿಕೊಟ್ಟು ಊರಿಗೆ ಮರಳಿದರು. ತಂದೆಯ ಕೆಲವು ಆಪ್ತರು ಹೋಗುವುದು ಬೇಡ, ಮಕ್ಕಳ ವಿದ್ಯಾಭ್ಯಾಸ ಹಾಳಾಗುತ್ತದೆ ಎಂದರೂ ಕೇಳದೆ ಅಮ್ಮ ಅಡ್ಡೂರಿಗೆ ಹೊರಟುಹೋದಳು. ಆಗ ದೊಡ್ಡಣ್ಣ ಎಂಬಿಬಿಎಸ್ ಕೊನೆಯ ವರುಷದಲ್ಲಿ ಕಲಿಯುತ್ತಿದ್ದ. ಇನ್ನು ಒಂದು ವರುಷ ಓದಿ ಹೌಸ್ ಸರ್ಜನ್ ಮುಗಿಸಿದರೆ ಆತನ ವಿದ್ಯಾಭ್ಯಾಸ ಮುಗಿಯಲಿತ್ತು. ನಾನು ಎಫ್.ಎ.ಯಲ್ಲಿ ಓದುತ್ತಿದ್ದೆ. ಸಣ್ಣಣ್ಣ ಎಲ್.ಐ.ಎಂ. ಓದುತ್ತಿದ್ದ. ನಾನು ಮತ್ತು ದೊಡ್ಡಣ್ಣ ಒಂದು ರೂಂ ಮಾಡಿ ವಿದ್ಯಾಭ್ಯಾಸ ಮುಂದುವರಿಸಿದೆವು. ಸಣ್ಣಣ್ಣ ಅವನ ಕಾಲೇಜಿನ ಸಹಪಾಠಿಗಳೊಂದಿಗೆ ಇರುತ್ತಿದ್ದ.ನಮಗೆ ಖರ್ಚಿಗೆ ತಿಂಗಳಿಗೆ ಇಪ್ಪತ್ತೈದು ರೂಪಾಯಿ ಸಿಗುತ್ತಿತ್ತು. ಸಣ್ಣಣ್ಣ ಕಾಲೇಜು ದಿನಗಳಲ್ಲಿ ದುಂದುವೆಚ್ಚ ಮಾಡದೆ ಮಿತವ್ಯಯದಲ್ಲಿ ಜೀವನ ನಡೆಸುತ್ತಿದ್ದ. ೧೯೪೦ರ ಮಾರ್ಚ್‌ನಲ್ಲಿ ನಾನು ಮಂಗಳೂರಿಗೆ ಬಂದೆ. ನನ್ನ ತಮ್ಮ ಊರಿಗೆ ಬಂದು ಮಂಗಳೂರಿನಲ್ಲಿ ಕಲಿಯಲು ಶುರು ಮಾಡಿದ. ದೊಡ್ಡಣ್ಣನ ವಿದ್ಯಾಭ್ಯಾಸ ಮುಗಿದಿತ್ತು. ಇನ್ನು ಕ್ಲಿನಿಕ್ ತೆರೆಯಲು ತಾನು ತಂದೆಯವರ ಉಳಿತಾಯದ ಹಣ ಖರ್ಚು ಮಾಡಿದರೆ ಸೋದರ ಸೋದರಿಯರ ವಿದ್ಯಾಭ್ಯಾಸಕ್ಕೆ ತೊಂದರೆಯಾದೀತೆಂದು ಆತ ಸೈನ್ಯಕ್ಕೆ ಸೇರಿದ.ತಂದೆಯವರ ನಿವೃತ್ತಿ ವೇತನ ಮತ್ತು ಇತರ ಅಲ್ಪಸ್ವಲ್ಪ ಉಳಿತಾಯದ ಹಣವನ್ನು ಅಮ್ಮ ಬ್ಯಾಂಕಿಗೆ ಹಾಕುತ್ತಿರಲಿಲ್ಲ. ಅವರು ಅದರಿಂದ ಕೃಷಿಭೂಮಿ ಖರೀದಿಸಿ ಗೇಣಿ ವಸೂಲಿ ಮಾಡಿ ಬದುಕಬೇಕೆಂದು ನಿಶ್ಚಯಿಸಿದ್ದರು. ಇದಕ್ಕೆ ಸಣ್ಣಣ್ಣನ ಬೆಂಬಲವಿತ್ತು. ಇದರಿಂದಾಗಿ ನಮ್ಮ ಒಟ್ಟು ಉತ್ಪತ್ತಿ ಸುಮಾರು ೪೫೦ ಮುಡಿ ಅಕ್ಕಿ ಗೇಣಿ ಬರುವಷ್ಟಾಯಿತು. ಹಿಂದೆ ಅದು ೧೫೦ ಅಕ್ಕಿ ಮುಡಿಗಳಾಗಿತ್ತು. ಈ ಹಣದಿಂದ ನನ್ನ ತಾಯಿ ಮನೆ ಖರ್ಚನ್ನು, ಮಕ್ಕಳ ವಿದ್ಯಾಭ್ಯಾಸವನ್ನು ನಿಭಾಯಿಸಲು ಸಾಧ್ಯವಾಯಿತು.ಮದರಾಸಿನಲ್ಲಿ ಅವನಿಗೆ ರಾಜಕೀಯದ ಗಂಧಗಾಳಿ ಇರಲಿಲ್ಲ. ಆಗ ಎರಡನೇ ಮಹಾಯುದ್ಧ ಶುರುವಾಗಿತ್ತು. ಚಳುವಳಿ ಜೋರಾಗಿತ್ತು. ಆದರೆ ಅವನು ಅದೆಲ್ಲದರಿಂದ ದೂರವಾಗಿದ್ದ.
ರಾಜಕೀಯದ ಅಲೆಗಳಲ್ಲಿ
ಇತ್ತ ಮಂಗಳೂರಿನಲ್ಲಿ ಬೀಸುತ್ತಿದ್ದ ರಾಜಕೀಯದ ಅಲೆಯಿಂದಾಗಿ ನಾನು ಇರುತ್ತಿದ್ದ ಹಾಸ್ಟೆಲ್‌ನಲ್ಲಿ ರಾಜಕೀಯ ಚಟುವಟಿಕೆ ಜೋರಾಯಿತು. ನಾನು ಇದನ್ನು ಸೇರಿಕೊಂಡೆ. ಕಮ್ಯೂನಿಸ್ಟ್ ಸಿದ್ಧಾಂತಗಳು ಮತ್ತು ಅದರಿಂದ ಪ್ರೇರಿತವಾದ ಕಾರ್ಯಗಳಲ್ಲಿ ನಾನು ಕಟ್ಟುಬಿದ್ದೆ.ಒಮ್ಮೆ ಸಣ್ಣಣ್ಣ ಮಂಗಳೂರಿಗೆ ಬಂದಿದ್ದಾಗ ನನ್ನ ಹಾಸ್ಟೆಲ್ ರೂಂನಲ್ಲಿ ತಂಗಿದ್ದ. ರಾತ್ರಿಯಿಡೀ ನನ್ನ ರಾಜಕೀಯ ಜೀವನದ ಬಗ್ಗೆ ಚರ್ಚಿಸಿದ್ದ. ಬೆಳಿಗ್ಗೆ ಅವನೊಂದಿಗೆ ರೈಲ್ವೇ ನಿಲ್ದಾಣಕ್ಕೆ ನಾನೂ ಹೊರಟೆ. ಹೋಗುತ್ತಿದ್ದಾಗ ಕಮ್ಯೂನಿಸ್ಟ್ ಪತ್ರಿಕೆಯೊಂದನ್ನು ಕೊಂಡು ಕೊಳ್ಳಲು ವಿನಂತಿಸಿದೆ. ರಾಜಕೀಯದ ಅರಿವಿಲ್ಲದ ಅವನು ನಿರಾಕರಿಸಿದ. ಇದರಿಂದಾಗಿ ನನಗೆ ಬೇಸರವಾಗಿತ್ತು.ರೈಲ್ವೇನಿಲ್ದಾಣ ಸಮೀಪಿಸುತ್ತಿದ್ದಂತೆ ಆತನ ಚಪ್ಪಲಿಯ ಬಾರ್ ಕಡಿಯಿತು. ಚಪ್ಪಲಿ ಹಾಕಿಕೊಂಡು ಹೋಗುವ ಸ್ಥಿತಿಯಲ್ಲಿರಲಿಲ್ಲ. ಕೈಯಲ್ಲಿ ಹಿಡಿದುಕೊಂಡು ಹೋಗಬೇಕಾಗಿತ್ತು. ಆಗ ಅವನಿಗೆ ನನ್ನ ಪತ್ರಿಕೆ ನೆನಪಾಗಿ ‘ಒಂದು ಪೇಪರ್ ಕೊಡು’ ಎಂದು ಕೇಳಿದ. ನಾನು ಕೊಡುವುದಿಲ್ಲವೆಂದು ಹೇಳಿದೆ. ‘ಹಣ ಕೊಡುತ್ತೇನೆ, ಕೊಡು’ ಎಂದು ಒತ್ತಾಯಿಸಿದ. ನೀನು ಎಷ್ಟೇ ಹಣ ಕೊಟ್ಟರೂ ನಿನಗೆ ಕೊಡುವುದಿಲ್ಲ ಎಂದು ನಾನು ಪಟ್ಟು ಹಿಡಿದೆ. ಇದರಿಂದಾಗಿ ನನ್ನ ಪಕ್ಷನಿಷ್ಠೆಯ ಕುರಿತು ಆತನಿಗೆ ತಿಳಿದಿರಬೇಕು. ಮತ್ತೆ ಆತ ಒತ್ತಾಯಿಸಲಿಲ್ಲ. ಅದಾದ ಬಳಿಕ ತಾಯಿಯ ಬಳಿ ಹೇಳಿ ನನ್ನನ್ನು ತಿದ್ದಲು ಅವನು ಪ್ರಯತ್ನಿಸುತ್ತಿದ್ದ.ಪಕ್ಷದ ಮೇಲಿನ ನಿರ್ಬಂಧ ತೆಗೆಯಲಾಯಿತು. ಕಮ್ಯೂನಿಸ್ಟ್ ಪಕ್ಷದ ಕೆಲಸ ಚುರುಕಿನಿಂದ ಆರಂಭವಾಯಿತು. ಪಕ್ಷಕ್ಕೆ ಬೇಕಾದ ಅರ್ಥಿಕ ಮೂಲಕ್ಕಾಗಿ ಪಕ್ಷದ ನಿಧಿಯೊಂದನ್ನು ರೂಪಿಸಲಾಯಿತು. ಹಲವು ಅಭಿಮಾನಿಗಳು, ಪ್ರೋತ್ಸಾಹಕರು, ಪಕ್ಷ ಕಾರ್ಯಕರ್ತರು ಸಾಧ್ಯವಾದಷ್ಟು ನೆರವಾದರು. ರಾಜೇಶ್ವರ ರಾಯರು ಅವರ ಪೂರ್ಣ ಆಸ್ತಿ ಮಾರಿ, ಅವರ ಹೆಂಡತಿಗೆ ಜೀವನಕ್ಕಾಗಿ ಆರು ಎಮ್ಮೆ ತೆಗೆದುಕೊಟ್ಟು ಉಳಿದೆಲ್ಲಾ ಸಂಪತ್ತನ್ನು ಪಕ್ಷಕ್ಕೆ ಧಾರೆಯೆರೆದರು.ಈ ವಿಚಾರ ನನಗೆ ಸ್ಫೂರ್ತಿ ನೀಡಿತು. ನನ್ನಲ್ಲಿ ಹಣ ಎಲ್ಲಿಂದ? ನಮ್ಮ ಕುಟುಂಬದ ಆಸ್ತಿ ಇದೆ. ಹಾಗಾಗಿ ಅಮ್ಮನ ಹತ್ತಿರ ನನ್ನ ಪಾಲಿನ ಬಾಬ್ತು ಕೇವಲ ಮೂರು ಸಾವಿರ ಕೇಳಿದೆ. ನನ್ನೆಲ್ಲಾ ಹಕ್ಕನ್ನು ನಿಮಗೆ ಬರೆದುಕೊಡುತ್ತೇನೆ ಎಂದಿದ್ದೆ. ಅಮ್ಮ ‘ಆಗುವುದಿಲ್ಲ’ ಎಂದರು.
ರಾಜಕೀಯಕ್ಕೆ ಧುಮುಕಿದ ಸಣ್ಣಣ್ಣ
ರಾಜಕೀಯದ ಗಂಧಗಾಳಿಯೂ ಇಲ್ಲದ, ಅದರ ಮೇಲೆ ಆಸ್ಥೆಯೂ ಇಲ್ಲದ ಸುಬ್ಬರಾವ್ ಏಕಾಏಕಿ ರಾಜಕೀಯ ರಂಗಕ್ಕೆ ಧುಮುಕಿದ. ೧೯೪೨ರ ಚಳುವಳಿ ಅವನ ಮೇಲೆ ಯಾವುದೇ ಪ್ರಭಾವ ಬೀರಿರಲಿಲ್ಲ. ೧೯೪೩ರಲ್ಲಿ ಗಾಂದೀಜಿ ಉಪವಾಸ ಸತ್ಯಾಗ್ರಹ ಪ್ರಾರಂಬಿಸಿದಾಗ ಅವನ ಕಾಲೇಜಿನ ಹಾಗೂ ಮದ್ರಾಸಿನ ಕಾಲೇಜುಗಳ ವಿದ್ಯಾರ್ಥಿ ಸಮುದಾಯ ಸತ್ಯಾಗ್ರಹಕ್ಕೆ ಇಳಿಯಿತು. ಗಾಂದೀಜಿಯವರ ಬಿಡುಗಡೆಗೆ ಒತ್ತಾಯಿಸಿ ತಂಡ ತಂಡವಾಗಿ ಸತ್ಯಾಗ್ರಹ ಮಾಡಬೇಕೆಂದು ಅವರು ನಿರ್ಣಯಿಸಿದ್ದರು. ಒಂದೆರಡು ತಂಡಗಳವರು ಬಂದಿತರಾಗಿ ಸತ್ಯಾಗ್ರಹ ಮುಂದುವರಿಸಲು ಸ್ವಯಂಸೇವಕರ ಕೊರತೆ ಕಂಡಾಗ ಸಣ್ಣಣ್ಣನಿಗೆ ಸಿಟ್ಟು ಬಂತು. ಅವನೂ ಸತ್ಯಾಗ್ರಹಕ್ಕೆ ಧುಮುಕಿದ. ಹಲವರೊಂದಿಗೆ ಅಣ್ಣನೂ ಬಂಧನಕ್ಕೊಳಗಾದನು. ಅವನನ್ನು ಅಲಿಪುರಂ ಜೈಲಿಗೆ ಒಯ್ಯಲಾಯಿತು.ಅವನು ಅಲ್ಲಿದ್ದಾಗ ಒಂದು ಸ್ವಾರಸ್ಯ ನಡೆಯಿತು. ಅಲಿಪುರಂ ಜೈಲಿನಲ್ಲಿ ಸಾವಿರಾರು ರಾಜಕೀಯ ಕೈದಿಗಳಿಗೆ ಬೆಳಿಗ್ಗೆ ಸುಮಾರು ಒಂಬತ್ತು ಗಂಟೆಗೆ ಜೈಲಿನ ಆವರಣ ದೊಳಗಿನ ಕಂಪೌಂಡ್‌ನಲ್ಲಿ ಅಡ್ಡಾಡಲು ಅವರವರ ಕೋಣೆಗಳಿಂದ ಹೊರಬಿಡುತ್ತಿದ್ದರು. ಆ ಸಮಯದಲ್ಲೇ ಸ್ನಾನ ಮಾಡಬೇಕಿತ್ತು. ಎಲ್ಲರೂ ನಳ್ಳಿಯ ಹತ್ತಿರ ಜಮಾಯಿಸಿದ್ದರು. ಕೆಲವರಿಗೆ ಸ್ನಾನ ಮಾಡಲು ಸಾಧ್ಯವಾಗುತ್ತಿರಲಿಲ್ಲ. ಹೀಗಿರುವಾಗ ಒಂದು ದಿನ ಎಲ್ಲರನ್ನೂ ಹೊರಗೆ ಬಿಟ್ಟಾಗ ಯಾರೂ ನಳ್ಳಿಯ ಹತ್ತಿರ ಜಮಾಯಿಸದಿದ್ದುದನ್ನು ಕಂಡು ಅಣ್ಣನಿಗೆ ಕುತೂಹಲ ವಾಯಿತು. ಕೂಡಲೇ ಬೈರಾಸ್ ಹಿಡಿದುಕೊಂಡು ನಳ್ಳಿಯ ಹತ್ತಿರ ಹೋಗಿ ಸ್ನಾನ ಮಾಡುವಾಗ ಶುರುವಾಯಿತು – ಧೂಳಿನ ಸುಂಟರಗಾಳಿ. (ಅದು ಬಳ್ಳಾರಿ ಜಿಲ್ಲೆಯ ವಾತಾವರಣದಲ್ಲಿ ಉಂಟಾಗುವ ವೈಪರೀತ್ಯ). ಆಗ ಆಗಸದಲ್ಲಿ ಮೋಡ ಕವಿದಿತ್ತು. ಅವನ ಮೈಯೆಲ್ಲಾ ಧೂಳು ಮೆತ್ತಿಕೊಂಡಿತು. ಇತರರು ಯಾಕೆ ಸ್ನಾನಕ್ಕೆ ಹೋಗಲಿಲ್ಲವೆಂಬುದು ಆಗ ಆತನಿಗೆ ತಿಳಿಯಿತು.ಮೂರು ತಿಂಗಳುಗಳ ಕಠಿಣ ಶಿೆಯ ನಂತರ ಅವನ ಬಿಡುಗಡೆಯಾಯಿತು. ಕೂಡಲೇ ಅವನು ಅಡ್ಡೂರಿಗೆ ಬಂದ. ಅದನ್ನು ತಿಳಿದು ನಾನೂ ಅಡ್ಡೂರಿಗೆ ಧಾವಿಸಿದೆ.ನನಗೂ ಅವನಿಗೂ ಬಿಸಿಬಿಸಿ ವಾದ ನಡೆಯಿತು. ಅವನು ನಮ್ಮ ಕಮ್ಯೂನಿಸ್ಟ್ ಪಕ್ಷವನ್ನು ಜರೆದ. ನೀವು ದ್ರೋಹಿಗಳೆಂದು ಹೀಗಳೆದ. ನಾನೂ ಸುಮ್ಮನಿರಲಿಲ್ಲ. ಹೊರಗಿನಿಂದ ನೋಡುವವರಿಗೆ ನಾವು ಬಡಿದಾಡಿಕೊಂಡಂತೆ ಭಾಸವಾಗುತ್ತಿತ್ತು. ಹೀಗೆ ಮಾತನಾಡುವಾಗ ನನ್ನ ಅಮ್ಮ ‘ನೀನು ಇವನಿಗೆ ಸ್ವಲ್ಪ ಬುದ್ಧಿ ಹೇಳು ಸುಬ್ಬರಾವ್. ಅವನಿನ್ನೂ ಸಂಪಾದನೆಯ ದಾರಿಯಲ್ಲಿ ಹೋಗುವಂತೆ ಕಾಣುವುದಿಲ್ಲ. ಅವನಿಗೆ ಹಣ ಕೊಡಲು ನನ್ನಿಂದ ಸಾಧ್ಯವಿಲ್ಲ. ಗೇಣಿಯೂ ಸರಿಯಾಗಿ ಬರುತ್ತಿಲ್ಲ’ ಎಂದು ಒಗ್ಗರಣೆ ಹಾಕುತ್ತಿದ್ದಳು. ‘ಗೇಣಿ ಯಾಕೆ ಬರುವುದಿಲ್ಲ?’ ಎಂದು ಅಣ್ಣ ಕೇಳಿದ. ‘ಅವರಿಗೆ ಹೊಟ್ಟೆತುಂಬ ಊಟ ಮಾಡಬೇಕು’ ಎಂದರು ಅಮ್ಮ. ಅದನ್ನು ಕೇಳಿ ನನಗೂ ಆಶ್ಚರ್ಯವಾಯಿತು. ‘ಹೊಟ್ಟೆತುಂಬ ತಿಂದರೆ ಗೇಣಿ ಕೊಡುವುದು ಕಷ್ಟವೇ?’ ಎಂದು ಕೇಳಿದೆ. ಅಮ್ಮ ಸತ್ಯವಾದುದನ್ನೇ ಹೇಳಿದ್ದಳು, ‘ಸಮಾ ಊಟ ಮಾಡಿದರೆ ಗೇಣಿ ಹೇಗೆ ಕೊಡಲಿಕ್ಕಾಗುತ್ತದೆ?’ ಎಂದು. ನಾನು ಕಮ್ಯೂನಿಸ್ಟ್ ಸಿದ್ಧಾಂತವನ್ನು ಒಪ್ಪಿದವನಾದ್ದರಿಂದ ಅದನ್ನು ಕೇಳಿ ಸುಮ್ಮನಾದೆ. ನನ್ನ ಮುಖ ನೋಡಿ ಅಣ್ಣನೂ ಚಿಂತಿಸತೊಡಗಿದ. ಆಗಿನ ಸಮಾಜದ ಆಗುಹೋಗುಗಳು ಮತ್ತು ಕಷ್ಟಸುಖಗಳು ಅದೇ ಮೊದಲ ಬಾರಿಗೆ ಅವನಿಗೆ ಮನವರಿಕೆಯಾದಂತಿತ್ತು.
ಮಂಜೇಶ್ವರದಲ್ಲಿ ವೃತ್ತಿ ಆರಂಭ
ಮುಂದೆ ಅಣ್ಣ ಮಂಜೇಶ್ವರದಲ್ಲಿ ಡಿಸೆಂಬರ್ ೧೯೪೩ರಲ್ಲಿ ಕ್ಲಿನಿಕ್ ತೆರೆದು ವೈದ್ಯಕೀಯ ಸೇವೆ ಮುಂದುವರಿಸಿದ. ನಾವು ಒಟ್ಟು ಸೇರಿದಾಗ ಮೊದಲಿನಂತೆ ಚರ್ಚೆ ಆಗುತ್ತಿತ್ತು. ಆಗ ನೆಹರೂ ಮೈದಾನದ ಅಂಚಿನಲ್ಲಿದ್ದ ಪಕ್ಷದ ಕಚೇರಿಯಲ್ಲಿ ಹೆಚ್ಚು ಸಮಯವಿರುತ್ತಿದ್ದೆ. ಮುಖ್ಯವಾಗಿ ಅಲ್ಲಿ ಶಾಂತಾರಾಂ ಪೈ, ಬಿ.ವಿ. ಕಕ್ಕಿಲ್ಲಾಯರು ಇರುತ್ತಿದ್ದರು. ಅಣ್ಣನಿಗೆ ಅವರೊಂದಿಗೂ ಸಂಪರ್ಕವಾಯಿತು. ಅಣ್ಣನು ಆಗಾಗ್ಗೆ ಬಂದಾಗ ರಾಜಕೀಯ ಕುರಿತು ಬಿಸಿಬಿಸಿ ವಿಚಾರ ವಿನಿಮಯವಾಗುತ್ತಿತ್ತು.ಮಂಜೇಶ್ವರದಲ್ಲಿ ಸಣ್ಣಣ್ಣ ಕ್ರಿಕೆಟ್ ಮುಂತಾದ ಕ್ರೀಡೆಗಳಲ್ಲಿ, ಸಾಂಸ್ಕೃತಿಕ ಕಾರ್ಯಕ್ರಮಗಳಲ್ಲಿ ಪಾಲ್ಗೊಂಡು ಯುವಕರಿಗೆಲ್ಲಾ ಮುಂದಾಳಾಗಿದ್ದನು. ಕಾಂಗ್ರೆಸ್ಸಿನ ಕಾರ್ಯಕ್ರಮಗಳಲ್ಲಿ ಭಾಗವಹಿಸುತ್ತಿದ್ದನು. ಮಂಗಳೂರಿನಲ್ಲಿ ಸನ್ಯಾಸಿಗುಡ್ಡೆಯಲ್ಲಿ ನಮ್ಮ ಬಿಡಾರ ಇತ್ತು. ೧೯೪೬ರ ನಂತರ ಅಮ್ಮ ಅಡ್ಡೂರಿಗೆ ಹೋಗಿ ನೆಲೆಸಿದಳು. ಹಾಗಾಗಿ ನಾವು (ನಾನು ಮತ್ತು ಪಕ್ಷದ ಸದಸ್ಯರು) ಅಲ್ಲೇ ಸಣ್ಣ ಮನೆಯೊಂದಕ್ಕೆ ಬಿಡಾರ ಬದಲಿಸಿದ್ದೆವು. ಹೊಳ್ಳರು, ಕಕ್ಕಿಲ್ಲಾಯರು, ಶಾಂತಾರಾಂ ಅಲ್ಲದೆ ಹಲವು ಪಕ್ಷದ ಮುಖಂಡರು ಆಗಾಗ್ಗೆ ಅಲ್ಲಿಗೆ ಬರುತ್ತಿದ್ದರು. ಅಣ್ಣನೂ ಬರುತ್ತಿದ್ದ. ಹಾಗಾಗಿ ಅಣ್ಣನಿಗೆ ಅವರೆಲ್ಲರ ಪರಿಚಯವಾಗಿತ್ತು.ಆಗ ಕಮ್ಯೂನಿಸ್ಟ್ ಪಕ್ಷದ ಧೋರಣೆ ಗಡುಸಾಗಿತ್ತು. ಎರಡನೇ ಮಹಾಯುದ್ಧ ಮುಗಿದಾಗ ಸೋವಿಯತ್ ರಷ್ಯಾ ಅಜೇಯವಾಗಿ ಉಳಿದು, ಅದು ನಾಶವಾಗುವುದೆಂದು ನಂಬಿದ್ದ ಸಾಮ್ರಾಜ್ಯಶಾಹಿ ಜಗತ್ತಿಗೆ ನಿರಾಶೆಯಾಯಿತು. ಸೋವಿಯತ್ ರಷ್ಯದ ಸ್ಫೂರ್ತಿಯಿಂದ ಜಗತ್ತಿನಾದ್ಯಂತ ಕಾರ್ಮಿಕರ ಮತ್ತು ವಸಾಹತು ಜನರ ಹೋರಾಟ ಹುರುಪುಗೊಂಡಿತು. ಭಾರತದಲ್ಲಿ ಹೋರಾಟ ಚುರುಕಾಯಿತು. ಇದರಲ್ಲಿ ಕಮ್ಯೂನಿಸ್ಟ್ ಪಕ್ಷವು ಮುಂಚೂಣಿಯಲ್ಲಿತ್ತು. ಹಲವರು ಹೋರಾಟಗಳಲ್ಲಿ ನೇತೃತ್ವ ವಹಿಸಿದರು. ನಾವಿಕರ ಬಂಡಾಯ, ಅಂಚೆ ಮುಷ್ಕರ, ಐ.ಎನ್.ಐ. ಕೈದಿಗಳ ಬಿಡುಗಡೆ ಮುಂತಾದ ಹೋರಾಟಗಳು ಸಾಮ್ರಾಜ್ಯಶಾಹಿ, ಬಂಡವಾಳಶಾಹಿ ನಾಯಕರಿಗೂ ಚಳಿ ಹುಟ್ಟಿಸಿತು. ಕಾಂಗ್ರೆಸ್ ಸರಕಾರವು ಕಮ್ಯೂನಿಸ್ಟರ ಹುಟ್ಟಡಗಿಸುವ ಛಲ ಕೈಗೊಂಡಿತ್ತು. ಕೆಲವರನ್ನು ಜೈಲಿಗೆ ಹಾಕುವ ಕಾರ್ಯ ಭರದಿಂದ ಸಾಗುತ್ತಿತ್ತು. ಕೆಲವರು ಭೂಗತರಾದರು. ಈ ದಬ್ಬಾಳಿಕೆಯನ್ನು ಸಣ್ಣಣ್ಣ ಸುಬ್ಬರಾವ್ ಸಹಿಸುತ್ತಿರಲಿಲ್ಲ. ಇದನ್ನು ಖಂಡಿಸುತ್ತಿದ್ದ. ಸರಕಾರದ ಈ ಧೋರಣೆಗಳಿಂದ ಆತನಿಗೆ ಕಾಂಗ್ರೆಸ್ ಮೇಲಿನ ವ್ಯಾಮೋಹ ಕಡಿಮೆಯಾಗತೊಡಗಿತು.
ಕಮ್ಯುನಿಸ್ಟ್ ಚಳವಳಿಗೆ ರಂಗ ಪ್ರವೇಶ
ಡಾ. ಸುಬ್ಬರಾವ್ ವೈದ್ಯವೃತ್ತಿ ಆರಂಬಿಸಿದ ಮಂಜೇಶ್ವರ ಪಟ್ಟಣ ಕಾಸರಗೋಡು ಪ್ರದೇಶದಲ್ಲಿದೆ. ಅಲ್ಲಿ ರೈಲುನಿಲ್ದಾಣವಿದ್ದರೂ ಅದು ಹಿಂದುಳಿದ ಪ್ರದೇಶವಾಗಿತ್ತು. ಬಹುಪಾಲು ಜನರು ಅನಕ್ಷಸ್ಥರು ಹಾಗೂ ಸಾಮಾಜಿಕವಾಗಿ ಹಿಂದುಳಿದವರು. ಅಲ್ಲಿನ ರೈತರು ಹಾಗೂ ಕೃಷಿ ಕಾರ್ಮಿಕರು ಭೂಮಾಲಿಕರ ಗುಲಾಮರಂತೆ ಜೀವಿಸುತ್ತಿದ್ದರು. ಕಯ್ಯೂರಿನಲ್ಲಿ ಭೂಮಾಲಿಕರ ವಿರುದ್ಧ ಸ್ವಾತಂತ್ರ್ಯ ಸಮರ ಸೇನಾನಿಗಳು ನಡೆಸಿದ ಹೋರಾಟ ದಕ್ಷಿಣಭಾರತದಲ್ಲೇ ಸುದ್ದಿಯಾಗಿದ್ದರೂ ಮಂಜೇಶ್ವರಕ್ಕೆ ಅದರ ಬಿಸಿ ತಟ್ಟಿರಲಿಲ್ಲ. ಆದ್ದರಿಂದಲೇ ಭೂಮಾಲೀಕರಿಂದ ರೈತರ ಶೋಷಣೆ ರಾಜಾರೋಷವಾಗಿ ನಡೆಯುತ್ತಿತ್ತು. ಒಕ್ಕಲುಗಳು ಸಲ್ಲಿಸಿದ ಗೇಣಿಗೆ ಭೂಮಾಲೀಕರು ರಶೀದಿ ನೀಡುತ್ತಿರಲಿಲ್ಲ. ಬೆಳೆ ನಾಶವಾಗಿ ಗೇಣಿ ಕೊಡದಿದ್ದರೂ ಒಕ್ಕಲೆಬ್ಬಿಸುತ್ತಿದ್ದರು. ಪ್ರತಿಭಟಿಸಿದವರ ಮೇಲೆ ದೈಹಿಕ ಹಲ್ಲೆ ನಡೆಸುತ್ತಿದ್ದರು. ಕೂಲಿಕಾರ್ಮಿಕರ ಸ್ಥಿತಿಯೂ ಶೋಚನೀಯವಾಗಿತ್ತು. ಇಂತಹ ಪರಿಸ್ಥಿತಿಯಲ್ಲಿ ರೈತರನ್ನೂ ಕೂಲಿಕಾರ್ಮಿಕರನ್ನೂ ಸಂಘಟಿಸಲು ದೀರ ನೇತಾರನೊಬ್ಬನ ಅಗತ್ಯವಿತ್ತು.ಈ ಹೊತ್ತಿನಲ್ಲಿ, ೧೯೫೨ರಲ್ಲಿ ಮಂಜೇಶ್ವರದ ಎಸ್.ಎ.ಟಿ. ಹೈಸ್ಕೂಲಿಗೆ ಅಧ್ಯಾಪಕರಾಗಿ ರಾಮಪ್ಪ ಮಾಸ್ಟರರ ಆಗಮನ. ಊರಿನವರನ್ನು ಬೇಗನೇ ಪರಿಚಯ ಮಾಡಿಕೊಂಡ ರಾಮಪ್ಪ ಮಾಸ್ಟರ್ ಕಮ್ಯುನಿಸ್ಟ್ ಪಾರ್ಟಿಯ ಕಾರ್ಯಕರ್ತರು. ಅವರು ಡಾ. ಸುಬ್ಬರಾಯರ ನಾಯಕತ್ವ ಗುಣಗಳನ್ನು ಗುರುತಿಸಿದರು. ರೈತರ ಹಾಗೂ ಕೂಲಿಕಾರ್ಮಿಕರ ಸಂಘಟನೆಗೆ ಡಾ. ಸುಬ್ಬರಾಯರೇ ಮುಂದಾಳುತನ ವಹಿಸಬೇಕೆಂದು ನಿಧಾನವಾಗಿ ಮನವೊಲಿಸಿದರು. ರೈತರನ್ನು ಆಗಿನ ಕಾಲದಲ್ಲಿ ಸಂಘಟಿಸುವುದು ಸುಲಭವಾಗಿರಲಿಲ್ಲ. ರೈತ ಸಂಘಟನೆಗೆ ಸೇರಿದರೆ ಧನಿಗಳು ಒಕ್ಕಲೆಬ್ಬಿಸುತ್ತಾರೆಂದು ಹೆದರುತ್ತಿದ್ದ ರೈತರಲ್ಲಿ ಆತ್ಮವಿಶ್ವಾಸ ತುಂಬಬೇಕಿತ್ತು. ಡಾ. ಸುಬ್ಬರಾವ್ ಈ ಸವಾಲನ್ನು ಸ್ವೀಕರಿಸಿದರು. ರೈತ ಸಂಘಟನೆ ಕಟ್ಟುವ ಮೂಲಕ ಕಮ್ಯುನಿಸ್ಟ್ ಚಳವಳಕ್ಕೆ ರಂಗಪ್ರವೇಶ ಮಾಡಿದರು.ಅವರಿಗೆ ರಾಮಪ್ಪ ಮಾಸ್ಟರರ ಸಮರ್ಥ ಬೆಂಬಲ. ಇವರಿಬ್ಬರ ನಾಯಕತ್ವದಲ್ಲಿ ಸಂಘಟನೆ ಬೆಳೆಯಿತು. ಹೆಚ್ಚು ಹೆಚ್ಚು ರೈತರು ರೈತಸಂಘ ಸೇರತೊಡಗಿದರು. ಇದರಿಂದ ಆತಂಕಗೊಂಡ ಭೂಮಾಲೀಕರು ಒಕ್ಕಲು ರೈತರನ್ನೂ ಕೂಲಿ ಕಾರ್ಮಿಕರನ್ನೂ, ಪೀಡಿಸ ತೊಡಗಿದರು. ಗೂಂಡಾಗಳ ಸಹಾಯದಿಂದ ಬೆದರಿಸತೊಡಗಿದರು. ಗೇಣಿ ಬಾಕಿಯಿದೆ ಎಂಬ ನೆಪ ಹೇಳಿ, ರೈತರು ಬೆಳೆದ ಪೈರನ್ನು ಧನಿಗಳ ಗೂಂಡಾಗಳು ಕಟಾವು ಮಾಡತೊಡಗಿದರು. ಇದನ್ನು ವಿರೋದಿಸಿ ವರ್ಕಾಡಿ ಪಂಚಾಯತಿ ಮತ್ತು ಪುತ್ತಿಗೆ ಪಂಚಾಯಿತಿಗಳಲ್ಲಿ ಡಾ. ಸುಬ್ಬರಾವ್ ನೇತೃತ್ವದಲ್ಲಿ ರೈತರು ಪ್ರತಿಭಟನೆ ನಡೆಸಿದರು. ಕೊನೆಗೂ ಧನಿಯ ಗೂಂಡಾಗಳು ಕಟಾವು ಮಾಡಿದ್ದ ಪೈರನ್ನು ಅವನ್ನು ಬೆಳೆಸಿದ್ದ ರೈತರಿಗೇ ಹಿಂತಿರುಗಿಸುವಲ್ಲಿ ಡಾ. ಸುಬ್ಬರಾವ್ ಯಶಸ್ವಿಯಾದರು. ಇದುವೇ ಅವರ ಮುಂದಿನ ಹೋರಾಟಗಳಿಗೆ ಭದ್ರ ಬುನಾದಿಯಾಯಿತು.ಈ ಹೋರಾಟಗಳಲ್ಲಿ ಡಾ. ಸುಬ್ಬರಾಯರಿಗೆ ಹೆಗಲಿಗೆ ಹೆಗಲು ಕೊಟ್ಟು ನಿಂತವರು ಹಲವರು. ನಾರಾಯಣ ತಾಳಿತ್ತಾಯ, ಅನಂತರಾಮ ತಾಳಿತ್ತಾಯ, ನಾರಾಯಣ ಮಡಿವಾಳ, ನಾರಾಯಣ ಹೆಗ್ಗಡೆ, ದೂಮ ಮೂಲ್ಯ, ಐತಪ್ಪ ಪೂಜಾರಿ, ಮಾಂಕು ಸಾಲಿಯಾನ್ ಇತರರು. ಸಾವಿರಾರು ಮುಡಿ ಅಕ್ಕಿ ಗೇಣಿ ಪಡೆಯುತ್ತಿದ್ದ ಒಬ್ಬ ಧನಿ, ಒಕ್ಕಲು ತಂದೊಪ್ಪಿಸಿದ ಒಂದು ಅಕ್ಕಿ ಮುಡಿ ಸಡಿಲವಾಗಿತ್ತು ಎಂಬ ಕಾರಣಕ್ಕೆ ಆ ಒಕ್ಕಲಿಗೆ ಹೊಡೆದುರುಳಿಸಿದ್ದ ಕಾಲಘಟ್ಟದಲ್ಲಿ ಡಾ. ಸುಬ್ಬರಾಯರ ರೈತಪರ ಹೋರಾಟವು ಚಾರಿತ್ರಿಕ ಘಟನೆ.
ಪ್ರತಿಭಟನೆಗಳ ಮುಂಚೂಣಿಯಲ್ಲಿ
ಮಂಜೇಶ್ವರದಲ್ಲಿ ಪ್ರತಿಭಟನೆಗಳ ಮುಂಚೂಣಿಯಲ್ಲಿ ಇರುತ್ತಿದ್ದವರು ಡಾ. ಸುಬ್ಬರಾವ್. ಮೈನವಿರೇಳಿಸುವ ಪ್ರತಿಭಟನೆಯನ್ನು ನೆನಪು ಮಾಡಿಕೊಳ್ಳುತ್ತಾರೆ ಸಿ.ಪಿ.ಐ. ಜಿಲ್ಲಾ ಸಮಿತಿ ಸದಸ್ಯರಾದ ಪಿ. ರಾಘವನ್. ೧೯೮೪-೮೫ರಲ್ಲಿ ಕೇಂದ್ರ ಸರಕಾರದ ಜನವಿರೋದಿ ನೀತಿಯನ್ನು ಪ್ರತಿಭಟಿಸಲು ‘ರೈಲುತಡೆ ಚಳವಳ’ಕ್ಕೆ ಕಮ್ಯುನಿಸ್ಟ್ ಪಾರ್ಟಿ ಕರೆ ನೀಡಿತ್ತು. ಮಂಜೇಶ್ವರದ ಕಮ್ಯುನಿಸ್ಟ್ ಕಾರ್ಯಕರ್ತರು ಕಣ್ವತೀರ್ಥದಲ್ಲಿ ರೈಲು ತಡೆ ಹಮ್ಮಿಕೊಂಡಿದ್ದರು.ರೈಲುಹಳಿಗಳಲ್ಲಿ ನೂರಾರು ಕಮ್ಯುನಿಸ್ಟ್ ಕಾರ್ಯಕರ್ತರು ನಿಂತಿದ್ದರು. ಆ ದಿನ ಬೆಳಗ್ಗೆಯೇ ರೈಲು ಅತೀ ವೇಗದಿಂದ ಕಾರ್ಯಕರ್ತರತ್ತ ನುಗ್ಗಿ ಬರತೊಡಗಿತು. ಇದನ್ನು ಕಂಡ ಒಬ್ಬಿಬ್ಬರು ಅಂಜಿ ನಿಂತಲ್ಲಿಂದ ಪಕ್ಕಕ್ಕೆ ಓಡಿಹೋದರು. ಪಿ. ರಾಘವನ್, ಬಿ.ವಿ. ರಾಜನ್, ಆದಂ ಕುಂಞಿ, ಪಟ್ಣ ರಾಘವ, ಹೊನ್ನೆ ನಾರಾಯಣ, ಪಿಂಟು ಮೂಲ್ಯ, ಟೈಲರ್ ನಾರಾಯಣ ಮುಂತಾದವರ ಮುಂದೆ ರೈಲಿಗೆದುರಾಗಿ ಡಾ. ಸುಬ್ಬರಾವ್ ನಿಂತಿದ್ದರು. ರೈಲು ಕ್ಷಣಕ್ಷಣಕ್ಕೂ ಹತ್ತಿರ ಬರುತ್ತಿದ್ದರೂ ಅವರು ಒಂದಿನಿತೂ ಅಂಜಲಿಲ್ಲ, ಅಳುಕಲಿಲ್ಲ. ಧೈರ್ಯದ ಹೆಬ್ಬಂಡೆಯಾಗಿ ಡಾ. ಸುಬ್ಬರಾವ್ ನಿಂತಿದ್ದರೆ, ಅಂತಿಮವಾಗಿ ರೈಲ್ವೇ ಕೆಲಸಗಾರನೊಬ್ಬ ಸಿಗ್ನಲ್ ನೀಡಿದ್ದರಿಂದಾಗಿ ರೈಲು ನಿಂತಿತು – ಕೆಲವೇ ಮೀಟರ್ ಅಂತರದಲ್ಲಿ.ಅಲ್ಲೇ ಕಾದು ನಿಂತಿದ್ದ ಮೀಸಲು ಪೊಲೀಸರು ಇವರನ್ನೆಲ್ಲ ದಸ್ತಗಿರಿ ಮಾಡಿದರು. ಆ ದಿನ ಹೊಸಂಗಡಿಯಲ್ಲೂ ಪೈವಳಿಕೆಯ ಗೋಡಣ್ಣ ಪೂಜಾರಿ ಮತ್ತು ಚೂಡಪ್ಪ ಪೂಜಾರಿ ಯವರ ನೇತೃತ್ವದಲ್ಲಿ ರೈಲುತಡೆ ನಡೆಯಿತು. ಕಣ್ವತೀರ್ಥದಲ್ಲಿ ಡಾ. ಸುಬ್ಬರಾಯರು ತೋರಿದ ಧೈರ್ಯವನ್ನು ಕಣ್ಣಾರೆ ಕಂಡ ಕಮ್ಯುನಿಸ್ಟ್ ಕಾರ್ಯಕರ್ತರೆಲ್ಲರೂ ಪುಳಕಿತರಾಗಿದ್ದರು ಎನ್ನುತ್ತಾರೆ ಪಿ. ರಾಘವನ್.
ಜನಸೇವೆಗೆ ಸದಾ ಸಿದ್ಧ
೧೯೭೭ರಲ್ಲಿ ಡಾಕ್ಟರ ಕ್ಲಿನಿಕ್‌ಗೆ ಹತ್ತಿರದ ಬಂಗ್ರಮಂಜೇಶ್ವರದಲ್ಲಿ ಭಾರೀ ನೆರೆ. ಹೊಳೆಯಲ್ಲಿ ನೀರು ಉಕ್ಕಿ ಹರಿದು ಸಮೀಪದ ಸಸಿಹಿತ್ಲು ಜಲಾವೃತವಾಗಿತ್ತು. ಆ ಸಂದರ್ಭ ದಲ್ಲಿ ಡಾಕ್ಟರ್ ಸುಬ್ಬರಾವ್ ಅಲ್ಲಿನ ಮನೆಗಳಿಂದ ಮಕ್ಕಳನ್ನು ಸ್ವತಃ ಎತ್ತಿಕೊಂಡು ಬಂದು, ಹಳೆಯ ವಿಜಯಾ ಬ್ಯಾಂಕಿನ ಮಾಳಿಗೆಯಲ್ಲಿ ತಾತ್ಕಾಲಿಕ ನೆರೆ ಪರಿಹಾರ ಶಿಬಿರಕ್ಕೆ ತಲಪಿಸಿ, ಹಗಲುರಾತ್ರಿಯೆನ್ನದೆ ಪರಿಹಾರಕಾರ್ಯದಲ್ಲಿ ತೊಡಗಿದ್ದನ್ನು ಬಿ.ವಿ. ರಾಜನ್ ನೆನಪು ಮಾಡಿಕೊಳ್ಳುತ್ತಾರೆ. ‘ಡಾಕ್ಟರರ ಪರಿಚಯವಾದ ಬಳಿಕ ಅದೇ ಮೊದಲ ಬಾರಿ ಅವರ ಸೇವಾ ಮನೋಭಾವ ಕಂಡು ದಂಗಾಗಿ ಹೋದೆ’ ಎಂದು ರಾಜನ್ ದಾಖಲಿಸಿದ್ದಾರೆ.ಕಣ್ವತೀರ್ಥದಲ್ಲಿ ನೆರೆ ಏರುತ್ತಿದ್ದಂತೆ ಡಾಕ್ಟರ್ ಕಮ್ಯುನಿಸ್ಟ್ ಪಾರ್ಟಿಯ ಕಾರ್ಯಕರ್ತ ರನ್ನು ಸಂಘಟಿಸಿದರು; ಗೋಣಿಚೀಲಗಳಲ್ಲಿ ಹೊಯಿಗೆ (ಮರಳು) ತುಂಬಿಸಿ, ಅವನ್ನು ಸಾಲಾಗಿಟ್ಟು ಅಡ್ಡಗೋಡೆ ನಿರ್ಮಿಸಿದರು. ಆ ಮೂಲಕ ಹಲವಾರು ವಸತಿ, ಸೊತ್ತು, ಜೀವಗಳನ್ನು ಉಳಿಸಿ ದುರಂತ ತಪ್ಪಿಸಿದರು ಎಂದು ಪಿ. ರಾಘವನ್ ಜ್ಞಾಪಿಸಿಕೊಳ್ಳುತ್ತಾರೆ.ಅನಂತರ ನೆರೆಪೀಡಿತರನ್ನು ಸಮೀಪದ ಎಸ್.ಎ.ಟಿ. ಹೈಸ್ಕೂಲಿನ ಶಿಬಿರಕ್ಕೆ ಸ್ಥಳಾಂತರಿಸಲಾಯಿತು. ನೆರೆ ಪರಿಹಾರ ನಿಧಿ ಸಂಗ್ರಹ, ನೆರೆಪೀಡಿತರಿಗಾಗಿ ಬಟ್ಟೆಬರೆ ಸಂಗ್ರಹ ಇತ್ಯಾದಿಗಾಗಿ ಡಾಕ್ಟರ್ ಸುಬ್ಬರಾವ್ ಎಡೆಬಿಡದೆ ಕೆಲಸ ಮಾಡಿದರು. ನೆರೆಪೀಡಿತರ ಶಿಬಿರಕ್ಕೆ ಆಗಾಗ ಭೇಟಿ ನೀಡಿ ಆಹಾರ ಸರಬರಾಜಿನ ವ್ಯವಸ್ಥೆಯನ್ನು ಸ್ವತಃ ಪರಿಶೀಲಿಸುತ್ತಿದ್ದರು. ತಮ್ಮ ಕ್ಲಿನಿಕ್‌ನ ಪಕ್ಕದ ಕೊಠಡಿಯಿಂದಲೇ ಇವೆಲ್ಲ ಪರಿಹಾರ ಕೆಲಸಗಳಿಗೆ ನಿರ್ದೇಶನ ಕೊಡುತ್ತಿದ್ದರು. ತಮ್ಮ ವೈದ್ಯವೃತ್ತಿಯ ಜೊತೆ ಜೊತೆಗೆ ಅವರು ಇಷ್ಟೆಲ್ಲ ಪರಿಹಾರ ಕೆಲಸ ಮಾಡಿದರೆಂಬುದು ನಂಬಲಸಾಧ್ಯವೆನಿಸುತ್ತದೆ.ಸುಮಾರು ೨೦ ವರುಷಗಳ ನಂತರ, ೧೯೯೬ರಲ್ಲಿ ಒಂದು ದಿನ ರಾತ್ರಿ ೨ ಗಂಟೆಗೆ ಉಪ್ಪಳ ಹೊಳೆಯ ರೈಲ್ವೇ ಸೇತುವೆ ಬಳಿ ಎಕ್ಸ್‌ಪ್ರೆಸ್ ರೈಲು ಹಳಿ ತಪ್ಪಿ, ಬೋಗಿಗಳು ಮಗುಚಿ ಬಿದ್ದವು. ಆಗ ರೈಲ್ವೆ ಇಲಾಖೆಯವರಿಗೂ ನೆನಪಾದದ್ದು ಡಾ. ಸುಬ್ಬರಾಯರು ಎಂದು ಬಿ.ವಿ. ರಾಜನ್ ದಾಖಲಿಸಿದ್ದಾರೆ. ತಕ್ಷಣವೇ ಡಾಕ್ಟರ್ ಸುಬ್ಬರಾವ್ ಇನ್ನೂ ಹಲವು ವೈದ್ಯರಿಗೆ ತಿಳಿಸಿ ಪ್ರಥಮ ಚಿಕಿತ್ಸೆಗೆ ಬೇಕಾದ ಔಷದಿ – ಸಲಕರಣೆಗಳೊಂದಿಗೆ ಅಪಘಾತದ ಸ್ಥಳಕ್ಕೆ ಧಾವಿಸಿ, ಗಾಯಗೊಂಡವರಿಗೆ ಪ್ರಥಮ ಚಿಕಿತ್ಸೆ ನೀಡಿ, ಆಸ್ಪತ್ರೆಗೆ ಕಳಿಸಿಕೊಟ್ಟರೆಂದು ಪಿ. ರಾಘವನ್ ಸ್ಮರಿಸುತ್ತಾರೆ.ಆಗ ಡಾಕ್ಟರ್ ಸುಬ್ಬರಾಯರಿಗೆ ಸುಮಾರು ೭೭ ವರುಷ ವಯಸ್ಸು. ಆ ಇಳಿವಯಸ್ಸಿನಲ್ಲಿ ಮಧ್ಯರಾತ್ರಿ ದಾಟಿದ ಹೊತ್ತಿನಲ್ಲಿ ಗಾಯಾಳುಗಳ ಶುಶ್ರೂಷೆಗಾಗಿ ತಕ್ಷಣವೇ ಧಾವಿಸಿ ಹೋದದ್ದು ಅವರ ಮಾನವೀಯತೆಗೆ ಸಾಕ್ಷಿ.ಮಂಜೇಶ್ವರದಲ್ಲಿ ಸಾಂಕ್ರಾಮಿಕ ರೋಗ ಕಾಲರಾ ಹರಡಿದಾಗ ಡಾ. ಸುಬ್ಪರಾವ್ ಸಮಾರೋಪಾದಿಯಲ್ಲಿ ಚಿಕಿತ್ಸೆ ನೀಡಿದ್ದನ್ನೂ, ಯುವಕರನ್ನು ಸಂಘಟಿಸಿ ಬಾವಿಗಳಿಗೆ ಮದ್ದು ಹಾಕಿದ್ದನ್ನೂ ಬಿ.ಎಂ. ಅನಂತ್ ನೆನಪು ಮಾಡಿಕೊಳ್ಳುತ್ತಾರೆ.ಅವರ ಸೇವಾ ತತ್ಪರತೆಗೆ ಪುರಾವೆಯಾಗಿ ಅವರ ಜೀವನದುದ್ದಕ್ಕೂ ಇಂತಹ ಹಲವಾರು ಘಟನೆಗಳನ್ನು ದಾಖಲಿಸಬಹುದು.
ಬಹುಮುಖಿ ಡಾ. ಸುಬ್ಬರಾವ್
ವೈದ್ಯರಾಗಿವೈದ್ಯರಾಗಿ ಡಿಸೆಂಬರ್ ೧೯೪೩ರಲ್ಲಿ ಮಂಜೇಶ್ವರಕ್ಕೆ ಕಾಲಿಟ್ಟ ಡಾ. ಸುಬ್ಬರಾವ್ ‘ಡಾಕ್ಟರ್ ಎಂದರೆ ಅವರೊಬ್ಬರೇ’ ಆಗಿ ಬೆಳೆದರು. ಅವರು ಅಲ್ಲಿ ಇಂದಿಗೂ ಜನಮನದಲ್ಲಿ ಡಾಕ್ಟರ್ ಆಗಿ ಉಳಿದಿದ್ದಾರೆ.ಅವರು ಹೇಗೆ ಚಿಕಿತ್ಸೆ ನೀಡುತ್ತಿದ್ದರು? ಮಂಜೇಶ್ವರದ ಶ್ರೀಮತಿ ಲಿಲ್ಲಿಬಾ ಟೀಚರ್ ಹೀಗೆ ಜ್ಞಾಪಿಸಿಕೊಳ್ಳುತ್ತಾರೆ : ಅವರು ನಮ್ಮ ನೆರೆಹೊರೆಯವರು. ಇಂಗ್ಲಿಷ್ ಮದ್ದಿನ ಡಾಕ್ಟರೆಂದು ಅವರನ್ನು ನಮ್ಮ ಮನೆಯಲ್ಲಿ ಕರೆಯುವ ರೂಡಿ. ಯಾಕೆಂದರೆ ಅವರು ಇಂಗ್ಲಿಷ್ ಮದ್ದು, ಇಂಜೆಕ್ಷನ್ ಕೊಡುವವರು. ಚಿಕಿತ್ಸೆಗಾಗಿ ಅವರ ಕ್ಲಿನಿಕ್ ಹತ್ತಿರದಲ್ಲಿ ಆಯುರ್ವೇದ ಔಷಧಾಲಯವೂ ಇತ್ತು. ಅದು ‘ಅಪ್ಪಾ ಭಟ್ಟರ ಷಾಫು’! ನಮಗೆ ಕಾಯಿಲೆಯಾದಾಗ ನಾವು ಕ್ಲಿನಿಕ್‌ಗೆ ಹೋಗಿ ಔಷದಿ ತರುವ ಕ್ರಮ. ಆದರೆ ನಮ್ಮ ನೆರೆಮನೆಯಲ್ಲಿ ಹೃದಯ ಕಾಯಿಲೆಗೆ ಒಳಗಾದ ಮಹಿಳೆಯೊಬ್ಬರಿಗೆ ಡಾ. ಸುಬ್ಬರಾವ್ ಮನೆಗೆ ಬಂದು ಶುಶ್ರೂಷೆ ನೀಡುತ್ತಿದ್ದರು. ದಿನಂಪ್ರತಿ ತಪಾಸಣೆಗೂ ಬರುತ್ತಿದ್ದರು. ಆ ಮಹಿಳೆಗೆ ಮಾತ್ರೆ, ಮದ್ದು ತರಲಿಕ್ಕಾಗಿ ಆಗಾಗ ಡಾಕ್ಟರ ಕ್ಲಿನಿಕಿಗೆ ಹೋಗಬೇಕಾಗುತ್ತಿತ್ತು. ಇಂಗ್ಲಿಷ್ ಮದ್ದು, ಇಂಜೆಕ್ಷನ್ ಭಯದಿಂದ ಅವರೊಂದಿಗೆ ಹೆದರಿಕೊಂಡೇ ಮಾತಾಡುತ್ತಿದ್ದೆ. ಒಮ್ಮೆ ಕಾಲು ಉಳುಕಿದಾಗ ಅಯೋಡೆಕ್ಸ್ ಪಡೆಯಲೆಂದು ಡಾಕ್ಟರಲ್ಲಿಗೆ ಹೋಗಿದ್ದೆ. ಆ ಕಾಲದಲ್ಲಿ ಅಯೋಡೆಕ್ಸನ್ನು ಚಿಲ್ಲರೆಯಾಗಿ ಮಾರಾಟ ಮಾಡುತ್ತಿದ್ದರು. ಡಾಕ್ಟರ್ ಅಯೋಡೆಕ್ಸ್ ಪ್ಯಾಕ್ ಮಾಡಿಕೊಟ್ಟು ‘ನಾಲ್ಕು ಆಣೆಯದ್ದು ಇದೆ’ ಎಂದರು. ನನ್ನ ಬಳಿ ಅಷ್ಟು ದುಡ್ಡಿಲ್ಲವೆಂದೆ. ‘ಎಷ್ಟಿದೆ?’ ಎಂದು ಕೇಳಿದರು. ಬರೇ ೧೦ ಪೈಸೆಯ ಪಾವಲಿ ತೋರಿಸಿದಾಗ, ‘ಸಾಕು ಹೋಗು’ ಎಂದರು.ನಾವೂರು ಕೃಷ್ಣ ಆಳ್ವರ ನೆನಪುಗಳು ಹೀಗಿವೆ : ಡಾಕ್ಟರ್ ಸುಬ್ಬರಾಯರು, ನನ್ನಜ್ಜ ಅಪ್ಪಯ್ಯ ಭಂಡಾರಿಗಳ ಮನೆ ವೈದ್ಯರು. ನಾನು ಮೊದಲು ಅವರನ್ನು ಕಂಡದ್ದು ಹಾಗೆ. ದುರ್ಗಿಪಳ್ಳದಿಂದ ಬೆಜ್ಜದ ಮಾಗಂದಡಿ ತನಕ ಅವರು ನಡೆದುಬರುವಾಗ ದಾರಿಯುದ್ದಕ್ಕೂ ಅವರಿಗೆ ಜನರಿಂದ ವಂದನೆ. ಆಗ ಅವರಿಂದ ಕಷ್ಟ ಸುಖಗಳ ವಿಚಾರಣೆ.ಧೂಮಾವತಿಯ ಉಯ್ಯಾಲೆಯಿರುವ ನಮ್ಮ ಚಾವಡಿಗೆ ಹತ್ತಿ, ಇರುವ ಒಂದೇ ಕುರ್ಚಿಯಲ್ಲಿ ಅಂಗಿ ತೆಗೆದು ಕುಳಿತು ಮೊದಲ ಬೊಂಡ ಕುಡಿದು ಆರಾಮವಾಗಿ ಚಿಕಿತ್ಸೆ ಶುರು ಮಾಡುತ್ತಿದ್ದರು. ಡಾಕ್ಟರರ ಆಗಮನದ ಮುಂಚಿತವಾಗಿ ಬಿಸಿನೀರು, ಸಾಬೂನು ರೆಡಿಯಾಗಿರಬೇಕು. ಸ್ವಲ್ಪ ಹೆಚ್ಚು ಕಡಿಮೆಯಾದರೆ ‘ಎಂಚಿನ ಮಾರಾಯ..’ ಎಂಬಲ್ಲಿಂದ ಶುರುವಾಗುವ ಅವರ ಬೈಗುಳ ಕೇಳಬೇಕಾಗುತ್ತಿತ್ತು.ಚಿಕಿತ್ಸೆ ಮುಗಿದಾದ ಕೂಡಲೇ ಎರಡನೇ ಸೀಯಾಳ ಕುಡಿದು ಹೊರಡುತ್ತಾರೆ. ನನ್ನಜ್ಜನಿಗೂ ಕೆಲವು ಸಲ ಬೇಕಾದದ್ದು ಅಷ್ಟೇ. ಡಾಕ್ಟರರು (ಡಾಕ್ಟರರೆಂದರೆ ಒಬ್ಬರೇ) ಬಂದರೆ, ಬಂದು ಮಾತನಾಡಿದರೆ, ‘ಇತ್ತೆ ದಾಲ ಸೈಪುಜರ್’ (ಈಗ ಅಂತ್ಯಕಾಲ ಬಂದಿಲ್ಲ) ಅಂತ ಹೇಳಿದರೆ, ಸಂತೋಷದಿಂದ ಬೊಚ್ಚುಬಾಯಿ ಬಿರಿದು ನಗುತ್ತಾ ಬೀಳ್ಕೊಡುತ್ತಾರೆ.ಮಂಗಳೂರಿನಲ್ಲಿ ಕಾಲೇಜಿಗೆ ಹೋಗುತ್ತಿದ್ದಾಗ ಒಂದು ದಿನ ನನ್ನ ಹಳೆ ರೋಗವಾದ ತಲೆಸಿಡಿತ ಆರಂಭವಾಗಿ ಒಂದು ಬದಿ ಕಾಣದಂತಾಯಿತು. ಮಂಜೇಶ್ವರದ ರೈಲ್ವೆ ಸ್ಟೇಶನ್‌ನಲ್ಲಿ ವಾಂತಿ ಮಾಡಲಾರಂಬಿಸಿದೆ. ಸೀದಾ ಡಾಕ್ಟರರಲ್ಲಿಗೆ ಹೋಗು ಎಂದು ಗೋವಿಂದಣ್ಣ ಅಪ್ಪಣೆ ಮಾಡಿದಾಗ, ಸೀದಾ ಮಾಳಿಗೆ ತಲುಪಿದೆ. ಅಲ್ಲಿ ಎಷ್ಟು ಸಲ ಕಾರಿದೆ ಎಂದು ನೆನಪಿಲ್ಲ. ಕಂಪೌಂಡರಾಗಲಿ, ನರ್ಸ್ ಆಗಲೀ ಇಲ್ಲದ ಡಾಕ್ಟರರು ಸ್ವತಃ ಸ್ವಚ್ಛಗೊಳಿಸಿದರು. ಸಾಮಾನ್ಯ ಮದ್ದಿಗೆ ಗುಣವಾಗದ್ದರಿಂದ ಕೂಡಲೇ ಒಂದು ಕಾರು ತರಿಸಿದರು. ಹೊಳ್ಳರ ಆಸ್ಪತ್ರೆಗೆ ಹೋಗುವಾಗ ಹೊಸಂಗಡಿಯಿಂದ ಯಾರಲ್ಲಿಯೋ ನನ್ನ ಮಾವ ವಿಠಲ ಶೆಟ್ಟಿಗೆ ಹೇಳಿ ಕಳುಹಿಸಿದರು. ಉಪ್ಪಳದಲ್ಲಿ ಎಡ್ಮಿಟ್ ಮಾಡಿಸಿ ಹೊಳ್ಳರೊಂದಿಗೆ ಸೇರಿ ಡ್ರಿಪ್ ಹಾಕಿದ ನಂತರ ಮಾವ ಬಂದಾಗ, ಏಳು ಗಂಟೆ ಆಗಿತ್ತು. ಅನಂತರ ಅವರು ಮಂಜೇಶ್ವರಕ್ಕೆ ಹಿಂತಿರುಗಿದರು. ಒಂದು ವಾರದ ಅನಂತರ ಚಿಕಿತ್ಸೆ ಮುಗಿದು ಹೊರಡುವಾಗ, ಒಂದು ಮಾತ್ರೆಯ ಹೆಸರು ಬರೆದಿತ್ತರು. ‘ಯಾವಾಗ ನಿನಗೆ ತಲೆಸಿಡಿತ ಆರಂಭವಾದರೂ ಈ ಮಾತ್ರೆ ತಗೋ’ ಎಂದು ಅವರು ಹೇಳಿದ್ದು ಈಗ ಕೇಳಿದಂತಿದೆ.ಹಲವಾರು ವರ್ಷಗಳ ಕಾಲ ಬಡವರ ಮನೆಗಳಿಗೆ ಸೈಕಲಿನಲ್ಲಿ ಹೋಗಿ ರೋಗಿಗಳಿಗೆ ಚಿಕಿತ್ಸೆ ನೀಡುತ್ತಿದ್ದರು ಡಾಕ್ಟರ್ ಸುಬ್ಬರಾವ್. ಔಷದಿಗೆ ಹಣ ಪಾವತಿಸಲಾಗದ ಬಡವರಿಂದ ಹಣವನ್ನು ಪಡೆಯುತ್ತಿರಲಿಲ್ಲ. ಇಂತಹ ಡಾಕ್ಟರನ್ನು ಜನರು ‘ತಮ್ಮ ಪಾಲಿನ ದೇವರು’ ಎಂದು ಪರಿಗಣಿಸಿದ್ದರಲ್ಲಿ ಅಚ್ಚರಿಯೇನಿದೆ? ‘ಡಾಕ್ಟರರು ಪ್ರಾಕ್ಟೀಸು ನಡೆಸುತ್ತಿದ್ದುದು ಮಧ್ಯಾಹ್ನದವರೆಗೆ ಮಾತ್ರ’ ಎಂದು ನೆನಪು ಮಾಡಿಕೊಳ್ಳುತ್ತಾರೆ ಬಿ.ವಿ. ರಾಜನ್. ಮಧ್ಯಾಹ್ನದ ಬಳಿಕ ಅವರ ಸಮಯವೆಲ್ಲ ಕಮ್ಯುನಿಸ್ಟ್ ಪಕ್ಷಕ್ಕೆ ಮೀಸಲಾಗಿತ್ತು. ಚುನಾವಣೆಯಲ್ಲಿ ಪ್ರಥಮ ಬಾರಿ ಗೆದ್ದು ಶಾಸಕರಾಗುವ ತನಕ ಡಾಕ್ಟರರು ಈ ರೂಡಿ ಮುಂದುವರಿಸಿಕೊಂಡು ಬಂದಿದ್ದರು. ಮಧ್ಯಾಹ್ನದ ಬಳಿಕ ಚಿಕಿತ್ಸೆಗಾಗಿ ಯಾರೇ ಬಂದರು ಡಾಕ್ಟರ್ ಜೋರು ಮಾಡುತ್ತಿದ್ದರು. ಆದರೆ ಕ್ಲಿನಿಕ್‌ನಲ್ಲಿದ್ದರೆ ಅನಿವಾರ್ಯ ಸಂದರ್ಭಗಳಲ್ಲಿ ಮಾತ್ರ ರೋಗಿಯನ್ನು ಪರೀಕ್ಷಿಸುತ್ತಿದ್ದರು. ‘ಯಾರೆಲ್ಲ ರೋಗಿಗಳು ಬರುತ್ತಾರೆಂದು’ ಬಕಪಕ್ಷಿಯಂತೆ ಕಾಯುವ ಸ್ವಭಾವ ಅವರದ್ದಲ್ಲ. ಆದ್ದರಿಂದಲೇ ಒಂದು ನರ್ಸಿಂಗ್ ಹೋಂ ಮಾಡುವ ಅಥವಾ ಕಾರು ಖರೀದಿಸುವ ಆಶೆ ಅವರಲ್ಲಿ ಯಾವತ್ತೂ ಸುಳಿಯಲಿಲ್ಲ.ರೋಗಿಗಳು ಗುಣಮುಖರಾಗುವ ಬಗ್ಗೆ ಡಾ. ಸುಬ್ಬರಾಯರಿಗೆ ಅತೀವ ಕಾಳಜಿ. ಔಷದಿ ಸೇವನೆ, ಆರೈಕೆ ಮತ್ತು ರೋಗಿಗಳ ಸ್ಥಿತಿ ತಿಳಿಸುವ ಬಗ್ಗೆ ತಾನಿತ್ತ ನಿರ್ದೇಶನಗಳ ಕುರಿತು ಅವರು ಬಹಳ ಕಟ್ಟುನಿಟ್ಟು. ಅವನ್ನು ಪಾಲಿಸದಿದ್ದರೆ ನಿಷ್ಠುರರಾಗಿ ವ್ಯವಹರಿಸುತ್ತಿದ್ದರು. ಅಂತಹ ಸಂದರ್ಭವೊಂದನ್ನು ಸ್ಮರಿಸುತ್ತಾರೆ ಸಿ.ಪಿ.ಐ. ಜಿಲ್ಲಾ ಸಮಿತಿ ಸದಸ್ಯರಾದ ಪಿ. ರಾಘವನ್ : ೧೯೬೫ರಲ್ಲಿ ಒಮ್ಮೆ ನನ್ನ ಮಗುವಿಗೆ ಜ್ವರ ಬಂದಾಗ ಅವರ ಕ್ಲಿನಿಕಿಗೆ ಮಗುವನ್ನು ಎತ್ತಿಕೊಂಡು ಹೋಗಿದ್ದೆ. ಅವರು ಮಗುವನ್ನು ಸೂಕ್ಷ್ಮವಾಗಿ ತಪಾಸಣೆ ಮಾಡಿ ಮದ್ದು ಕೊಟ್ಟರು. ಎರಡು ದಿನಗಳ ಮದ್ದು ನೀಡಿ, ಮಗುವನ್ನು ಜಾಗ್ರತೆಯಿಂದ ನೋಡಿಕೊಳ್ಳ ಬೇಕೆಂದೂ ಮರುದಿನವೇ ಬಂದು ಮಗುವಿಗೆ ಹೇಗಿದೆಂಯೆಂದು ತಿಳಿಸಬೇಕೆಂದೂ ಹೇಳಿದರು.ನಾನು ಮಗುವಿನೊಂದಿಗೆ ಮನೆಗೆ ಮರಳಿ ಆ ದಿನ ಮಧ್ಯಾಹ್ನ, ರಾತ್ರಿ ಹಾಗೂ ಮರುದಿನ ಬೆಳಗ್ಗೆ ಮದ್ದು ಕೊಡುವಷ್ಟರಲ್ಲಿ ಮಗು ಸಂಪೂರ್ಣ ಗುಣವಾಗಿ ಆಟವಾಡತೊಡಗಿತು. ಎರಡನೇ ದಿನದ ಮದ್ದು ಕೊಡಲಿಕ್ಕಿದೆ; ಆದ್ದರಿಂದ ಮೂರನೇ ದಿನವೇ ಡಾಕ್ಟರ ಕ್ಲಿನಿಕಿಗೆ ಹೋಗುವುದೆಂದು ನಿರ್ಧರಿಸಿದೆ. ಆದರೆ ಡಾಕ್ಟರ್ ಸುಬ್ಬರಾವ್ ಏನೆಂದುಕೊಳ್ಳುತ್ತಾರೆಂದು ನಾನು ಯೋಚಿಸಲಿಲ್ಲ.ಮಗು ಗುಣವಾದ ಬಗ್ಗೆ ಡಾಕ್ಟರಿಗೆ ತಿಳಿಸಲು ಮೂರನೇ ದಿನ ನಾನು ಅವರ ಕ್ಲಿನಿಕಿಗೆ ಹೋದೆ. ಆಗ ಅಲ್ಲಿ ಹೆಚ್ಚು ಜನ ಇರಲಿಲ್ಲ. ನಾನು ಕಾದು ಕುಳಿತೆ. ನನ್ನ ಸರತಿ ಬಂದಾಗಲೂ ಡಾಕ್ಟರ್ ನನ್ನನ್ನು ಕರೆಯಲಿಲ್ಲ. ನನ್ನ ನಂತರ ಬಂದವರಿಗೆ ಔಷದಿ ನೀಡಿ ಕಳಿಸಿದರೂ ನನ್ನನ್ನು ಕರೆಯಲಿಲ್ಲ. ಕೊನೆಗೆ ನಾನೇ ಎದ್ದು ಹೋಗಿ ಡಾಕ್ಟರರ ಎದುರು ನಿಂತು, ‘ನನ್ನ ಮಗು ಹುಷಾರಾಗಿದೆ’ ಎಂದೆ. ಡಾಕ್ಟರ್ ಸಿಟ್ಟಿನಿಂದ ನನ್ನನ್ನು ನೋಡಿದರು. ಅವರ ತೀಕ್ಷ್ಣ ನೋಟ ದಿಂದಾಗಿ ಅವರ ಮುಖ ನೋಡಲು ನನಗೆ ಭಯವಾಯಿತು. ‘‘ಈಗ ಯಾಕೆ ಬಂದೆ?’’ ಎಂದು ಗಡಸು ದನಿಯಲ್ಲಿ ಕೇಳಿದರು. ಮಗುವಿಗೆ ಸಂಪೂರ್ಣ ಗುಣವಾಗಿದೆ ಎಂದು ತೊದಲುತ್ತಲೇ ಹೇಳಿದೆ. ‘‘ಹೌದು, ನಿನ್ನ ಮಗುವಿಗೆ ಗುಣವಾಗಿದೆ. ಆದರೆ ನನ್ನ ಆತಂಕ ನಿನಗೆ ಹೇಗೆ ಗೊತ್ತಾಗಬೇಕು? ನಿನ್ನ ಮಗುವಿಗೆ ಮೊನ್ನೆ ನಿಮೋನಿಯಾ ಜ್ವರ ಏರಿತ್ತು. ಅದಕ್ಕೇ ನಾನು ಹೇಳಿದ್ದು, ಮರುದಿನವೇ ಬಂದು ಮಗುವಿಗೆ ಹೇಗಿದೆ ಅಂತ ತಿಳಿಸಬೇಕು. ನನಗೆ ಆ ಮಗುವಿನ ಸ್ಥಿತಿ ತಿಳಿಯದೆ ಮನಸ್ಸಿಗೆ ನೆಮ್ಮದಿಯಿರಲಿಲ್ಲ. ಕೊನೆಗೆ ನಿನ್ನ ನೆರೆಮನೆಯವರಿಂದ ವಿಷಯ ತಿಳಿದುಕೊಳ್ಳಬೇಕಾಯಿತು’’ ಎಂದು ರೇಗಿದರು. ಅಷ್ಟಕ್ಕೇ ಮಾತು ಮುಗಿಸದೆ, ಡಾಕ್ಟರ್ ಹೇಳಿದರು, ‘‘ಡಾಕ್ಟರ್ ಔಷದಿ ಕೊಟ್ಟರೆ ಅವರ ಜವಾಬ್ದಾರಿ ಮುಗಿಯುತ್ತದೇನು? ರೋಗಿ ಪೂರ್ಣ ಗುಣವಾಗುವವರೆಗೆ ಜವಾಬ್ದಾರಿ ವಹಿಸುವವನೇ ಸರಿಯಾದ ಡಾಕ್ಟರ್’’.ಜನತಾ ರಂಗಭೂಮಿ ಕಲಾವಿದಡಾ. ಸುಬ್ಬರಾಯರಿಗೆ ಕಲಾ ಚಟುವಟಿಕೆಗಳಲ್ಲಿ ಬಹಳ ಆಸಕ್ತಿ. ನಾಟಕ ಮಾಧ್ಯಮ ವನ್ನು ಜನಜಾಗೃತಿಗಾಗಿ ಪರಿಣಾಮಕಾರಿಯಾಗಿ ಬಳಸಿದವರು ಅವರು. ಸಭೆಗಳಲ್ಲಿ ಜನರನ್ನು ಹುರಿದುಂಬಿಸಲಿಕ್ಕಾಗಿ ಮತ್ತು ಜನಸಮೂಹಗಳಲ್ಲಿ ವಿದ್ಯುತ್ ಸಂಚಾರ ಉಂಟು ಮಾಡಲಿಕ್ಕಾಗಿ ಗೀತೆಗಳನ್ನು ಹಾಡುವುದರಲ್ಲಿ ಅವರು ಎತ್ತಿದ ಕೈ. ೧೯೪೩ರಲ್ಲಿ ಮಂಜೇಶ್ವರದಲ್ಲಿ ನೆಲೆಸಿ, ವೈದ್ಯವೃತ್ತಿ ಆರಂಬಿಸಿದಾಗ, ಸಾಂಸ್ಕೃತಿಕ ಚಟುವಟಿಕೆಗಳಿಗಾಗಿ ಅವರು ಕಟ್ಟಿದ ವೇದಿಕೆ ‘ಜನತಾ ರಂಗಭೂಮಿ’. ಇಂದು ಅದು ಸಕ್ರಿಯವಾಗಿಲ್ಲ. ಆದರೆ ಡಾ. ಸುಬ್ಬರಾಯರ ಯೌವನದ ದಿನಗಳಲ್ಲಿ ಜನಸಾಮಾನ್ಯರಿಗೆ ಜನಪರ ಸಂದೇಶಗಳನ್ನು ತಲುಪಿಸಲು ಅದು ಸಮರ್ಥ ಸಾಧನವಾಗಿತ್ತು. ಐದು ದಶಕಗಳ ಹಿಂದಿನ ಆ ದಿನಗಳಲ್ಲಿ, ಜನತಾ ರಂಗಭೂಮಿಯ ನಾಟಕ ಪ್ರದರ್ಶನಗಳು, ರೈತ ಸಂಘದ ಪ್ರತಿಭಟನೆಗಳು ಮತ್ತು ಕಮ್ಯುನಿಸ್ಟ್ ಪಕ್ಷದ ಸಂಘಟನಾ ಚಟುವಟಿಕೆಗಳು ಒಳ್ಳೆಯ ಬದುಕಿನ ಆಶಯದತ್ತ ಮಂಜೇಶ್ವರದ ಅನೇಕ ಯುವಕರನ್ನು ಸೆಳೆದದ್ದಂತೂ ನಿಜ. ಜನತಾ ರಂಗಭೂಮಿಯಲ್ಲಿ ಡಾ. ಸುಬ್ಬರಾಯರೊಂದಿಗೆ ಸಕ್ರಿಯರಾಗಿದ್ದವರು ಕುಂಞಿಕಣ್ಣ ಮಾಸ್ಟರ್, ಹರಿಶ್ಚಂದ್ರ ಮಾಸ್ಟರ್ (ಹರಿ ಮಾಸ್ಟರ್), ಮಂಜಪ್ಪ ಬಂಗೇರ, ಕೇಶವ ಕಾಮತ್ ಮತ್ತು ಬಾಲಚಂದ್ರ. ಇವರೆಲ್ಲ ಡಾ. ಸುಬ್ಬರಾಯರ ನಿಧನದ ಮುಂಚೆಯೇ ನಮ್ಮನ್ನಗಲಿದರು. ಇವರೆಲ್ಲ ಡಾ. ಸುಬ್ಬರಾವ್ ಅವರೊಂದಿಗೆ ಸೇರಿ ಹಲವಾರು ನಾಟಕಗಳನ್ನು ಪ್ರದರ್ಶಿಸಿದರು. ಅನೇಕ ನಾಟಕ ಸ್ಪರ್ಧೆಗಳಲ್ಲಿಯೂ ಭಾಗವಹಿಸಿದರು. ಕಾಸರಗೋಡಿನ ಲಲಿತಕಲಾ ಸದನದ ಸ್ಪರ್ಧೆಗಳಲ್ಲಿಯೂ ಪ್ರಶಸ್ತಿ ಪಡೆದರು. ಆ ಹಿರಿಯರೊಂದಿಗೆ ಬಿ.ಎಂ. ಅನಂತ, ಬಿ.ಎಂ. ಜಗನ್ನಾಥ್, ಶೇಷಗಿರಿ, ದಿನಕರ ಶೆಟ್ಟಿ ಹಾಗೂ ಇನ್ನೂ ಕೆಲವು ಪ್ರತಿಭಾವಂತರು ಜನತಾ ರಂಗಭೂಮಿಯ ಜನಪ್ರಿಯತೆಗೆ ಕಾರಣಪುರುಷರು.ಜನತಾ ರಂಗಭೂಮಿಗೆ ಮರುಜನ್ಮ ನೀಡಬೇಕೆಂಬುದು ಡಾ. ಸುಬ್ಬರಾಯರ ಆಶೆಯಾಗಿತ್ತು. ಯಾಕೆಂದರೆ ಅವರ ಕಲಾ ಆಸಕ್ತಿ ಯಾವತ್ತೂ ಹಸಿರಾಗಿತ್ತು. ಆದರೆ ಅವರ ಆಶೆ ಈಡೇರಲಿಲ್ಲ. ಅದೇನಿದ್ದರೂ ಜನಸಮುದಾಯಗಳಲ್ಲಿ ಜಾಗೃತಿ ಮೂಡಿಸಲು ನಾಟಕ ಮಾಧ್ಯಮದ ಶಕ್ತಿಯ ಬಗ್ಗೆ ತಿಳಿಯಬೇಕೆಂಬವರಿಗೆ ಜನತಾ ರಂಗಭೂಮಿ ಒಂದು ಚಾರಿತ್ರಿಕ ಪಾಠ.ಗಾಯಕ ಮತ್ತು ವಾಗ್ಮಿಡಾ. ಸುಬ್ಬರಾವ್ ಹಾಡುವುದನ್ನು ಕೇಳಿದವರಿಗೆ ಗೊತ್ತು ಅವರ ಕಂಠದ ತಾಕತ್ತು. ಸಂಘಟನೆ ಕಟ್ಟುವ ಆರಂಭದ ದಿನಗಳಲ್ಲಿ ಕೆ. ವೆಂಕಟರಾವ್ ಬರೆದ ಕ್ರಾಂತಿಯ ಹಾಡುಗಳನ್ನು ಸಭೆಗಳಲ್ಲಿ ಉತ್ಸಾಹದಿಂದ ಹಾಡುತ್ತಿದ್ದರು. ಅವರ ಹಾಡುಗಾರಿಕೆಯನ್ನು ಕೆ.ವಿ. ಕೃಷ್ಣನ್ ಹೀಗೆ ನೆನಪು ಮಾಡಿಕೊಳ್ಳುತ್ತಾರೆ : ಕಾಸರಗೋಡಿನಲ್ಲಿ ಬೃಹತ್ ಸಾರ್ವಜನಿಕ ಸಭೆ ನಡೆಯಿತು. ಅದರ ಮುಕ್ತಾಯದಲ್ಲಿ ಡಾ. ಸುಬ್ಬರಾವ್ ಹಾಡಿದ ಹಾಡು, ‘ವಿಪ್ಲವ ಗಾನ’. ನೆರೆದಿದ್ದ ಸಾವಿರಾರು ಜನರ ಮನ ತಟ್ಟಿದ ಆ ಗಾನವೇ ಅಂದಿನ ಸಭೆಯ ವಿಶೇಷ. ಅನಂತರ ಹಲವಾರು ಸಭೆಗಳಲ್ಲಿ ಜನಸಾಗರದಲ್ಲಿ ಅಲೆಗಳನ್ನೆಬ್ಬಿಸಿದ ಗಾನವೆಂದೇ ಅದು ಜನಪ್ರಿಯವಾಯಿತು. ಈ ಬಗ್ಗೆ ನಾರಾಯಣನ್ ಪೆರಿಯ ಅವರೂ ಜ್ಞಾಪಿಸಿಕೊಳ್ಳುತ್ತಾರೆ, ‘‘ಕಾಂಞಂಗಾಡ್ ನಲ್ಲಿ ಜಿಲ್ಲಾ ಸಮ್ಮೇಳನದಲ್ಲಿ ಭಾಷಣಗಳು ಮುಗಿದ ಬಳಿಕ ಡಾ. ಸುಬ್ಬರಾವ್ ಎದ್ದುನಿಂತು ಹಾಡಿದ್ದು ‘ವಿಪ್ಲವಗಾನ’. ಅದನ್ನು ಕೇಳುತ್ತಿದ್ದಂತೆ ಅಲ್ಲಿ ಸೇರಿದ್ದ ಜನರಿಗೆ ರೋಮಾಂಚನ. ಅಲ್ಲಿ ಸಾವಿರಾರು ಜನರು ಒಟ್ಟಾಗಿ ಎದ್ದು ನಿಂತು, ತಮ್ಮ ತಮ್ಮ ಬಿಗಿಮುಷ್ಠಿ ಮೇಲೆತ್ತಿ ಜಯಘೋಷವನ್ನು ಮಾಡಿದ ಚಿತ್ರ ಈಗಲೂ ನನ್ನ ಕಣ್ಣ ಮುಂದಿದೆ’’. ಡಾ. ಸುಬ್ಬರಾಯರ ಮಾತು ಕೇಳುವುದೇ ಒಂದು ವಿಶೇಷ ಅನುಭವ. ಸತ್ಯಾಂಶಗಳನ್ನು ಆಧರಿಸಿ, ತರ್ಕಬದ್ಧವಾಗಿ ಅವರು ವಾದ ಮಂಡನೆ ಮಾಡುವ ರೀತಿ ಅಮೋಘ. (ರಾಜ್ಯಸಭೆ ಮತ್ತು ವಿಧಾನಸಭೆಗಳಲ್ಲಿ ಅವರು ಮಾಡಿದ ಭಾಷಣಗಳು ಮುಂದಿನ ಪುಟಗಳಲ್ಲಿವೆ.) ನಾರಾಯಣನ್ ಪೆರಿಯ ಸ್ಮರಿಸುತ್ತಾರೆ : ‘‘ಕಣ್ಣೂರಿನಲ್ಲಿ ಕಾಲೇಜು ಬೇಕೇ? ಬೇಡವೇ? ಎಂಬುದನ್ನು ಚರ್ಚಿಸಲು ಒಂದು ಸಭೆ ಏರ್ಪಡಿಸಲಾಗಿತ್ತು. ಅಲ್ಲಿ ಡಾಕ್ಟರ ಭಾಷಣ ಕೇಳಿ, ಭಾಷಣಗಳಿಗೆ ಪೂರ್ವತಯಾರಿ ಯಾಕೆ ಬೇಕು? ಎಂಬ ವಿಷಯ ನನಗೆ ತಿಳಿಯಿತು’’. ಯಾವುದೇ ಸಭೆಗೆ ಭಾಷಣ ಮಾಡಲು ಹೋಗುವುದಿದ್ದರೂ ಅವರು ಪೂರ್ವ ತಯಾರಿ ಮಾಡಿಯೇ ಹೋಗುತ್ತಿದ್ದರು.ನಾರಾಯಣನ್ ಪೆರಿಯ ಅವರು ಇನ್ನೊಂದು ವಿಷಯವನ್ನು ತಿಳಿಸಿದ್ದಾರೆ.
ಡಾ. ಸುಬ್ಬರಾಯರಿಗೆ ಜನರಿಗೆ ಅರ್ಥವಾಗುವ ಭಾಷೆಯಲ್ಲಿಯೇ ಭಾಷಣ ಮಾಡಲು ಆಸಕ್ತಿ. ಒಂದು ಸಭೆಯಲ್ಲಿ ಆಯೋಜಕರು ‘‘ಡಾಕ್ಟರೇ, ನೀವು ಇಂಗ್ಲಿಷಿನಲ್ಲಿ ಮಾತಾಡಿದರೂ ಆದೀತು’’ ಎಂದಾಗ, ತಟ್ಟನೆ ಡಾಕ್ಟರರ ಪ್ರತಿಕ್ರಿಯೆ ‘‘ನಿಮಗೆ ನನಗೆ ಇಂಗ್ಲಿಷ್ ಅರ್ಥವಾಗುತ್ತದೆ. ಅಲ್ಲಿ ಸೇರಿದ ಜನರಿಗೆ ಅರ್ಥವಾಗುತ್ತದೆಯೇ? ನನ್ನ ಮಲೆಯಾಳ ಕೆಟ್ಟದಾದರೂ ಪರವಾಗಿಲ್ಲ, ಅದರಲ್ಲೇ ಮಾತಾಡುತ್ತೇನೆ’’. ಅಂದಿನ ಡಾಕ್ಟರ ಮಲೆಯಾಳ ಭಾಷಣ ಮನಸ್ಸಿಗೆ ನಾಟಿದ್ದಂತೂ ನಿಜ.ಕರ್ನಾಟಕದ ಕಮ್ಯುನಿಸ್ಟ್ ನಾಯಕ ಬಿ.ವಿ. ಕಕ್ಕಿಲ್ಲಾಯರ ನೆನಪಿನಲ್ಲಿ ಹಸಿರಾಗಿರುವ ಒಂದು ಘಟನೆ : ಕಮ್ಯುನಿಸ್ಟ್ ಪಾರ್ಟಿಯ ಆಲ್ ಇಂಡಿಯಾ ಪಾರ್ಟಿ ಕಾಂಗ್ರೆಸ್‌ನಲ್ಲಿ ಕರ್ನಾಟಕದ ಪ್ರತಿನಿಧಿಗಳಿಗೆ ಒಂದು ಹಾಡು ಹಾಡಬೇಕೆಂದು ಸೂಚಿಸಲಾಯಿತು. ಆಗ ದುಡಿಯುವ ಜನರೆಲ್ಲಾ ಒಂದುಗೂಡಬೇಕೆಂದು ಕರೆ ನೀಡುವ ಹಾಡು ಹಾಡಿದವರು ಎಂ.ಎಸ್. ಕೃಷ್ಣನ್ ಮತ್ತು ಡಾ. ಸುಬ್ಬರಾವ್. ಆ ಮಹಾ ಸಮ್ಮೇಳನದಲ್ಲಿ ಆ ಹಾಡು ಎಂತಹ ಮಿಂಚಿನ ಸಂಚಾರ ಉಂಟುಮಾಡಿತೆಂದರೆ ಅಲ್ಲಿ ನೆರೆದವರೆಲ್ಲೂ ಎದ್ದು ನಿಂತು ಆ ಇಬ್ಬರು ಗಾಯಕರಿಗೆ ಗೌರವ ಸೂಚಿಸಿದರು.
ಪ್ರಮುಖ ಸಾಧನೆಗಳು
ದಿನೇಶ್ ಬೀಡಿ ಸೊಸೈಟಿ – ದೇಶಕ್ಕೊಂದು ಮಾದರಿಮಂಜೇಶ್ವರ ಪ್ರದೇಶದಲ್ಲಿ ೧೯೬೭ರಲ್ಲಿ ಮಂಗಳೂರಿನ ಖಾಸಗಿ ‘ಗಣೇಶ್ ಬೀಡಿ ಕಂಪೆನಿ’ಯ ಫ್ಯಾಕ್ಟರಿಗಳಲ್ಲಿ ಸಾವಿರಾರು ಕಾರ್ಮಿಕರನ್ನು ಮಾಲೀಕರು ದುಡಿಸುತ್ತಿದ್ದರು. ಮಂಜೇಶ್ವರ, ಕಾಸರಗೋಡು, ಕಾಂಞಂಗಾಡು ಮೊದಲಾದ ಸ್ಥಳಗಳಲ್ಲಿ ಅವರ ಫ್ಯಾಕ್ಟರಿಗಳಿದ್ದವು. ಅಲ್ಲದೆ, ಕಂಟ್ರಾಕ್ಟರ್‌ಗಳ ಮೂಲಕ ಹೊಗೆಸೊಪ್ಪು ಎಲೆಗಳನ್ನು ಕಾರ್ಮಿಕರಿಗೆ ನೀಡಿ, ಮನೆಗಳಲ್ಲಿಯೂ ಬೀಡಿ ಕಟ್ಟಿಸುತ್ತಿದ್ದರು.ಆ ಸಮಯದಲ್ಲಿ ಕೇರಳದಲ್ಲಿ ಎಡಪಕ್ಷ ಸರಕಾರ ಅಧಿಕಾರಕ್ಕೆ ಬಂತು. ಬೀಡಿ ಕಾರ್ಮಿಕರಿಗೆ ಕನಿಷ್ಠ ಮಜೂರಿ ನಿಗದಿಪಡಿಸಿ ಸರಕಾರ ಆದೇಶ ಹೊರಡಿಸಿತು. ಆದರೆ ಕನಿಷ್ಠ ಮಜೂರಿಯನ್ನು ಕಾರ್ಮಿಕರಿಗೆ ಪಾವತಿಸಲು ಗಣೇಶ್ ಬೀಡಿ ಕಂಪೆನಿ ಸಿದ್ಧವಿರಲಿಲ್ಲ. ಹಾಗಾಗಿ ಡಾ. ಸುಬ್ಬರಾಯರ ಮುಂದಾಳುತನದಲ್ಲಿ ಎಡಪಕ್ಷಗಳ ಕಾರ್ಮಿಕ ಸಂಘಟನೆಗಳು ಗಣೇಶ್ ಬೀಡಿ ಕಂಪೆನಿ ಮಾಲಕರೊಂದಿಗೆ ಸಮಾಲೋಚನೆ ನಡೆಸಿದವು. ಕಾರ್ಮಿಕರಿಗೆ ನ್ಯಾಯಬದ್ಧ ಪರಿಹಾರ ಒದಗಿಸಬೇಕೆಂದು ಒತ್ತಾಯಿಸಿದವು. ಆದರೆ ಮಾಲೀಕರು ಒಪ್ಪಲಿಲ್ಲ. ಕೊನೆಗೆ ತಮ್ಮ ಬೀಡಿ ಫ್ಯಾಕ್ಟರಿಗಳನ್ನು ಮುಚ್ಚಿಯೇ ಬಿಟ್ಟರು. ಸಾವಿರಾರು ಕಾರ್ಮಿಕರಿಗೂ, ಅವರ ಕುಟುಂಬಗಳಿಗೂ ಜೀವನೋಪಾಯವಿಲ್ಲದ ಸಂಕಟದ ಸನ್ನಿವೇಶ. ಗಣೇಶ್ ಬೀಡಿ ಕಂಪೆನಿಯ ಮಂಗಳೂರಿನ ಕಚೇರಿ ಎದುರು ನಡೆಸಿದ ದೀರ್ಘ ಪ್ರತಿಭಟನೆಯೂ ನಿಷ್ಫಲ.ಆಗಿನ ಕೈಗಾರಿಕಾ ಸಚಿವ ಸಿ.ಪಿ.ಐ. ನೇತಾರ ಟಿ.ವಿ. ಥಾಮಸ್‌ರನ್ನು
ಡಾ. ಸುಬ್ಬರಾವ್, ರಾಮಪ್ಪ ಮಾಸ್ಟರ್, ಸಿ.ಎಚ್. ಕೃಷ್ಣನ್ ಹಾಗೂ ಇತರ ಮುಖಂಡರು ಭೇಟಿ ಮಾಡಿ ಚರ್ಚಿಸಿದರು. ಅನಂತರ ಜಿಲ್ಲಾ ಕೇಂದ್ರ ಕಣ್ಣಾನೂರಿನಲ್ಲಿ ಒಂದು ವಾರದ ಶಿಬಿರ ನಡೆಸಿ ಸುದೀರ್ಘ ಸಮಾಲೋಚನೆ ನಡೆಯಿತು. ಅಂತಿಮವಾಗಿ, ಕಾರ್ಮಿಕರೇ ನಿರ್ವಹಿಸುವ ಸಹಕಾರಿ ರಂಗದ ದಿನೇಶ್ ಬೀಡಿ ಸಹಕಾರಿ ಸೊಸೈಟಿ ಸ್ಥಾಪಿಸಲು ನಿರ್ಧಾರ.ಕಣ್ಣಾನೂರನ್ನು ಕೇಂದ್ರವಾಗಿರಿಸಿಕೊಂಡು ದಿನೇಶ್ ಬೀಡಿ ಸೊಸೈಟಿ ಕಾರ್ಯಾರಂಭ ಮಾಡಿತು. ತಲಶ್ಶೇರಿಯಿಂದ ಮಂಜೇಶ್ವರ ತನಕ ಅನೇಕ ಪ್ರಾದೇಶಿಕ ಸೊಸೈಟಿಗಳನ್ನು ಸ್ಥಾಪಿಸಿ, ಕೆಲಸಗಾರರನ್ನು ನೋಂದಾಯಿಸಿ, ಬೀಡಿ ಉತ್ಪಾದನೆ ಆರಂಭ. ಮಂಜೇಶ್ವರ ಪ್ರೈಮರಿ ಸೊಸೈಟಿಯ ಅಧ್ಯಕ್ಷರಾಗಿ ಡಾ. ಸುಬ್ಬರಾಯರ ಆಯ್ಕೆ. ಅವರು ಅದೇ ಸ್ಥಾನದಲ್ಲಿ ಮುಂದಿನ ೨೩ ವರುಷ ಮುಂದುವರಿದು, ದಿನೇಶ್ ಬೀಡಿ ಸೊಸೈಟಿಗೆ ಭದ್ರ ಬುನಾದಿ ಹಾಕಿದರು.ಆರಂಭದಲ್ಲಿ ಖಾಸಗಿ ಬೀಡಿ ಕಂಪೆನಿಗಳೊಂದಿಗೆ ಸ್ಪರ್ದಿಸುವುದು ಸುಲಭ ವಾಗಿರಲಿಲ್ಲ. ಆದರೂ ಕಾರ್ಮಿಕರ ಸಹಕಾರದಿಂದಾಗಿ ದಿನೇಶ್ ಬೀಡಿ ಸೊಸೈಟಿ ಬೆಳೆಯಿತು. ಉತ್ತಮ ಗುಣಮಟ್ಟ ಕಾದುಕೊಂಡು ಜನಪ್ರಿಯವಾಯಿತು. ಖಾಸಗಿ ಬೀಡಿ ಕಂಪೆನಿಗಳಿಗಿಂತ ೩೦-೪೦% ಜಾಸ್ತಿ ಮಜೂರಿ ಪಾವತಿ ದಿನೇಶ್ ಬೀಡಿ ಸೊಸೈಟಿಯ ಹೆಗ್ಗಳಿಕೆ. ಜೊತೆಗೆ ಆದಿತ್ಯವಾರದ ರಜಾವೇತನ, ಹೆರಿಗೆ ಭತ್ತೆ, ವೈದ್ಯಕೀಯ ಚಿಕಿತ್ಸೆಗೆ ಸಹಾಯಧನ ಪಾವತಿ. ಇದರೊಂದಿಗೆ ಮರಣಾನಂತರ ಹಣ ಸಹಾಯ, ವಾರ್ಷಿಕ ರಜಾವೇತನ, ಹಬ್ಬ ಹರಿದಿನಗಳಿಗೆ ವಿಶೇಷ ವೇತನ ಪಾವತಿ. ಇಷ್ಟೆಲ್ಲ ಸವಲತ್ತುಗಳನ್ನು ಒದಗಿಸಿಯೂ ದಿನೇಶ್ ಬೀಡಿ ಸೊಸೈಟಿ ಲಾಭದಲ್ಲಿ ವಹಿವಾಟು ನಡೆಸಲು ಸಮರ್ಥವಾಯಿತು. ಇದಕ್ಕೆಲ್ಲಾ ಕಾರಣ ಡಾ. ಸುಬ್ಬರಾಯರಂತಹ ನಿಸ್ವಾರ್ಥಿ ನಾಯಕರು.ಮಂಜೇಶ್ವರದಲ್ಲಿ ಡಾ. ಸುಬ್ಬರಾಯರ ಕ್ಲಿನಿಕ್‌ನ ಹತ್ತಿರದಲ್ಲಿಯೇ ದಿನೇಶ್ ಬೀಡಿಯ ಮೈನ್ ಡಿಪೋ ಫ್ಯಾಕ್ಟರಿ. ಅಲ್ಲಿ ಕೆಲಸ ಮಾಡುವ ಕಾರ್ಮಿಕರನ್ನು ವಾರಕ್ಕೊಮ್ಮೆ ಒಟ್ಟು ಸೇರಿಸಿ ಸಭೆ ನಡೆಸುತ್ತಿದ್ದರು. ಇತ್ತೀಚೆಗಿನ ರಾಜಕೀಯ ಬೆಳವಣಿಗೆಗಳು, ಕಮ್ಯುನಿಸ್ಟ್ ಪಕ್ಷದ ಧೋರಣೆ, ಕಾರ್ಮಿಕ ವರ್ಗದ ಮುಂದಿರುವ ಸವಾಲುಗಳನ್ನು ಸರಳ ಭಾಷೆಯಲ್ಲಿ ವಿವರಿಸುತ್ತಿದ್ದರು. ಇತರ ಫ್ಯಾಕ್ಟರಿಗಳಲ್ಲಿಯೂ ತಿಂಗಳಿಗೊಮ್ಮೆ ಫ್ಯಾಕ್ಟರಿ ಸಮಿತಿಯ ಸಭೆ ನಡೆಸುತ್ತಿದ್ದರು. ಈ ರೀತಿಯಲ್ಲಿ ದಿನೇಶ್ ಬೀಡಿ ಕಾರ್ಮಿಕರೊಂದಿಗೆ ನಿಕಟ ಸಂಪರ್ಕ ಇಟ್ಟುಕೊಂಡು ಕಾರ್ಯನಿರ್ವಹಿಸುತ್ತಿದ್ದರು. ಫ್ಯಾಕ್ಟರಿ ಸಮಿತಿಯ ವಾರ್ಷಿಕ ಮಹಾಸಭೆಯನ್ನು ಪ್ರತಿ ವರುಷವೂ ಜರಗಿಸಿ, ಎಐಟಿಯುಸಿ ಸಮಿತಿಯನ್ನು ಪ್ರಜಾಸತ್ತಾತ್ಮಕ ನೆಲೆಯಲ್ಲಿ ಆರಿಸುತ್ತಿದ್ದರು. ಈ ಕ್ರಮವನ್ನು ಶಾಸಕರಾಗಿ ಹೋಗುವ ತನಕ ನಿಯಮಬದ್ಧವಾಗಿ ಶಿಸ್ತಿನಿಂದ ನಡೆಸಿದ ಹಿರಿಮೆ ಅವರದು.ಡಾ. ಸುಬ್ಬರಾವ್ ದಿನೇಶ್ ಬೀಡಿ ಸೊಸೈಟಿಯ ಕಣ್ಣಾನೂರಿನ ಕೇಂದ್ರ ಸಂಘದ ನಿರ್ದೇಶಕರು. ಕೇಂದ್ರ ಸಂಘದ ಸಭೆಗಳಲ್ಲಿ ತಪ್ಪದೆ ಭಾಗವಹಿಸುತ್ತಿದ್ದರು. ಕಾರ್ಮಿಕರ ಹಿತದ ಬಗ್ಗೆ ಅವರಿಗೆ ಸದಾ ಕಾಳಜಿ. ಆ ಸಭೆಗಳಲ್ಲಿ ಕಾರ್ಮಿಕರ ಸಮಸ್ಯೆಗಳನ್ನು ಪ್ರಸ್ತಾಪಿಸಿ, ಪರಿಹಾರ ಕ್ರಮಗಳಿಗಾಗಿ ಆಗ್ರಹಿಸುತ್ತಿದ್ದರು. ಕಾರ್ಮಿಕರಿಗೆ ಕಳಪೆ ಬೀಡಿ ಎಲೆಗಳನ್ನು ವಿತರಿಸಿದಾಗ, ಅದರ ಸ್ಯಾಂಪಲನ್ನು ಡಾ. ಸುಬ್ಬರಾವ್ ತನ್ನ ಬ್ಯಾಗಿನಲ್ಲಿ ಒಯ್ದು, ಕೇಂದ್ರ ಸಮಿತಿಯ ಸಭೆಯಲ್ಲೇ ಪ್ರದರ್ಶಿಸಿ, ‘ಇಂತಹ ಎಲೆಗಳಿಂದ ಉತ್ತಮ ಬೀಡಿ ತಯಾರಿಸುವುದು ಹೇಗೆ?’ ಎಂದು ಪ್ರಶ್ನಿಸಿದ್ದರು.ಮಂಜೇಶ್ವರದ ದಿನೇಶ್ ಬೀಡಿಯ ಮೈನ್ ಡಿಪೊ, ಉದ್ಯಾವರ, ಕುಂಜತ್ತೂರು, ಕೆದಂಬಾಡಿ, ವರ್ಕಾಡಿ, ಪಾವೂರು, ದೈಗೋಳಿ, ಕಡಂಬಾರ್, ಮಜಿಬೈಲು, ಮೂಡಂಬೈಲು, ಉಪ್ಪಳ, ಭಗವತೀ ಗೇಟ್, ಪುಳಿಕುತ್ತಿ – ಈ ೧೨ ಫ್ಯಾಕ್ಟರಿಗಳಲ್ಲಿ ದುಡಿಯುತ್ತಿದ್ದ ಸುಮಾರು ೧೫೦೦ ಕಾರ್ಮಿಕರ ಬದುಕಿಗೊಂದು ನೆಲೆ ಒದಗಿಸಿದವರು ಡಾ. ಸುಬ್ಬರಾವ್. ಇವೆಲ್ಲ ಫ್ಯಾಕ್ಟರಿಗಳು ಡಾ. ಸುಬ್ಬರಾವ್ ಅಧ್ಯಕ್ಷರಾಗಿದ್ದ ಅವದಿಯಲ್ಲೇ ಸ್ಥಾಪನೆಯಾದವುಗಳು. ಅವರು ಅಧ್ಯಕ್ಷ ಸ್ಥಾನ ತೆರವು ಮಾಡಿದ ಬಳಿಕ ಯಾವುದೇ ಹೊಸ ಫ್ಯಾಕ್ಟರಿ ಆರಂಭವಾಗಲಿಲ್ಲ ಎಂಬುದು ಗಮನಿಸಬೇಕಾದ ವಿಷಯ. ‘ಕಾರ್ಮಿಕರಿಂದ ಕಾರ್ಮಿಕರಿಗಾಗಿ’ ಎಂಬ ತತ್ವದ ನೆಲೆಯಲ್ಲಿ ದಿನೇಶ್ ಬೀಡಿ ಸೊಸೈಟಿಯನ್ನು ಮುನ್ನಡೆಸಿ, ಅದನ್ನು ದೇಶಕ್ಕೇ ಒಂದು ಮಾದರಿ ಉತ್ಪಾದನಾ ಸಂಸ್ಥೆಯಾಗಿ ಕಟ್ಟಿ ಬೆಳೆಸುವಲ್ಲಿ ಡಾ. ಸುಬ್ಬರಾಯರದು ಪ್ರಧಾನ ಪಾತ್ರ.ರಾಷ್ಟ್ರಕವಿ ಮಂಜೇಶ್ವರ ಗೋವಿಂದ ಪೈ ಸ್ಮಾರಕ ಸರಕಾರಿ ಕಾಲೇಜುಮಂಜೇಶ್ವರಕ್ಕೆ ಒಂದು ಕಾಲೇಜು ಬೇಕೆಂಬುದು ಅಲ್ಲಿನ ಜನರ ಬಹುದಿನಗಳ ಬೇಡಿಕೆ. ಅಲ್ಲಿನ ಹಲವಾರು ವಿದ್ಯಾರ್ಥಿಗಳು ಕಾಲೇಜು ಶಿಕ್ಷಣಕ್ಕಾಗಿ ದೂರದ ಮಂಗಳೂರಿಗೆ ಪ್ರತಿದಿನ ಹೋಗಿ ಬರಬೇಕಾದ ಪರಿಸ್ಥಿತಿ ಇತ್ತು. ಈ ಬವಣೆ ತಪ್ಪಿಸಲಿಕ್ಕಾಗಿ ರಾಷ್ಟ್ರಕವಿ ಗೋವಿಂದ ಪೈಗಳ ಸ್ಮಾರಕವಾಗಿ ಸರಕಾರಿ ಕಾಲೇಜನ್ನೇ ಸ್ಥಾಪಿಸಬೇಕೆಂಬುದು ಡಾ. ಸುಬ್ಬರಾಯರ ಕನಸು. ಈ ಕನಸು ನನಸಾಗುವ ಅವಕಾಶ ಒದಗಿದ್ದು ಅವರು ಶಾಸಕರಾದಾಗ.ಒಂದೂರಿಗೆ ಸರಕಾರಿ ಕಾಲೇಜು ಮಂಜೂರು ಮಾಡಿಸಿ, ಅಂತಿಮವಾಗಿ ಅದು ಕಾರ್ಯಾರಂಭ ಮಾಡುವವರೆಗಿನ ವಿವಿಧ ಹಂತಗಳ ಅಡಚಣೆಗಳು ಅವನ್ನೆಲ್ಲ ಅನುಭವಿಸಿದವರಿಗೇ ಗೊತ್ತು. ಅಂತೂ ಮಂಜೇಶ್ವರಕ್ಕೊಂದು ಕಾಲೇಜೆಂಬ ಕನಸು ನನಸಾಗುವಲ್ಲಿ ಹಲವರ ಶ್ರಮವಿದೆ. ಜಯಂತ ಕಿಣಿ, ಡಾ. ಗಣಪತಿ ಭಟ್, ದಿವಂಗತ ಎಂ. ರಾಮಪ್ಪ ಮಾಸ್ಟರ್ ಇವರೆಲ್ಲರೊಂದಿಗೆ ಛಲ ಬಿಡದೆ ಶ್ರಮಿಸಿದವರು ಡಾ. ಸುಬ್ಬರಾವ್. ಕಾಲೇಜು ಕಾರ್ಯಾರಂಭ ಮಾಡಿದ ನಂತರವೂ ಅದರ ಆಗುಹೋಗುಗಳಲ್ಲಿ ವಿಶೇಷ ಆಸಕ್ತಿ ವಹಿಸಿದವರು. ಸರಕಾರದ ಅನುದಾನಗಳು ಕಾಲ ಕಾಲಕ್ಕೆ ಕಾಲೇಜಿಗೆ ದೊರಕಲು ಅವರ ಮುತುವರ್ಜಿಯೇ ಕಾರಣ. ಅದೇ ರೀತಿಯಲ್ಲಿ ರಾಷ್ಟ್ರಕವಿಯ ನಿವಾಸವಿರುವ ಜಾಗದಲ್ಲೂ ಗ್ರಂಥಾಲಯ ಮತ್ತು ವಾಚನಾಲಯ ಸ್ಥಾಪನೆಗೂ ಡಾಕ್ಟರರ ಆಸಕ್ತಿಯೇ ಕಾರಣ.ಕಾಸರಗೋಡು ಜಿಲ್ಲೆಗಾಗಿಈಗ ಕಾಸರಗೋಡು ಒಂದು ಜಿಲ್ಲೆ. ಈ ಹೊಸ ಜಿಲ್ಲೆ ರಚನೆಯಾಗಲು ಶತಪ್ರಯತ್ನ ಮಾಡಿದವರಲ್ಲಿ ಡಾ. ಸುಬ್ಬರಾವ್ ಪ್ರಮುಖರು. ಆದರೆ ಡಾಕ್ಟರ್ ಅದು ತನ್ನ ಸಾಧನೆ ಎಂದು ಹೇಳಿಕೊಳ್ಳಲಿಲ್ಲ. ಯಾಕೆಂದರೆ ಅವರು ಹೆಸರಿಗಾಗಿ ಕೆಲಸ ಮಾಡಿದವರೇ ಅಲ್ಲ.ಈ ಬಗ್ಗೆ ಸಿ. ರಾಘವನ್ ಮುಖ್ಯ ಸಂಗತಿಯೊಂದನ್ನು ತಿಳಿಸುತ್ತಾರೆ : ‘‘ಜಿಲ್ಲಾ ಸುವರ್ಣ ಸ್ವಾತಂತ್ರ್ಯ ಸಮಿತಿಯ ಸಮಾರಂಭಕ್ಕಾಗಿ ದಾಖಲೆಗಳನ್ನು ಹುಡುಕಾಡಿದಾಗ, ಕಾಸರಗೋಡು ಜಿಲ್ಲೆಯ ಸ್ಥಾಪನೆಗಾಗಿ ಡಾ. ಸುಬ್ಬರಾವ್ ಮಾಡಿದ ಕೆಲಸದ ಅಗಾಧತೆ ನನಗೆ ತಿಳಿಯಿತು’’.ಕಾಸರಗೋಡು ಜಿಲ್ಲೆ ರಚನೆಯಾದಾಗ, ಕಮ್ಯುನಿಸ್ಟ್ ಪಾರ್ಟಿಯ ಅಲ್ಲಿನ ಜಿಲ್ಲಾ ಸಮಿತಿಗೆ ಸಹಜವಾಗಿಯೇ ಡಾ. ಸುಬ್ಬರಾವ್ ಅಧ್ಯಕ್ಷರಾದರು. ಜಿಲ್ಲಾ ಸಮಿತಿಯ ಕಚೇರಿ ಸ್ಥಾಪಿಸಲು ಕಮ್ಯುನಿಸ್ಟ್ ಪಾರ್ಟಿಯ ರಾಜ್ಯ ಸಮಿತಿ ನಿರ್ದೇಶನ ನೀಡಿತು. ಅದಕ್ಕಾಗಿ ರೂ. ೮ ಲಕ್ಷ ಹಣ ಬೇಕಾಗಿತ್ತು. ಡಾ. ಸುಬ್ಬರಾವ್ ಜಿಲ್ಲೆಯ ಪ್ರತಿಯೊಬ್ಬ ಕಾರ್ಯಕರ್ತನ ಮನೆಗೆ ಹೋಗಿ, ದೇಣಿಗೆ ವಿನಂತಿಸಿದರು. ಈ ರೀತಿಯಲ್ಲಿ ಒಂದು ತಿಂಗಳಿಡೀ ಕೆಲಸ ಮಾಡಿ ರೂ. ೮ ಲಕ್ಷ ಸಂಗ್ರಹಿಸಿ, ಜಿಲ್ಲಾ ಸಮಿತಿಯ ಕಚೇರಿ ಸ್ಥಾಪಿಸಿದರು. ಸಂಘಟನೆ ಕಟ್ಟುವುದರಲ್ಲಿ ಪ್ರತಿಯೊಬ್ಬ ಕಾರ್ಯಕರ್ತನ ಪಾತ್ರವೂ ಮುಖ್ಯ ಎಂಬುದನ್ನು ಅವರು ಕೊನೆಯವರೆಗೂ ಅನುಸರಿಸಿದರು. ಅಲ್ಪಸಂಖ್ಯಾತರ ಹಿತರಕ್ಷಣೆಗಾಗಿಡಾಕ್ಟರ್ ಸುಬ್ಬರಾವ್ ತಾನು ಭಾಷಾ ಅಲ್ಪಸಂಖ್ಯಾತರ ಪ್ರತಿನಿಧಿ ಎಂದು ಹೇಳಿಕೊಳ್ಳಲು ಹೆಮ್ಮೆ ಪಡುತ್ತಿದ್ದರು. ಕೇರಳದ ಉತ್ತರ ಗಡಿನಾಡು ಕಾಸರಗೋಡಿನಲ್ಲಿ ಕನ್ನಡ ಮಾತನಾಡುವವರ ಮತ್ತು ತಮಿಳ್ನಾಡಿಗೆ ಹೊಂದಿಕೊಂಡ ಗಡಿಪ್ರದೇಶಗಳಲ್ಲಿ ತಮಿಳು ಮಾತನಾಡುವವರ ಹಿತರಕ್ಷಣೆ ಬಗ್ಗೆ ಅವರಿಗೆ ಸಮಾನ ಕಾಳಜಿಯಿತ್ತು. ಇದಕ್ಕೆ ಕಾರಣವೂ ಇತ್ತು. ಅವರ ಮನೆಮಾತು ಕನ್ನಡವಾದರೆ, ತಂಜಾವೂರು ಮತ್ತು ಮದ್ರಾಸಿನಲ್ಲಿ ಬಾಲ್ಯ ಹಾಗೂ ಯೌವನದಲ್ಲಿ ಅವರು ವಿದ್ಯಾಭ್ಯಾಸ ಪಡೆದ ಭಾಷೆ ತಮಿಳು.ಭಾಷಾ ಅಲ್ಪಸಂಖ್ಯಾತರ ಹಿತರಕ್ಷಣೆಗಾಗಿ ಮಾತಾಡಿ ಕೂರುವವರಲ್ಲ ಡಾ. ಸುಬ್ಬರಾವ್. ಕೇರಳದ ವಿಧಾನಸಭೆಯಲ್ಲಿಯೂ ಅವರು ಈ ವಿಷಯ ಪ್ರಸ್ತಾಪಿಸಿದ್ದರು. (ವಿವರಗಳಿಗಾಗಿ ಓದಿ : ವಿಧಾನಸಭೆಯಲ್ಲಿ ಡಾ. ಸುಬ್ಬರಾವ್). ಕಾಸರಗೋಡಿನ ಕನ್ನಡ ಮಾಧ್ಯಮ ಶಾಲೆಗಳಲ್ಲಿ ಉತ್ತಮ ಪಠ್ಯಪುಸ್ತಕಗಳನ್ನು ಒದಗಿಸಬೇಕೆಂಬುದು ಅವರ ಅಭಿಪ್ರಾಯ. ಭಾಷಾವಾರು ರಾಜ್ಯ ಪುನರ್ರಚನೆ ಬಳಿಕ, ಕೇರಳದಲ್ಲಿ (ಮಲೆಯಾಳ ಭಾಷಾ ಪಠ್ಯಪುಸ್ತಕಗಳ ಹೊರತಾಗಿ) ಪಠ್ಯಪುಸ್ತಕಗಳನ್ನು ಇಂಗ್ಲಿಷಿನಲ್ಲಿ ಬರೆಯಿಸಿ, ಅನಂತರ ಮಲೆಯಾಳ, ತಮಿಳು ಮತ್ತು ಕನ್ನಡ ಭಾಷೆಗಳಿಗೆ ಭಾಷಾಂತರಿಸಿ ಮುದ್ರಿಸಲಾಗುತ್ತಿತ್ತು. ಹೀಗೆ ಭಾಷಾಂತರಿಸಿದ ಪಠ್ಯಪುಸ್ತಕಗಳಲ್ಲಿ ತಪ್ಪುಗಳು ಇರುತ್ತಿದ್ದವು. ಇದು ಡಾ. ಸುಬ್ಬರಾಯರ ಗಮನಕ್ಕೆ ಬಂದಾಗ, ಅವನ್ನು ಪರೀಕ್ಷಿಸಬೇಕೆಂದು ಅವರು ಕೆಲವು ವಿದ್ವಾಂಸರನ್ನು ವಿನಂತಿಸಿದರು. ಅನಂತರ ಆ ತಪ್ಪುಗಳನ್ನು ಸರಕಾರದ ಗಮನಕ್ಕೆ ತಂದರು. ಭಾಷಾಂತರದ ತರುವಾಯ, ವಿದ್ವಾಂಸರು ಪರಿಶೀಲಿಸಿ, ಭಾಷಾದೋಷಗಳನ್ನೆಲ್ಲ ಸರಿಪಡಿಸಿದ ಬಳಿಕವೇ ಪುಸ್ತಕಗಳನ್ನು ಮುದ್ರಿಸಬೇಕೆಂದು ಶಿಕ್ಷಣ ಇಲಾಖೆಯ ಅಧಿಕಾರಿಗಳಿಗೆ ನಿರ್ದೇಶನ ಕೊಡಿಸಿದರು. ಹೀಗೆ ಭಾಷಾ ಅಲ್ಪಸಂಖ್ಯಾತರ ಹಿತರಕ್ಷಣೆಯಲ್ಲಿಯೂ ಅವರದು ರಚನಾತ್ಮಕ ಧೋರಣೆ.ಮಂಜೇಶ್ವರದ ಕರ್ಮಭೂಮಿಯಲ್ಲಿಡಾ. ಎ. ಸುಬ್ಬರಾಯರ ಕರ್ಮಭೂಮಿ ಕೇರಳದ ಉತ್ತರ ತುದಿಯ ಮಂಜೇಶ್ವರ. ಅವರಲ್ಲಿಗೆ ವೈದ್ಯರಾಗಿ ಕಾಲಿಟ್ಟದ್ದು ೧೯೪೩ರಲ್ಲಿ. ವೈದ್ಯವೃತ್ತಿಯಿಂದಲೂ, ಜನತಾ ರಂಗಭೂಮಿಯ ಕಲಾ ಚಟುವಟಿಕೆಗಳಿಂದಲೂ ಅಲ್ಲೇ ಜನಾನುರಾಗ ಗಳಿಸಿದರು. ಕಮ್ಯೂನಿಸ್ಟ್ ಪಕ್ಷ ಸೇರಿ ಸಂಘಟನೆ ಕಟ್ಟಿ ಬೆಳೆಸಿದರು. ದಿನೇಶ್ ಬೀಡಿ ಸೊಸೈಟಿ ಹಾಗೂ ಮಂಜೇಶ್ವರ ಸಹಕಾರಿ ಬ್ಯಾಂಕಿನಲ್ಲಿ ಜವಾಬ್ದಾರಿಯ ಸ್ಥಾನಗಳನ್ನು ಹಲವಾರು ವರುಷ ನಿರ್ವಹಿಸಿದರು. ನಿಸ್ವಾರ್ಥದಿಂದ ಜನಸೇವೆ ಮಾಡುತ್ತಲೇ ಜನನಾಯಕರಾದರು. ಸರಳತೆಯಿಂದಲೇ ಪ್ರತಿಯೊಬ್ಬರ ಮನ ಗೆದ್ದರು. ನೇರ ನಡೆನುಡಿ, ಶುದ್ಧ ಚಾರಿತ್ರ್ಯದಿಂದಾಗಿ ಎಲ್ಲರ ಗೌರವ ಗಳಿಸಿದರು. ರಾಜ್ಯಸಭಾ ಸದಸ್ಯರಾಗಿ, ಶಾಸಕರಾಗಿ, ಮಂತ್ರಿಯಾಗಿ ನಿಷ್ಕಳಂಕವಾಗಿ ಕರ್ತವ್ಯ ನಿರ್ವಹಣೆ ಮಾಡಿ, ಜನರ ಹೃದಯಗಳಲ್ಲಿ ಶಾಶ್ವತ ಸ್ಥಾನ ಗಳಿಸಿದರು. ೧೪ ಸಪ್ಟಂಬರ್ ೨೦೦೩ರಂದು ನಿಧನರಾದ ಅವರು ತನಗಾಗಿ ಏನನ್ನೂ ಬಯಸಲಿಲ್ಲ. ಕೂಡಿ ಹಾಕಲಿಲ್ಲ. ತನ್ನ ಮಕ್ಕಳು ಹಾಗೂ ಕುಟುಂಬದವರಿಗೂ ಪ್ರೀತಿ ವಿಶ್ವಾಸ ಗಳನ್ನಷ್ಟೇ ಕೊಟ್ಟರು. ಶ್ರೀಮದ್ ಅನಂತೇಶ್ವರ ದೇವಸ್ಥಾನದ ಎದುರಿನ ಕಟ್ಟಡದ ಮಾಳಿಗೆಯ ಕೋಣೆಯಲ್ಲಿ ಕ್ಲಿನಿಕ್ ಆರಂಬಿಸಿ, ಅಲ್ಲಿಯೇ ವೈದ್ಯವೃತ್ತಿ ನಡೆಸಿದರು. ಮಂತ್ರಿಯಾದಾಗ, ಅದನ್ನೂ ವೈದ್ಯರೊಬ್ಬರಿಗೆ ಧಾರೆಯೆರೆದರು. ಮಂಜೇಶ್ವರದ ಕ್ಲಿನಿಕ್‌ನ ಎದುರಿನ ಬಾಡಿಗೆ ಮನೆಯಲ್ಲೇ ಕೊನೆಯವರೆಗೂ ಬದುಕಿ, ಬಾಳಿ, ಮಹಾನ್ ವ್ಯಕ್ತಿಯಾಗಿ ಬೆಳೆದರು.
 
ರಾಜಕೀಯ ಸಂಗಾತಿಗಳ ನೆನಪುಗಳು
ಶ್ರದ್ಧೆ ಮತ್ತು ನಿಷ್ಠೆಯ ಪ್ರತೀಕ:
೧೯೫೦ರಲ್ಲಿ ನನಗೆ ಡಾಕ್ಟರರ ಪರಿಚಯವಾಯಿತು. ಅವರು ಮಂಜೇಶ್ವರದಲ್ಲಿ ವೈದ್ಯವೃತ್ತಿಯನ್ನು ಪ್ರಾರಂಬಿಸಿದ್ದರು. ನಾನು ಮತ್ತು ಕಾಮ್ರೇಡ್ ಸದಾಶಿವ (ಅವರೀಗಿಲ್ಲ) ಸೋವಿಯತ್ ಯೂನಿಯನ್‌ನ ಪುಸ್ತಕಗಳನ್ನು ಮತ್ತು ನಮ್ಮ ಪಕ್ಷದ ವತಿಯಿಂದ ಪ್ರಕಟವಾದ ಪುಸ್ತಕಗಳನ್ನು ಮಾರಾಟ ಮಾಡುವುದರಲ್ಲಿ ನಿರತರಾಗಿದ್ದೆವು. ಕೇರಳದ ನೀಲೇಶ್ವರದ ತನಕವೂ ಪುಸ್ತಕಗಳನ್ನು ಹೊತ್ತುಕೊಂಡು ಹೋಗಿ ವಿತರಿಸುತ್ತಿದ್ದೆವು. ಕೆಲವು ಸಂದರ್ಭಗಳಲ್ಲಿ ಹಿಂತಿರುಗಿ ಬರುವಾಗ ಬಹಳ ತಡವಾದರೆ ಮಂಜೇಶ್ವರದಲ್ಲಿ ಡಾಕ್ಟರರ ಮನೆಗೆ ಹೋಗುತ್ತಿದ್ದೆವು. ನಾವು ಎಷ್ಟು ತಡವಾಗಿ ಹೋದರೂ ಅವರು ಮತ್ತವರ ಪತ್ನಿ ಶ್ರೀಮತಿ ಕಾಶಮ್ಮ ನಮಗೆ ಊಟದ ಏರ್ಪಾಡು ಮಾಡಿದ ಬಳಿಕವೇ ಚಾವಡಿಯಲ್ಲಿ ಮಲಗಲು ವ್ಯವಸ್ಥೆ ಮಾಡಿಕೊಡುತ್ತಿದ್ದರು. ನಾವು ಡಾಕ್ಟರರಿಗೆ ತುಂಬಾ ತೊಂದರೆ ನೀಡುತ್ತಿದ್ದೇವೆ ಎಂದು ಭಾವಿಸುತ್ತಿದ್ದರೂ ಡಾಕ್ಟರಿಗಾಗಲೀ ಅವರ ಸಹಧರ್ಮಿಣಿಗಾಗಲೀ ಕಿಂಚಿತ್ತೂ ಬೇಸರವಾಗುತ್ತಿರಲಿಲ್ಲ.ಇದೇ ಸಂದರ್ಭದಲ್ಲಿ ನಾನು ಮತ್ತು ಸದಾಶಿವರು ಮಂಗಳೂರಿನಲ್ಲಿ ಒಂದು ಪುಸ್ತಕದ ಅಂಗಡಿಯನ್ನು ತೆರೆಯಲು ಆಲೋಚಿಸಿದೆವು. ಇದಕ್ಕಾಗಿ ಡಾಕ್ಟರೊಡನೆ ಚರ್ಚಿಸಿದೆವು. ಚರ್ಚೆಯ ಬಳಿಕ ಒಂದು ಕಂಪೆನಿಯನ್ನು ಮಾಡುವ ಎಂದು ಡಾಕ್ಟರರು ಸಲಹೆ ನೀಡಿದರು. ಮಾತ್ರವಲ್ಲ ಈ ಕಂಪೆನಿಗೆ ಶೇರು ಬಂಡವಾಳವನ್ನು ನೀಡಿದರು. ಡಾ. ಶಾಸ್ತ್ರಿ, ಡಾ. ಸುಬ್ಬರಾವ್, ನಾನು ಮತ್ತು ಕಾಸರಗೋಡಿನ ಗೋವಿಂದನ್ ಈ ಕಂಪೆನಿಯ ನಿರ್ದೇಶಕರಾದೆವು. ಕಾಂ� ಸದಾಶಿವರು ಬದುಕಿದಷ್ಟು ಕಾಲ ಈ ಕಂಪೆನಿಯು ‘ನವಶಕ್ತಿ ಪಬ್ಲಿಕೇಶನ್ಸ್ (ರಿ.)’ ಎಂಬ ನಾಮಧೇಯದಲ್ಲಿ ಚೆನ್ನಾಗಿ ನಡೆಯಿತು. ಡಾಕ್ಟರರು ಇದನ್ನು ಸರಿಯಾಗಿ ನಡೆಸಿಕೊಂಡು ಹೋಗುವುದರಲ್ಲಿ ತುಂಬ ಆಸಕ್ತಿಯಿಂದ ಕೆಲಸ ಮಾಡುತ್ತಿದ್ದರು. ಈ ಕಂಪೆನಿಯೇ ಇಂದಿನ ‘ನವಕರ್ನಾಟಕ ಕಂಪೆನಿ’ಗೆ ಬುನಾದಿಯಾಯಿತು.ಸುಮಾರು ೪೦ ವರ್ಷಗಳ ಹಿಂದೆ ಮಂಜೇಶ್ವರದಲ್ಲಿ ಒಂದು ರೈತ ಸಮ್ಮೇಳನ ನಡೆಯಿತು. ಅದಕ್ಕೆ ನನ್ನನ್ನು ಆಹ್ವಾನಿಸಿದ್ದರು. ಬಹಿರಂಗ ಸಮ್ಮೇಳನಕ್ಕೆ ಮುಂಚಿತವಾಗಿ ಕಡಂಬಾರಿ ನಿಂದ ರೈತರ ಮೆರವಣಿಗೆಯನ್ನು ವ್ಯವಸ್ಥೆ ಮಾಡಲಾಗಿತ್ತು. ಅಂದು ಡಾಕ್ಟರ್ ಸುಬ್ಬರಾವ್ ಅವರಿಗೆ ಕಾಲುನೋವು. ಕುಂಟುತ್ತಾ ಅತ್ತಿತ್ತ ಓಡಾಡುತ್ತಿದ್ದರು. ಆದರೂ ಸುಮಾರು ನಾಲ್ಕು ಮೈಲುಗಳಷ್ಟು ದೂರ ಮೆರವಣಿಗೆಯಲ್ಲಿ ಮುಂದಳದಲ್ಲಿ ನಿಂತು ಆವೇಶ ದಿಂದ ಘೋಷಣೆ ಕೂಗುತ್ತಾ ಸಾಗಿ ಬಂದ ಡಾಕ್ಟರರ ಹಠ ನಮ್ಮನ್ನು ರೋಮಾಂಚನಗೊಳಿಸಿತು. ಅವರ ದೃಢ ನಿರ್ಧಾರ, ಕರ್ತವ್ಯದ ಬಗೆಗಿನ ಕಾಳಜಿ, ಜನರ ಮಧ್ಯದಲ್ಲಿ ಇರಬೇಕೆಂಬ ಅವರ ಭಾವನೆ ನಮಗೆಲ್ಲ ಆಶ್ಚರ್ಯ ಹಾಗೂ ಉತ್ಸಾಹವನ್ನು ಉಂಟುಮಾಡುತ್ತಿತ್ತು.ಹೀಗೆ ಡಾಕ್ಟರರೊಬ್ಬ ಕರ್ಮಯೋಗಿ. ಕಮ್ಯುನಿಸ್ಟ್ ತತ್ವಗಳನ್ನು ಮನಗಂಡು ತನ್ನನ್ನು ತಾನೇ ಅದಕ್ಕೆ ಸಮರ್ಪಿಸಿಕೊಂಡ ಒಬ್ಬ ಮಹಾವ್ಯಕ್ತಿ. ಅವರಲ್ಲಿ ಸ್ವಾರ್ಥ ಎಂಬುದು ಲವಲೇಶವೂ ಇರಲಿಲ್ಲ. ಅವರು ಸ್ಥಾನಮಾನ, ಅಧಿಕಾರಗಳಿಗೆ ಎಂದಿಗೂ ಹಂಬಲಿಸಲಿಲ್ಲ. ತನ್ನ ಕೊನೆಯ ದಿನದ ತನಕ ತನ್ನ ಸರ್ವಸ್ವ ಪಕ್ಷಕ್ಕಾಗಿ ಎಂಬ ನಿಲುಮೆಯನ್ನು ಅನುಸರಿಸಿದರು. ಆಸ್ಪತ್ರೆಯಲ್ಲಿರುವಾಗ ನಾನು ಆಗಾಗ್ಗೆ ಡಾಕ್ಟರರನ್ನು ಕಾಣಲು ಹೋಗುತ್ತಿದ್ದೆ. ಹಿಂತಿರುಗುವ ಸಮಯದಲ್ಲಿ ಕೈಯೆತ್ತಿ ‘ಲಾಲ್ ಸಲಾಂ’ ನೀಡುವುದನ್ನು ನೋಡಿ ‘ಇವರು ನಿಜವಾಗಿಯೂ ಕಮ್ಯೂನಿಸ್ಟ್ ತತ್ವವನ್ನು ಮೈಗೂಡಿಸಿಕೊಂಡಿರುವ ಮಹಾ ಸಂಗಾತಿ’ ಎಂದು ನನ್ನ ಮನಸ್ಸು ಆಗಾಗ್ಗೆ ಹೇಳುತ್ತಿತ್ತು. ನಾನು ಬದುಕಿರುವಷ್ಟು ಕಾಲ ಡಾಕ್ಟರರೊಂದಿಗೆ ಕಳೆದ ದಿನಗಳನ್ನು, ಅವರು ಪಕ್ಷಕ್ಕಾಗಿ ಮಾಡಿದ ಕಾಯಕವನ್ನು ಮರೆಯಲಾರೆ.
– ಪಿ.ಎಂ. ನಾರಾಯಣ ಮೂರ್ತಿಎಡ್ವಕೇಟ್, ಮಂಗಳೂರು

ಆರು ದಶಕಗಳ ಆತ್ಮೀಯ ಸಂಬಂಧ:
ನನಗೆ ಡಾ. ಎ. ಸುಬ್ಬರಾಯರ ಪರಿಚಯವಾದದ್ದು ೧೯೪೩ರಲ್ಲಿ. ಅಂದಿನಿಂದ ಬೆಳೆದು ಬಂದ ಆತ್ಮೀಯ ಸಂಬಂಧ ೧೪ ಸೆಪ್ಟೆಂಬರ್ ೨೦೦೩ರಂದು ಅವರು ಕೊನೆಯುಸಿರು ಎಳೆಯುವವರೆಗೂ ಮುಂದುವರಿಯಿತು. ಈ ಆರು ದಶಕಗಳ ನಿರಂತರ ಸಂಬಂಧ ಮತ್ತು ಕೇರಳದ ಉತ್ತರ ತುದಿಯ ಮಂಜೇಶ್ವರ ಕ್ಷೇತ್ರದಲ್ಲಿ ಅವರ ಮುಂದಾಳುತನದ ಆಂದೋಲನದಲ್ಲಿ ನನ್ನ ಭಾಗವಹಿಸುವಿಕೆ – ಇವು ನನ್ನ ಜೀವನದ ಮರೆಯಲಾಗದ ಅಧ್ಯಾಯಗಳು. ಈ ಸಂದರ್ಭದಲ್ಲಿ ನಾನು ಮಂಜೇಶ್ವರದ ದಿವಂಗತ ಕಾಮ್ರೇಡ್ ಎಂ. ರಾಮಪ್ಪ ಅವರನ್ನು ಸ್ಮರಿಸಲೇಬೇಕು. ಇವರೂ ನನಗೆ ಡಾ. ಸುಬ್ಬರಾಯರಂತೆ ಆತ್ಮೀಯರು. ಇವರಿಬ್ಬರೂ ಕಮ್ಯುನಿಸ್ಟ್ ಪಾರ್ಟಿಯ ನೇತಾರರಾಗಿ ಮಂಜೇಶ್ವರ ಪ್ರದೇಶದಲ್ಲಿ ಕಾರ್ಮಿಕರ ಮತ್ತು ರೈತರ ಚಳವಳಗಳನ್ನೂ, ಸಹಕಾರ ಹಾಗೂ ಸಾಂಸ್ಕೃತಿಕ ಆಂದೋಲನಗಳನ್ನೂ ಕಟ್ಟಿ ಬೆಳೆಸಿದರು. ಅವರು ಕಟ್ಟಿದ ಕಮ್ಯುನಿಸ್ಟ್ ಪಾರ್ಟಿಯ ಘಟಕಗಳ ಜಾಲ ಮಂಜೇಶ್ವರದಿಂದ ಅಡ್ಯನಡ್ಕ ಮತ್ತು ತಾಲಪಾಡಿಯಿಂದ ಅಂಗಡಿಮೊಗರು, ಎಣ್ಮಕಜೆವರೆಗೆ ವ್ಯಾಪಿಸಿತ್ತು. ಈ ಜಾಲದಲ್ಲಿ ಟೀಚರ್ಸ್‌, ವಿದ್ಯಾರ್ಥಿಗಳು ಮತ್ತು ಮಧ್ಯಮ ವರ್ಗದ ಜನರು ಸೇರಿಕೊಂಡಿದ್ದರು.ಡಾ. ಸುಬ್ಬರಾವ್ ಮಂಜೇಶ್ವರದಲ್ಲಿ ವೈದ್ಯ ವೃತ್ತಿಯಲ್ಲಿ ತೊಡಗಿದ್ದರು. ಅವರು ಕೊನೆಯವರೆಗೂ ಸ್ವಂತ ಕ್ಲಿನಿಕ್ ಅಥವಾ ಸ್ವಂತ ಮನೆ ಕಟ್ಟಲೇ ಇಲ್ಲ. ಅವರದು ಸರಳ ಜೀವನ. ತನ್ನ ಕಠಿಣ ದುಡಿಮೆಯಿಂದಲೇ ಐದು ಪುತ್ರರ ಹಾಗೂ ಇಬ್ಬರು ಪುತ್ರಿಯರ ಕುಟುಂಬ ನಿರ್ವಹಿಸಿ, ಮಕ್ಕಳಿಗೆಲ್ಲ ವಿದ್ಯಾಭ್ಯಾಸ ಕೊಡಿಸಿದರು. ತನ್ನ ಕಷ್ಟಗಳೇನಿದ್ದರೂ, ರೋಗಿಗಳ ಜೊತೆ ಕರುಣೆಯಿಂದ ವರ್ತಿಸಿದರು. ತಾನು ಕಟ್ಟಿ ಬೆಳೆಸಿದ ವೈದ್ಯಕೀಯ ಪ್ರಾಕ್ಟೀಸನ್ನು ಪೂರ್ಣ ಕಾಲದ ನಾಯಕನಾಗಲಿಕ್ಕಾಗಿ ತೊರೆದರು.ಕೊನೆಯ ಒಂದು ವರುಷ ಡಾ. ಸುಬ್ಬರಾವ್ ಮಂಗಳೂರಿನಲ್ಲಿ ತನ್ನ ಮಕ್ಕಳಾದ ಎ. ರಮೇಶ್ ರಾವ್ ಮತ್ತು ಪ್ರಭಾಕರ ರಾವ್ ಅವರೊಂದಿಗೆ ಇದ್ದರು. ಡಾ. ಸುಬ್ಬರಾಯರನ್ನು ಅವರ ಮಕ್ಕಳು ಜೋಪಾನವಾಗಿ ನೋಡಿಕೊಂಡರು. ಅಂತಿಮ ದಿನಗಳನ್ನು ಡಾ. ಸುಬ್ಬರಾವ್ ಆಸ್ಪತ್ರೆಯಲ್ಲಿ ಕಳೆಯಬೇಕಾಯಿತು. ಆಗ ನಾನು ಅವರನ್ನು ಕಾಣಲಿಕ್ಕಾಗಿ ಆಗಾಗ ಆಸ್ಪತ್ರೆಗೆ ಹೋಗುತ್ತಿದ್ದೆ. ಪ್ರತೀ ಸಲ ನಾನು ಬೀಳ್ಕೊಳ್ಳುವಾಗ ‘ಯಾವತ್ತೂ ಸಿ.ಪಿ.ಐ. ಪಾರ್ಟಿಯನ್ನು ಬೆಂಬಲಿಸಬೇಕು’ ಎಂಬುದನ್ನು ನೆನಪು ಮಾಡಲಿಕ್ಕಾಗಿ, ಡಾ. ಸುಬ್ಬರಾವ್ ತನ್ನ ಬಿಗಿದ ಮುಷ್ಟಿ ಮೇಲಕ್ಕೆತ್ತುತ್ತಿದ್ದರು.ಡಾ. ಸುಬ್ಬರಾವ್ ಮಂಜೇಶ್ವರ ೇತ್ರದ ಶಾಸಕರಾಗಿ ಗೆದ್ದು ಬಂದವರು. ಕೇರಳದಲ್ಲಿ ಇ.ಕೆ. ನಯನಾರ್ ಅವರು ಮುಖ್ಯಮಂತ್ರಿಯಾಗಿದ್ದ ಎಲ್.ಡಿ.ಎಫ್. ಮಂತ್ರಿಮಂಡಲದಲ್ಲಿ ನೀರಾವರಿ ಮಂತ್ರಿಯೂ ಆಗಿದ್ದವರು. ಮಂತ್ರಿಯಾಗಿದ್ದಾಗ ದಕ್ಷ ಹಾಗೂ ಪ್ರಾಮಾಣಿಕ ಮಂತ್ರಿಂಯೆಂದು ಹೆಸರು ಗಳಿಸಿದರು. ಸಾಮಾನ್ಯ ಜನರ ಹಿತಾಸಕ್ತಿಯ ರಕ್ಷಣೆಗಾಗಿ ಕೆಲಸ ಮಾಡಿದರು.
– ಬಿ.ವಿ. ಕಕ್ಕಿಲ್ಲಾಯಮಾಜಿ ಶಾಸಕರು, ಕರ್ನಾಟಕದ ಕಮ್ಯುನಿಸ್ಟ್ ಮುಂದಾಳು
ರಾಜ್ಯಸಭೆಯಲ್ಲಿ ಡಾ. ಸುಬ್ಬರಾವ್:
ಡಾ. ಎ. ಸುಬ್ಬರಾವ್ ೧೯೫೮ರಿಂದ ೧೯೬೪ರ ವರೆಗೆ ರಾಜ್ಯಸಭೆಯ ಸದಸ್ಯರಾಗಿದ್ದರು. ಆರಾಧನಾಲಯಗಳನ್ನು ರಾಜಕೀಯ ಪ್ರಚಾರಕ್ಕಾಗಿ ಬಳಸುವುದನ್ನು ನಿಯಂತ್ರಿಸುವುದಕ್ಕಾಗಿ ಕಾ. ಭುಪೇಶ್ ಗುಪ್ತಾ ೧೯೬೦ರಲ್ಲಿ ಖಾಸಗಿ ಬಿಲ್ ಅನ್ನು ಮಂಡಿಸಿದ್ದರು. ಈ ಬಿಲ್‌ನ ಚರ್ಚೆಯ ಸಂದರ್ಭದಲ್ಲಿ ಡಾ. ಎ. ಸುಬ್ಬರಾವ್ ಎಲ್ಲರೂ ಬೆರಗಾಗುವಂತಹ ಭಾಷಣ ಮಾಡಿದರು. ಆ ಭಾಷಣದ ಕೆಲವು ಭಾಗಗಳು ಇಲ್ಲಿವೆ :ಸಪ್ಟಂಬರ್ ೨, ೧೯೬೦ಡಾ. ಸುಬ್ಬರಾವ್ : ಮಾನ್ಯ ಉಪಾಧ್ಯಕ್ಷರೇ, ಈ ಸಭೆಯ ಕೆಲವು ಗೌರವಾನ್ವಿತ ಸದಸ್ಯರ (ಬಿಲ್‌ನ ಬಗೆಗಿನ) ಭಾಷಣಗಳನ್ನು ಕೇಳಿ ನನಗೆ ವಿಷಾದವಾಗಿದೆ. ನನಗೆ ಆಶ್ಚರ್ಯವೂ ಆಗಿದೆ. ಅವರು ಪುನಃ ಪುನಃ ಪ್ರಜಾಪ್ರಭುತ್ವ ಮತ್ತು ಜಾತ್ಯತೀತತೆ ಬಗ್ಗೆ ಮಾತನಾಡಿದರು. ಆದರೆ ಅವರ ಅಭಿಪ್ರಾಯಗಳು ಹೇಗಿದ್ದವು?ಇಲ್ಲಿಯ ಚರ್ಚಾ ವಿಷಯವು ಆರಾಧನಾಲಯಗಳಲ್ಲಿ ರಾಜಕೀಯ ಪ್ರಚಾರಗಳನ್ನು ಮಾಡುವುದು ಮತ್ತು ಧಾರ್ಮಿಕ ನೇತಾರರು ರಾಜಕೀಯದಲ್ಲಿ ಸಕ್ರಿಯವಾಗಿ ತೊಡಗಿಕೊಳ್ಳುವುದು ಆಗಿದೆ. ಅಂದೊಮ್ಮೆ ರಾಷ್ಟ್ರೀಯ ಭಾವನೆಗಳ ಪರವಾಗಿ ಮತ್ತು ಜಾತೀಯತೆಗೆ ವಿರುದ್ಧವಾಗಿ ನನ್ನನ್ನು ತಯಾರು ಮಾಡಿದ ಸಂಘಟನೆಯ ಇಂದಿನ ನಾಯಕರ ಬಗ್ಗೆ ಆಲೋಚಿಸುವಾಗ ಚಿಂತೆಯಾಗುತ್ತದೆ. ಹೌದು, ನಾನು ಒಬ್ಬ ಕಾಂಗ್ರೆಸಿಗನಾಗಿದ್ದೆ. ಆ ಪಾರ್ಟಿಯ ಅನೇಕ ನಾಯಕರು ಜಾತೀಯತೆಗೆ ನೀರೆರೆದು ಪೋಷಿಸುವುದನ್ನು ನೋಡಿ, ಅವರ ಭಾಷಣಗಳನ್ನು ಕೇಳಿ ನನಗೆ ದುಃಖವಾಗುತ್ತದೆ. ಆದರೂ ಇಂತಹ ಕರಾಳ ರಾತ್ರಿಯಲ್ಲೂ ಕೆಲವು ಬೆಳ್ಳಿ ಗೆರೆಗಳಿವೆ. ಮಿ. ಅಕ್ಬರ್‌ರಿಗೆ ನನ್ನ ವಂದನೆಗಳು. ಶ್ರೀಯುತ ಸಿನ್ಹಾ ಕಮ್ಯುನಿಸ್ಟರನ್ನು ಸ್ವಲ್ಪ ತುರಿಸಲು ಪ್ರಯತ್ನಿಸಿದರೂ, ನಾನು ಅವರಿಗೆ ಆಭಾರಿಯಾಗಿದ್ದೇನೆ.ಯಾಕಾಗಿ ಸರ್, ಈ ಚರ್ಚೆಯಲ್ಲಿ ಆ ವಿಷಯಕ್ಕೆ ಸ್ವಲ್ಪವೂ ಸಂಬಂಧವಿಲ್ಲದ ಸಂಗತಿಗಳನ್ನು ತರುತ್ತಾರೆ? ಧಾರ್ಮಿಕತೆಯನ್ನು ರಾಜಕೀಯದಲ್ಲಿ ತುರುಕುವುದನ್ನು ತಡೆಯುವುದು ಈ ಬಿಲ್ಲಿನ ಉದ್ದೇಶ. ರಾಜಕೀಯಕ್ಕೆ ಜಾತಿ ಮತದ ಸೇರ್ಪಡೆಯನ್ನು ನೀವು ಆಶಿಸುತ್ತೀರಾ? ಅದು ಇಲ್ಲಿನ ಮುಖ್ಯ ಪ್ರಶ್ನೆ. ನಮ್ಮ ರಾಷ್ಟ್ರೀಯ ಐಕ್ಯತೆಯನ್ನು ಪುಡಿಗಟ್ಟಲು ಶ್ರಮಿಸುವ ಬಹಳ ದೊಡ್ಡ ಆಪತ್ತುಗಳಲ್ಲಿ ಒಂದು ಜಾತೀಯತೆ ಎಂದರೆ ನೀವು ಒಪ್ಪುವಿರೆಂದು ನಂಬುತ್ತೇನೆ. ಕೆಲವು ರಾಜಕೀಯ ನಾಯಕರು ಜಾತೀಯತೆಗೆ ಗಾಳಿ ಹಾಕಿ ಉರಿಸಲು ಪ್ರಯತ್ನಿಸುತ್ತಿದ್ದಾರೆ. ಜಾತಿ ಮತಗಳ ವಿಕಾರಗಳನ್ನು ಎದುರಿಗಿಟ್ಟು ಬಡ ಕೃಷಿಕರನ್ನು ಮತ್ತು ಕಾರ್ಮಿಕರನ್ನು ದಾರಿ ತಪ್ಪಿಸಲು ಒಂದು ಪ್ರತ್ಯೇಕ ರಾಜಕೀಯ ಪಾರ್ಟಿ ಪ್ರಯತ್ನಿಸುತ್ತಿದೆ. ಇಂದು ಅವರ ಬಾಣದ ಮೊನೆ ಕಮ್ಯೂನಿಸ್ಟ್ ಪಾರ್ಟಿಯ ಕಡೆಗಿದೆ. ಅದೀಗ ಪ್ರಶ್ನೆಯಲ್ಲ. ಇಂದು ಕಮ್ಯೂನಿಸ್ಟಿನ ಎದುರಾದರೆ ನಾಳೆ ಸೆಕ್ಯೂಲರಿಸಮಿನ ಎದುರಾಗಬಹುದು. ನಾಳಿದ್ದು ಸೋಷಿಯಲಿಸಂನ ಎದುರಾಗಬಹುದು. ಆದುದರಿಂದ ಯಾರಾದರೂ ಕಮ್ಯೂನಿಸಂನ ಎದುರು ಜಿಹಾದಿ ಮನೋಭಾವದಿಂದ ಈ ಬಿಲ್ಲನ್ನು ವಿರೋದಿಸುವಂತಾಗಬಾರದು. ಕಳೆದ ದಿನಗಳಲ್ಲಿ ಜಾತೀಯತೆ ನಮ್ಮ ನಾಡಿನಲ್ಲಿ ಎಂತಹ ಘಾತಕ ಕೃತ್ಯಗಳನ್ನು ಪ್ರೇರೇಪಿಸಿತ್ತು ಎಂದು ನಮಗೆ ತಿಳಿದಿದೆ. ಅಂತಹ ದುರಂತಗಳ ತೀವ್ರತೆ ಇನ್ನೂ ಮಸಕಾಗಿಲ್ಲ. ಧಾರ್ಮಿಕ ನೇತಾರರು ರಾಜಕೀಯದಲ್ಲಿ ಸಕ್ರಿಯವಾಗಿ ಭಾಗವಹಿಸಿ ತಮ್ಮ ಸ್ವಾರ್ಥಕ್ಕಾಗಿ ಜಾತೀಯತೆಯನ್ನು ಬಳಸಿದ್ದರಿಂದ ಎಂತಹ ದುಷ್ಪರಿಣಾಮವಾಗಿತ್ತು ಎಂಬುದನ್ನು ನಾವು ಮರೆತಿಲ್ಲ. ಎಲ್ಲಾ ಪ್ರಜಾಪ್ರಭುತ್ವ ತತ್ವಗಳನ್ನು ಗಾಳಿಯಲ್ಲಿ ತೂರಿ ಜಾತೀಯತೆಯನ್ನು ಮೇಲಕ್ಕೆತ್ತಲು ನಾವು ಬೆಂಬಲಿಸಬಹುದೇ? ಬಿಲ್ಲಿನ ವಿಷಯವನ್ನು ಬಿಟ್ಟು, ಆ ವಿಷಯದ ಪರಿದಿಯಲ್ಲಿರದ ಹಲವು ವಿಚಾರ ಗಳನ್ನು ಇಲ್ಲಿ ಕೇಳಿದ್ದೇವೆ. ಸೋವಿಯತ್ ರಷ್ಯದಲ್ಲಿ ಕಮ್ಯೂನಿಸ್ಟ್ ಪಾರ್ಟಿಯು ಧರ್ಮವನ್ನು ಹೊಡೆದು ಮೂಲೆಗುಂಪಾಗಿಸಿದೆಯಂತೆ. ಹಾಗಂತ ಮಿ. ಸಾಮ್ಯುವೆಲ್ ಮತ್ತು ಮಿ. ವಾಡಿಯಾ ಹೇಳುತ್ತಾರೆ. ರಷ್ಯದಲ್ಲಿ ಜಾತಿಮತಗಳನ್ನು ವಿರೋದಿಸಿದರೂ ಅದು ವಿಜಯಿ ಯಾಗಲಿಲ್ಲವಂತೆ. ಅಲ್ಲಿ ವಾಸ್ತವ ಏನು? ಅನೇಕ ಜನರು ಧರ್ಮವಿಶ್ವಾಸಿಗಳಾಗಿದ್ದಾರೆ. ತಪ್ಪದೆ ಚರ್ಚಿಗೆ ಹೋಗುತ್ತಾರೆ. ಕಮ್ಯೂನಿಸ್ಟ್ ಪಾರ್ಟಿ ಅಥವಾ ಸರಕಾರ ಇದನ್ನು ತಡೆಯುವುದಿಲ್ಲ. ಧರ್ಮವು ರಾಜಕೀಯದಲ್ಲಿ ಪ್ರವೇಶಿಸಬಾರದು ಎಂದು ಮಾತ್ರ ಅವರು ನಿರ್ಬಂದಿಸುತ್ತಾರೆ. ಈ ಬಿಲ್ಲು ವಿವೇಚನಾರಹಿತವಂತೆ. ಒಂದು ಪ್ರತ್ಯೇಕ ಧರ್ಮವನ್ನು ಮಾತ್ರ ಇದು ಗುರಿಯಾಗಿರಿಸಿದೆಯಂತೆ. ಅದಕ್ಕೆ ಕಾರಣವಿದೆ. ತಮಗೆ ಹಿತವಾಗುವ ರಾಜಕೀಯ ವಿಶ್ವಾಸಗಳನ್ನು ಒತ್ತಾಯಪೂರ್ವಕ ಜನರ ಮೇಲೆ ಹೊರಿಸುವ ಧರ್ಮ ಒಂದು ಮಾತ್ರ ಇದೆ. ಅದು ಕ್ರಿಶ್ಚಿಯನ್. ಇತ್ತೀಚೆಗೆ ನಡೆದ ಚುನಾವಣೆಗಳಲ್ಲಿ ಮುಸ್ಲಿಂ ಮಸೀದಿಗಳಲ್ಲೂ ರಾಜಕೀಯ ಪ್ರಚಾರ ನಡೆಯಿತು. ಮುಸ್ಲಿಂ ಲೀಗಿನ ರಾಜಕೀಯವನ್ನು ಹೇರುವ ಪ್ರಯತ್ನ ನಡೆಯಿತು. ಆದರೆ ಜಮಾತಿನ ಸದಸ್ಯರನ್ನು ತಮ್ಮ ದಾರಿಗೆ ತರಲು ರಾಜಕೀಯ ನೇತಾರರಿಗೆ ಸಾಧ್ಯವಾಗಲಿಲ್ಲ. ಇದನ್ನು ಮಾನ್ಯ ಸೇಠ್ ಅವರು ಸಹ ಒಪ್ಪಬಹುದು. ಜಮಾತಿನ ಒಂದು ವಿಭಾಗದ ಸದಸ್ಯರು ವಿರೋದಿಸಿದರೆ ಮೌಲವಿ ಸಾಹೇಬರಿಗೆ ತಮ್ಮ ಅಭಿಪ್ರಾಯವನ್ನು ಹೊರಿಸಲು ಸಾಧ್ಯವಿಲ್ಲ. ಯಾಕೆಂದರೆ ಮೌಲವಿ ಸಾಹೇಬರು ಸುಪ್ರೀಂ ಅಧಿಕಾರಿಯಲ್ಲ. ಇಸ್ಲಾಮಿನಲ್ಲಿ ಅವರು ಸರ್ವಾದಿಕಾರಿಯಲ್ಲ.ಆದರೆ ಕೆಥೊಲಿಕ್ ಸಭೆಯ ವ್ಯವಸ್ಥೆ ಅದಲ್ಲ. ಅಲ್ಲಿ ವಿಕಾರ್ ಮತ್ತು ಬಿಷಪರು ಸರ್ವಾದಿಕಾರಿಗಳು. ಅವರ ಮಾತು, ನಿಯಮವಾಗುತ್ತದೆ. ಅದನ್ನು ಪಾಲಿಸಲೇಬೇಕು. ರಾಜಕೀಯದ ವಿಷಯ ಬಿಡಿ. ಒಬ್ಬ ರೈತ ಜಮೀನಿಗೆ ಬೇಡಿಕೆ ಸಲ್ಲಿಸಿದರೆ ಅವನನ್ನು ಕಮ್ಯೂನಿಷ್ಟನೆಂದು ಹೆಸರಿಸಿ ಮತಭ್ರಷ್ಟನನ್ನಾಗಿ ಮಾಡಬಹುದು. ರೈತ ಸಂಘದ ಸದಸ್ಯನಾದರೆ ಸಾಕು, ಮತಭ್ರಷ್ಟನನ್ನಾಗಿ ಮಾಡಬಹುದು. ನಮ್ಮೂರಲ್ಲಿ ಹೀಗೆ ಮಾಡಿದ್ದಾರೆ. ಅವರಲ್ಲಿ ಫ್ಯೂಡಲಿಸ್ಟ್ ಚಿಂತನೆ ಇನ್ನೂ ಬಿಟ್ಟುಹೋಗಿಲ್ಲವೆಂದರೆ ಮಾನ್ಯ ಸದಸ್ಯರೂ ಒಪ್ಪುತ್ತಾರೆಂದು ಭಾವಿಸುತ್ತೇನೆ. ಕೃಷಿಕರು ಜಮೀನುದಾರರೆದುರು ಸ್ವರವೆತ್ತಿದರೆ ಅವರನ್ನು ಬಿಷಪ್ ಚರ್ಚಿಗೆ ಬರಲು ಬಿಡುವುದಿಲ್ಲ. ಇದು ಸಣ್ಣ ವಿಷಯವಲ್ಲ. ಪಂಚಾಯತ್ ಚುನಾವಣೆಗಳಲ್ಲಿ ಸಹ ಚರ್ಚ್ ಮಧ್ಯ ಪ್ರವೇಶಿಸುತ್ತದೆ. ಪಂಚಾಯತ್ ರಾಜ್‌ನ ಕಾಲ ಇದು. ಆದರೆ ಒಬ್ಬ ಬಿಷಪ್ ವೇದಿಕೆಯೇರಿ ಭಾಷಣ ಮಾಡುತ್ತಾರೆ – ಯಾರಿಗೆ ವೋಟು ನೀಡಬೇಕೆಂದು. ಅದನ್ನು ಅನುಸರಿಸಿದೆ ಇದ್ದರೆ ಚರ್ಚಿನಿಂದ ಹೊರಗೆ ಹಾಕುತ್ತಾರೆ. ಒಂದು ಪ್ರತ್ಯೇಕ ಪಾರ್ಟಿಗೆ ವೋಟು ಮಾಡಿದರೆ ಮತಭ್ರಷ್ಟನನ್ನಾಗಿ ಮಾಡುವ ಯಾವುದಾದರೂ ಬೇರೆ ಧರ್ಮವಿದೆಯೇ? ಟಿ. ಶ್ರೀನಿವಾಸನ್ (ನಡುವೆ ಮಾತಾಡಿದರು) : ಅದಕ್ಕೆ ಕಾರಣ ಬೇರೆ ಮತಗಳಲ್ಲಿ ಭ್ರಷ್ಟನನ್ನಾಗಿ ಮಾಡುವ ಕ್ರಮ ಇಲ್ಲದಿರುವುದು.ಡಾ. ಸುಬ್ಬರಾವ್ : ಬೇರೆ ಧರ್ಮಗಳಲ್ಲೂ ಮತಭ್ರಷ್ಟನನ್ನಾಗಿ ಮಾಡುವ ಕ್ರಮ ಇದೆ. ಒಬ್ಬ ಬ್ರಾಹ್ಮಣನನ್ನು ಮತಭ್ರಷ್ಟನನ್ನಾಗಿ ಮಾಡಲು ಹಿಂದು ಮತದಲ್ಲಿ ವ್ಯವಸ್ಥೆಯಿದೆ.ಶ್ರೀನಿವಾಸನ್ : ಭ್ರಷ್ಟನಾದವನು ಏನು ಮಾಡಬಹುದು?ಸುಬ್ಬರಾವ್ : ಹಿಂದೂ ಧರ್ಮದ ಆಚಾರಗಳನ್ನು ಪಾಲಿಸದಿದ್ದರೆ ಭ್ರಷ್ಟನನ್ನಾಗಿ ಮಾಡಬಹುದು. ಆದರೆ ಒಂದು ಪಾರ್ಟಿಗೆ ವೋಟು ಹಾಕದಿದ್ದರೆ ಭ್ರಷ್ಟನನ್ನಾಗಿ ಮಾಡುವಂತಿಲ್ಲ. ಇದಕ್ಕೆ ವಿರುದ್ಧವಾಗಿ ಕೆಥೋಲಿಕ್ ಸಭಾಧ್ಯಕ್ಷರು (ಬಿಷಪ್) ಹಾಗೆ ಮಾಡುತ್ತಾರೆ.ರಾಜಕೀಯ ಮಾತ್ರ ಹೇಳಿ ನಾವು ಚುನಾವಣೆಯಲ್ಲಿ ಸ್ಪರ್ದಿಸುವಾ. ಜಾತೀಯತೆ ಯನ್ನು ಮುಂದಿಡಬಾರದು. ಇಂದು ಅವರ ಗುರಿ ಕಮ್ಯೂನಿಸ್ಟರನ್ನು ಹೊಡೆದೋಡಿಸುವುದು. ಇವತ್ತು ಚರ್ಚ್ ಸೋಷಿಯಲಿಸಮನ್ನು ಅನುಮೋದಿಸಬಹುದು. ಆದರೆ ನೀವು ಜಾಗೃತರಾಗಿರಿ. ರಾಜಕೀಯದ ಅಂಗೀಕೃತ ಮೌಲ್ಯಗಳ ಎದುರು ನಾಳೆ ಇವರು ಕತ್ತಿ ಮಸೆಯುತ್ತಾರೆ. ೧೨ ಆಗಸ್ತು ೧೯೫೯, ಪ್ರಾಣಿಗಳಿಗೆ ಮನುಷ್ಯರ ಕ್ರೂರತೆ ತಡೆಯುವ ಬಿಲ್ಲಿನ ಚರ್ಚೆಯಲ್ಲಿ:ಪ್ರಾಣಿಗಳ ಪರವಾಗಿರುವ ಈ ಕಾಳಜಿ ಮನುಷ್ಯರ ವಿಷಯದಲ್ಲಿಯೂ ಇದ್ದರೆ ಎಷ್ಟು ಒಳ್ಳೆಯದಿತ್ತು! ನಮ್ಮ ನಾಡಿನ ಕೃಷಿಕರ ಮತ್ತು ಕಾರ್ಮಿಕರ ಸ್ಥಿತಿ ನೋಡಿದರೆ ಪ್ರಾಣಿಗಳ ಅವಸ್ಥೆ ಎಷ್ಟೋ ಉತ್ತಮ. ಪ್ರಾಣಿಗಳನ್ನು ಉಪವಾಸವಿರಿಸಿದರೆ ಅಪರಾಧ ಎನ್ನುತ್ತದೆ ಈ ಬಿಲ್. ಪ್ರತಿಯೊಂದು ಪ್ರಾಣಿಗೆ ಎಷ್ಟು ಆಹಾರ ಕೊಡಬೇಕೆಂದು ಬಿಲ್ಲಿನಲ್ಲಿ ಹೇಳಿದೆ. ಸಾಕುಪ್ರಾಣಿಗಳನ್ನು ಕಟ್ಟಿಹಾಕುವುದಕ್ಕೂ ಇದರಲ್ಲಿ ನಿಯಂತ್ರಣವಿದೆ. ಆದರೆ ಕಾನೂನಿನ ಪ್ರಕಾರ ಹೋರಾಟ ಮಾಡಿದ ಕಾರ್ಮಿಕರನ್ನು ದಿನಗಟ್ಟಲೆ ಸಂಕೋಲೆಯಲ್ಲಿಡಬಹುದು!
ವಿಧಾನಸಭೆಯಲ್ಲಿ ಡಾ. ಎ. ಸುಬ್ಬರಾವ್:
ಡಾ. ಎ. ಸುಬ್ಬರಾವ್ ೧೯೮೦ರಿಂದ ೧೯೮೭ರ ವರೆಗೆ ಕೇರಳ ವಿಧಾನಸಭೆಯ ಸದಸ್ಯರಾಗಿದ್ದರು. ೧೯೮೦-೮೨ರ ಅವಧಿಯಲ್ಲಿ ಅವರು ಮಂತ್ರಿಯಾಗಿದ್ದರು.ಅವರು ಪ್ರತಿನಿಧಿಸುತ್ತಿದ್ದ ಕೇರಳದ ಉತ್ತರ ತುದಿಯ ಮಂಜೇಶ್ವರ ಕ್ಷೇತ್ರದಲ್ಲಿ ಅಭಿವೃದ್ಧಿಯ ಸುಳಿವೇ ಇರಲಿಲ್ಲ. ಅದಲ್ಲದೆ ಕನ್ನಡ ಮಾತೃಭಾಷೆಯಾಗಿದ್ದರಿಂದ ಅವರು ಭಾಷಾ ಅಲ್ಪಸಂಖ್ಯಾತ ವರ್ಗದವರಾಗಿದ್ದರು. ಊಳಿಗಮಾನ್ಯ (ಫ್ಯೂಡಲಿಸಂ)ದ ಹಿಡಿತ ದಿಂದ ಬಡವರನ್ನು ಬಿಡುಗಡೆ ಮಾಡುವ ಏಕೈಕ ಉದ್ದೇಶವೇ ಅವರನ್ನು ವಿಧಾನಸಭೆಗೆ ಕರೆತಂದಿತು. ಕೇರಳದ ಉತ್ತರ ಭಾಗದ ಸರ್ವತೋಮುಖ ಅಭಿವೃದ್ಧಿಗಾಗಿ ಮತ್ತು ಭಾಷಾ ಅಲ್ಪಸಂಖ್ಯಾತರ ನ್ಯಾಯಬದ್ಧ ಹಕ್ಕುಗಳ ರಕ್ಷಣೆಗಾಗಿ ಅವರು ವಿಧಾನಸಭೆಯಲ್ಲಿ ಧ್ವನಿಯೆತ್ತಲು ಆ ಪ್ರೇರಣಾಶಕ್ತಿಯೇ ಕಾರಣ. ಕಾಸರಗೋಡು ಜಿಲ್ಲೆಯ ರಚನೆಗಾಗಿ ಅವರು ಪಾರ್ಟಿಯ ಮುಖವಾಣಿಯಾಗಿದ್ದರು. ವಿಧಾನಸಭೆಯಲ್ಲಿ ಅವರ ಮುಖ್ಯ ಸಂವಾದಗಳನ್ನು ಈ ಮುಂದಿನ ಪುಟಗಳಲ್ಲಿ ದಾಖಲಿಸಲಾಗಿದೆ. ೬ ಜುಲೈ ೧೯೮೨ : ಚಂದ್ರಗಿರಿ ಸೇತುವೆಗೆ ಆಡಳಿತ ಮಂಜೂರಾತಿ ನೀಡಿದ್ದೀರಾ? ‘ಹೌದು’ ಎಂದಾದರೆ ಅದರ ವೆಚ್ಚ ಎಷ್ಟು? ಈ ಕಾಮಗಾರಿ ಯಾವಾಗ ಮುಗಿಯಲಿದೆ? ೧ ಜುಲೈ ೧೯೮೩ : ‘ಕಕ್ಕದಾವಿ ನೀರಾವರಿ ಪ್ರಾಜೆಕ್ಟಿ’ನ ಪರಿಷ್ಕೃತ ಅಧ್ಯಯನ ನಡೆಸಬೇಕೆಂದು ಆ ಪ್ರದೇಶದ ಜನರ ವಿನಂತಿಯ ಮೇರೆಗೆ, ಹಿಂದಿನ (ಕೇರಳ) ಸರಕಾರವು ಕೇಂದ್ರ ಸರಕಾರವನ್ನು ವಿನಂತಿಸಿತ್ತು. ಆದರೆ ಮಾನ್ಯ ಆಂತೋನಿ ಅವರ ಸರಕಾರವು, ಅಂತಹ ಅಧ್ಯಯನ ನಡೆಸದೆ, ಆ ಯೋಜನೆಯನ್ನು ಮಂಜೂರು ಮಾಡಿದೆ. ವೆಚ್ಚ – ಲಾಭ ಅನುಪಾತ ಎಲ್ಲವನ್ನೂ ಸಿದ್ಧಪಡಿಸಲಾಗಿದೆ. ಅದು ಈಗ ಯಾವ ಹಂತದಲ್ಲಿದೆ? ೩೦ ಜೂನ್ ೧೯೮೩ : ಕಳೆದ ತಿಂಗಳ ೨೭ನೇ ತಾರೀಖಿನಂದು ನೆರೆ ಮತ್ತು ಬಿರುಗಾಳಿಯಿಂದಾಗಿ ನನ್ನ ವಿಧಾನಸಭಾ ಕ್ಷೇತ್ರದ ಉದ್ಯಾವರ ಮತ್ತು ಪಾವೂರುಗಳಲ್ಲಿ ವ್ಯಾಪಕ ನಷ್ಟ ಹಾಗೂ ಹಾನಿಯಾಗಿದೆ. ೫೦ ಮನೆಗಳಿಗೆ ಪೂರ್ತಿ ಹಾನಿಯಾಗಿದೆ. ತೆಂಗಿನ ಮರಗಳೂ ವೀಳ್ಯದೆಲೆ ಬಳ್ಳಿಗಳೂ ಬಿದ್ದು ಹೋಗಿವೆ. ಅನೇಕರಿಗೆ ಗಾಯಗಳಾಗಿ ಸಂಕಟವಾಗಿದೆ. ಅಲ್ಲಿ ಪುನರ್ವಸತಿ ಕೆಲಸ ತಡವಾಗಬಾರದು. ಪೂರ್ತಿ ಹಾನಿಯಾದ ಮನೆಗಳಿಗೆ ಕೇವಲ ರೂಪಾ ೭೫೦ ಮತ್ತು ಭಾಗಶಃ ಹಾನಿಯಾದ ಮನೆಗಳಿಗೆ ರೂ. ೧೦೦-೨೦೦ ಪರಿಹಾರವನ್ನು ಸರಕಾರ ಮಂಜೂರು ಮಾಡಿದೆ. ಇದು ಏನೇನೂ ಸಾಲದು. ೨೫ ಮಾರ್ಚ್ ೧೯೮೫: ಕೆಲವು ಔಷದಿ ಅಂಗಡಿಗಳು (ಮೆಡಿಕಲ್ ಷಾಪ್ಸ್) ಸೂಕ್ತ ವಿದ್ಯಾರ್ಹತೆ ಇಲ್ಲದ ಕೆಲಸದವರನ್ನು ಔಷದಿಗಳ ಮಾರಾಟಕ್ಕಾಗಿ ನೇಮಿಸಿದ್ದಾರೆ. ಸರಕಾರಕ್ಕೆ ಈ ವಿಷಯ ತಿಳಿದಿದೆಯೇ? ಮಾರ್ಚ್ ೧೯೮೩ : ವಿದ್ಯುತ್ ಕೊರತೆಯ ಕಾರಣದಿಂದಾಗಿ ಉಷ್ಣ ವಿದ್ಯುತ್ ಸ್ಥಾವರಗಳನ್ನು ಯೋಜಿಸಲಾಗಿದೆಯೇ? ‘ಹೌದು’ ಎಂದಾದರೆ ಎಷ್ಟು? ಈ ವಿಷಯದಲ್ಲಿ ಕೇಂದ್ರ ಸರಕಾರದ ನಿಲುವು ಏನು? ೩ ಮಾರ್ಚ್ ೧೯೮೩ : ವಿತ್ತಸಚಿವರಾದ ಶ್ರೀ ಕೆ.ಎಂ. ಮಣಿ ‘‘ಆರ್ಥಿಕ ಪರಿಸ್ಥಿತಿ ಬಹಳ ಕೆಟ್ಟುಹೋಗಿದೆ’’ ಎನ್ನುತ್ತಾರೆ. ಸರಕಾರದ ತಪ್ಪು ನಿರ್ವಹಣೆ ಮತ್ತು ಅಸೂಕ್ತ ಚಟುವಟಿಕೆಗಳೇ ಇದಕ್ಕೆ ಕಾರಣ. ರೈತರಿಗೆ ಪಿಂಚಣಿ ಪಾವತಿಗೆ ಹಣವಿಲ್ಲ. ನಿರುದ್ಯೋಗ ಭತ್ತೆ ಪಾವತಿಸದೆ ಬಾಕಿ ಮಾಡಲಾಗಿದೆ. ಆದರೆ ಮಂತ್ರಿಗಳಿಗೆ ವೀಡಿಯೋ ಸೆಟ್‌ಗಳನ್ನು ಮತ್ತು ಲಕ್ಸುರಿ ಕಾರುಗಳನ್ನು ಖರೀದಿಸಲು ಸಾಕಷ್ಟು ಹಣವಿದೆ. ಡೆಲ್ಲಿಗೆ ಆನೆಗಳನ್ನು ಕಳಿಸಲು ಹಣ ಲಭ್ಯವಿದೆ. ರೆವಿನ್ಯೂ ಸಂಗ್ರಹ ಹೆಚ್ಚಿಸಲಿಕ್ಕಾಗಿ ಕಠಿಣ ಕ್ರಮ ಕೈಗೊಳ್ಳಲಾಗುವುದು ಎನ್ನುತ್ತಾರೆ. ಆದರೆ ಅದ್ಯಾವ ಕ್ರಮಗಳೆಂದು ನಿರ್ದಿಷ್ಟವಾಗಿ ಹೇಳುವುದಿಲ್ಲ. ವಿತ್ತ ಸಚಿವರು, ರೆವಿನ್ಯೂ ಸಚಿವರು ಮತ್ತು ಎಕ್ಸೆ ಸ್ ಸಚಿವರ ನಡುವೆ ತೆರಿಗೆ ದರ ಇಳಿಸಲು ಸ್ಪರ್ಧೆ ನಡೆಯುತ್ತಿದೆ. ೩ ಮಾರ್ಚ್ ೧೯೮೩: ರಾಜ್ಯಪಾಲರ ಭಾಷಣದ ವಂದನಾ ನಿರ್ಣಯದ ಬಗ್ಗೆ ಚರ್ಚೆಈ ಸಂದರ್ಭದಲ್ಲಿ, ಭಾಷಾ ಅಲ್ಪಸಂಖ್ಯಾತರ ಬಗ್ಗೆ ಗಮನಸೆಳೆಯಲಿಕ್ಕಾಗಿ ಡಾ. ಸುಬ್ಬರಾವ್ ಕನ್ನಡದಲ್ಲಿ ಮಾತನಾಡಿದ್ದು ಹೀಗೆ :ಮಾನ್ಯ ಸ್ಪೀಕರ್, ಈ ಸರಕಾರ ಮತ್ತು ಈ ಸಭೆಯ ಅದಿಕೃತ ಭಾಷೆ ಮಲೆಯಾಳ. ಆದರೆ ಈ ಸರಕಾರ ತಮಿಳು ಮತ್ತು ಕನ್ನಡವನ್ನು ಭಾಷಾ ಅಲ್ಪಸಂಖ್ಯಾತರ ಭಾಷೆಗಳೆಂದು ಅಂಗೀಕರಿಸಿದೆ. ಆದ್ದರಿಂದ ಕನ್ನಡ ಭಾಷಾ ಅಲ್ಪಸಂಖ್ಯಾತರನ್ನು ಪ್ರತಿನಿಧಿಸುವ ನನಗೆ ಕನ್ನಡದಲ್ಲಿ ಮಾತನಾಡಲು ಅನುಕೂಲವಾಗುವಂತೆ, ತಕ್ಷಣ – ಭಾಷಾಂತರ ವ್ಯವಸ್ಥೆ ಮಾಡಬೇಕಾಗಿ ಸಭಾಧ್ಯಕ್ಷರನ್ನು ವಿನೀತನಾಗಿ ವಿನಂತಿಸುತ್ತೇನೆ. ೫ ಜುಲೈ ೧೯೮೨ : ನನಗೆ ಒಂದೇ ಒಂದು ವಿಷಯ ತಿಳಿಯಬೇಕಾಗಿದೆ. ಬಡ ಜನರಿಗಾಗಿ, ವಿಶೇಷವಾಗಿ ಕಾಸರಗೋಡಿನಂತಹ ಹಿಂದುಳಿದ ಪ್ರದೇಶದ ಅಲ್ಪಸಂಖ್ಯಾತ ಜನರಿಗಾಗಿ, ಈ ಸರಕಾರ ಏನು ಮಾಡಬೇಕೆಂದು ಯೋಚಿಸಿದೆ? ವಯನಾಡು ಮತ್ತು ಇಡುಕ್ಕಿಗಳಿಗಾಗಿ ಪ್ರಾದೇಶಿಕ ಅಭಿವೃದ್ಧಿ ಪ್ರಾದಿಕಾರಗಳನ್ನು ಸ್ಥಾಪಿಸಲಾಗುವುದೆಂದು ಅವರು ಹೇಳಿದ್ದಾರೆ. ಕಾಸರಗೋಡಿನ ವಿಷಯದಲ್ಲಿ ಏನು ಮಾಡುತ್ತಾರೆ? ತನ್ನ ಬಜೆಟ್ ಭಾಷಣದಲ್ಲಿ, ಹಣಕಾಸಿನ ಮಂತ್ರಿಗಳು ಇದರ ಬಗ್ಗೆ ಚಕಾರ ಎತ್ತದಿರುವುದು, ಈ ಸಮಸ್ಯೆಯ ಬಗ್ಗೆ ಸರಕಾರದ ಯೋಚನೆ ಏನೆಂದು ತೋರಿಸಿಕೊಟ್ಟಿದೆ.ಕಾಸರಗೋಡಿನ ಜನಸಂಖ್ಯೆಯ ದೊಡ್ಡ ಭಾಗ ಕನ್ನಡ ಅಲ್ಪಸಂಖ್ಯಾತ ಜನರು. ಈ ಸತ್ಯಾಂಶವನ್ನು ಎಲ್ಲ ಸರಕಾರಗಳೂ ಒಪ್ಪಿಕೊಂಡಿವೆ. ಅದಕ್ಕಾಗಿಯೇ ಅಚ್ಚುತ ಮೆನನ್ ಸರಕಾರ ಚಂದ್ರಭಾನು ಆಯೋಗವನ್ನು ನೇಮಿಸಿತು. ಆಯೋಗವು ಈ ಸಮಸ್ಯೆಯ ಸಮಗ್ರ ಅಧ್ಯಯನ ಮಾಡಿದೆ ಮತ್ತು ಸರಕಾರವು ಆಯೋಗದ ಶಿಫಾರಸ್‌ಗಳನ್ನು ಅಂಗೀಕರಿಸಿದೆ. ಆದರೆ ಶಿಫಾರಸ್‌ಗಳನ್ನು ಕಾರ್ಯಗತಗೊಳಿಸಲಿಕ್ಕಾಗಿ ಹೆಚ್ಚೇನನ್ನೂ ಮಾಡಿಲ್ಲ. ಎಲ್.ಡಿ.ಎಫ್. ಸರಕಾರವು ಕಾಸರಗೋಡು ಪ್ರದೇಶ ಅಭಿವೃದ್ಧಿ ಪ್ರಾದಿಕಾರ ಸ್ಥಾಪಿಸಿದೆ. ಆದರೆ, ಇದಕ್ಕಾಗಿ ತೆಗೆದಿರಿಸಿರುವ ಹಣದ ಮೊತ್ತ ತೀರಾ ಕಡಿಮೆ. ಅದೇನಿದ್ದರೂ ಇದೊಂದು ಉತ್ತಮ ಕ್ರಮ. ಈ ಪ್ರದೇಶದ ಶಾಸಕರ ಬಲವಾದ ಒತ್ತಾಯದಿಂದಾಗಿ, ಅಲ್ಲಿನ ಅಭಿವೃದ್ಧಿ ಅಡೆತಡೆಯಿಲ್ಲದೆ ಮುಂದುವರಿಯಲಿದೆ ಎಂದು ಬಜೆಟ್ ಚರ್ಚೆಗೆ ಉತ್ತರಿಸುವಾಗ ಮಂತ್ರಿಗಳು ಆಶ್ವಾಸನೆ ನೀಡಿದ್ದಾರೆ. ಅನಂತರ ಏನಾಯಿತು? ಭಾಷಾ ಅಲ್ಪಸಂಖ್ಯಾತರ ಸಮಸ್ಯೆ ಬಗ್ಗೆ ಇಲ್ಲಿನ (ಕಾಸರಗೋಡಿನ) ಬಹುಪಾಲು ಅಧಿಕಾರಿಗಳಿಗೆ ಕನ್ನಡ ಗೊತ್ತಿಲ್ಲ. ಶಿಕ್ಷಣ ಇಲಾಖೆಯಲ್ಲಿಯೂ ಇದೇ ಪರಿಸ್ಥಿತಿ. ಕನ್ನಡ ತಿಳಿದಿರುವ ಅಧಿಕಾರಿಗಳನ್ನು ಮಲೆಯಾಳ ಮಾತ್ರ ಮಾತನಾಡುವ ಜನರಿರುವ ಪ್ರದೇಶಗಳಗೆ ವರ್ಗಾಯಿಸಲಾಗುತ್ತಿದೆ. ಭಾಷಾ ಅಲ್ಪಸಂಖ್ಯಾತರನ್ನು ಶತ್ರುಗಳಂತೆ ನಡೆಸಿಕೊಳ್ಳುವಂತೆ ಕಾಣಿಸುತ್ತದೆ. ಈ ರೀತಿಯ ವರ್ತನೆ ಮುಂದುವರಿದರೆ, ಪ್ರತಿಭಟನೆಗಳಿಗೆ ಕಾರಣವಾದೀತೆಂದು ನಾನು ಎಚ್ಚರಿಸುತ್ತೇನೆ. ೨೮ ಜೂನ್ ೧೯೮೨ : ರಾಜ್ಯದ ಅತ್ಯಂತ ಹಿಂದುಳಿದ ಪ್ರದೇಶಗಳಾದ ಕಾಸರಗೋಡು ಮತ್ತು ಕಾಂಞಂಗಾಡ್‌ಗಳನ್ನು ವಿಶೇಷವಾಗಿ ಪರಿಗಣಿಸಬೇಕು ಮತ್ತು ಅವುಗಳ ಅಭಿವೃದ್ಧಿಗಾಗಿ ಪ್ರತ್ಯೇಕ ಕಾರ್ಯಕ್ರಮಗಳನ್ನು ರೂಪಿಸಬೇಕು. ಅಲ್ಲಿ ಕನ್ನಡ ಭಾಷಾ ಅಲ್ಪಸಂಖ್ಯಾತರು ಇದ್ದಾರೆ.
ಮುಖ್ಯಮಂತ್ರಿಗೆ ಪ್ರಶ್ನೆಗಳು: ೧. ಹೊಸ ಜಿಲ್ಲೆಗಳ ರಚನೆಗೆ ಯಾವುದೇ ನಿರ್ದೇಶನ ನೀಡಲಾಗಿದೆಯೇ? ೨. ಹೌದು ಎಂದಾದರೆ, ಅವು ಯಾವ ಜಿಲ್ಲೆಗಳು? ೩. ಹೊಸ ಜಿಲ್ಲೆಗಳನ್ನು ರಚಿಸಲು ಪರಿಗಣಿಸುವ ಅಂಶಗಳು ಯಾವುವು?
ಮುಖ್ಯಮಂತ್ರಿ ಶ್ರೀ ಕೆ. ಕರುಣಾಕರನ್ ಅವರ ಉತ್ತರಗಳು: ೧. ಹೌದು, ಪಟ್ಟನಾಂತಿಟ್ಟು, ಮೂವಟ್ಟಪುಜಾ, ಕಾಸರಗೋಡು ಮತ್ತು ಅಡೂರು. ೨. ಪಟ್ಟನಾಂತಿಟ್ಟ ಜಿಲ್ಲೆ ರಚನೆಗಾಗಿ ವಿಶೇಷ ಅಧಿಕಾರಿಯನ್ನು ನೇಮಿಸಲಾಗಿದೆ. ೩. ಪರಿಗಣಿಸುವ ವಿಶೇಷ ಅಂಶಗಳಿಲ್ಲ. ಸಾಮಾನ್ಯವಾಗಿ ಭೌಗೋಲಿಕ ಅಂಶಗಳು, ಅಭಿವೃದ್ಧಿಯ ಅವಶ್ಯಕತೆಗಳು ಮತ್ತು ಆಡಳಿತ ಸೌಲಭ್ಯಗಳನ್ನು ಪರಿಗಣಿಸಲಾಗುತ್ತದೆ. ೧೨ ಆಗಸ್ಟ್ ೧೯೮೨ : ಯುನೈಟೆಡ್ ಡೆಮಾಕ್ರೆಟಿಕ್ ಫ್ರಂಟ್ ಎಂಬುದು ಸರಕಾರದ ಹೆಸರು. ಆದರೆ ಡೆಮಾಕ್ರೆಟಿಕ್ (ಪ್ರಜಾಸತ್ತಾತ್ಮಕ) ಮೌಲ್ಯಗಳನ್ನು ಅನುಸರಿಸುವುದೇ ಇಲ್ಲ. ವಿದ್ಯಾರ್ಥಿಗಳು ಪ್ರತಿಭಟನೆ ಆರಂಬಿಸಿದ್ದಾರೆ. ಸರಕಾರವು ಅದನ್ನು ಹತ್ತಿಕ್ಕಲು ಪ್ರಯತ್ನಿಸುತ್ತಿದೆ. ಕಾಲೇಜು ವಿದ್ಯಾರ್ಥಿಗಳೂ, ಸಿಬ್ಬಂದಿಗಳೂ ಪ್ರತಿಭಟಿಸುತ್ತಿದ್ದಾರೆ. ಆದರೆ ಸರಕಾರವು ಖಾಸಗಿ ಕಾಲೇಜುಗಳ ಮ್ಯಾನೇಜ್‌ಮೆಂಟನ್ನು ಬೆಂಬಲಿಸುತ್ತಿದೆ. ೪೦೦೦ ಶಿಕ್ಷಕರನ್ನೂ ಲೆಕ್ಚರರನ್ನೂ ವರ್ಗಾಯಿಸಲಾಗಿದೆ. ಒಬ್ಬರು ಟೀಚರನ್ನು ಒಂದೇ ವರುಷದಲ್ಲಿ ನಾಲ್ಕು ಸಲ ವರ್ಗಾಯಿಸಲಾಗಿದೆ. ವರ್ಗಾವಣೆಗೆ ಏನಾದರೂ ಪಾಲಿಸಿ ಇದೆಯೇ? ಭಾಷಾ ಅಲ್ಪಸಂಖ್ಯಾತರಿಗೆ ಅನೇಕ ಸಮಸ್ಯೆಗಳಿವೆ. ಕಾಸರಗೋಡು ಪ್ರದೇಶದಲ್ಲಿ ಅನೇಕ ಶಾಲೆಗಳಿಗೆ ಎಲ್.ಡಿ.ಎಫ್. ಸರಕಾರ ಪರವಾನಗಿ ನೀಡಿದೆ. ಆದರೆ ಈಗಿನ ಸರಕಾರ ಅವೆಲ್ಲವನ್ನೂ ನಿರ್ಲಕ್ಷಿಸುತ್ತಿದೆ. ಹಲವಾರು ಖಾಲಿ ಹುದ್ದೆಗಳನ್ನು ಭರ್ತಿ ಮಾಡಲಾಗಿಲ್ಲ. ಕಾಸರಗೋಡಿಗೆ ಡಿ.ಇ.ಓ.ಗಳು ಬರುತ್ತಾ ಹೋಗುತ್ತಾ ಇದ್ದಾರೆ. ಒಂದೇ ವರುಷದಲ್ಲಿ ಆರು ಡಿ.ಇ.ಓ.ಗಳು! ಇಂತಹ ಪರಿಸ್ಥಿತಿಯಲ್ಲಿ ಆಡಳಿತ ನಡೆಸುವುದು ಹೇಗೆ?ಸರಕಾರಿ ಆದೇಶಗಳು ಮತ್ತು ಸುತ್ತೋಲೆಗಳು ಮಲೆಯಾಳ ಭಾಷೆಯಲ್ಲಿ ಮಾತ್ರ ಬರುತ್ತಿವೆ. ಅದು ಸಾಲದು. ಕನ್ನಡ ಶಾಲೆಗಳಿಗೆ ಮಲೆಯಾಳ ಭಾಷೆಯ ಜೊತೆಗೆ ಕನ್ನಡದಲ್ಲಿಯೂ ಸರಕಾರಿ ಆದೇಶಗಳನ್ನು ಕಳಿಸಬೇಕು. ೨೭ ಫೆಬ್ರವರಿ ೧೯೮೩ : ಭಾಷಾ ಅಲ್ಪಸಂಖ್ಯಾತರ ಹಿತ ರಕ್ಷಿಸಲು ಸರಕಾರ ಸೋತಿದೆ. ಮುಖ್ಯ ಸರಕಾರಿ ಆದೇಶಗಳನ್ನಾದರೂ ಕನ್ನಡದಲ್ಲಿಯೂ ಕಳಿಸಬಹುದಾಗಿತ್ತು. ಸರಕಾರದ ಒಂದೇ ಒಂದು ಕಾರ್ಯಕ್ರಮವನ್ನು ಅಲ್ಪಸಂಖ್ಯಾತರ ಭಾಷೆಯಲ್ಲಿ ಪ್ರಕಟಿಸಿಲ್ಲ. ಸರಕಾರದ ಯಾವುದೇ ಉನ್ನತ ಮಟ್ಟದ ಸಮಿತಿಯಲ್ಲಿ ಭಾಷಾ ಅಲ್ಪಸಂಖ್ಯಾತರ ಪ್ರತಿನಿಧಿ ಇಲ್ಲ. ೨೭ ಜುಲೈ ೧೯೮೩ : ತಿರುವನಂತಪುರದಲ್ಲಿ ಈಗಾಗಲೇ ಇರುವ ಕ್ರೀಡಾಶಾಲೆಯಲ್ಲದೆ, ಇನ್ನೂ ಎರಡು ಕ್ರೀಡಾಶಾಲೆಗಳನ್ನು ಸ್ಥಾಪಿಸುವ ಬಗ್ಗೆ ಬಜೆಟ್ ಸಮಿತಿ ಶಿಫಾರಸ್ ಮಾಡಿದೆ. ಇವುಗಳಲ್ಲಿ ಒಂದನ್ನಾದರೂ ಕಾಸರಗೋಡಿನಲ್ಲಿ ಆರಂಬಿಸಲು ಸಾಧ್ಯವಿಲ್ಲವೇ? ಶ್ರೀ ಟಿ.ಎಂ. ಜಾಕೋಬ್ ಅವರ ಉತ್ತರ : ಪ್ರಾದೇಶಿಕ ಸಮತೋಲನ ಪರಿಗಣಿಸಿ ಕ್ರೀಡಾಶಾಲೆಗಾಗಿ ಸ್ಥಳ ನಿರ್ಧರಿಸಬೇಕಾಗುತ್ತದೆ. ಆ ಸಂದರ್ಭದಲ್ಲಿ, ನಿಮ್ಮ ವಿನಂತಿ ಪರಿಗಣಿಸಲಾಗುವುದು. ೨೭ ಜುಲೈ ೧೯೮೩ : ಎಲ್ಲ ತಾಲೂಕು ಆಸ್ಪತ್ರೆಗಳಲ್ಲಿಯೂ ರಕ್ತಬ್ಯಾಂಕ್ ಸೌಲಭ್ಯ ಇರಲೇಬೇಕು. ೪ ಜುಲೈ ೧೯೮೩ : ಕಾಸರಗೋಡು ತೀರಾ ಹಿಂದುಳಿದ ಪ್ರದೇಶ ಮತ್ತು ಅಲ್ಲಿನ ಬಹುಪಾಲು ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ಬುಡಕಟ್ಟುಗಳ ಜನರು ಕನ್ನಡ ಮಾತನಾಡುವವರು. ಆದ್ದರಿಂದ ಸರಕಾರದ ಎಲ್ಲ ಪ್ರಕಟಣೆಗಳು ಕನ್ನಡದಲ್ಲಿಯೂ ಇರಬೇಕು. ಮುಖ್ಯಮಂತ್ರಿ ಶ್ರೀ ಕೆ. ಕರುಣಾಕರನ್ ಅವರ ಉತ್ತರ : ಈ ವಿಷಯದಲ್ಲಿ ಈಗಾಗಲೇ ಸರಕಾರದ ಏರ್ಪಾಡು (ಪ್ರಾವಿಷನ್) ಇದೆ. ಆದರೆ ಭಾಷೆಗಳ ವಿಚಾರದಲ್ಲಿ ತೊಂದರೆಯಿದೆ. ಅನೇಕ ಜನರು ತುಳು ಮಾತನಾಡುತ್ತಿದ್ದು, ಆ ಭಾಷೆಗೆ ಲಿಪಿ ಇಲ್ಲ. ಆ ಪ್ರದೇಶದಲ್ಲಿ ಬಹಳ ಕಾಲ ಕಳೆದಿರುವ ನನಗೆ ಸಮಸ್ಯೆ ಗೊತ್ತಿದೆ.೮ ಮಾರ್ಚ್ ೧೯೮೩ : ಭಾಷಾ ಅಲ್ಪಸಂಖ್ಯಾತರ ಹಿತಕ್ಕಾಗಿ, ಮಂಜೇಶ್ವರದ ಉದ್ಯೋಗ ವಿನಿಮಯ ಕಚೇರಿಯನ್ನು ಪುನರಾರಂಬಿಸಲಾಗುವುದೇ? ಮಂತ್ರಿ ಕೆ. ಶಿವದಾಸನ್ ಅವರು ಜನಸಂಖ್ಯೆಯ ಆಧಾರದಲ್ಲಿ ಅಗತ್ಯ ಕ್ರಮ ಕೈಗೊಳ್ಳಲು ತಯಾರಿದ್ದಾರೆ. ೧೦ ಮಾರ್ಚ್ ೧೯೮೩ : ಶಾಲಾ ಗ್ರಂಥಾಲಯಗಳಿಗಾಗಿ ಪುಸ್ತಕಗಳನ್ನು ಆಯ್ಕೆ ಮಾಡುವ ಸಮಿತಿಯಲ್ಲಿ ಕನ್ನಡ ಮತ್ತು ತಮಿಳು ತಿಳಿದಿರುವವರು ಯಾರಾದರೂ ಇದ್ದಾರಾ? ಮಂತ್ರಿ ಟಿ.ಎಂ. ಜಾಕೋಬ್ ಅವರ ಉತ್ತರ : ಈಗಿನ ಸಮಿತಿಯಲ್ಲಿ ಯಾರೂ ಇಲ್ಲ. ಈ ವಿಷಯವನ್ನು ಗಮನಿಸಲಾಗುವುದು. ೪ ಮಾರ್ಚ್ ೧೯೮೩ : ಮೂರು ಜಿಲ್ಲೆಗಳನ್ನು ಬರಪೀಡಿತ ಜಿಲ್ಲೆಗಳೆಂದು ಘೋಷಿಸಲಾಯಿತು. ಈ ಜಿಲ್ಲೆಗಳ ಹೊರಗಿನ ಕೆಲವು ತಾಲೂಕುಗಳನ್ನು ಇತ್ತೀಚೆಗೆ ಇದಕ್ಕೆ ಸೇರಿಸಲಾಯಿತು. ಅನಂತರ ಕೊಟ್ಟಾಯಂ ಜಿಲ್ಲೆಯನ್ನೂ ಸೇರಿಸಲಾಯಿತು. ಇದನ್ನೆಲ್ಲಾ ನಿರ್ಧರಿಸುವಾಗ ಪರಿಗಣಿಸುವ ಅಂಶ (ಕ್ರೈಟೀರಿಯಾ)ಗಳೇನು? ಕಾಸರಗೋಡಿನ ಕೆಲವು ಗ್ರಾಮಗಳನ್ನು ಬರಪೀಡಿತ ಪಟ್ಟಿಗೆ ಯಾಕೆ ಸೇರಿಸಿಲ್ಲ?
ವರ್ಣಚಿತ್ರ ಕಲಾವಿದ ಪಾವಂಜೆ ಗೋಪಾಲಕೃಷ್ಣಯ್ಯ
ಜಗತ್ತಿನ ಇತಿಹಾಸದಲ್ಲಿ ಭಾರತಕ್ಕೆ ಒಂದು ವಿಶಿಷ್ಟ ಸ್ಥಾನವಿದೆ. ಭಾರತದ ಇತಿಹಾಸದಲ್ಲಿ ಕರ್ನಾಟಕಕ್ಕೆ ಮಹತ್ವದ ಸ್ಥಾನವಿದೆ. ಕರ್ನಾಟಕದ ಚರಿತ್ರೆಯಲ್ಲಿ ದಕ್ಷಿಣ ಕನ್ನಡಕ್ಕೆ ಅದರದ್ದೇ ಆದ ಅನನ್ಯತೆ ಇದೆ. ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿ ಅನೇಕ ಪ್ರಥಮ ಕೊಡುಗೆಗಳನ್ನು ಈ ಜಿಲ್ಲೆ ನೀಡಿದೆ. ಮೊದಲ ಸಣ್ಣಕತೆ, ಮೊದಲ ಕಾದಂಬರಿ, ಮೊದಲ ಪತ್ರಿಕೆ ಮುಂತಾದ ಕೊಡುಗೆಗಳು ಈ ಜಿಲ್ಲೆಯಿಂದಲೇ ಪ್ರಾರಂಭವಾಗಿವೆ. ಇದರ ಹೊರತಾಗಿ ಚಿತ್ರಕಲೆ, ಸಂಗೀತ, ನೃತ್ಯ, ಶಿಲ್ಪ ಮುಂತಾದ ಕಲೆಗಳಲ್ಲಿಯೂ ಈ ಜಿಲ್ಲೆಯ ಸಾಧನೆ ಗಮನಾರ್ಹವಾಗಿದೆ. ಆದರೆ ಅವುಗಳನ್ನು ಗುರುತಿಸಿ, ದಾಖಲಿಸುವ ಕೆಲಸ ತುರ್ತಾಗಿ ನಡೆಯಬೇಕಿದೆ. ಯಾಕೆಂದರೆ ಹೊರಜಗತ್ತಿಗೆ ವಿಶಾಲವಾಗಿ ತೆರೆದುಕೊಂಡಂತೆಲ್ಲಾ ಒಳಜಗತ್ತು ಕತ್ತಲೆಯ ಗರ್ಭದಲ್ಲಿ ಹುದುಗಿ, ನಮ್ಮ ಮನೆಯಂಗಳದ ಅಮೂಲ್ಯ ವಸ್ತುಗಳು ಅಂಚಿಗೆ ತಳ್ಳಲ್ಪಟ್ಟು ಅದೃಶ್ಯವಾಗಿ ಬಿಡುವ ಅಪಾಯವಿದೆ. ಹಾಗಾಗದಂತೆ ತಡೆಯುವ ಒಂದು ಸಾರ್ಥಕ ಪ್ರಯತ್ನವಾಗಿ ‘ನಾಡಿಗೆ ನಮಸ್ಕಾರ’ ಎಂಬ ಮಾಲಿಕೆಯಲ್ಲಿ ನಮ್ಮ ನಾಡಿನ ಹೆಸರಾಂತ ಚಿತ್ರಕಲಾವಿದ ಮನೆತನದ ನಾಲ್ಕು ತಲೆಮಾರಿನ ಹಿರಿಮೆ ಗರಿಮೆಗಳನ್ನು ದಾಖಲಿಸುವ ಒಂದು ಸಣ್ಣ ಪ್ರಯತ್ನವಿದು.
ಕಲೆ ಮತ್ತು ಕಲಾವಿದರ ಇತಿಹಾಸಕ್ಕೆ ಅವಿನಾಭಾವ ಸಂಬಂಧವಿದೆ. ನಾಡಿನ ಸಂಸ್ಕೃತಿ, ಸಂಪ್ರದಾಯ, ಮತಧರ್ಮ, ಶ್ರೀ ಸಾಮಾನ್ಯರ ಮತ್ತು ಶ್ರೀಮಂತರ ರಸಪ್ರಜ್ಞೆ, ಅವರು ಎದುರಿಸಿದ ಕಷ್ಟನಷ್ಟ, ಸಮಸ್ಯೆಗಳೆಲ್ಲವೂ ಕಲಾವಿದರ ಜೀವನದ ಏರಿಳಿತಕ್ಕೆ ಕಾರಣಗಳಾಗುತ್ತವೆ. ಉತ್ತಮ ಸಾಹಿತ್ಯ ಕೃತಿಯಾಗಲೀ, ಶ್ರೇಷ್ಠ ಕಲಾಕೃತಿಯಾಗಲೀ ಮೂಡಿ ಬರುವುದು ಭುವನದ ಭಾಗ್ಯದಿಂದ. ಅಂತೆಯೇ ಕಲಾರಸಿಕರು ಹುಟ್ಟುವುದಕ್ಕೂ ಈ ನಾಡು ಪುಣ್ಯ ಮಾಡಿರಬೇಕು. ಈ ಸೃಷ್ಟಿ ಒಂದು ಅದ್ಭುತ ಕಲಾಸೃಷ್ಟಿ. ಹೊರಗಣ್ಣಿನಿಂದ ಅದನ್ನು ಆಸ್ವಾದಿಸುವ ಗುಣ ಎಲ್ಲರಲ್ಲೂ ಜನ್ಮಜಾತ ವಾಗಿರಬಹುದು. ಅದನ್ನು ಬೇರೆ ಬೇರೆ ಆಯಾಮಗಳಿಂದ ವೀಕ್ಷಿಸಿ ತನ್ನ ಒಳಗಣ್ಣಿನ ನೋಟವನ್ನು ನೀಡುವವನೇ ಕಲಾವಿದ. ಇಂತಹ ಕಲಾಕೃತಿಯನ್ನು ರಚಿಸಿದ ಕಲಾವಿದ ಅಮರ. ಕಲಾಕೃತಿಯೂ ಅಮರ. ಈ ಕಲಾ ಪರಂಪರೆಯನ್ನು ನಾಲ್ಕು ತಲೆಮಾರಿ ನವರೆಗೆ ಮುಂದುವರಿಸಿಕೊಂಡು ಬಂದಿರುವ ಶ್ರೇಷ್ಠ ಕಲಾವಿದರಲ್ಲಿ ಪಾವಂಜೆ ಗೋಪಾಲಕೃಷ್ಣಯ್ಯ ಮೊದಲಿಗರು.
ದಕ್ಷಿಣ ಕನ್ನಡ ಜಿಲ್ಲೆಯ ಕಡಲ ತೀರದ ಪಾವಂಜೆ ಎಂಬ ಸಣ್ಣ ಹಳ್ಳಿಯಲ್ಲಿ 1866ರಲ್ಲಿ ಹುಟ್ಟಿದ ಗೋಪಾಲಕೃಷ್ಣಯ್ಯನವರ ತಂದೆ ಶ್ರೀನಿವಾಸ ರಾವ್, ತಾಯಿ ವಾಗಮ್ಮ. ವೈದ್ಯ ವೃತ್ತಿಯಿಂದ ಸುತ್ತುಮುತ್ತಲ ಊರಿನಲ್ಲಿ ಪ್ರಸಿದ್ಧರಾದ ತಂದೆಗೆ ತನ್ನ ಏಕೈಕ ಪುತ್ರ ಗೋಪಾಲಕೃಷ್ಣ ವೈದ್ಯನಾಗಬೇಕೆಂಬ ಹಂಬಲವಿತ್ತು. ಬಾಲಕ ಗೋಪಾಲ ಕೃಷ್ಣನ ಚಿತ್ರಕಲೆಯ ಆಸಕ್ತಿಯನ್ನು ಕಂಡು ತಂದೆ ಮಗನ ಆಸೆಗೆ ತಣ್ಣೀರೆರಚಲಿಲ್ಲ. ಮಂಗಳೂರಿನ ಬಾಸೆಲ್‌ಮಿಶನ್ ಶಾಲೆಯಲ್ಲಿ ಶಿಕ್ಷಣವನ್ನು ಪೂರೈಸಿ ಗೋಪಾಲಕೃಷ್ಣಯ್ಯ ನವರು ಮಂಗಳೂರಿನ ಸರಕಾರಿ ಕಾಲೇಜಿನಲ್ಲಿ ಪದವಿ ತರಗತಿಗೆ ಸೇರಿದರು. ಆ ಕಾಲದಲ್ಲಿ ಶಾಲೆಗಳಲ್ಲಿ ಕಾಲೇಜುಗಳಲ್ಲಿ ಚಿತ್ರಕಲೆಯ ಅಭ್ಯಾಸಕ್ಕೆ ಆಸ್ಪದವಿರಲಿಲ್ಲ, ಪ್ರೋತ್ಸಾಹವೂ ಇರಲಿಲ್ಲ.
ಸರಕಾರಿ ಕಾಲೇಜಿನಲ್ಲಿ ಆಗ ಬ್ರಿಟಿಷ್ ಸಂಜಾತರೇ ಶಿಕ್ಷಕರ ಹುದ್ದೆಯನ್ನು ನಿರ್ವಹಿಸುತ್ತಿದ್ದರು. ಪ್ರೊಫೆಸರ್ ಹೆನ್ಸಮೇನ್ ಆಗ ಸರಕಾರಿ ಕಾಲೇಜಿನ ಪ್ರಾಂಶುಪಾಲರಾಗಿದ್ದರು. ಒಂದು ದಿನ ಅವರು ತರಗತಿಯಲ್ಲಿ ಪಾಠ ಮಾಡುತ್ತಿದ್ದಾಗ ಹುಡುಗ ನೊಬ್ಬ ಉಪನ್ಯಾಸಕ್ಕೆ ಗಮನ ಕೊಡದೆ ಬೇರೇನೋ ಕೆಲಸದಲ್ಲಿ ತಲ್ಲೀನನಾಗಿದ್ದುದನ್ನು ಗಮನಿಸಿದರು. ಆ ಹುಡುಗನ ಹತ್ತಿರ ಬಂದು ಅವನ ಪುಸ್ತಕ ತೆಗೆದು ನೋಡಿದರೆ ಅವರದೇ ಭಾವಚಿತ್ರವು ಅವನ ಪುಸ್ತಕದಲ್ಲಿ ನಗುತ್ತಿತ್ತು. ಅದನ್ನು ಕಂಡು ಪ್ರೊಫೆಸರ್ ಹೆನ್ಸ್‌ಮೇನ್ ಸಿಟ್ಟುಗೊಳ್ಳಲಿಲ್ಲ. ಬದಲಾಗಿ ಅವನ ಕಲಾಪ್ರತಿಭೆಯನ್ನು ಪ್ರಶಂಶಿಸಿದರು. ‘‘ಇನ್ನು ಮುಂದೆ ನೀನು ಚಿತ್ರಕಲೆ ಯನ್ನೇ ಅಭ್ಯಾಸ ಮಾಡು. ನಿನಗೆ ಉತ್ತಮ ಭವಿಷ್ಯವಿದೆ’’ ಎಂದು ಸಲಹೆ ನೀಡಿ ಹರಸಿದರು. ಶಿಷ್ಯರ ಪ್ರತಿಭೆಯನ್ನು ಗುರುತಿಸಲು ಗುರುವಿಗೂ ಯೋಗ್ಯತೆ ಇರಬೇಕಲ್ಲವೇ? ಅಂತಹ ಒಬ್ಬ ಯೋಗ್ಯ ಗುರುವಿನ ಮಾರ್ಗದರ್ಶನದಿಂದ ಮುಂಬಯಿಯ ಜೆ.ಜೆ. ಕಲಾ ಶಾಲೆಗೆ ಪ್ರವೇಶ ಪಡೆದು ಅಲ್ಲಿ ಶಿಕ್ಷಣ ಪಡೆಯುವ ಅವಕಾಶ ಗೋಪಾಲಕೃಷ್ಣಯ್ಯನವರಿಗೆ ಲಬಿಸಿತು. ಜೆ.ಜೆ. ಕಲಾ ಶಾಲೆಯಲ್ಲಿ ಪ್ರವೇಶ ಪಡೆದ ಮೊತ್ತ ಮೊದಲ ಕನ್ನಡಿಗರಾಗಿ ಗೋಪಾಲಕೃಷ್ಣಯ್ಯ ಪ್ರಸಿದ್ಧರು. ಆದರೆ ಹಳ್ಳಿಯಲ್ಲಿ ಹುಟ್ಟಿದ ಸಾಮಾನ್ಯ ವರ್ಗದ ಹುಡುಗನೊಬ್ಬ ದೂರದ ಮುಂಬಯಿಯಲ್ಲಿ ಶಿಕ್ಷಣ ಪಡೆಯುವುದು ಆ ಕಾಲದಲ್ಲಿ ಈಗಿನಷ್ಟು ಸುಲಭವಲ್ಲ. ಇವರ ಬಂಧುವಾಗಿದ್ದ ಸರ್. ಪಿ.ಆರ್. ರಾವ್ ಅವರು ಆಗ ಭಾರತ ಸರ್ಕಾರದ ಐ.ಸಿ.ಎಸ್ ಅಧಿಕಾರಿಯಾಗಿ ಕೆಲಸ ನಿರ್ವಹಿಸುತ್ತಿದ್ದರು. ಅವರನ್ನು ಭೇಟಿಯಾಗಿ ತನ್ನ ಆಸಕ್ತಿಯನ್ನು ತಿಳಿಸಿದಾಗ ಅವರು ಸಂತೋಷದಿಂದ ಆರ್ಥಿಕ ಸಹಾಯ ನೀಡಿ ಶಿಕ್ಷಣ ಮುಂದುವರಿಸುವಂತೆ ಎಲ್ಲಾ ರೀತಿಯ ಬೆಂಬಲ ನೀಡಿ ಪ್ರೋತ್ಸಾಹಿಸಿದರು. ಕಲೆಯ ಮೇಲಿನ ಆಸಕ್ತಿಯುಳ್ಳ ವಿದ್ಯಾರ್ಥಿಗೆ ನೀಡುವ ಅಣುಮಾತ್ರದ ಸಹಾಯವೂ ಗುಡ್ಡದಷ್ಟು ಉಪದೇಶಕ್ಕಿಂತ ಮೇಲಲ್ಲವೇ? ಕಾಲೋಚಿತಕ್ಕೆ ಸಂದ ಈ ಸಹಾಯವನ್ನು ಗೋಪಾಲಕೃಷ್ಣಯ್ಯನವರು ತಾನು ಬದುಕಿರುವವರೆಗೂ ಮರೆಯಲಿಲ್ಲ. ಸರ್. ಪಿ.ಆರ್.ರಾವ್ ಅವರ ಮೇಲಿನ ಗೌರವದಿಂದ ರಚಿತವಾದ ಭಾವಚಿತ್ರದ ಕಲಾಕೃತಿ ಈಗಲೂ ಮಂಗಳೂರಿನ ‘ಪಾವಂಜೆ ಮನೆ’ಯಲ್ಲಿ ಸುರಕ್ಷಿತವಾಗಿದೆ.
ಜೆ.ಜೆ. ಕಲಾ ಶಾಲೆಯಲ್ಲಿ ಗೋಪಾಲಕೃಷ್ಣಯ್ಯನವರು ಪ್ರತಿಭಾವಂತ ವಿದ್ಯಾರ್ಥಿಂಯೆಂದು ಕೀರ್ತಿ ಗಳಿಸಿದರು. ಅತಿ ಹೆಚ್ಚು ಅಂಕ ಪಡೆದು ಪರೀಕ್ಷೆಗಳಲ್ಲಿ ತೇರ್ಗಡೆಯಾದರು. ಕ್ರಿ.ಶ. 1886ರಲ್ಲಿ ಅದೇ ಕಲಾ ಶಾಲೆಯಲ್ಲಿ ಅಧ್ಯಾಪಕರಾಗಿ ಸೇವೆಗೆ ಸೇರಿದರು. ಆಕರ್ಷಕ ಮೈ ಬಣ್ಣವುಳ್ಳ, ಶುಭ್ರ ಬಿಳಿ ಖಾದಿ ವಸ್ತ್ರದ ಧೋತಿ, ಅಂಗಿ, ಮುಂಡಾಸನ್ನು ಕಟ್ಟಿಕೊಂಡು ಶಿಸ್ತಿನಿಂದ ತರಗತಿಗೆ ಬರುತ್ತಿದ್ದ ಇವರನ್ನು ಶಿಷ್ಯರು ‘ವೈಟ್‌ಮ್ಯಾನ್’ ಎಂದೇ ಗೌರವದಿಂದ ಕರೆಯುತ್ತಿದ್ದರಂತೆ. ಅವರ ದಿನಚರಿ, ಅಭ್ಯಾಸದ ಪುಸ್ತಕ, ಸಂಗ್ರಹಿಸಿದ ಪುಸ್ತಕಗಳು ಇವುಗಳನ್ನು ಕಂಡಾಗ ಅವರ ಉತ್ತಮ ಸಂಸ್ಕಾರ ಮತ್ತು ಪ್ರತಿಭೆ, ಜ್ಞಾನ, ಕಲಾವಂತಿಕೆಯ ಪರಿಚಯವಾಗುತ್ತದೆ.
ಕ್ರಿ.ಶ. 1901ರಲ್ಲಿ ಮುಂಬಯಿಯಲ್ಲಿ ಪ್ಲೇಗ್ ಮಹಾಮಾರಿಯು ಕಾಣಿಸಿ ಕೊಂಡಾಗ ತಂದೆ ಶ್ರೀನಿವಾಸ ರಾಯರು ಆತಂಕಗೊಂಡು ಮಗನನ್ನು ಊರಿಗೆ ಕರೆಸಿ ಕೊಂಡರು. ಜೆ.ಜೆ. ಕಲಾ ಶಾಲೆಯಲ್ಲಿ ಆರ್ಟ್ ಮಾಸ್ಟರ್ ತರಗತಿಯ ಪ್ರೊಫೆಸರ್ ಆಗಿದ್ದ ಗೋಪಾಲಕೃಷ್ಣಯ್ಯ ಮಂಗಳೂರಿಗೆ ಬಂದಾಗ ಇಲ್ಲಿ ಕಲೆಗೆ ಪ್ರೋತ್ಸಾಹದಾಯಕ ವಾದ ವಾತಾವರಣವೇ ಇರಲಿಲ್ಲ. ಸೈಂಟ್ ಆನ್ಸ್ ಕಾಲೇಜಿನಲ್ಲಿ ಅವರಿಂದಲೇ ಕಲಾಶಿಕ್ಷಣ ತರಗತಿ ಪ್ರಾರಂಭವಾಯಿತು. ಆಗ ತಿಂಗಳಿಗೆ ಮೂರು ರೂಪಾಯಿ ಸಂಬಳ. ಸ್ವಲ್ಪ ಸಮಯದ ಬಳಿಕ ಕೆನರಾ ಹೈಸ್ಕೂಲಿನಲ್ಲಿ (1902) ಕಲಾ ಶಿಕ್ಷಕರಾಗಿ ಕೆಲಸಕ್ಕೆ ಸೇರಿದರು. ಪೂರ್ಣಾವದಿಯ ಈ ಶಿಕ್ಷಣ ಸೇವೆಗೆ ಸಂಬಳ ಐದು ರೂಪಾಯಿ. ಮಂಗಳೂರು ಆಗ ಮದ್ರಾಸ್ ಸರಕಾರದ ಆಡಳಿತಕ್ಕೆ ಒಳಪಟ್ಟುದರಿಂದ ಅಲ್ಲಿನ ಕಲಾ ಪರೀಕ್ಷೆಯಲ್ಲಿ ಉತ್ತೀರ್ಣರಾಗಿ ಕೆನರಾ ಶಾಲೆಯಲ್ಲಿಯೇ ಶಿಕ್ಷಕರಾಗಿ ಸೇವೆ ಸಲ್ಲಿಸಿದರು.
ಮಹಾತ್ಮಾ ಗಾಂದೀಜಿಯ ಅನುಯಾಯಿಯಾಗಿ ಖಾದಿ ಪ್ರೇಮಿಯಾಗಿದ್ದ ಗೋಪಾಲಕೃಷ್ಣಯ್ಯನವರು ಸ್ವತಃ ಚರಕದಿಂದ ನೂಲು ತೆಗೆದು ಅದೇ ನೂಲಿನಿಂದ ತಯಾರಿಸಿದ ಬಟ್ಟೆಯನ್ನು ಧರಿಸುತ್ತಿದ್ದರು. ಶಿಕ್ಷಕರು ಸ್ವಾತಂತ್ರ್ಯ ಚಳುವಳಿಯಲ್ಲಿ ಭಾಗವಹಿಸುವುದಕ್ಕೆ ಅವರ ವಿರೋಧವಿತ್ತು. ಕಾರಣವೇನೆಂದರೆ ‘‘ವಿದ್ಯೆಯಿಂದ ಜೀವನದಲ್ಲಿ ಮಾರ್ಗದರ್ಶನ ಲಭಿಸದಿದ್ದರೆ ವಿದ್ಯಾರ್ಥಿಗಳ ಭವಿಷ್ಯ ಕೆಡುತ್ತದೆ. ಅನಕ್ಷರಸ್ಥರ ಸಂಖ್ಯೆ ಹೆಚ್ಚಾದರೆ ಮುಂದೆ ದೇಶವು ಅನೇಕ ಸಮಸ್ಯೆಗಳನ್ನು ಎದುರಿಸಬೇಕಾಗುತ್ತದೆ. ಶಿಕ್ಷಕರು ಸ್ವಾತಂತ್ರ್ಯ ಚಳುವಳಿಯಲ್ಲಿ ಭಾಗವಹಿಸುವುದು ವಿದ್ಯಾರ್ಥಿಗಳಿಗೆ ಮಾಡಿದ ವಂಚನೆ ಯಾಗುತ್ತದೆ’’ ಎಂದು ಅವರ ಅಬಿಪ್ರಾಯ ವಾಗಿತ್ತು. ವಿದ್ಯಾರ್ಥಿಗಳ ಬಗ್ಗೆ ಅವರಿಗಿದ್ದ ಕಾಳಜಿ ಇದರಿಂದ ವ್ಯಕ್ತವಾಗುತ್ತದೆ. ಚಿತ್ರಕಲೆಯ ಜೊತೆಗೆ ಮಕ್ಕಳಿಗೆ ನೀತಿ ಪಾಠಗಳನ್ನು ಅವರು ಕಲಿಸುತ್ತಿದ್ದರು. ಮಕ್ಕಳಿಗೆ ಕಥೆ ಹೇಳುವುದೂ ಒಂದು ಕಲೆ. ಈ ಕಲೆ ಅವರಿಗೆ ಸಿದ್ಧಿಸಿತ್ತು. ಕಥೆ ಹೇಳುವ ಶೈಲಿ, ಅಬಿನಯ, ಹಾವಭಾವಗಳ ಮೂಲಕ ಮಕ್ಕಳ ಮುಂದೆ ಒಂದು ರಮ್ಯಾದ್ಭುತ ಲೋಕವನ್ನು ಸೃಷ್ಟಿಸಿ ಅವರಲ್ಲಿ ಭಾವ ದೀಪ್ತಿಗೊಳ್ಳುವಂತೆ ಮಾಡುತ್ತಿದ್ದರು. ನೀತಿಮಾರ್ಗದಲ್ಲಿ ಮುನ್ನಡೆಯಲು ಅವರು ತೋರುಗಂಬವಾದರು. ಅವರ ಕಥಾಲೋಕದ ರಸಯಾತ್ರೆಯಲ್ಲಿ ರೋಮಾಂಚನಗೊಂಡ ಕುಟುಂಬಿಕರು, ವಿದ್ಯಾರ್ಥಿಗಳು ಈಗಲೂ ಆ ರಸಕ್ಷಣಗಳನ್ನು ಸ್ಮರಿಸುತ್ತಾರೆ. ಚಿತ್ರಕಲೆಯನ್ನು ಯಾವ ರೀತಿ ಬೋದಿಸಬೇಕು, ಹೇಗೆ ಯಾವ ವಿಧಾನಗಳಿಂದ ಆಸಕ್ತಿ ಮೂಡುವಂತೆ ಕಲಿಸಬೇಕು. ಬಣ್ಣ, ಕುಂಚ ತಯಾರಿಸುವ ವಿಧಾನ, ತರಗತಿಯ ಬೆಳಕಿನ ವ್ಯವಸ್ಥೆ,
ಮೇಜು ಕುರ್ಚಿಗಳ ವ್ಯವಸ್ಥೆಯ ಬಗ್ಗೆ ಪ್ರತಿಯೊಂದನ್ನು ವೈಜ್ಞಾನಿಕ ರೀತಿಯಿಂದ ಟಿಪ್ಪಣಿ ಬರೆದಿದ್ದ ಪುಸ್ತಕವು ಅವರ ಕಲಾಸಕ್ತಿ ಮತ್ತು ಶಿಷ್ಯ ಪ್ರೇಮವನ್ನು ವ್ಯಕ್ತಪಡಿಸುತ್ತದೆ. ಹಸ್ತ ಪ್ರತಿಯಲ್ಲಿರುವ ಈ ಪುಸ್ತಕವು ಕಲಾ ಶಿಕ್ಷಕರಿಗೆ ಬಹಳ ಉಪಯುಕ್ತ ಮಾಹಿತಿಗಳನ್ನು ನೀಡುತ್ತದೆ. ಕಲೆಯ ಬಗ್ಗೆ ಆಸಕ್ತಿಯುಳ್ಳ ಎಷ್ಟೋ ವಿದ್ಯಾರ್ಥಿಗಳಿಗೆ ಮನೆಯಲ್ಲೇ ಉಚಿತ ಶಿಕ್ಷಣವನ್ನು ನೀಡುತ್ತಿದ್ದರು. ಹೀಗೆ ಇವರಿಂದ ವಿದ್ಯಾದಾನ ಪಡೆದವರು, ಆರ್ಥಿಕ ಸಹಾಯ ಪಡೆದವರು ಇಂದೂ ಅವರನ್ನು ಸ್ಮರಿಸುತ್ತಾರೆ.
20ನೆಯ ಶತಮಾನದ ಆರಂಭ ಕಾಲದಲ್ಲಿ ಜೀವಿಸಿದ್ದ ಗೋಪಾಲಕೃಷ್ಣಯ್ಯ ನವರು ಸಮಾಜ ಪರಿವರ್ತನೆಯ ಹೊರಳು ದಾರಿಯಲ್ಲುಂಟಾಗುವ ಗೊಂದಲ, ಕಳವಳಗಳನ್ನು ಕಂಡವರು. ದೈವಭಕ್ತರೂ, ಕಟ್ಟಾ ಬ್ರಾಹ್ಮಣ ಸಂಪ್ರದಾಯಸ್ಥರೂ ಆಗಿದ್ದರೂ ಕೂಡಾ ಶೋಷಣೆಯ ಸ್ವರೂಪದ ಮಡಿಮೈಲಿಗೆಗಳನ್ನು ಬಹಿಷ್ಕರಿಸಿದ ಉದಾರವಾದಿಯಾಗಿದ್ದರು. ಧಾರ್ಮಿಕ ನಂಬಿಕೆಗಳನ್ನು ಶ್ರದ್ಧೆಯಿಂದ ಪಾಲಿಸುತ್ತಿದ್ದರೂ ಕೂಡಾ ಅವರಲ್ಲಿ ಓರ್ವ ಸಂತನ ಜೀವಪರ ದಯೆಯಿತ್ತು. ಪಾವಂಜೆ ಗೋಪಾಲಕೃಷ್ಣಯ್ಯನವರು ಭಕ್ತ ಗೋವಿಂದ ದಾಸರ ಪರಮ ಭಕ್ತರು ಮತ್ತು ಶಿಷ್ಯರಲ್ಲೊಬ್ಬರು. ಹರಿದಾಸ ಪರಂಪರೆಯಲ್ಲಿ ನಮ್ಮ ಜಿಲ್ಲೆಯ ಖ್ಯಾತ ದಾಸರಾದ ಪಾವಂಜೆ ಗುರುರಾಯರೂ ಗೋಪಾಲಕೃಷ್ಣಯ್ಯನವರ ಸಂಬಂದಿಕರು. ಪಾವಂಜೆ ಗುರುರಾಯರ ತಂದೆ ಮತ್ತು ಗೋಪಾಲಕೃಷ್ಣಯ್ಯನವರ ತಂದೆ ಅಣ್ಣ ತಮ್ಮಂದಿರು. ಆದುದರಿಂದ ಭಕ್ತಿಮಾರ್ಗದಲ್ಲಿ ಅವರ ಸಾಧನೆಗೆ ಇವರೇ ಮೂಲ ಪ್ರೇರಣೆಯಿರ ಬೇಕು.
ಗೋವಿಂದ ದಾಸರ ಮಗನಾದ ಸೀತಾರಾಮಾಚಾರ್ಯರಿಗೆ ಮೊದಲ ಅಕ್ಷರಾಭ್ಯಾಸ ಮಾಡಿಸಿದವರು ಗೋಪಾಲಕೃಷ್ಣಯ್ಯನವರಂತೆ. ಹೀಗೆ ಈ ಮನೆತನ ದೊಂದಿಗೆ ಗುರು ಶಿಷ್ಯ ಪರಂಪರೆ ಮುಂದುವರಿಯುತ್ತಾ ಬಂದಿತೆಂದು ಕಾಣುತ್ತದೆ. ಗುರು ಗೋವಿಂದ ದಾಸರು ತೀರಿಕೊಂಡ ಮೇಲೆ ಒಂದು ದಿನ ರಾತ್ರಿ ಗೋಪಾಲಕೃಷ್ಣಯ್ಯನವರ ಮನೆಯ ಚಾವಡಿಯಲ್ಲಿ ಗುರುಗಳು ಪ್ರತ್ಯಕ್ಷರಾಗಿದ್ದರೆಂದು ತನ್ನ ಅನುಭವವನ್ನು ಅವರು ಬರೆದ ಪತ್ರದಲ್ಲಿ ತಿಳಿಸಿದ್ದಾರೆ. ಅದು ಸ್ವಪ್ನವಪ್ಲ ನಾನು ಜಾಗರದಲ್ಲೇ ಗುರುಗಳನ್ನು ಕಂಡಿದ್ದೆನೆಂದು ತಾ. 10-2-1943ರಂದು ಸೀತಾರಾಮ ರಾಯರಿಗೆ ಬರೆದ ಪತ್ರದಲ್ಲಿ ಗೋಪಾಲಕೃಷ್ಣಯ್ಯನವರು ಹೇಳಿದ್ದಾರೆ. ಇದರಿಂದ ಈ ಗುರು ಶಿಷ್ಯ ಸಂಬಂಧ ಎಷ್ಟು ಗಾಢವಾಗಿತ್ತು ಎಂದು ತಿಳಿಯುತ್ತದೆ.
ಎಲ್ಲಾ ಮತಸ್ಥರನ್ನು, ಎಲ್ಲಾ ವರ್ಗದವರನ್ನು ಸಮಾನ ಪ್ರೀತಿಯಿಂದ ಆದರಿಸು ತ್ತಿದ್ದರು. ಮುಳುಗುತ್ತಿರುವ ಸಮಾಜವನ್ನು ಮೇಲೆತ್ತುವುದೇ ಅವರ ಪ್ರಧಾನ ಕಾಳಜಿಯಾಗಿತ್ತು. ‘‘ಈಗಿನಂಥಾ ಸುಧಾರಣೆಯ ಕಾಲದಲ್ಲಿ ಬ್ರಾಹ್ಮಣ ಯುವಕರು ಜೀವನೋಪಾಯದ ವೃತ್ತಿ ಸಂಪಾದನೆಗೋಸ್ಕರ ಇತರ ಜಾತಿ ಮತಗಳವರ ಸಂಗಡ ಸಮ ರಂಗದಲ್ಲಿ ನಿಂತುಕೊಂಡು ಹೋರಾಡಬೇಕಾಗುವ ಕಾಲದಲ್ಲಿ ಬ್ರಾಹ್ಮಣನು ಶುದ್ಧಾಚಾರಗಳನ್ನು ನಡೆಸುತ್ತಿರುವದೆಂಬುದು  ಸಾಧ್ಯವಲ್ಲ.  ಆದರೆ  ಬ್ರಾಹ್ಮಣರ ಆಚಾರಗಳೆಲ್ಲಾ ಮತ ಪಾಷಂಡಿಗಳು ತಮ್ಮ ಮೂಢಶ್ರದ್ಧೆ ಗಳಿಂದ ನಡೆಸುತ್ತಿರುವ ಚೇಷ್ಟೆಗಳೆಂಬ ಭಾವನೆಯು ಈ ಕಾಲದಲ್ಲಿ ನೆಲೆಗೊಳ್ಳುತ್ತಾ ಬರುತ್ತದೆ. ಇದರಿಂದ ಬ್ರಾಹ್ಮಣ ಯುವಕರು ತಮ್ಮ ಪೂರ್ವಜರ ಯೋಗ್ಯತೆಯನ್ನರಿಯದೆ, ತಮ್ಮ ಪೂರ್ವಕಥೆ, ವೃತ್ತಿಗಳು ಮರೆಮಾಚಿ ಹೋಗುವುದೇ ತಮಗೆ ಶ್ರೇಯಸ್ಕರವೆಂದು ತಿಳಿಯುತ್ತಾರೆ. ಮನುಷ್ಯನಿಗೆ ತನ್ನ ದೇಶ, ಕುಲ, ಸಂಬಂಧ, ಮನೆತನ ಇವುಗಳ ವಿಷಯದಲ್ಲಿ ತಕ್ಕಮಟ್ಟಿಗೆ ಗೌರವ ಬುದ್ಧಿಯು ಇಲ್ಲದಿದ್ದರೆ ಅಲ್ಪಾಶನಾಗಿ ದರಿದ್ರ ನಂತಿದ್ದಾನು. ಧರ್ಮಾಚಾರಗಳನ್ನು ನಡೆಸುತ್ತಿರುವವರನ್ನು ನೋಡಿ ಹಾಸ್ಯ ಮಾಡುತ್ತಿದ್ದಾನು’’ ಎಂದು ತನ್ನ ‘ಆಚಾರದರ್ಪಣ’ ಎಂಬ ಕೃತಿಯ ವಿಜ್ಞಾಪನೆಯಲ್ಲಿ ಹೇಳಿಕೊಂಡಿದ್ದಾರೆ. ಕವಲು ದಾರಿ ಯಲ್ಲಿ ಸಾಗುತ್ತಿರುವ ಯುವಕರಿಗೆ ದಾರಿ ತೋರಿಸಲು ಅವರು ಪ್ರಯತ್ನಿಸಿದರು. ಭಾರತೀಯ ಸಂಸ್ಕೃತಿಯ ಮಹತ್ವ, ಬ್ರಹ್ಮಚರ್ಯದ ಮಹಾತ್ಮೆ, ಗೃಹಸ್ಥಾಶ್ರಮ ಧರ್ಮದ ಅವಶ್ಯಕತೆ, ಮಾನಸಿಕ ಮತ್ತು ದೈಹಿಕ ಶುಚಿತ್ವವನ್ನು ಕಾಪಾಡಿಕೊಳ್ಳುವ ರೀತಿ, ತರುಣರು ಮಾಡಬೇಕಾದ ಸಂಕಲ್ಪ ಇತ್ಯಾದಿ ವಿಷಯಗಳ ಬಗ್ಗೆ ಈ ಕೃತಿಯಲ್ಲಿ ವಿವರವಾಗಿ ಚರ್ಚಿಸಿದ್ದಾರೆ. ಅದಲ್ಲದೆ ಈ ಕೃತಿಯ ಸನಾತನ ಧರ್ಮದ ಆಚಾರಗಳು ಆಧುನಿಕರಿಗೆ ಯಾಕೆ ಮೌಢ್ಯವಾಗಿ ಕಾಣುತ್ತವೆ ಎಂದು ವಿವರಿಸುತ್ತಾ ಅವುಗಳಲ್ಲಿ ನಮ್ಮ ಆತ್ಮೋನ್ನತಿಗೆ ಅಡ್ಡಿಯಾದ ಜೀವವಿರೋದಿ ಸಂಪ್ರದಾಯಗಳನ್ನು, ಆಚಾರಗಳನ್ನು ಕೈಬಿಡುವ ಅಗತ್ಯಗಳನ್ನು ವಿಮರ್ಶಿಸುತ್ತಾರೆ. ಭೌತಿಕ ಸುಖ ಸೌಕರ್ಯಗಳು ಮಾನವನ ಆತ್ಮೋನ್ನತಿಗೆ ಕುಂದುಂಟು ಮಾಡುತ್ತದೆ. ಲೌಕಿಕ ಜ್ಞಾನಕ್ಕೂ ವೈದಿಕ ಜ್ಞಾನಕ್ಕೂ ಇರುವ ಅಂತರಗಳನ್ನು ವಿವರಿಸಿದ್ದಾರೆ. ವೇದಗಳು ಅಪೌರುಷೇಯ ವೆಂಬುದನ್ನು ಸಮರ್ಥಿಸುತ್ತಾರೆ. ಎಲ್ಲಾ ಧಾರ್ಮಿಕ ಗ್ರಂಥಗಳೂ ಸಾರುವ ತತ್ವ ಒಂದೇ. ವಿಗ್ರಹಾರಾಧನೆಯ ತತ್ವ ಈ ಭರತಖಂಡದವರಿಗೆ ಮಾತ್ರ ತಿಳಿದಿರುತ್ತದೆ. ಈ ಆರಾಧನೆ ಯಲ್ಲಿ ಬೇರೆ ಜನಾಂಗದವರನ್ನು ಅನುಕರಿಸಿದರೆ ಅಪಕರ್ಷ ಉಂಟಾದೀತು. ತನ್ನ ಧರ್ಮದಲ್ಲೇ ಮುಕ್ತಿ ಹೊಂದುವುದು ಪುಣ್ಯಕಾರ್ಯವೆಂದು ಅವರು ಹೇಳುತ್ತಾರೆ. ಕಳೆದ ಶತಮಾನ ಗಳಲ್ಲಿ ನಡೆಯುತ್ತಿದ್ದ ಮತಾಂತರಗಳನ್ನು ಗಮನಿಸಿಯೇ ಗೋಪಾಲಕೃಷ್ಣಯ್ಯನವರು ಈ ಕೃತಿಯಲ್ಲಿ ಎಚ್ಚರಿಕೆಯ ಮಾತನ್ನಾಡಿರಬೇಕು. ತನ್ನ ಧರ್ಮದ ಶ್ರೇಷ್ಠತೆಯನ್ನು ತಿಳಿಯದೆ ಕೇವಲ ಡಾಂಬಿಕ ಭಕ್ತಿಯ ಸೋಗು ಬ್ರಾಹ್ಮಣರಿಗೆ ತರವಲ್ಲ. ಬಾಲ್ಯದಿಂದಲೇ ಉತ್ತಮ ಸಂಸ್ಕಾರಗಳಿಂದ ಹೆತ್ತವರು ಮಕ್ಕಳನ್ನು ಬೆಳೆಸಬೇಕು. ಆಚಾರಗಳಲ್ಲಿ ಶ್ರದ್ಧೆ ಹುಟ್ಟಿಸಬೇಕು. ಆಚಾರವಂತರಾಗಲು ಲಜ್ಜೆಪಡುವ ಅಗತ್ಯವಿಲ್ಲ. ಆಲಸ್ಯ ಮತ್ತು ಅನಾಚಾರದಿಂದ ವಿದ್ಯೆಯ ಮಹಾತ್ಮೆಯು ಮರೆತು ಹೋಗುವ ಸಂಭವವಿದೆ. ಆತ್ಮಜ್ಞಾನ ಹೊಂದುವ ಈಗಿನ ರೀತಿಯಿಂದ ಪ್ರಯೋಜನವಾಗದು. ಅವರು ಈ ಕೃತಿಯನ್ನು ರಚಿಸಿದ ಮುಖ್ಯ ಆಶಯವೆಂದರೆ ಬ್ರಾಹ್ಮಣ ಸಮಾಜದ ಸನಾತನ ಪರಂಪರೆಯು ಕವಲು ದಾರಿಯಲ್ಲಿ ಸಾಗುತ್ತಿರುವುದನ್ನು ತಡೆಯುವುದು. ಚಾರಿತ್ರ್ಯ ಶುದ್ಧಿ ಮತ್ತು ಆತ್ಮಶುದ್ಧಿಯಿಂದ ಮಾತ್ರ ಸಮಾಜದ ಪ್ರಗತಿ ಸಾಧ್ಯ. ಗೃಹಸ್ಥಾಶ್ರಮ ಧರ್ಮದಲ್ಲಿ ನಿಯತ್ತು, ಮಾತಾಪಿತೃ ಭಕ್ತಿ, ಬ್ರಹ್ಮ ಕರ್ಮಗಳಲ್ಲಿ ಶ್ರದ್ಧೆ, ದೈಹಿಕವಾಗಿ ಮತ್ತು ಮಾನಸಿಕವಾಗಿ ಶುದ್ಧನಾಗಿರಬೇಕಾದ ಅಗತ್ಯಗಳನ್ನು ಗುರುವು ಶಿಷ್ಯನಿಗೆ ಹೇಳುವಂತೆ ವಿವರಿಸಿದ್ದಾರೆ. ದೈವಿಕ ಶಕ್ತಿಗಳಲ್ಲಿ ನಂಬಿಕೆ ಇಲ್ಲದವರಿಗೆ ಈ ಆಚಾರಗಳೆಲ್ಲ ಸ್ವಾರ್ಥ ಮೂಲವಾಗಿ ಕಾಣಬಹುದು. ಆಧುನಿಕ ಕಾಲದಲ್ಲಿ ಉದರ ನಿರ್ವಾಹಕ್ಕಾಗಿ ಉದ್ಯೋಗವನ್ನು ಕೈಗೊಂಡಾಗ, ದೇಶೋದ್ಧಾರಕ್ಕಾಗಿ ಶ್ರಮಿಸುವಾಗ ಆಚಾರ ಗಳಿಗೆ ಲೋಪ ಬರುವ ಸಂಭವವಿರುವುದಾದರೂ ಧರ್ಮಾಬಿಮಾನವನ್ನು ಕಳಕೊಳ್ಳದೆ ಭಗವಂತನ ಪ್ರೀತ್ಯರ್ಥವಾಗಿ ಸಾಹಸ ಮಾಡುತ್ತಿರಬೇಕಾದುದು ಶ್ರೇಯಸ್ಕರವಾಗಿದೆ. ಗಾಂದೀಜಿಯ ನಿಷ್ಠಾವಂತ ಅನುಯಾಯಿಯಾಗಿದ್ದುಕೊಂಡೇ ಬ್ರಾಹ್ಮಣರಲ್ಲಿ ಹೆಚ್ಚುತ್ತಿರುವ ಸದಾಚಾರ ಲೋಪಗಳನ್ನು ಕಂಡು ತನ್ನದೇ ಆದ ನಿಲುವುಗಳನ್ನು ಈ ಕೃತಿಯಲ್ಲಿ ವ್ಯಕ್ತಪಡಿಸಿದ್ದಾರೆ. ಸಾಮಾಜಿಕ ಬದಲಾವಣೆಗಳಿಗೆ ಆಧುನಿಕ ಸಮಾಜ ತೆರೆದುಕೊಂಡಾಗ ಹಿರಿಯ ತಲೆಮಾರಿನವರಾಗಿ ಸಂಪ್ರದಾಯನಿಷ್ಠರಾದ ಗೋಪಾಲಕೃಷ್ಣಯ್ಯನವರು ತಮ್ಮ ಮನಸ್ಸಿನ ತಲ್ಲಣಗಳನ್ನು ಈ ಕೃತಿಯಲ್ಲಿ ವಿವರಿಸಿದ್ದಾರೆ. ‘Our past and present from a religious point of view’ ಎಂಬ ಇಂಗ್ಲಿಷ್ ಕೃತಿಯನ್ನೂ ಪ್ರಕಟಿಸಿರುವ ರೆಂದು ತಿಳಿದು ಬರುತ್ತದೆ. ಪ್ರಾಮಾಣಿಕತೆ, ಸತ್ಯಸಂಧತೆ, ಶಿಸ್ತು, ಧರ್ಮಶ್ರದ್ಧೆ ಇವುಗಳಿಗೆ ತಾನು ಮಾದರಿಯಾಗಿ ಇತರರಿಗೆ ಬೋದಿಸುತ್ತಿದ್ದರು. ಒಮ್ಮೆ ಇವರ ಮೊಮ್ಮಗಳು ಕಸ್ತೂರಿಗೆ ದಾರಿಯಲ್ಲಿ ಒಂದು ನಾಣ್ಯ ಸಿಕ್ಕಿತು. ಅವಳು ಅದನ್ನು ಸಂತೋಷದಿಂದ ಮನೆಗೆ ತಂದು ತಂದೆಯಲ್ಲಿ ತೋರಿಸಿದಾಗ ಗೋಪಾಲಕೃಷ್ಣಯ್ಯನವರು ‘‘ಅದು ಎಲ್ಲಿ ಇತ್ತೋ ಅಲ್ಲೇ ಇಟ್ಟು ಬಾ. ಹಣ ಕಳೆದುಕೊಂಡವನು ಬರಬಹುದು. ಯಾರೂ ಬಾರದಿದ್ದರೆ ದೇವಸ್ಥಾನದ ಹುಂಡಿಗೆ ಹಾಕಿ ಬಾ. ಹಾಗೆ ಮಾಡದೆ ಊಟ ಹಾಕುವುದಿಲ್ಲ’’ವೆಂದು ತಾಕೀತು ಮಾಡಿದರಂತೆ. ಇಂತಹ ಚಾರಿತ್ರ ್ಯ ಶುದ್ಧಿಯನ್ನು ತನ್ನ ಮಕ್ಕಳಲ್ಲೂ, ವಿದ್ಯಾರ್ಥಿಗಳಲ್ಲೂ ಬಿತ್ತಿ ಬೆಳೆಸಿದ ಮಹಾನುಭಾವರು ಇವರು. ಕಲೆ ಮತ್ತು ಕಲಾವಿದರೊಳಗೆ ಜೀವ-ಭಾವ ಸಂಬಂಧವಿರಬೇಕೆಂದು ಆಶಿಸಿದ ಸಹೃದಯ ಸಂಪನ್ನರವರು. ಇವರಿಗೆ ಆ ಕಾಲದ ಖ್ಯಾತ ಕಲಾವಿದ ರಾಜಾ ರವಿವರ್ಮರೊಂದಿಗೆ ಆತ್ಮೀಯ ಮಿತೃತ್ವವಿತ್ತು.
ಗೋಪಾಲಕೃಷ್ಣಯ್ಯನವರು ಕುಂಚ, ಬಣ್ಣ, ರೇಖೆಗಳಿಂದ ಮಾತ್ರ ಶ್ರೇಷ್ಠ ಕಲಾವಿದ ರಾಗಿಲ್ಲ. ಅನುಪಯುಕ್ತ ವಸ್ತುಗಳಿಂದಲೂ ಕಲಾಕೃತಿಗಳನ್ನು ರಚಿಸುವ ಕಲಾವಿದರಾಗಿದ್ದರು. ಮರ, ಕಲ್ಲು, ಮಣ್ಣಿನ ಕಲಾಕೃತಿಗಳು ಮತ್ತು ಅವುಗಳ ಸಂಗ್ರಹ, ತಾಳೆ ಗರಿಗಳಿಂದ ಹೆಣೆದು ಮಾಡಿದ ಕಲಾವಸ್ತು, ನಾಣ್ಯ, ಅಂಚೆ ಚೀಟಿ, ಬೆಂಕಿಪೊಟ್ಟಣಗಳ ಸಂಗ್ರಹ, ಬುಟ್ಟಿ ಹೆಣೆಯುವ ಕೌಶಲಗಳಲ್ಲೂ ಪಳಗಿದವರು. ಇವರ ವರ್ಣಚಿತ್ರಗಳು ದೇಶ, ವಿದೇಶಗಳಲ್ಲಿ ಹರಡಿಕೊಂಡಿವೆ. ತನ್ನ ಕೃತಿಯ ಕೆಳಗೆ ರುಜು ಹಾಕದೆ ಕೊಂಡೊಯ್ಯಲ್ಪಟ್ಟವುಗಳು ಮತ್ತೆ ಯಾರ್ಯಾರದೋ ಹೆಸರಿನಲ್ಲಿ ಪ್ರಕಟವಾದದ್ದು, ತಮ್ಮ ರುಜು ಇದ್ದ ಕಲಾಕೃತಿಯೂ ಕೂಡಾ ಬೇರೊಬ್ಬನ ಹೆಸರಲ್ಲಿ ತಿದ್ದಿ ಪ್ರಸಿದ್ಧಿಯಾದದ್ದು ಮುಂತಾದ ವಂಚನೆಗೊಳಗಾದರೂ ಇಂತಹ ಕಲೆಯ ವ್ಯಬಿಚಾರದ ಬಗ್ಗೆ ರಾಯರು ಎಂದೂ ಬೇಸರಿಸಲಿಲ್ಲ, ದ್ವೇಷಿಸಲಿಲ್ಲ. ಅವರು ಹಣ, ಬಹುಮಾನ, ಕೀರ್ತಿಗಾಗಿ ಆಶಿಸಿದವರಲ್ಲ. ಎಲ್ಲದಕ್ಕೂ ಅವರದು ನಿರ್ಲಿಪ್ತ ಮನಸ್ಥಿತಿ.
ಗೋಪಾಲಕೃಷ್ಣಯ್ಯನವರ ಕಲಾಸಾಧನೆಯನ್ನು ಮೆಚ್ಚಿ ಧರ್ಮಸ್ಥಳದ ಧರ್ಮಾದಿಕಾರಿ ದಿ. ಚಂದಯ್ಯ ಹೆಗ್ಗಡೆಯವರು ಶಾಲು ಮತ್ತು ಬೆಳ್ಳಿಯ ಹಿಡಿಕೆಯಿರುವ ದಂಡವನ್ನು ನೀಡಿ ಗೌರವಿಸಿದ್ದರು. ಹುಬ್ಬಳ್ಳಿಯ ಸಿದ್ಧಾರೂಢ ಮಠದವರು ಬೆಳ್ಳಿಯ ಚಿತ್ರದ ಚೌಕಟ್ಟನ್ನು ನೀಡಿ ಸನ್ಮಾನಿಸಿದ್ದಾರೆ. ಜೆ.ಜೆ. ಕಲಾ ಶಾಲೆಯ ಶಿಕ್ಷಕರು, ವಿದ್ಯಾರ್ಥಿಗಳು, ಕೆನರಾ ಶಾಲೆಯ ವಿದ್ಯಾರ್ಥಿಗಳು ಅವರಿಗೆ ಬಂಗಾರದ ಪದಕಗಳನ್ನು ನೀಡಿ ಸನ್ಮಾನಿಸಿದ್ದಾರೆ. ಚಿತ್ರ ಕಲಾನಿದಿ, ಚಿತ್ರ ಕಲಾಚಾರ್ಯ, ಚಿತ್ರ ಕಲಾಕೋವಿದ ಮುಂತಾದ ಬಿರುದುಗಳು ಇವರಿಗೆ ಲಬಿಸಿವೆ. ಈ ಪ್ರಪಂಚದಲ್ಲಿ ನಿರಾಶೆ ಕೆಲವರನ್ನು ಹಾಳು ಮಾಡಿದರೆ ಅತ್ಯಾಶೆ ಅನೇಕರನ್ನು ಹಾಳುಮಾಡಿದೆ ಎಂಬುದನ್ನು ಚೆನ್ನಾಗಿ ಅರಿತ ರಾಯರು ಪದ್ಮಪತ್ರದ ಮೇಲಿನ ನೀರ ಬಿಂದುವಿನಂತೆ ಯಾವುದಕ್ಕೂ ಅಂಟಿಕೊಳ್ಳದೆ ಸಮತೂಕದ ಮನಸ್ಥಿತಿಯನ್ನು ಕಾಪಾಡಿಕೊಂಡವರು. ದೊರೆತ ಪದಕಗಳು ಮಡದಿ ವೆಂಕಮ್ಮನ ಕೊರಳ ಹಾರದಲ್ಲಿ ಪೋಣಿಸಲ್ಪಟ್ಟು ಶೋಬಿಸುತ್ತಿದ್ದ ಕಾಲವು ಹೆಚ್ಚು ದೀರ್ಘವಾಗಿರಲಿಲ್ಲ. ಎರಡನೆಯ ಮಹಾಯುದ್ಧದ ಕಾಲದಲ್ಲಿ ಎಲ್ಲ ಸಾಮಾನ್ಯ ಜನವರ್ಗದ ಜೀವನ ಸ್ಥಿತಿಯಲ್ಲೂ ಏರುಪೇರುಗಳಾಗಿದ್ದವು. ದೊಡ್ಡ ಅವಿಭಕ್ತ ಕುಟುಂಬವಾಗಿದ್ದ ಪಾವಂಜೆ ಮನೆತನಕ್ಕೂ ಅದರ ಬಿಸಿ ತಟ್ಟದಿರಲಿಲ್ಲ. ಆಗ ಒಂದೊಂದೇ ಬಂಗಾರದ ಪದಕಗಳು ಉರುಳಿ ಬಿದ್ದು ಕೊರಳು ಬರಿದಾದಾಗ ಪತ್ನಿ ವೆಂಕಮ್ಮನಾಗಲೀ ಪತಿ ಗೋಪಾಲಕೃಷ್ಣರಾಯ ರಾಗಲೀ ವ್ಯಥೆ ಪಡಲಿಲ್ಲ. ನಾವು ಪಡಕೊಂಡು ಬಂದದ್ದಿಷ್ಟೇ ಎಂದು ಸಾಂತ್ವನ ಹೇಳಿಕೊಂಡು ಸುಮ್ಮನಾದರೇ ವಿನಃ ಅದಕ್ಕಾಗಿ ಪರಿತಪಿಸಲಿಲ್ಲ. ಯಾಕೆಂದರೆ ಆ ಕಾಲದಲ್ಲಿ ಅವರ ಮನೆ ಒಂದು ಛತ್ರದಂತಿತ್ತು. ಅವರನ್ನು ಭೇಟಿಯಾಗಲು ಬರುವ ದೇಶ ವಿದೇಶದ ಕಲಾವಿದರಿಗೆ, ಪರಸ್ಥಳದಿಂದ ಬರುವ ಸ್ವಾತಂತ್ರ್ಯ ಹೋರಾಟ ಗಾರರಿಗೆ, ಯಾತ್ರಿಗಳಿಗೆ, ಶಿಕ್ಷಣಾಸಕ್ತ ವಿದ್ಯಾರ್ಥಿ ಬಂಧುಗಳಿಗೆ ಅವರ ಮನೆಯೊಂದು ಆಶ್ರಯ ತಾಣವಾಗಿತ್ತು. ಮೂರು ಗಂಡು ಎರಡು ಹೆಣ್ಣು ಮಕ್ಕಳನ್ನು ಪಡೆದ ರಾಯರ ಮನೆಯಲ್ಲಿ ನಿತ್ಯವೂ ಅನ್ನ ದಾಸೋಹ ನಡೆಯುತ್ತಿತ್ತು. ಹಾಗಾಗಿ ಕೆಲವೊಮ್ಮೆ ಕಾಲು ಚಾಪೆಯಿಂದ ಹೊರಗೆ ಇಣುಕಲೇ ಬೇಕಾಗುತ್ತಿತ್ತು. ಸಂತೋಷವೆಂಬ ದೇವಾಲಯದ ಗರ್ಭಗುಡಿಯೊಳಗೇ ಸಂಕಟವು ಪ್ರತಿಷ್ಠೆಯಾಗಿರುವುದನ್ನು ಯಾರೂ ಗಮನಿಸುವುದಿಲ್ಲ. ಗಮನಿಸಲು ಆ ದೇವಾಲಯ ಆಸ್ಪದವನ್ನೇ ಕೊಡುವುದಿಲ್ಲ. ರಾಯರ ಧಾರ್ಮಿಕ ಶ್ರದ್ಧೆಯು ಎಂತಹ ವಿಪತ್ತುಗಳನ್ನೂ ಎದುರಿಸಿ ಗೆಲ್ಲುವ ಶಕ್ತಿಯನ್ನು ಪಡೆದಿತ್ತು. ಸಂಯಮ ಕಳಕೊಳ್ಳುವುದು, ಇತರರನ್ನು ನಿಂದಿಸುವುದು, ಕೆಟ್ಟ  ಮಾತಾಡುವುದು ಇತ್ಯಾದಿಗಳು ಅವರ ಸಮೀಪದಲ್ಲೂ ಸುಳಿಯಲಾರವು. ಹಾಗಿತ್ತು ಅವರ ವ್ಯಕ್ತಿತ್ವ.
ರಾಯರು ಜಲವರ್ಣದಲ್ಲಿ ಪರಿಣತರು, ವ್ಯಕ್ತಿಗಳ ಭಾವಚಿತ್ರ ರಚನೆಯಲ್ಲೂ ಸಿದ್ಧಹಸ್ತರು. ಇವರ ಅನೇಕ ಕಲಾಕೃತಿಗಳು ಮಂಗಳೂರಿನ ಕೆನರಾ ಹೈಸ್ಕೂಲ್ ಮತ್ತು ಬಂಟರ ವಿದ್ಯಾರ್ಥಿ ನಿಲಯದಲ್ಲಿವೆ. ನೂರು ವರ್ಷಗಳ ಹಿಂದೆ ರಚಿಸಿದ ಜಲವರ್ಣ ಚಿತ್ರಗಳು ಈಗಲೂ ಆಕರ್ಷಕವಾಗಿವೆ. ಇವರ ಬಹುಮಾನಿತ ಕೃತಿಗಳು ಮಾರಾಟವಾಗಿ ಅನೇಕ ಶ್ರೀಮಂತರ, ಕಲಾ ರಸಿಕರ ಸಂಗ್ರಹದಲ್ಲಿವೆ. ಆಗಿನ ಅನೇಕ ರಾಜ ಮಹಾರಾಜರ ಭಾವಚಿತ್ರ ಗಳನ್ನು ರಾಯರು ರಚಿಸಿದ್ದಾರೆ. ಮಧ್ಯಪ್ರದೇಶದ ಮಹಾರಾಜ ರಾಣಾ ಪನ್ನಾನ ಆಳೆತ್ತರದ ಕಲಾಕೃತಿಗೆ ಆ ಕಾಲದಲ್ಲಿ 400 ರೂಪಾಯಿ ಸಂಭಾವನೆ ಲಬಿಸಿತ್ತಂತೆ.
ಬಾಸೆಲ್ ಮಿಶನ್ನಿನವರು ಪ್ರಕಟಿಸಿದ ಪುಸ್ತಕಗಳಲ್ಲಿ, ವಿಜ್ಞಾನಕ್ಕೆ ಸಂಬಂದಿಸಿದ ಶೈಕ್ಷಣಿಕ ಪಠ್ಯ ಪುಸ್ತಕಗಳಲ್ಲಿ ರಾಯರ ಚಿತ್ರಗಳು ಬಳಕೆಯಾಗಿವೆ. ಆಗ ಮುದ್ರಣ ಗೊಂಡ ಚಾರ್ಟ್ ಗಳು ಈಗಲೂ ಮನೋಹರವಾಗಿವೆ. ರಾಷ್ಟ್ರದ ಸಾಂಸ್ಕೃತಿಕ ಬೆಳವಣಿಗೆಗೆ ಕಾವ್ಯ, ಸಂಗೀತ, ಸಾಹಿತ್ಯದಂತೆ ಚಿತ್ರಕಲೆಯೂ ಮಹತ್ವದ ಕಾಣಿಕೆಗಳನ್ನು ನೀಡಿದೆ. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಚಿತ್ರಕಲೆಯ ಅಭ್ಯಾಸಕ್ಕೆ ಓ ನಾಮ ಹಾಕಿದವರು ಪಾವಂಜೆ ಗೋಪಾಲಕೃಷ್ಣಯ್ಯನವರು. ಚಿತ್ರಕಲೆಯ ಪಥದಲ್ಲಿ ಶಾಸ್ತ್ರಬದ್ಧ ರೀತಿಯಲ್ಲಿ ಹೆಜ್ಜೆ ಇಡಲು ಕಲಿಸಿದ ಇವರಿಂದಾಗಿ ನೂರಾರು ಮಂದಿ ಇಂದು ಈ ಹಾದಿಯಲ್ಲಿ ಸುಗಮವಾಗಿ ಸಾಗುತ್ತಿದ್ದಾರೆ. ಒಂದು ರಾಜಮಾರ್ಗವನ್ನೇ ಅವರು ನಿರ್ಮಿಸಿ ಕೊಟ್ಟಿದ್ದಾರೆ.
ಗೋಪಾಲಕೃಷ್ಣಯ್ಯನವರು ತಮ್ಮ ಕೊನೆಗಾಲದಲ್ಲಿ ಆಧ್ಯಾತ್ಮಿಕದತ್ತ ಹೆಚ್ಚು ಆಕರ್ಷಿತರಾದ ಕಾರಣ ಪೂಜೆ, ಜಪ, ತಪಗಳ ಕಡೆಗೆ ಗಮನ ಹೆಚ್ಚಿ ಕಲಾಕೃತಿಗಳ ರಚನೆ ಕಡಿಮೆಯಾಯಿತು. ಆದರೆ ಕಾಲಿನ ನೋವಿನಿಂದ ಹಾಸಿಗೆ ಹಿಡಿದ ಸಮಯ ದಲ್ಲಿಯೂ ಮಾರ್ಗದರ್ಶನ ಪಡೆಯಲು ಬರುತ್ತಿದ್ದ ವಿದ್ಯಾರ್ಥಿಗಳಿಗೆ ಮಾರ್ಗದರ್ಶನ ನೀಡುತ್ತಿದ್ದರು. ತಮ್ಮ ಹಾಸಿಗೆಯ ಸಮೀಪದ ಗೋಡೆಯ ಮೇಲೆ ಪೆನ್ಸಿಲಿನಿಂದ ಸೂರ್ಯಾಸ್ತಮಾನದ ಚಿತ್ರವನ್ನು ಬಿಡಿಸಿದ್ದರೆಂದು ಅವರ ಶಿಷ್ಯ ದಿ| ಬಿ.ಪಿ. ಬಾಯರಿಯವರು ಸ್ಮರಿಸಿದ್ದಾರೆ. ಅವರ ಕೊನೆಯ ದಿನಗಳಲ್ಲಿ ‘ನಾನು ಕಂಡ ದೇವರು ಹೀಗಿದ್ದಾನೆ’ ಎಂದು ತುಳಸಿಕಟ್ಟೆಯ ಎದುರಿನ ಗೋಡೆಯ ಮೇಲೆ ಅಂಗಾರಕ ಕಡ್ಡಿಯ ಸಹಾಯದಿಂದ ಸೂರ್ಯ ನಾರಾಯಣನ ರೇಖಾಚಿತ್ರವನ್ನು ಬಿಡಿಸಿದ್ದರಂತೆ. ಈ ಚಿತ್ರ ರಚಿಸಿದ ಕೆಲವು ದಿನಗಳ ಬಳಿಕ ಎತ್ತರದ ಧ್ವನಿಯಲ್ಲಿ ಮಂತ್ರವನ್ನು ಜಪಿಸುತ್ತಲೇ 1945ರಲ್ಲಿ ಅವರು ನಿಧನರಾದರು. ಅವರು ಅಸಂಖ್ಯಾತ ಕಲಾಕೃತಿಗಳನ್ನು ರಚಿಸಿದರೂ ಉಳಿದಿರುವುದು ಕಡಿಮೆ. ಉಳಿದವುಗಳನ್ನು ಜೋಪಾನವಾಗಿ ಪಾವಂಜೆ ಮನೆತನದವರು ರಕ್ಷಿಸುತ್ತಾ ಬಂದಿದ್ದಾರೆ. ಈ ಕಲಾಕೃತಿಗಳು ಅವರ ಕಲಾ ಶ್ರೀಮಂತಿಕೆಗೆ ಸಾಕ್ಷಿಯಾಗಿವೆ.
ಎನ್.ಜಿ. ಪಾವಂಜೆ
(ನರಹರಿ ಗೋಪಾಲಕೃಷ್ಣ ಪಾವಂಜೆ)
ಪಾವಂಜೆ ಗೋಪಾಲಕೃಷ್ಣಯ್ಯನವರಿಗೆ ಮೂವರು ಗಂಡು ಮಕ್ಕಳು. ನರಹರಿ, ಮುರಹರಿ ಮತ್ತು ಭುಜಂಗ. ಇವರಲ್ಲಿ ಇಬ್ಬರು ತಂದೆಯ ಚಿತ್ರಕಲೆಯ ಗುಡಿಯಲ್ಲಿ ಕಲಾರಾಧಕರಾಗಿಯೇ ಬೆಳೆದವರು. ಕಲೆಯನ್ನೇ ವೃತ್ತಿಯನ್ನಾಗಿ ಸ್ವೀಕರಿಸಿ ದೇಶ ವಿದೇಶಗಳಲ್ಲೂ ಪ್ರಸಿದ್ಧಿ ಪಡೆದವರು – ರಾಯರ ಹಿರಿಯ ಮಗ ನರಹರಿ ಪಾವಂಜೆಯವರು. ಇವರು ಗೋಪಾಲಕೃಷ್ಣಯ್ಯ ವೆಂಕಮ್ಮ ದಂಪತಿಗಳಿಗೆ 1892ರಲ್ಲಿ ಜನಿಸಿದರು. ‘ದೀಪವು ನಿನ್ನದೇ, ಗಾಳಿಯೂ ನಿನ್ನದೇ ಆರದಿರಲಿ ಬೆಳಕು’ ಎಂಬಂತೆ ಪರಮಶ್ರದ್ಧೆಯಿಂದ ಕಲಾ ಸರಸ್ವತಿಯ ಸೇವೆಗೈದ ಗೋಪಾಲಕೃಷ್ಣ ರಾಯರ ಕಲಾತಪಸ್ಸಿನ ಫಲವಾಗಿಯೇ ದೇವಿ ವರವನ್ನಿತ್ತಳೋ ಎಂಬಂತೆ ನರಹರಿ ಪಾವಂಜೆಯವರ ಕಲಾಶ್ರದ್ಧೆ ಎಳವೆಯಿಂದಲೇ ಚಿಗುರೊಡೆ ಯಿತು. ಕಣ್ಣು ತೆರೆದಂದಿನಿಂದಲೂ, ಅವರು ಕಂಡದ್ದು ಕಲಾಪರಿಸರವನ್ನು, ತೊದಲು ನುಡಿ ಕಲಿತಂದಿನಿಂದಲೂ ಆಡಿದ್ದು, ಕೇಳಿದ್ದು ಕಲಾವಿದರ ಮಾತುಗಳನ್ನು. ಆದುದರಿಂದ ನರಹರಿ ಪಾವಂಜೆಯವರು ಚಿತ್ರಕಲೆಯನ್ನು ತನ್ನ ಉಸಿರಾಗಿಯೇ ಸ್ವೀಕರಿಸಿದರು.
ಮಂಗಳೂರಿನ ಕೆನರಾ ಪ್ರೌಢಶಾಲೆಯಲ್ಲಿ ಉತ್ತೀರ್ಣರಾದ ಬಳಿಕ ಮದರಾಸಿನಲ್ಲಿ ಪ್ರೌಢ ಕಲಾ ಪರೀಕ್ಷೆಯನ್ನು ಪೂರೈಸುವುದು ಸುಲಭ ವಾಯಿತು. ಕಲಾ ಪರೀಕ್ಷೆಯಲ್ಲಿ ಉತ್ತೀರ್ಣರಾದ ಬಳಿಕ ಉಡುಪಿಯ ಕ್ರಿಶ್ಚಿಯನ್ ಪ್ರೌಢ ಶಾಲೆಯಲ್ಲಿ ಕಲಾ ಶಿಕ್ಷಕರಾಗಿ ಸೇವೆ ಸಲ್ಲಿಸುತ್ತಿದ್ದಾಗ ಕಲೆಯಲ್ಲಿ ಇನ್ನು ಹೆಚ್ಚಿನ ಪರಿಣತಿಯನ್ನು ಪಡೆಯಬೇಕೆಂಬ ಆಕಾಂಕ್ಷೆ ಹುಟ್ಟಿತು. ಮುಂಬಯಿಯ ಜೆ.ಜೆ. ಕಲಾ ಶಾಲೆಯಲ್ಲಿ ಅಭ್ಯಾಸ ಮಾಡಿ ಪರೀಕ್ಷೆಗಳಲ್ಲಿ ಉತ್ತೀರ್ಣರಾದ ಮೇಲೆ ಬೆಂಗಳೂರಿನ ಬಳೇ ಪೇಟೆಯಲ್ಲಿ ಸ್ಟುಡಿಯೋ ಸ್ಥಾಪಿಸಿ ಸ್ವತಂತ್ರ  ಕಲಾವೃತ್ತಿಯಲ್ಲಿ  ನಿರತರಾದರು.  ಆದರೆ ಅದಾಗಲೇ ಕಲೆಯು ಜಾಹೀರಾತು, ಪ್ರಭಾವಗಳ ಪ್ರಪಂಚಕ್ಕೆ ಪ್ರವೇಶಿಸಿತ್ತು. ಎಲೆಮರೆಯಲ್ಲಿ ಕಲಾಶ್ರದ್ಧೆಯಿಂದ ದುಡಿಯುವವರಿಗೆ ಗೌರವಗಳಿರಲಿಲ್ಲ. ಕೆಲವು ಕಟು ಅನುಭವಗಳಿಂದ ನೊಂದು ಅವರು ಬೇರೆ ದಾರಿಯನ್ನು ಹುಡುಕ ತೊಡಗಿದರು. ಅದೇ ಸಮಯದಲ್ಲಿ ಹವ್ಯಾಸೀ ನಾಟಕರಂಗ ವೊಂದು ಪದವೀಧರರಿಂದಲೇ ಆರಂಭಗೊಂಡಿತು. ಅವರಲ್ಲಿ ಸುಪ್ತ ವಾಗಿದ್ದ ನಟನಾ ಕೌಶಲದಿಂದಾಗಿ ಹಲವು ನಾಟಕಗಳಲ್ಲಿ ಉತ್ತಮ ನಟನಾಗಿ ಮಿಂಚಿದರು. ಖ್ಯಾತ ನಟರಾದ ದಿ. ಬಳ್ಳಾರಿ ರಾಘವಾಚಾರ್ಯರ ಈ ನಾಟಕ ಸಂಸ್ಥೆಯಲ್ಲಿ ನಟನೆಯ ಜೊತೆಗೆ ರಂಗಸಜ್ಜಿಕೆಗೆ ಕಲಾತ್ಮಕ ಸ್ಪರ್ಶವನ್ನು ನೀಡಲು ಮುಂದಾದರು. ನಾಟಕದ ಪರದೆಗಳನ್ನು ರಚಿಸಿದರು. ಹೀಗೆ ನಾಟಕದ ಸೀನು, ಸೀನೆರಿಗಳು ಪ್ರೇಕ್ಷಕರ ಮನಸೆಳೆಯು ವಂತಾಯಿತು.
ಇದೇ ಸಮಯದಲ್ಲಿ ಬೆಂಗಳೂರಿನ ಭಾರತೀಯ ವಿಜ್ಞಾನ ಸಂಸ್ಥೆಯಲ್ಲಿ ಡಾ. ಮೆಹದಿ ಹಸನ್‌ರವರು ಸೂಕ್ಷ್ಮಾಣುಗಳನ್ನು ಕಂಡ ಹಾಗೆಯೇ ಚಿತ್ರಿಸಬಲ್ಲ ಕಲಾವಿದರ ಹುಡುಕಾಟ ದಲ್ಲಿದ್ದರು. ನರಹರಿ ಪಾವಂಜೆಯವರನ್ನು ಈ ಕೆಲಸಕ್ಕಾಗಿ ಆಹ್ವಾನಿಸಿದರು. ನರಹರಿ ಪಾವಂಜೆಯವರು ಅವುಗಳ ನೈಜ ಚಿತ್ರವನ್ನು ತನ್ನ ಕುಂಚದಲ್ಲಿ ಪ್ರತಿಬಿಂಬಿಸಿದರು. ಈ ಚಿತ್ರಗಳು ಜರ್ಮನಿಯಲ್ಲಿ ಮುದ್ರಣಗೊಂಡು ವಿಜ್ಞಾನದ ಅನ್ವೇಷಣೆಯಲ್ಲಿ ಒಂದು ಮೈಲಿಗಲ್ಲಾಯಿತು. ಇವರ ಪ್ರತಿಭೆ ಮೈಸೂರು ಮಹಾರಾಜರಾದ ಕೃಷ್ಣರಾಜೇಂದ್ರ ಒಡೆಯರ ಗಮನಕ್ಕೂ ಬಂದು ಅವರನ್ನು ಹೆಚ್ಚಿನ ಕಲಾ ವ್ಯಾಸಂಗಕ್ಕಾಗಿ ವಿದ್ಯಾರ್ಥಿ ವೇತನವನ್ನು ನೀಡಿ ಜರ್ಮನಿಗೆ ಕಳಿಸುವಂತಾಯಿತು. ಕಲಾವ್ಯಾಸಂಗಕ್ಕಾಗಿ ಜರ್ಮನಿಗೆ ತೆರಳಿದ ಪ್ರಥಮ ಕನ್ನಡಿಗನೆಂದು ಗೌರವಿಸಿ ನರಹರಿ ಪಾವಂಜೆಯವರಿಗೆ 50 ಸವರನ್ನಿನ ಚಿನ್ನದ ನಾಣ್ಯಗಳನ್ನು ನೀಡಿದರಂತೆ. ಅಲ್ಲಿದ್ದ ಮೂರೂವರೆ ವರ್ಷದ ಅವದಿಯಲ್ಲಿ ಪಾಶ್ಚಾತ್ಯ ಚಿತ್ರಕಲೆಗಳ ಎಲ್ಲಾ ಶೈಲಿಗಳನ್ನು, ತಂತ್ರಗಳನ್ನು ಕರಗತ ಮಾಡಿಕೊಂಡರು. ಅಲ್ಲಿನ ಪ್ರಸಿದ್ಧ ಕಲಾ ಸಂಗ್ರಹಾಲಯ ಗಳಲ್ಲಿ ಅಭ್ಯಾಸ ಮಾಡಿ ಜಗತ್ ಪ್ರಸಿದ್ಧ ಕಲಾಕೃತಿಗಳ ಪ್ರತಿಕೃತಿಗಳನ್ನು ರಚಿಸಿದರು. ರೆಂಬ್ರಾಂಟ್ ಮತ್ತು ಟಿಶಿಯನ್‌ರ ಕಲೆಯ ಎರಡು ಪ್ರತಿಕೃತಿಗಳನ್ನು ರಚಿಸಿ ಮೈಸೂರು ಮಹಾರಾಜರಿಗೆ ಕಾಣಿಕೆಯಾಗಿ ನೀಡಿದರು. ಮೈಸೂರಿನ ಜನನ್ಮೋಹನ ಕಲಾಸಂಗ್ರಹಾಲಯ ದಲ್ಲಿ ಅವು ಈಗಲೂ ಇವೆ.
ಮುಂದೆ ಮೈಸೂರಿನ ಶ್ರೀ ಚಾಮರಾಜೇಂದ್ರ ವೃತ್ತಿ ಶಿಕ್ಷಣ ಶಾಲೆಯ ಕಲಾ ವಿಭಾಗದ ಮುಖ್ಯಾದಿಕಾರಿಯಾಗಿ ನೇಮಕಗೊಂಡರು. ಈ ಶಾಲೆಯ ಮುಖ್ಯ ನಿರ್ವಹಣಾದಿಕಾರಿ ಯಾಗಿದ್ದ ಅವದಿಯಲ್ಲಿ ಕರ್ನಾಟಕದ ಕಲೆ ಮತ್ತು ಕರಕುಶಲ ವಸ್ತುಗಳ ಉತ್ತಮ ಮಾದರಿ ಗಳನ್ನು ರಚಿಸಿ ಪ್ರದರ್ಶಿಸಿದ್ದರಿಂದ ದೇಶ ವಿದೇಶಗಳಲ್ಲಿ ಕರ್ನಾಟಕದ ಕಲೆಯ ಸಿರಿವಂತಿಕೆ ಯನ್ನು ಕಲಾರಸಿಕರು ಮೆಚ್ಚಿ ಕೊಂಡಾಡುವಂತಾಯಿತು. ಇವರ ವಿದ್ಯಾರ್ಥಿಗಳನೇಕರು ಚಿತ್ರಕಲೆಯಲ್ಲಿ ಅತ್ಯುನ್ನತ ಸಾಧನೆಯನ್ನು ಮಾಡಿ ಕೀರ್ತಿಗಳಿಸಿದರು. ಇವರಲ್ಲಿ ಎಂ.ಟಿ.ವಿ. ಆಚಾರ್ಯ, ಬಿ.ಎಚ್. ರಾಮಚಂದ್ರ, ಎಂ.ಜೆ. ಶುದ್ಧೋದನ, ಎಸ್.ಆರ್. ಸ್ವಾಮಿ, ಎನ್. ಹನುಮಯ್ಯ, ಎನ್.ಎಸ್. ಸುಬ್ಬುಕೃಷ್ಣ, ಎಸ್.ಎಸ್. ಕುಕ್ಕೆ ಮುಂತಾದ ಅನೇಕರು ಭಾರತದ ಶ್ರೇಷ್ಠ ಕಲಾವಿದರೆಂದು ಖ್ಯಾತಿ ಗಳಿಸಿದರು. ನಮ್ಮ ಜಿಲ್ಲೆಯವರೇ ಆದ ಕೆ.ಕೆ. ಹೆಬ್ಬಾರರು ಕೆಲಕಾಲ ಇವರ ಶಿಷ್ಯರಾಗಿದ್ದರು. ಶಿಷ್ಯರ ಕಲಾಪ್ರಗತಿಗೆ ತನ್ನ ಸಂಪೂರ್ಣ ಶ್ರಮ ಮತ್ತು ಸಮಯವನ್ನು ಮೀಸಲಾಗಿಟ್ಟ ಈ ಆದರ್ಶ ಗುರು ತನ್ನ ಪ್ರತಿಭೆಯನ್ನು ಧಾರೆಯೆರೆದರು. ವೃತ್ತಿ ಶಿಕ್ಷಣ ಶಾಲೆಯ ನಿರ್ವಹಣೆಯ ಜೊತೆಗೆ ಮೈಸೂರು ದಸರಾ ವಸ್ತು ಪ್ರದರ್ಶನದ ಮುಖ್ಯ ಕಾರ್ಯದರ್ಶಿಯಾಗಿ ಕೆಲಕಾಲ ಶ್ರಮಿಸಿದರು. ಅಂದಿನ ಆ ಪ್ರದರ್ಶನದ ಕಲಾ ವಿಭಾಗದಲ್ಲಿ ಭಾರತದ ಪ್ರಮುಖ ಕಲಾವಿದರ ಚಿತ್ರಗಳು ಪ್ರದರ್ಶಿಸಲ್ಪಟ್ಟು, ಕಲಾರಸಿಕರಿಂದ ಶ್ಲಾಘಿಸಲ್ಪಟ್ಟಿತು. ಈ ಕಲಾಪ್ರದರ್ಶನವು ಕರ್ನಾಟಕದ ಕಲಾ ಸಮೃದ್ಧಿಯನ್ನು ಪರಿಚಯಿಸುವುದರ ಜೊತೆಗೆ ದೇಶದ ಇತರ ಶ್ರೇಷ್ಠ ಕಲಾವಿದರ ಪ್ರತಿಭೆಯನ್ನು ತಿಳಿಯುವಂತಾಯಿತು. ಈ ಪ್ರದರ್ಶನದಲ್ಲಿ ಪಾಲ್ಗೊಳ್ಳುವುದೇ ಕಲಾವಿದರಿಗೆ ಅಭಿಮಾನದ ವಿಷಯವಾಯಿತು. ಸರಕಾರದ ಹಿತ ಮತ್ತು ಶಿಷ್ಯರ ಹಿತಕ್ಕಾಗಿ ಶ್ರಮಿಸಿದ ನರಹರಿ ಪಾವಂಜೆಯವರಿಗೆ ಈ ಸಮಯದಲ್ಲಿ ತನ್ನ ಕಲೆಯ ಸಿದ್ಧಿಯನ್ನು ಪೂರ್ಣ ಪ್ರಮಾಣದಲ್ಲಿ ಪಡೆಯಲು ಸಾಧ್ಯವಾಗಲಿಲ್ಲ.
1946ರಲ್ಲಿ ಸರಕಾರದ ಸೇವೆಯಿಂದ ನಿವೃತ್ತರಾದ ಮೇಲೆ ಮೈಸೂರಿನಲ್ಲಿ ಲಿಥೋ ಮುದ್ರಣ ಘಟಕವನ್ನು ಸ್ಥಾಪಿಸಿದರು. ಸ್ವಂತ ಬ್ಲಾಕ್ ತಯಾರಿಕೆಯ ಘಟಕವನ್ನು ಮೊದಲೇ ಪ್ರಾರಂಬಿಸಿದ್ದರು. ಈ ಕಾರ್ಯದಲ್ಲಿ ಸಂಪೂರ್ಣ ಮಗ್ನರಾದುದರಿಂದ ಕಲಾಕೃತಿ ರಚನೆಯ ಕೆಲಸವು ನಿಧಾನವಾಯಿತು. ಈ ಮುದ್ರಣ ಘಟಕವೂ ಕೂಡಾ ಅವರಿಗೆ ತೃಪ್ತಿಯನ್ನು ನೀಡಲಿಲ್ಲ. ಯಶಸ್ಸಿಗೆ ಕೆಲವೊಮ್ಮೆ ಅಗತ್ಯವಾಗುವ ಶಾರ್ಟ್ ಕಟ್ ದಾರಿಗಳು ಅವರಿಗೆ ತಿಳಿದಿರಲಿಲ್ಲ. ಮಾಡುವುದನ್ನೆಲ್ಲಾ ಅಚ್ಚುಕಟ್ಟಾಗಿ ಮಾಡಬೇಕೆಂಬುದೇ ಅವರ ಜೀವನದ ಮೂಲಮಂತ್ರ. ತನ್ನಲ್ಲಿರುವ ಶಕ್ತಿ, ಶ್ರಮ, ಅನುಭವ ಎಲ್ಲವನ್ನೂ ಧಾರೆಯೆರೆದು ತನ್ಮಯತೆಯಿಂದ ದುಡಿಯುವುದೊಂದೇ ಅವರಿಗೆ ಗೊತ್ತಿತ್ತು. ಅವರಲ್ಲಿ ಕಲಾವಿದನ ಅಂತಃಚಕ್ಷು ಪ್ರಕಾಶಿಸುತ್ತಿತ್ತು. ಆದರೆ ವ್ಯವಹಾರದ ದೃಷ್ಟಿ ಮಸುಕಾದುದರಿಂದಲೋ ಏನೋ ಈ ಘಟಕವು ತೃಪ್ತಿ ತರುವ ಮಟ್ಟಕ್ಕೇರಲಿಲ್ಲ. ಕಲೆಯಿಂದ ಜೀವನ ನಿರ್ವಹಣೆ ಮಾಡುವುದು ಅಂದು ಸಾಧ್ಯವಿರಲಿಲ್ಲ. ಈ ಮುದ್ರಣ ಘಟಕವೂ ನಿರೀಕ್ಷಿತ ಯಶಸ್ಸನ್ನು ಗಳಿಸಲಿಲ್ಲವಾದುದ ರಿಂದ ಅದನ್ನು ಮುಚ್ಚಿ 1951ರಲ್ಲಿ ಬೆಂಗಳೂರಿಗೆ ಬಂದರು. ಆ ಬಳಿಕ ತನ್ನ ಮನಸ್ಸಂತೋಷಕ್ಕಾಗಿ ಅನೇಕ ಕಲಾಕೃತಿಗಳನ್ನು ರಚಿಸಿದರು. ಈ ಸಮಯದಲ್ಲಿ ಅವರು ಅಂತರ್ಮುಖಿಯಾಗಿ ಏಕಾಂತವನ್ನೇ ಹೆಚ್ಚು ಆಶಿಸುತ್ತಿದ್ದರೆಂದು ತಿಳಿದುಬರುತ್ತದೆ. ಅವರ ಕಲಾಕೃತಿಗಳು ಗಣ್ಯಮಿತ್ರರ ಖಾಸಗಿ ಸಂಗ್ರಹಕ್ಕೆ ಹೋಗುತ್ತಿದ್ದವು. ಅಷ್ಟೇ ಆದರೆ ಯಾವುದೇ ಕಲಾಪ್ರದರ್ಶನಕ್ಕೆ ಅವುಗಳನ್ನು ಅವರು ಕಳಿಸುತ್ತಿರಲಿಲ್ಲ. ಆದುದರಿಂದ ನರಹರಿ ಪಾವಂಜೆ ಯವರ ಕಲಾಪ್ರತಿಭೆ ಸಾರ್ವಜನಿಕರಿಗೆ, ಹೊರಪ್ರಪಂಚಕ್ಕೆ ಪರಿಚಯವಾಗದೆ ಅವರು ಎಲೆಮರೆಯ ಹೂವಾಗಿಯೇ ಉಳಿದರು.
ನರಹರಿ ಪಾವಂಜೆಯವರ ಪುತ್ರಿ ಅನಸೂಯಾ ಪಾವಂಜೆಯವರು 1999ರಲ್ಲಿ ‘A Flower born to blush unseen’ ಎಂಬ ಕೃತಿಯನ್ನು ಪ್ರಕಟಿಸಿ ತನ್ನ ತಂದೆಯವರ ನೆನಪುಗಳನ್ನು ಚಿರಸ್ಥಾಯಿಯಾಗಿ ಮಾಡಿದ್ದಾರೆ. ಕಲೆ ಮತ್ತು ಕುಶಲ ಕೈಗಾರಿಕೆಗಳ ಮಳಿಗೆ ‘ಕಾವೇರಿ’ ಇದರ ಕರ್ನಾಟಕ ರಾಜ್ಯದ ಮುಖ್ಯ ಅದೀಕ್ಷಕರಾಗಿ ಸೇವೆ ಸಲ್ಲಿಸಿ ನಿವೃತ್ತರಾದ ಅನಸೂಯಾರವರು ತಮ್ಮ ತಂದೆಯ ಸಾಧನೆಗಳು, ಪಡೆದ ಸಿದ್ಧಿಗಳು, ಅವರ ವೃತ್ತಿ – ಪ್ರವೃತ್ತಿಗಳು, ಸ್ವಭಾವದ ವೈಶಿಷ್ಟ್ಯಗಳು ಇತ್ಯಾದಿಗಳನ್ನು ಬಹಳ ಆತ್ಮೀಯವಾಗಿ ನಿವೇದಿಸಿ ಕೊಂಡಿದ್ದಾರೆ. ಪಾವಂಜೆಯವರ ಮಿತ್ರರು ಮತ್ತು ಶಿಷ್ಯರು ಅವರೊಂದಿಗಿನ ಒಡನಾಟದ ರಸ ಕ್ಷಣಗಳನ್ನು ಈ ಕೃತಿಯಲ್ಲಿ ನೆನಪಿಸಿಕೊಂಡಿದ್ದಾರೆ.
ಜರ್ಮನಿಯಲ್ಲಿ ಕಲಾಶಿಕ್ಷಣವನ್ನು ಪಡೆದು ಮೈಸೂರಿಗೆ ಮರಳಿದ ಮೇಲೆ ನರಹರಿ ಪಾವಂಜೆಯವರು ಹವ್ಯಾಸಿ ನಾಟಕ ಕಲಾವಿದನಾಗಿ ಪ್ರಕಾಶಿಸಿದ್ದು ಅವರ ಜೀವನದ ಒಂದು ಕುತೂಹಲದಾಯಕ ತಿರುವು. ಆರು ಅಡಿ ಎತ್ತರದ ಸುಂದರ ಕಾಯದ ಆಕರ್ಷಕ ವ್ಯಕ್ತಿತ್ವವುಳ್ಳ ಪಾವಂಜೆಯವರು ನಾಟಕದ ತೆರೆಯ ಹಿಂದಿನ ಪರದೆಗಳ ಚಿತ್ರರಚನೆಯಲ್ಲಿ ಮಗ್ನರಾಗಿರುತ್ತಿದ್ದರು. ಆ ಸಮಯದಲ್ಲಿ ನಾಟಕ ಸಂಸ್ಥೆಯಲ್ಲಿ ಸ್ತ್ರೀ ಪಾತ್ರ ನಟನೆಯಲ್ಲಿ ಆಗ ಖ್ಯಾತರಾಗಿದ್ದ ಶ್ರೀ ವಾಸು ಎಂಬ ಮಿತ್ರರು ‘‘ನೀನು ನಾಟಕದ ವೇದಿಕೆಯ ಹಿಂದಿನ ಪರದೆ ಗಳನ್ನು ಸುಂದರವಾಗಿ ಸೃಷ್ಟಿಸಬಲ್ಲೆಯೇ ಹೊರತು ವೇದಿಕೆಯ ಮುಂದೆ ಅಬಿನಯದಲ್ಲಿ ಮಿಂಚಲಾರೆ’’ ಎಂದು ಪ್ರೀತಿಯಿಂದಲೇ ಹಾಸ್ಯ ಮಾಡಿದರು. ಆ ಮಾತನ್ನು ಸವಾಲಾಗಿ ಸ್ವೀಕರಿಸಿದ ಪಾವಂಜೆಯವರು ಕೆಲವೇ ಸಮಯದೊಳಗೆ ಹವ್ಯಾಸೀ ತಂಡದಲ್ಲಿ ಪ್ರಮುಖ ನಟನಾಗಿ ತಾಳಿಕೋಟೆ, ಪಾದುಕಾ ಪಟ್ಟಾಬಿಷೇಕ, ಪೃಥ್ವೀರಾಜ ಚೌಹಾನ್ ಮುಂತಾದ ನಾಟಕಗಳಲ್ಲಿ ಅಬಿನಯಿಸಿ ಛೇಡಿಸಿದ ಮಿತ್ರ ವಾಸುವಿನ ಗಂಡನಾಗಿಯೇ ಕಾಣಿಸಿಕೊಂಡು ನಾಟಕಾಬಿಮಾನಿಗಳ ಮನ ಗೆದ್ದರು. ಪಾವಂಜೆಯವರ ಅಂತರಂಗದ ತುಡಿತ ನಟನಾರಂಗ ವಾಗಿರಲಿಲ್ಲ. ಅವರ ಆತ್ಮಹಂಸವು ವಿಶಾಲ ಕೊಳದಲ್ಲಿ ವಿಹರಿಸಲು ಹಾತೊರೆಯುತ್ತಿತ್ತು ಎನ್ನುತ್ತಾರೆ ಅನಸೂಯಾ.
ಪಾವಂಜೆಯವರು ತಮ್ಮ ಜೀವನದುದ್ದಕ್ಕೂ ಕಠೋರ ಶಿಸ್ತು ಪಾಲಕರಾಗಿದ್ದ ರೆಂಬುದನ್ನು ಈ ಕೃತಿಯಲ್ಲಿ ಮಗಳು ಅನಸೂಯಾ ಕೆಲವು ಸ್ಮರಣೀಯ ಘಟನೆಗಳ ಮೂಲಕ ವ್ಯಕ್ತಪಡಿಸಿದ್ದಾರೆ. ಪಾವಂಜೆಯವರಿಗೆ ಮನೆ ಮತ್ತು ಕಛೇರಿ ಎಂಬ ಭೇದವಿರಲಿಲ್ಲ. ಅಚ್ಚುಕಟ್ಟುತನ, ಒಪ್ಪ ಓರಣಗಳನ್ನು, ನಿಯಮ ಪಾಲನೆಯನ್ನು ತಾನೂ ಅನುಸರಿಸಿ ಇತರರಿಗೆ ಮಾದರಿಯಾಗಿದ್ದರು. ಬಾಲ್ಯದಲ್ಲಿ ಒಮ್ಮೆ ಅನಸೂಯಾ ಅವರ ಶಾಲೆಯಲ್ಲಿ ಯಾರೋ ಕಿಡಿಗೇಡಿಗಳು ಮಾಡಿದ ತಪ್ಪಿಗಾಗಿ ಮದರ್ ಸುಪೀರಿಯರ್ ಎಲ್ಲರಿಗೂ ‘ನಾನಿನ್ನು ಮುಂದೆ ಚೆನ್ನಾಗಿ ವರ್ತಿಸುತ್ತೇನೆ’ ಎಂದು 50 ಸಲ ಇಂಪೋಸಿಶನ್ ಬರೆಯುವ ಶಿಕ್ಷೆ ವಿದಿಸಿದರು. ಆದರೆ ಉಚ್ಚವರ್ಗದ ಸುಶಿಕ್ಷಿತ ಹೆತ್ತವರ ಮಕ್ಕಳಿಗೆ ವಿನಾಯಿತಿ ನೀಡಲಾಗಿತ್ತು. ಈ ವರ್ಗದ ಉಳಿದ ಮಕ್ಕಳಿಗೆ ಹೆತ್ತವರು ಬಾಯಿಮಾತಿನ ಎಚ್ಚರಿಕೆ ನೀಡಿ ಸುಮ್ಮನಾದರು. ಆದರೆ ಪಾವಂಜೆಯವರು ತನ್ನ ಮಗಳಿಗೆ ವಿನಾಯಿತಿ ನೀಡದೆ ಮನೆಯಲ್ಲಿ ಅದನ್ನು 50 ಸಲ ಬರೆಯಲು ಆದೇಶಿಸಿದರಂತೆ.
ಅನಸೂಯಾ ಅವರು ಕಾಲೇಜಿಗೆ ಹೋಗುತ್ತಿದ್ದಾಗಿನ ಒಂದು ಘಟನೆಯನ್ನೂ ಉಲ್ಲೇಖಿಸಿದ್ದಾರೆ. ಪದವಿ ಪರೀಕ್ಷೆಯ ಸಮಯದಲ್ಲಿ ಬೆಳಿಗ್ಗೆ ತಂದೆ ಮಕ್ಕಳೆಲ್ಲಾ ಒಟ್ಟಾಗಿ ಊಟ ಮಾಡುತ್ತಿದ್ದ ಸಮಯದಲ್ಲಿ ಅನಸೂಯಾ ಅವರಿಗೆ ಉಣ್ಣುವಾಗ ಅನ್ನದಲ್ಲಿ ಕಲ್ಲು ಸಿಕ್ಕಿತು. ‘ಏನಮ್ಮಾ, ನೀನು ಅಕ್ಕಿಯ ಕಲ್ಲು ಹೆಕ್ಕಲಿಲ್ಲವಾ?’ ಎಂದು ಅಸಹನೆಯಿಂದ ಅಮ್ಮನಲ್ಲಿ ಕೇಳಿದರು. ಅಮ್ಮ ಅದನ್ನು ಗಂಬೀರವಾಗಿ ಸ್ವೀಕರಿಸಲಿಲ್ಲ. ಆದರೆ ಅಪ್ಪ ಊಟವಾದ ಕೂಡಲೇ ಒಂದಿಷ್ಟು ಅಕ್ಕಿಯನ್ನು ತಟ್ಟೆಯಲ್ಲಿ ಹಾಕಿ ಅದರ ಕಲ್ಲು ಹೆಕ್ಕಲು ಹೇಳಿದರು. ಕಲ್ಲು ಹೆಕ್ಕಿ ಆ ದಿನದ ಪರೀಕ್ಷೆಗೆ ತಡವಾಗಿ ಹೋದದ್ದನ್ನು ಹೇಗೆ ಮರೆಯಲಾರೆನೋ ಹಾಗೆಯೇ ಪ್ರತಿ ಕೆಲಸಕ್ಕೂ ಅದರದ್ದೇ ಆದ ಘನತೆಯಿದೆ ಎಂದು ತಂದೆಯವರು ಹೇಳಿದ ಮಾತು ಜೀವನದುದ್ದಕ್ಕೂ ತನ್ನನ್ನು ರಕ್ಷಿಸಿತು ಎನ್ನುತ್ತಾರೆ ಅನಸೂಯಾ. ಮಕ್ಕಳು ಬಟ್ಟೆ ಒಗೆಯುವುದು, ಪಾತ್ರೆ ತೊಳೆಯುವುದು ಮುಂತಾದ ಕೆಲಸಗಳನ್ನು ಅವರೇ ಮಾಡಿಕೊಳ್ಳುವ ಶಿಸ್ತನ್ನು ಮತ್ತು ಸಮಯಪಾಲನೆಯನ್ನು ಅವರು ಕಲಿಸಿದ್ದರು. ಹಾಗೆಂದು ಎಂದೂ ದಂಡಿಸುವುದಾಗಲೀ ಬೈಯುವುದಾಗಲೀ ನರಹರಿ ಪಾವಂಜೆಯವರಿಗೆ ಗೊತ್ತಿರಲಿಲ್ಲ. ಮಕ್ಕಳಲ್ಲಿ ಪ್ರಕೃತಿಪ್ರೇಮ ತುಂಬಿಸುವ, ಆಕಾಶ ಕಾಯಗಳನ್ನು ಪರಿಚಯಿಸುವ, ಸಾಹಿತ್ಯ, ಚರಿತ್ರೆ, ಪುರಾಣಗಳ ಕತೆಗಳನ್ನು ಹೇಳಿ ಉತ್ತಮ ಸಂಸ್ಕೃತಿಸಂಪನ್ನರಾಗಿಸಿದಂತೆಯೇ ಜೀವದಯೆ, ಜೀವನಪ್ರೀತಿ, ಶಿಸ್ತು ಸಂಯಮಗಳನ್ನೂ ರೂಢಿಸಿಕೊಳ್ಳಲು ಪ್ರೇರೇಪಿಸಿದರು.
ಅದೇ ರೀತಿ ಚಾಮರಾಜೇಂದ್ರ ಟೆಕ್ನಿಕಲ್ ಇನ್ಸಿಟಿಟ್ಯೂಟ್‌ನಲ್ಲಿ ಕಲಾವಿಭಾಗದ ನಿರ್ದೇಶಕರಾಗಿದ್ದಾಗಲೂ ತಮ್ಮ ಕೈಕೆಳಗಿನ ಕಲಾವಿದರಲ್ಲೂ ಅದೇ ರೀತಿಯ ಶಿಸ್ತು, ನಿಯಮಗಳನ್ನು ಬಯಸುತ್ತಿದ್ದರು. ಅವರು ಬಾಯಿ ತೆರೆಯುವ ಮೊದಲೇ ಅವರ ನೋಟ, ನಿಲುವುಗಳಲ್ಲಿ ಅವರ ಪ್ರತಿಕ್ರಿಯೆಗಳು ವ್ಯಕ್ತವಾಗುತ್ತಿದ್ದವು. ಇಂತಹ ಒಂದು ಅಪೂರ್ವ ವ್ಯಕ್ತಿತ್ವವುಳ್ಳ ನರಹರಿ ಪಾವಂಜೆಯವರು ತನ್ನ ಶಿಷ್ಯರ ಸರ್ವಾಂಗೀಣ ಪ್ರಗತಿಗೆ ಸದಾ ಪ್ರಯತ್ನಿಸುವ ಅಂತಃಕರಣವುಳ್ಳವರಾಗಿದ್ದರು.
ಚಾಮರಾಜೇಂದ್ರ ಟೆಕ್ನಿಕಲ್ ಇನ್ಸ್‌ಟಿಟ್ಯೂಟ್‌ನಲ್ಲಿ ಅಧಿಕಾರಿಯಾಗಿದ್ದಾಗಿನ ಕಾಲದ ಹಲವು ಸ್ಮರಣೀಯ ಘಟನೆಗಳನ್ನು ಅವರ ಶಿಷ್ಯರು ನೆನಪಿಸಿಕೊಳ್ಳುತ್ತಾರೆ. ತರಬೇತಿ ಪಡೆಯುತ್ತಿದ್ದ ವಿದ್ಯಾರ್ಥಿಯೊಬ್ಬನನ್ನು ಕಳವಿನ ಆರೋಪದ ಮೇಲೆ ಶಾಲೆಯಿಂದ ತೆಗೆದು ಹಾಕಲಾಯಿತು. ಆಗ ನರಹರಿ ಪಾವಂಜೆಯವರು ಮಂಗಳೂರಿಗೆ ಬಂದಿದ್ದರು. ಸುದ್ದಿ ತಿಳಿದು ಮೈಸೂರಿಗೆ ಮರಳಿದ ಕೂಡಲೇ ಆ ಹುಡುಗನನ್ನು ಮರಳಿ ಕರೆಸಿ ತಾನಿನ್ನು ಇಂತಹ ಕೆಲಸ ಮಾಡುವುದಿಲ್ಲವೆಂದು ವಚನ ಕೊಡಿಸಿದರು ಮಾತ್ರವಲ್ಲದೆ ಪೊಲೀಸರ ಮುಂದೆ ಇಲ್ಲಿ ಕಳವು ನಡೆದೇ ಇಲ್ಲವೆಂದು ಹೇಳಿಕೆ ನೀಡಿ ಒಬ್ಬ ವಿದ್ಯಾರ್ಥಿಯ ಭವಿಷ್ಯವು ಸುಂದರವಾಗು ವಂತೆ ನೇರ್ಪುಗೊಳಿಸಿದರು.
ಅದೇ ರೀತಿ ಕಲಾಶಾಲೆಯ ಶಿಕ್ಷಕರು ಮಾನಸಿಕ ಒತ್ತಡವಿಲ್ಲದೆ ವೃತ್ತಿನಿರತರಾಗಲು ಪ್ರೋತ್ಸಾಹಿಸುತ್ತಿದ್ದರು. ಶಿಕ್ಷಕರು ತಮ್ಮ ಪ್ರತಿಭೆ ಮತ್ತು ಸಾಮರ್ಥ್ಯವನ್ನು ಸಂಪೂರ್ಣ ಧಾರೆಯೆರೆಯುವ ಅವಕಾಶಗಳನ್ನು ಕಲ್ಪಿಸುತ್ತಿದ್ದರು. ಅವರ ಅಧಿಕಾರದ ಅವದಿಯಲ್ಲಿ ನಡೆದ ಘಟನೆಗಳಲ್ಲಿ ಒಂದು ಹೀಗಿದೆ :
ಒಮ್ಮೆ ಚಾಮರಾಜೇಂದ್ರ ಕಲಾಶಾಲೆಯ ಮೇಲಾದಿಕಾರಿ ಗಳಿಂದ ಒಂದು ‘ಮೆಮೊ’ ಬಂತು. ‘ಕಲಾಶಾಲೆಯು ಅಗತ್ಯಕ್ಕಿಂತ ಹೆಚ್ಚು ಇಂಕ್ ಬಾಟಲ್‌ಗಳನ್ನು ಖರೀದಿಸುತ್ತಿರುವುದು ಗಮನಕ್ಕೆ ಬಂದಿದೆ. ಶಿಕ್ಷಕರು ತಮಗೆ ಬೇಕಾದ ಇಂಕ್ ಬಾಟಲ್‌ಗಳನ್ನು ತಾವೇ ಖರೀದಿಸಬೇಕು’ ಎಂದು ಅದರಲ್ಲಿ ತಿಳಿಸಲಾಗಿತ್ತು. ಕೂಡಲೇ ನರಹರಿ ಪಾವಂಜೆಯವರು ಮೇಲಾದಿಕಾರಿಗೆ ಪತ್ರ ಬರೆದರು. ‘ಇತ್ತೀಚಿನ ಸಂಶೋಧನೆ ಯಂತೆ ವಿನೆಗರ್ ಅನ್ನು ಉಪಯೋಗಿಸಿ ಮರದ ಕೃತಿಗಳಿಗೆ ಪಾಲಿಷ್ ಮಾಡಿದರೆ ಅದರ ಉತ್ಕೃಷ್ಟತೆ ಹೆಚ್ಚುತ್ತದೆ ಎಂದು ತಿಳಿದುಬಂದಿದೆ’. ಅದನ್ನು ಕೊಳ್ಳಲು ಪರವಾನಿಗೆಯನ್ನು ಕೇಳಿದೊಡನೆಯೇ ಅಧಿಕಾರಿಯಿಂದ ಬೇಡಿಕೆ ಮಂಜೂರಾಯಿತು. ವಿನೆಗರ್‌ನ ಹೆಸರಲ್ಲಿ ಇಂಕ್ ಬಾಟಲ್‌ಗಳು ಕಲಾಶಾಲೆಗೆ ಬಂದವು. ಸಮಸ್ಯೆ ಪರಿಹಾರವಾಯಿತು. ಆಜ್ಞೆ ಮಾಡುವ ಅಧಿಕಾರಶಾಹಿಗೆ ಚಿತ್ರಕಲೆಯ ಪರಿಕರ, ಪರಿಸ್ಥಿತಿಗಳ ಅರಿವಿರುವುದಿಲ್ಲ. ಆರ್ಥಿಕ ಲೆಕ್ಕಾಚಾರ ಮಾತ್ರ ಅವರಿಗೆ ಮುಖ್ಯವಾಗಿರುತ್ತದೆ. ಹಾಗಲ್ಲ ಹೀಗೆ ಎಂದು ವಿವರಿಸಿದರೆ ಒಪ್ಪುವ ಮನಸ್ಥಿತಿ ಮೇಲಧಿಕಾರಿಗಳಲ್ಲಿರುವುದಿಲ್ಲವೆಂದು ತಿಳಿದೇ ನರಹರಿ ಪಾವಂಜೆಯವರು ತನ್ನದೇ ಸ್ವಂತಿಕೆಯ ನಿರ್ಧಾರಗಳನ್ನು ಕೈಗೊಂಡು ಕಲಾಶಾಲೆಯ ಸಮಸ್ಯೆಗಳನ್ನು ಪರಿಹರಿಸುತ್ತಿದ್ದರು.
ನರಹರಿ ಪಾವಂಜೆಯವರು ನಿವೃತ್ತರಾದ ಮೇಲೆ ಬೆಂಗಳೂರಿನಲ್ಲಿದ್ದರು. ಅವರ ಕೊನೆಗಾಲದ ಅವಿಸ್ಮರಣೀಯ ಘಟನೆಯನ್ನು ಮಗಳು ಅನಸೂಯಾ ಭಾವಪೂರ್ಣವಾಗಿ ಹೀಗೆ ವಿವರಿಸುತ್ತಾರೆ ‘‘ಅಂದು 1965 ಸಪ್ಟೆಂಬರ್ 2ನೇ ತಾರೀಕು. ನಾನು ಆಪೀಸಿನಿಂದ ಎಂದಿನಂತೆ 5.30ಕ್ಕೆ ಹೊರಟು ವಿಕ್ಟೋರಿಯಾ ಆಸ್ಪತ್ರೆಯಲ್ಲಿದ್ದ ತಂದೆಯವರನ್ನು ಕಾಣಲು ಬಸ್ಸಿಗಾಗಿ ಸಿಟಿ ಮಾರ್ಕೆಟ್‌ನತ್ತ ಸಾಗುತ್ತಿದ್ದೆ. ಆಗ ಒಬ್ಬ ವಿದೇಶೀ ಮಹಿಳೆ ತನ್ನ ಮಕ್ಕಳಿಗಾಗಿ ಚಾಕೊಲೇಟ್‌ಗಳನ್ನು ಕೊಂಡುಕೊಳ್ಳುತ್ತಿದ್ದಳು. ಅದನ್ನು ಕಂಡು ನನ್ನ ಅಮ್ಮ ಮಾರ್ಕೆಟಿನಿಂದ ನಮಗೆ ತರುತ್ತಿದ್ದ ಚಾಕೊಲೇಟಿನ ನೆನಪಾಗಿ ಒಂದು ಚಾಕೊಲೇಟ್ ಸ್ಲಾಬನ್ನು ಕೊಂಡು ಕೊಂಡೆ. ಕಳೆದ ಮೂರು ತಿಂಗಳಿಂದ ತಂದೆ ಆಸ್ಪತ್ರೆಯಲ್ಲಿ ಶುಶ್ರೂಷೆ ಪಡೆಯುತ್ತಿದ್ದುದರಿಂದ ನಮ್ಮ ಕೆಲವು ಆಸೆಗಳಿಗೆ ಕಡಿವಾಣ ಹಾಕಲೇಬೇಕಾದ ಪರಿಸ್ಥಿತಿಯಿತ್ತು. ಆದರೂ ಅಂದು ಯಾಕೋ ತಿಳಿಯದು. ಚಾಕೊಲೇಟ್ ಕೊಂಡುಕೊಳ್ಳಲೇ ಬೇಕೆನಿಸಿತು. ಕೊಂಡುಕೊಂಡು ಪರ್ಸಿನಲ್ಲಿ ಹಾಕಿದೆ. ಆಸ್ಪತ್ರೆಗೆ ಹೋದಾಗ ತಂದೆಯವರನ್ನು ಕಾಣಲು ಬಂದ ಆಪ್ತಮಿತ್ರರು ವೆರಾಂಡದಲ್ಲಿ ಅಮ್ಮನಲ್ಲಿ ಮಾತಾಡುತ್ತಿದ್ದರು. ನಾನು ನೇರವಾಗಿ ತಂದೆಯ ಬಳಿಗೆ ಹೋಗಿ ತಂದೆಯ ಮಂಚದ ಬಳಿ ನಿಂತುಕೊಂಡೆ. ತಂದೆಯವರು ಮುಗುಳ್ನಗುತ್ತಾ ‘‘ಸೂಯಾ, ನೀನು ನನಗೆ ಚಾಕೊಲೇಟ್ ತಂದಿದ್ದೀಯಾ?’’ ಎಂದರು. ಅದು ನನ್ನ ಅತ್ಯಂತ ಸಂತಸದ ಕ್ಷಣ ವಾಗಿತ್ತು. ನಾನು ಕೂಡಲೇ ಹೌದು ಎನ್ನುತ್ತಾ ಪರ್ಸಿನಿಂದ ಚಾಕೊಲೇಟ್ ಸ್ಲಾ ್ಯಬನ್ನು ತೆಗೆದು ಕೊಟ್ಟೆ. ಎರಡು ಮೂರು ಚಿಕ್ಕ ತುಂಡುಗಳನ್ನು ತಿಂದು ನೀರು ಕುಡಿದರು. (ಇದು ನನ್ನ ತಂದೆಗೆ ನಾನು ಸಲ್ಲಿಸಿದ ಕೊನೆಯ ಋಣಸಂದಾಯವೆಂದು ನನಗೆ ಆಗ ತಿಳಿದಿರಲಿಲ್ಲ). ಬಳಿಕ ತಾಯಿ ಯನ್ನು ಅವರ ಕೊನೆಗಾಲದವರೆಗೆ ನೋಡಿಕೊಳ್ಳಬೇಕೆಂದು ವಿನಂತಿಸಿದರು. ನಾನು ವಚನ ಕೊಟ್ಟ ಮೇಲೆ ಅವರು ಅವರ ಚೆಕ್‌ಬುಕ್ಕನ್ನು ತರಿಸಿ ಅದರ ಒಂದು ಹಾಳೆಯಲ್ಲಿ ದಸ್ಕತ್ತು ಹಾಕಿ ಚಿಂತಾಮಣಿಯ ಬ್ಯಾಂಕಿನಲ್ಲಿದ್ದ ಹಣವನ್ನು ಉಪಯೋಗಿಸಿಕೊಳ್ಳಲು ನನಗೆ ಹೇಳಿದರು. ಆಮೇಲೆ ನನ್ನ ಕೈಗಳನ್ನು ಹಿಡಿದು ನಾಳೆ ನೀನು ಬೆಳಿಗ್ಗೆ 8.30ಕ್ಕೆ ಬಂದಾಗ ನಾನು ಇರುವುದಿಲ್ಲ. ನನ್ನನ್ನು ಕರೆದೊಯ್ಯಲು ಬರುತ್ತಾರೆ ಎಂದು ಹೇಳಿ ಮೌನವಾದರು. ಮರುದಿನ ಸೆಪ್ಟೆಂಬರ್ ಮೂರರಂದು ಬೆಳಿಗ್ಗೆ ನಾಲ್ಕು ಗಂಟೆಗೆ ನನ್ನ ನಾದಿನಿ ಮಗಳು ತೀವ್ರ ಅಸ್ವಸ್ಥಳಾಗಿದ್ದಾಳೆಂದೂ ತಾನು ಒಬ್ಬಳೇ ಇರುವುದರಿಂದ ಭಯವಾಗುತ್ತದೆಂದೂ ಫೋನ್ ಮಾಡಿದಾಗ ಕೂಡಲೇ ನಾನು ಧಾವಿಸಿ ಮಗುವನ್ನು ಡಾಕ್ಟರ ಬಳಿಗೊಯ್ದು ಏಳು ಗಂಟೆಯ ಹೊತ್ತಿಗೆ ಮನೆ ತಲುಪಿದೆ. ತಂದೆಯನ್ನು ಕಾಣಲು ವಿಕ್ಟೋರಿಯಾ ಆಸ್ಪತ್ರೆಗೆ ಹೋಗಬೇಕೆಂದು ಮನಸ್ಸು ಮಾಡಿದವಳು ಬೆಳಕು ಹರಿಯಲಿ, ಸ್ವಲ್ಪ ತಡವಾಗಿ ಹೋಗೋಣವೆಂದು ಕೆಲಸದಲ್ಲಿ ನಿರತಳಾದೆ. 8.40ಕ್ಕೆ ತಮ್ಮನ ಪೋನ್. ‘ತಂದೆ 8-30ಕ್ಕೆ ನಿಧನರಾದರು’ ಎಂದು. ತಂದೆ ತೀರಿಕೊಂಡು ಇಷ್ಟು ವರ್ಷಗಳ ಬಳಿಕವೂ ನನ್ನಲ್ಲಿ ಉತ್ತರವಿಲ್ಲದ ಈ ಪ್ರಶ್ನೆ ಪದೇ ಪದೇ ಕಾಡುತ್ತದೆ. ನಾನು ಚಾಕೊಲೇಟ್ ತಂದುದು ತಂದೆಗೆ ಹೇಗೆ ಗೊತ್ತಾಯಿತು? 8-30ರ ನಂತರ ತಾನು ಇರುವುದಿಲ್ಲವೆಂದು ಮೊದಲೇ ಹೇಗೆ ತಿಳಿದುಕೊಂಡರು? ಪ್ರಾಯಶಃ ಅಲೌಕಿಕ ಶಕ್ತಿಯ ಇರುವಿಕೆಯನ್ನು ಅರಿಯಲು ಈ ಭೌತಿಕ ಪ್ರಪಂಚದ ಮಾನವರಿಗೆ ಸಾಧ್ಯವಿಲ್ಲವೇನೋ? ನಮ್ಮ ಅರಿವಿನಾಚೆಗೂ ಇರುವ ವ್ಯಾಪಿಸಿರುವ ಆ ಶಕ್ತಿಯನ್ನು ಅರಿಯುವ ಶಕ್ತಿ ನನ್ನಳವಿಗೆ ಸಾಧ್ಯವಿಲ್ಲವೆಂದು ಮೌನವಾಗಿ ವಂದಿಸುವುದೊಂದೇ ನನಗೆ ಸಾಧ್ಯವಾಯಿತು ಎನ್ನುತ್ತಾ ಖ್ಯಾತ ವಿದ್ವಾಂಸ ರಸ್ಕಿನ್ನನ ಮಾತುಗಳನ್ನು ಉದಾಹರಿಸುತ್ತಾರೆ. Fate rules the words of wisemen which makes their word truer ಎಂದು ಭಾವುಕರಾಗಿ ಹೇಳಿಕೊಂಡಿದ್ದಾರೆ. ನರಹರಿ ಪಾವಂಜೆ ಯವರು ಓರ್ವ ಕಲಾತಪಸ್ವಿ. ಇವರ ತಂದೆ ಗೋಪಾಲಕೃಷ್ಣಯ್ಯನವರೂ ತಮ್ಮ ಮರಣವನ್ನು ಮೊದಲೇ ಊಹಿಸಿದ್ದರು ಎಂದು ತಿಳಿಯುತ್ತದೆ. ಅವರು ಸಾಯುವ ಕೆಲವು ದಿನಗಳ ಮೊದಲು ತನಗೆ ಕಂಡ ಸೂರ್ಯನಾರಾಯಣನ ಚಿತ್ರವನ್ನು ಪಕ್ಕದ ಗೋಡೆಯಲ್ಲಿ ಚಿತ್ರಿಸಿದ್ದರಂತೆ. ಅದನ್ನು ಈಗಲೂ ಪ್ರತಿಕೃತಿ ಮಾಡಿ ಇವರ ಮನೆತನದವರು ಇರಿಸಿಕೊಂಡಿದ್ದಾರೆ. ನರಹರಿ ಪಾವಂಜೆಯವರು ಮಗಳಿಗೆ ದಸ್ಕತ್ತು ಹಾಕಿಕೊಟ್ಟ ಚೆಕ್ಕನ್ನು ನಿದಿಯಂತೆ ಈಗಲೂ ಅವರ ನೆನಪಿಗಾಗಿ ಇರಿಸಿಕೊಂಡಿದ್ದಾರೆ. ಅದೇ ರೀತಿ ಅವರಿಗೆ ಬಾಲ್ಯದಲ್ಲಿ ತಂದೆಯವರು ಕೊಟ್ಟ ಮೂರು ಪೈಸೆಯ ಪಾವಲಿ (ತೂತಿರುವ ನಾಣ್ಯ)ಯನ್ನು ಜೋಪಾನವಾಗಿ ಇರಿಸಿಕೊಂಡಿದ್ದಾರೆ. ನರಹರಿ ಪಾವಂಜೆಯವರು ಯಾವಾಗಲೂ ಹೇಳುತ್ತಿದ್ದ ಮಾತುಗಳನ್ನು ಉಲ್ಲೇಖಿಸುತ್ತಾರೆ ಅನಸೂಯಾ :
No life can read its destiny
No heart can read its fate
And yet the future oft may be
What we ourselves create
Let day by day see our best
And leave to the mightier hand the rest
ಈ ಮಾತುಗಳು ಅವರ ಬದುಕಿನ ಹೆಜ್ಜೆಹಾದಿಗಳೇ ಆಗಿದ್ದವು.
ಖ್ಯಾತ ಕಲಾವಿದರಾದ ಮಿಸ್ಟರ್ ವೆಬ್‌ಸ್ಟರ್ ಅವರು ಪಾವಂಜೆಯವರಿಗೆ ಬರೆದ ಪತ್ರದಲ್ಲಿ You are the first solid artist of Mysore to Europe ಎಂದು ಅಭಿಮಾನದಿಂದ ಕೊಂಡಾಡಿದ್ದಾರೆ.
ನರಹರಿ ಪಾವಂಜೆಯವರಿಗೆ ದೇಶ ವಿದೇಶಗಳ ದೊಡ್ಡ ದೊಡ್ಡ ವ್ಯಕ್ತಿಗಳ ಪರಿಚಯವಿತ್ತು. ಮಿತೃತ್ವವಿತ್ತು. ಆದರೆ ಎಂದೂ ಕೂಡಾ ಆ ಮಿತ್ರತ್ವವನ್ನು ಬಳಸಿಕೊಂಡು ಇನ್ನಷ್ಟು ಪ್ರಸಿದ್ಧನಾಗಬೇಕೆಂಬ ಹಂಬಲವಾಗಲೀ, ಸಹಾಯ ಯಾಚಿಸುವ ಮನಸ್ಸಾಗಲೀ ಇರಲೇ ಇಲ್ಲ. ನಿವೃತ್ತನಾದ ಮೇಲೆ ಎಲೆಮರೆಯಲ್ಲಿರಲು ಬಯಸಿದರೇ ಹೊರತು ತನ್ನ ಪ್ರತಿಭೆಯನ್ನು ಪ್ರದರ್ಶಿಸುವ ಪ್ರಯತ್ನ ಮಾಡಲಿಲ್ಲ. ಎಲ್ಲವನ್ನೂ ಬಂದಂತೆ ಸ್ವೀಕರಿಸುವ, ಸುಖ ದುಃಖಗಳಿಗೆ ಹಿಗ್ಗದ, ಕುಗ್ಗದ ಅವರ ಸ್ವಭಾವ, ಕರ್ಮ ಮಾಡುವುದಷ್ಟೇ ನನ್ನ ಕೆಲಸ. ಫಲವನ್ನು ಆಶಿಸುವುದಿಲ್ಲ ಎಂಬ ಅವರ ನಿರ್ಲಿಪ್ತ ಮನಸ್ಥಿತಿ ಅವರ ಕಲಾಪ್ರತಿಭೆಗೆ ಬೇರೆಯೇ ಒಂದು ಸಿದ್ಧಿಯನ್ನು ತಂದುಕೊಟ್ಟಿದೆ ಎಂದು ಅನಿಸುತ್ತದೆ.
ಅವರ ಶಿಷ್ಯರಾದ ಎಂ.ಟಿ.ವಿ ಆಚಾರ್ಯರು ಹೇಳುವಂತೆ ಅವರ ಕಾಲದ ಕಲಾಕ್ಷೇತ್ರದ ಸ್ಪರ್ಧಾಲೋಕದಲ್ಲಿ ಅವರ ಶಿಷ್ಯರೇ ಬಹುತೇಕ ಮಂದಿ ಇದ್ದರು. ನೆಚ್ಚಿನ ಶಿಷ್ಯರು ಕ್ರಿಯಾಶೀಲರಾಗಿದ್ದು ಅವರೊಂದಿಗೆ ಸ್ಪರ್ದಿಸುವುದು ಸಂಕೋಚದ ವಿಷಯವಾಗಿ ಅವರಿಗೆ ಅನಿಸಿರಬೇಕು. ಅವರ ಸ್ಥಾನಮಾನ ಆತ್ಮಗೌರವಗಳ ಉನ್ನತ ವ್ಯಕ್ತಿತ್ವವೂ ಸ್ಪರ್ಧಾತ್ಮಕ ಜಗತ್ತಿನಿಂದ ದೂರ ಸರಿಯುವಂತೆ ಮಾಡಿತು. ಅವರು ನಂಬಿ ಅನುಸರಿಸುತ್ತಿದ್ದ ನೈಜ ಕಲಾಕೃತಿ ಗಳಿಗಿಂತ ನವ್ಯ ಶೈಲಿಗಳಿಗೇ ಹೆಚ್ಚು ಮಾನ್ಯತೆಯು ದೊರಕಲು ಪ್ರಾರಂಭವಾದಾಗ ತಮ್ಮ ಕಲಾಕೃತಿ ರಚನೆಯ ಕೆಲಸವನ್ನೇ ಕ್ರಮೇಣ ಕಡಿಮೆ ಮಾಡುತ್ತಾ ಬಂದರು. ಅವರ ನೈಜ ಕಲಾಪ್ರತಿಭೆಯನ್ನು ಪುರಸ್ಕರಿಸಿ ಗೌರವಿಸುವವರ ಕೊರತೆಯೂ ಅವರನ್ನು ಒಂಟಿಯಾಗಿಸಿತು.
ಈಗಿನ ಚಿತ್ರಕಲಾ ಪರಿಷತ್ತು ಅವರ ಕನಸಿನ ಕೂಸು. ಅದರ ಸ್ಥಾಪನೆಯ ಮೂಲ ಕಾರಣಕರ್ತರು ಅವರೇ ಎಂಬುದು ಅನೇಕರಿಗೆ ಇಂದು ತಿಳಿದಿಲ್ಲ. ಬೆಂಗಳೂರಿನ ಫೈನ್ ಆರ್ಟ್ಸ್ ಸಂಸ್ಥೆಯ ಸ್ಥಾಪಕಾಧ್ಯಕ್ಷರು. ಆದರೂ ಕೂಡಾ ಅಂದಿನ ಕಲಾ ಜಗತ್ತಿನಲ್ಲಿ ತಾನೇ ಅಂಚಿಗೆ ಸರಿದರೋ ಅಥವಾ ಸರಿಸಲ್ಪಟ್ಟರೋ ಎಂಬುದು ನಮ್ಮನ್ನು ಈಗ ಕಾಡುವ ಪ್ರಶ್ನೆ. ಅವರ ಕಲಾಪ್ರತಿಭೆಯನ್ನು ಯಾರಾದರೂ ಗುರುತಿಸಬೇಕೆಂಬ ಉತ್ಸಾಹವನ್ನಾಗಲೀ, ಗುರುತಿಸದೇ ಹೋದಾಗ ಬೇಸರವಾಗಲೀ ವ್ಯಕ್ತಪಡಿಸದ ಸ್ಥಿತಪ್ರಜ್ಞ ಮನಸ್ಥಿತಿಯುಳ್ಳವರಾಗಿದ್ದ ಕಾರಣ ಹತ್ತರಲ್ಲಿ ಹನ್ನೊಂದಾಗದೆ ಏಕಾಕಿಯಾಗಿ ಉಳಿದು ಬಿಟ್ಟರು. ಆದರೆ ಜೀವನ ನಿರ್ವಹಣೆ ಸಾಗಬೇಡವೇ? ಸಾಮಾನ್ಯ ವರ್ಗದ ಕೂಡು ಕುಟುಂಬದ ಬ್ರಾಹ್ಮಣ ಮನೆತನಲ್ಲಿ ಎಲ್ಲರ ಗಳಿಕೆಯೂ ಪ್ರಧಾನವಾಗಿತ್ತು. ಕೂತುಣ್ಣುವ ಸ್ಥಿತಿಯಲ್ಲಿ ಅವರಿರಲಿಲ್ಲ. ಅಂತಹ ಶ್ರೇಷ್ಠ ಕಲಾವಿದರಾದರೂ ಕುಟುಂಬ ನಿರ್ವಹಣೆಗಾಗಿ ಕೊನೆಗಾಲದಲ್ಲಿ ಗಣೇಶ ಬೀಡಿ ಕಂಪೆನಿಯ ಏಜೆಂಟರಾಗಿ ದುಡಿಯುವಂತಹ ಪರಿಸ್ಥಿತಿ ಬಂದೊದಗಿದ್ದು ತುಂಬಾ ವಿಷಾದನೀಯ.
ಜರ್ಮನಿಯಲ್ಲಿ ಕಲಾಶಿಕ್ಷಣ ಪಡೆಯುತ್ತಿದ್ದಾಗ ದಿ| ರಾಷ್ಟ್ರಪತಿ ಝಕೀರ್ ಹುಸೇನರು ಇವರ ಜೊತೆ ಒಂದೇ ಕೋಣೆಯಲ್ಲಿ ಕೆಲ ಕಾಲ ಜೊತೆಯಾಗಿದ್ದರು. ಆ ಬಾಂಧವ್ಯವು ಅವರು ರಾಷ್ಟ್ರಪತಿಯಾದ ಮೇಲೂ ಮುಂದುವರಿದರೂ ತನ್ನ ಸ್ವಾರ್ಥಕ್ಕಾಗಿ ಆ ಗೆಳೆತನವನ್ನು ದುರುಪಯೋಗ ಪಡಿಸದ ಸ್ವಾಬಿಮಾನಿ ನರಹರಿ ಪಾವಂಜೆಯವರು. ಬೆಂಗಳೂರಿಗೆ ಬಂದಾಗಲೆಲ್ಲಾ ಝಕೀರ್ ಹುಸೇನರು ರಾಷ್ಟ್ರಪತಿಯಾದ ನಂತರವೂ ಇವರ ಮನೆಗೆ ಭೇಟಿ ನೀಡುತ್ತಿದ್ದರು. ಗೆಳೆಯನ ನೆನಪಿಗಾಗಿ ರಚಿಸಿದ ಭಾವಚಿತ್ರ ಈಗಲೂ ಮಂಗಳೂರಿನ ಪಾವಂಜೆ ಮನೆಯಲ್ಲಿ ಸ್ಮಾರಕವಾಗಿ ಉಳಿದಿದೆ. ಮಿತಭಾಷಿಯೂ, ಗಂಬೀರ ವದನವುಳ್ಳವರೂ, ಶಿಸ್ತುಬದ್ಧವಾದ ನಡೆನುಡಿಗಳುಳ್ಳವರೂ ಆದ ಇವರ ಹತ್ತಿರ ಸುಳಿಯಲು ಅಪರಿಚಿತರು ಅಂಜುತ್ತಿದ್ದರಂತೆ. ಬ್ರಿಟಿಷ್ ಅಧಿಕಾರಿಗಳಂತೆ ಮೈ ಬಣ್ಣವೂ ಇದ್ದುದರಿಂದ ಅವರನ್ನು ಬ್ರಿಟಿಷರವನೇ ಎಂದು ಮೊದಲ ನೋಟಕ್ಕೆ ಕಂಡವರು ಊಹಿಸುತ್ತಿದ್ದರಂತೆ.
ನರಹರಿ ಪಾವಂಜೆಯವರ ಕಲಾಕೃತಿಗಳಲ್ಲಿ ಬಣ್ಣಗಳು ಮಾತಾಡುತ್ತಿದ್ದಂತೆ, ರೇಖೆಗಳು ನರ್ತಿಸುತ್ತಿದ್ದಂತೆ ಕಾಣುತ್ತಿದ್ದುವು. ಕಡುಕೆಂಪು ಮತ್ತು ಕಪ್ಪು ಬಣ್ಣವನ್ನು ಅವರ ಚಿತ್ರಗಳಲ್ಲಿ ಕಾಣಲಾರೆವು. ಬಣ್ಣಗಳನ್ನು ಮಿಶ್ರ ಮಾಡಿ ಹೊಸ ಬಣ್ಣದ ಅನ್ವೇಷಣೆ ಯಲ್ಲಿರುತ್ತಿದ್ದರು. ಇವರ ಮಡದಿ ಕೃಷ್ಣವೇಣಿ ಪಾವಂಜೆಯವರು ‘‘ನೀವು ಚಿತ್ರ ಬಿಡಿಸುವುದಕ್ಕಿಂತ ಹೆಚ್ಚಾಗಿ ಬಣ್ಣ ಕಲಸುವುದರಲ್ಲೇ ಮಗ್ನರಾಗಿರುತ್ತೀರಿ’’ ಎಂದು ತಮಾಷೆ ಮಾಡುತ್ತಿದ್ದರಂತೆ. ಪ್ರಕೃತಿ ದೃಶ್ಯಗಳನ್ನು ಕೋಣೆಯೊಳಗೆ ಕೂತು ಮಾಡುವುದಕ್ಕಿಂತ ಆ ಸ್ಥಳದಲ್ಲೇ ಕೂತು ಬಿಡಿಸುವುದಕ್ಕೆ ಮಹತ್ವ ಕೊಡುತ್ತಿದ್ದರು. ತಾನೂ ಹಾಗೆ ಮಾಡಿ ವಿದ್ಯಾರ್ಥಿಗಳೂ ಅದನ್ನು ಅನುಸರಿಸುವಂತೆ ಪ್ರೇರೇಪಿಸುತ್ತಿದ್ದರು. ಅವರ ಚಿತ್ರ ರಚನೆಯ ಇನ್ನೊಂದು ವೈಶಿಷ್ಟ್ಯವೆಂದರೆ ಅವರು ಚಪ್ಪಟೆಯಾಗಿರುವ ಕುಂಚದಲ್ಲೇ ಬಣ್ಣಗಾರಿಕೆ ಮಾಡುತ್ತಿದ್ದರು. ಉರುಟಾದ ತುದಿಯುಳ್ಳ ಕುಂಚವನ್ನುಪಯೋಗಿಸುತ್ತಿರಲಿಲ್ಲ. ಎಷ್ಟು ಸೂಕ್ಷ್ಮವಾದ ಗೆರೆಗಳನ್ನು ಚಪ್ಪಟೆ ಬ್ರಶ್‌ನಿಂದಲೇ ಎಳೆಯುತ್ತಿದ್ದರು. ಬಣ್ಣಗಳ ಮೂಲಕವೇ ನೆರಳು – ಬೆಳಕನ್ನು ಬಿಂಬಿಸುವ ಅವರ ಕಲಾನೈಪುಣ್ಯ ವಿಶಿಷ್ಟವಾದುದು. ಲಾರ್ಡ್ ಇರ್ವಿನ್ನರು ಮೈಸೂರಿಗೆ ಭೇಟಿ ನೀಡಿದಾಗ ಇವರ ಎರಡು ಕಲಾಕೃತಿಗಳನ್ನು ಅವರಿಗೆ ಕೊಡುಗೆ ಯಾಗಿ ನೀಡಲಾಗಿತ್ತು. ಮೈಸೂರಿನ ಜಗನ್ಮೋಹನ ಚಿತ್ರಶಾಲೆಯಲ್ಲಿ, ಬಿಹಾರದ ಕಲಾ ಸಂಗ್ರಹಾಲಯದಲ್ಲಿ, ಆಲಿಘರ್ ವಿಶ್ವವಿದ್ಯಾಲಯದಲ್ಲಿ, ರಾಜ್ಯ ಲಲಿತ ಕಲಾ ಅಕಾಡೆಮಿಯ ಸಂಗ್ರಹದಲ್ಲಿ ಇವರ ಕಲಾಕೃತಿಗಳು ಇವೆ. ಅವರ ಪುತ್ರಿ ಬೆಂಗಳೂರಿನ ಅನಸೂಯ ಪಾವಂಜೆಯವರ ಸಂಗ್ರಹದಲ್ಲಿ ಅನೇಕ ಕೃತಿಗಳಿವೆ. ಇತರ ಹಲವು ಕೃತಿಗಳು ಶ್ರೀ ದಾಮೋದರ ಪೈ ಮುಂತಾದವರ ಖಾಸಗಿ ಸಂಗ್ರಹಗಳಲ್ಲಿವೆ ಎಂದು ತಿಳಿದು ಬರುತ್ತದೆ. ಹಲವು ಕೃತಿಗಳು ಶ್ರೀ ಎಂ.ಆರ್. ಪಾವಂಜೆಯವರ ಬಳಿ ಇವೆ.
ನರಹರಿ ಪಾವಂಜೆಯವರನ್ನು ಹತ್ತಿರದಿಂದ ಬಲ್ಲ ಖ್ಯಾತ ಕಲಾವಿದ ಶ್ರೀ ಎಂ.ಟಿ.ವಿ. ಆಚಾರ್ಯರು ‘‘ನಾವು ಉತ್ತಮ ಕಲೆಗಿಂತ ಹೆಚ್ಚಾಗಿ ಕಲಾವಿದರಿಗೆ, ಶ್ರೇಷ್ಠ ಕಾವ್ಯಕ್ಕಿಂತ ಹೆಚ್ಚಾಗಿ ಕವಿಗಳಿಗೆ ಶಾಶ್ವತ ತತ್ವಗಳಿಗಿಂತ ಹೆಚ್ಚಾಗಿ ಅವುಗಳ ಬೋಧಕರಿಗೆ ಪ್ರಾಶಸ್ತ್ಯ ನೀಡಿದರೆ ಶ್ರೇಷ್ಠತೆಯ ಸೂಕ್ತ ವಿಮರ್ಶೆಯ ದೃಷ್ಟಿಕೋನವೇ ಬದಲಾಗುವ ಅಪಾಯವಿದೆ. ನಾಡಿನ ಜನತೆಯ ಮತ್ತು ನಾಡಿನ ಕಲೆಗಳ ಹಿತದೃಷ್ಟಿಯಿಂದ ಉನ್ನತಮಟ್ಟದ ಕೃತಿಗಳು ಮುಖ್ಯವೇ ಹೊರತು ಅವುಗಳ ಕೃತಿಕಾರರಲ್ಲ. ಶ್ರೇಷ್ಠ ಕೃತಿಗಳು ಅಜರಾಮರವಾಗಿರುತ್ತವೆ. ಆದರ್ಶ ಶಿಕ್ಷಕನೂ ಕೂಡಾ ತನ್ನ ಕರ್ತವ್ಯವನ್ನು ನೆರವೇರಿಸಿ ಕಾಲದ ತೆರೆಮರೆಯಲ್ಲಿ ಅಡಗಿ ಅದೃಶ್ಯ ನಾಗುತ್ತಾನೆ. ಇದೇ ರೀತಿ ನರಹರಿ ಪಾವಂಜೆಯವರ ಜೀವನ ಕನಸಿನಂತೆ ಮರೆಯಾದರೂ ಅವರ ಕೃತಿಗಳಿಂದ, ಅವರ ಶಿಷ್ಯರ ಕಲಾ ಸಾಧನೆಯ ಕೀರ್ತಿಯಿಂದ ಕಲಾಚರಿತ್ರೆಯಲ್ಲಿ ಅಮರವಾಗಿ ಉಳಿಯುವುದರಲ್ಲಿ ಸಂದೇಹವಿಲ್ಲ. ಕಲೆಯ ರೂಪ, ಶೈಲಿಗಳ ಭೇದವೆನಿಸದೆ ಆಯಾ ವಿಧಾನಗಳ ಉತ್ಕೃಷ್ಟತೆಯನ್ನು ಮಾನದಂಡವಾಗಿ ಪರಿಗಣಿಸುವುದು ವಿಮರ್ಶಕರ ವಿಶಾಲ ದೃಷ್ಟಿಯಾದಾಗ ಕಲಾಕ್ಷೇತ್ರದ ಹಿತಸಾಧನೆಯಾದೀತು’’ ಎನ್ನುತ್ತಾರೆ.
ನರಹರಿ ಪಾವಂಜೆಯವರ ಉದಾತ್ತ ಮನೋಭಾವದ ಬಗ್ಗೆ ಶ್ರೀ ಎಂ.ಟಿ.ವಿ. ಆಚಾರ್ಯರು ಒಂದು ಘಟನೆಯನ್ನು ಉಲ್ಲೇಖಿಸುತ್ತಾರೆ. ಜರ್ಮನಿಯಿಂದ ಹಿಂತಿರುಗಿದ ಮೇಲೆ ಮೈಸೂರು ಸರ್ಕಾರವು ಹಲವು ಪ್ರೇಕ್ಷಣೀಯ ಸ್ಥಳಗಳ ಪೋಸ್ಟರುಗಳನ್ನು ರಚಿಸಲು ಪಾವಂಜೆಯವರಿಗೆ ಆದೇಶ ನೀಡಿತು. ಅವರು ಅವುಗಳನ್ನು ರಚಿಸಿ ಕೊಟ್ಟರು. ಆದರೆ ಮುದ್ರಣ ದೋಷದಿಂದಾಗಿ ಆ ಪೋಸ್ಟರುಗಳು ಚೆನ್ನಾಗಿ ಬರಲಿಲ್ಲ. ಆಗ ಪಾವಂಜೆಯವರು ಯಾರ ಮೇಲೂ ದೋಷಾರೋಪಣೆ ಮಾಡದೆ ಆ ಪೋಸ್ಟರುಗಳನ್ನೆಲ್ಲಾ ತರಿಸಿ ತಮ್ಮ ಮನೆಯಲ್ಲಿಟ್ಟುಕೊಂಡರಂತೆ. ಯಾರದೋ ಅಜಾಗರೂಕತೆಯ ತಪ್ಪಿನ ಹೊರೆಯನ್ನು ತಾವೇ ಹೊತ್ತರು. ಪಾವಂಜೆಯವರು ವಿದೇಶದಲ್ಲಿ ಕಲಿತು ಬಂದವರೆಂಬ ಬಿಗುಮಾನವನ್ನು ಎಂದೂ ತೋರಿದವರಲ್ಲ. ಸಾಮಾನ್ಯವಾಗಿ ಕಲಾವಿದರೆಲ್ಲರಿಗೂ ಲಕ್ಷಿ ್ಮ ಒಲಿಯುವುದು ಅಷ್ಟಕ್ಕಷ್ಟೇ. ನಗರದಲ್ಲಿ ಯಾವ ಕಲಾವಿದನ ಕಲಾಪ್ರದರ್ಶನ ಏರ್ಪಟ್ಟಾಗಲೂ ಇವರು ಸಾಮಾನ್ಯನಂತೆ ಅಲ್ಲಿಗೆ ಹೋಗಿ, ವೀಕ್ಷಿಸಿ ಕಲಾವಿದನ ಕೈಗೆ ಸ್ವಲ್ಪ ಮೊತ್ತದ ಹಣ ನೀಡಿ ಹರಸಿ ಬರುತ್ತಿದ್ದುದು ರೂಡಿಯಾಗಿತ್ತು. ಆ ಕಾಲದಲ್ಲಿ ಆ ಮೊತ್ತ ಯಾವಾಗಲೂ ನೂರು ರೂಪಾಯಿಯಾಗಿರುತ್ತಿತ್ತು ಎಂದು ಅವರಿಂದ ಪುರಸ್ಕೃತರು ಮತ್ತು ಪರಿಚಿತರು ಇಂದೂ ಸ್ಮರಿಸಿಕೊಳ್ಳುತ್ತಾರೆ. ಇಲ್ಲದ ಶಕ್ತಿಯನ್ನು ಆರೋಪಿಸಿಕೊಂಡು ತಾವು ಜಗತ್ತನ್ನೇ ಕಂಡವರು, ಜಗತ್ತಿನಲ್ಲೇ ಶ್ರೇಷ್ಠರು ಎಂದು ‘ತಲೆ ಹೊರೆ’ ಹೊತ್ತು ತಿರುಗುವವರ ಮಧ್ಯೆ ನರಹರಿ ಪಾವಂಜೆಯವರು ಅನನ್ಯರಾಗಿ ನಿಲ್ಲುತ್ತಾರೆ.
ನರಹರಿ ಪಾವಂಜೆಯವರು ಜಲವರ್ಣ ಚಿತ್ರದಲ್ಲಿ ಯಶಸ್ಸು ಸಾದಿಸಿದವರು. 1919 ಮತ್ತು 1920ರಲ್ಲಿ ಅವರ ಎರಡು ಜಲವರ್ಣ ಚಿತ್ರಗಳಿಗೆ ಕಂಚಿನ ಪದಕ ಮತ್ತು ಚಿನ್ನದ ಪದಕ ಲಭಿಸಿದೆ. ಕರ್ನಾಟಕ ಚಿತ್ರಕಲಾ ಪರಿಷತ್ತು ಇವರನ್ನು 1965ರಲ್ಲಿ ಸನ್ಮಾನಿಸಿದೆ. ಆದರೆ ಆಗ ಅವರು ಅನಾರೋಗ್ಯಪೀಡಿತರಾಗಿ ಆಸ್ಪತ್ರೆ ಸೇರಿದ್ದರು. ಅವರ ಮಗಳು ಅನಸೂಯಾ ಪಾವಂಜೆ ಈ ಗೌರವವನ್ನು ತಂದೆಯ ಪರವಾಗಿ ಸ್ವೀಕರಿಸಿದರು. ಅವರ ಸ್ಮರಣೆಯಲ್ಲಿ 1967ರ ಡಿಸೆಂಬರ್ 7ರಂದು ರವೀಂದ್ರ ಕಲಾಕ್ಷೇತ್ರದಲ್ಲಿ ಪಾವಂಜೆಯವರ ಚಿತ್ರ ಪ್ರದರ್ಶನ ಏರ್ಪಡಿಸಲಾಗಿತ್ತು. ಅದನ್ನು ಉದ್ಘಾಟಿಸಿದವರು ಭಾರತದ ರಾಷ್ಟ್ರಪತಿ ಝಕೀರ್ ಹುಸೈನ್. ಮಿತ್ರನೊಂದಿಗೆ ಕಳೆದ ಕ್ಷಣಗಳನ್ನು ನೆನಪಿಸಿಕೊಂಡು ರಾಷ್ಟ್ರಪತಿಗಳು ಅಂದು ಭಾವಪೂರ್ಣವಾಗಿ ಮಾತಾಡಿದ್ದರು.
ನರಹರಿ ಪಾವಂಜೆಯವರ ಮಗಳು ಅನಸೂಯಾ ಪಾವಂಜೆಯವರು ಮಂಗಳೂರು ವಿಶ್ವವಿದ್ಯಾನಿಲಯದಲ್ಲಿ 10 ಲಕ್ಷದ ಒಂದು ನಿದಿಯನ್ನು ನೀಡಿ ಅಜ್ಜ ಮತ್ತು ತಂದೆಯ ಹೆಸರಿನ ಗೋಪಾಲಕೃಷ್ಣಯ್ಯ ನರಹರಿ ಎಂಬ ಒಂದು ಪೀಠವನ್ನು ಸ್ಥಾಪಿಸಿದ್ದಾರೆ. ಈ ಪೀಠದ ವತಿಯಿಂದ ಚಿತ್ರಕಲೆಯ ಬಗ್ಗೆ ವಿಚಾರಸಂಕಿರಣಗಳು ಮತ್ತು ಯುವಪೀಳಿಗೆಗೆ ಚಿತ್ರಕಲಾ ಸ್ಪರ್ಧೆಗಳನ್ನು ಏರ್ಪಡಿಸಲಾಗುತ್ತಿದೆ. ಇಂತಹ ಉದಾತ್ತ ಗುಣಗಳುಳ್ಳ ಮತ್ತು ಉತ್ಕೃಷ್ಟ ಕಲಾಪ್ರತಿಭೆಯುಳ್ಳ ಪಾವಂಜೆ ಮನೆತನದ ಹೆಸರು ಈ ರೀತಿಯಲ್ಲಿ ಮುಂದಿನ ಜನಾಂಗಕ್ಕೆ ತಿಳಿಯುವಂತಾಗಿದೆ. ಜೀವಮಾನವಿಡೀ ಉತ್ತಮ ಚಿತ್ರಕಲಾವಿದರನ್ನು ಸೃಷ್ಟಿಸಿ ಪೋಷಿಸುವುದರಲ್ಲೇ ತನ್ಮಯರಾದ ಇವರ ಸೃಷ್ಟಿಕಾರ್ಯ ಕುಂಟುತ್ತಾ ಸಾಗಿದರೂ ಮಾಡಿರುವ ಕೆಲಸಗಳು ಚಿತ್ರಕಲೆಯ ಅಮೂಲ್ಯ ರತ್ನಗಳೆಂದೇ ಪರಿಗಣಿಸಲ್ಪಟ್ಟಿವೆ. ಇಂದು ನಮ್ಮ ದೇಶದಾದ್ಯಂತ ಪ್ರಕಾಶಿಸುವ ಚಿತ್ರಕಲಾ ರತ್ನಗಳು ಇವರ ಮಾರ್ಗದರ್ಶನದ ಬೆಳಕಿನಲ್ಲಿ ಮುಂದುವರಿದವುಗಳು ಎಂಬುದನ್ನು ಮರೆಯಲು ಸಾಧ್ಯವಿಲ್ಲ.
ಪಾವಂಜೆ ಭುಜಂಗ ರಾವ್
(1904-1985)
ಪಾವಂಜೆ ಗೋಪಾಲಕೃಷ್ಣಯ್ಯ ಮತ್ತು ವೆಂಕಮ್ಮ ದಂಪತಿಗಳ ಕಿರಿಯ ಪುತ್ರನಾಗಿ 1904ರಲ್ಲಿ ಜನಸಿದ ಭುಜಂಗ ರಾಯರು ತಂದೆ ಮತ್ತು ಅಣ್ಣ ನಡೆದ ಹಾದಿಯಲ್ಲೇ ಹೆಜ್ಜೆಯ ಮೇಲೆ ಹೆಜ್ಜೆ ಇಟ್ಟು ನಡೆದವರು. ಕೆನರಾ ಹೈಸ್ಕೂಲಿನಲ್ಲಿ ಪ್ರಾಥಮಿಕ ಶಾಲಾ ವ್ಯಾಸಂಗವನ್ನು ಪೂರೈಸಿದ ಬಳಿಕ ಸೈಂಟ್ ಅಲೋಶಿಯಸ್ ಕಾಲೇಜಿನಲ್ಲಿ ಶಿಕ್ಷಣವನ್ನು ಮುಂದುವರಿಸಿದರು. ಇಂಟರ್ ಮೀಡಿಯೇಟ್ ಪದವಿಯನ್ನು ಮಂಗಳೂರಿನ ಸರಕಾರೀ ಕಾಲೇಜಿನಲ್ಲಿ ಪಡೆದರು. ಓದಿನ ಜೊತೆಗೇ ಅವರ ಜನ್ಮಜಾತ ಕಲಾ ಹವ್ಯಾಸವೂ ವಿಕಾಸಗೊಳ್ಳುತ್ತಾ ಪ್ರಕಾಶಿಸಿತು.
1919ರಲ್ಲಿ ಎಲಿಮೆಂಟರಿ ಮಟ್ಟದ ಟೆಕ್ನಿಕಲ್ ಪರೀಕ್ಷೆ ಯನ್ನು ಯಶಸ್ವಿಯಾಗಿ ಪೂರೈಸಿದರು. ಮುಂದೆ 1923ರಲ್ಲಿ ಕೆನರಾ ಹೈಸ್ಕೂಲಿ ನಲ್ಲಿ ಅಧ್ಯಾಪಕರಾಗಿ ಸೇವೆಗೆ ಸೇರಿ ನಿವೃತ್ತಿ ಯವರೆಗೂ ದುಡಿದರು. 1931ರಲ್ಲಿ ಲೊಯೆಲ್ಲಾ ಕಾಲೇಜಿನಲ್ಲಿ ಎಲ್.ಟಿ. ಪದವಿಯನ್ನು ಪಡೆದರು. ಸದಾ ಅಧ್ಯಯನಶೀಲ ಪ್ರವೃತ್ತಿಯವರಾದ ಇವರು ಸಂಸ್ಕೃತ, ಲ್ಯಾಟಿನ್, ಇಂಗ್ಲಿಷ್ ಮುಂತಾದ ಭಾಷೆಗಳಲ್ಲಿ ಪರಿಣತಿಯನ್ನು ಪಡೆದಿದ್ದರು. ಶಾಲೆ ಯಲ್ಲಿ ಚಿತ್ರಕಲೆ, ಇಂಗ್ಲಿಷ್, ಇತಿಹಾಸ, ಮೋರಲ್ ಸಾಯನ್ಸ್ ಮುಂತಾದ ವಿಷಯಗಳನ್ನು ಕಲಿಸುತ್ತಿದ್ದ ಕಾಲದಲ್ಲಿ ಆ ವಿಷಯಗಳ ಬಗ್ಗೆ ಆಳವಾದ ಅಧ್ಯಯನ ಮಾಡಿದ ಅವುಗಳ ಬಗ್ಗೆ ಕರಾರುವಾಕ್ಕಾದ  ಜ್ಞಾನ  ಸಂಪಾದಿಸುತ್ತಿದ್ದರು.  ಆದುದರಿಂದ ಇವರ ಪಾಠಗಳನ್ನು ವಿದ್ಯಾರ್ಥಿಗಳು ಆಸಕ್ತಿಯಿಂದ ಕೇಳುತ್ತಿದ್ದರು. ವಿದ್ಯಾರ್ಥಿಗಳ ಜ್ಞಾನಕೋಶದ ವಿಸ್ತರಣೆಯ ಜೊತೆಗೆ ಭಾವಕೋಶ ವನ್ನು ಬೆಳೆಸುವಲ್ಲಿ ಇವರ ಶ್ರಮ ಅನುಕರಣೀಯವಾಗಿತ್ತು. ಕಲಾಸಕ್ತ ವಿದ್ಯಾರ್ಥಿಗಳಿಗೆ ಉಚಿತ ಕಲಾ ತರಗತಿಗಳನ್ನು ನೀಡಿ ಕಲಾಸಕ್ತಿಯನ್ನು ಪೋಷಿಸಿದರು. ಇವರ ಅಜ್ಜ ವೈದ್ಯ ವೃತ್ತಿಯಲ್ಲಿ ಪ್ರಸಿದ್ಧರಾಗಿದ್ದುದರಿಂದಲೋ ಏನೋ ಇವರಿಗೂ ಆಯುರ್ವೇದ ವೈದ್ಯ ವೃತ್ತಿಯಲ್ಲಿ ಸ್ವಯಂ ಪರಿಣತಿ ಇತ್ತು. ಅವರ ಬದುಕೇ ಒಂದು ಚಿತ್ರಪಟ. ಪ್ರಕೃತಿ, ಕಲೆ, ದೇಶ, ಮನುಷ್ಯ ಈ ನಾಲ್ಕು ಮಂದಿಯ ಪ್ರೀತಿಯೇ ಅದಕ್ಕೆ ಚೌಕಟ್ಟು ಸರ್ವ ಧರ್ಮ ಸಮನ್ವಯದ ಪರಿಶುದ್ಧ ಅಂತಃಕರಣವೇ ಅದಕ್ಕೆ ಕನ್ನಡಿ. ಹೀಗೆ ರೂಪುಗೊಂಡಿತ್ತು ಅವರ ಬಾಳಿನ ಚಿತ್ರಪಟ. ಎಲ್ಲರನ್ನೂ, ಎಲ್ಲವನ್ನು   ಪ್ರೀತಿಸುವ  ಕಲೆ  ಅವರಿಗೆ ಒಲಿದಿತ್ತು.
ಅಸ್ವಸ್ಥರ, ಅನಾಥರ, ದಲಿತರ ನೋವಿಗೆ ಸ್ಪಂದಿಸುವ ಹೃದಯವಂತಿಕೆ ಅವರಲ್ಲಿತ್ತು. ಅಪೂರ್ಣತೆಯಿಂದ ಪ್ರಜ್ಞಾವಂತ ಪೂರ್ಣತೆಯತ್ತ ಸಾಗುವುದೇ ಅವರ ಜೀವನದ ಧರ್ಮವಾಗಿತ್ತು. ವ್ಯತ್ತಿ ನಿಷ್ಠೆಯ ಜೊತೆಗೆ ಅವರ ಕಲಾ ಪ್ರತಿಭೆಯೂ ಅರಳುವ ಅವಕಾಶ ಲಬಿಸಿತು. ಅವರ ಸ್ಟಿಲ್ ಲೈಫ್ ಎಂಬ ಕಲಾಕೃತಿಗೆ ಪ್ರಶಸ್ತಿ ದೊರಕಿದೆ.
1923ರಲ್ಲಿ ಎಗ್ರಿಕಲ್ಚರ್ ಎಂಡ್ ಇಂಡಸ್ಟ್ರಿಯಲ್ ಎಕ್ಸಿಬಿಷನ್‌ನಲ್ಲಿ ಅವರ ಜಲವರ್ಣ ಕೃತಿಗೆ ರಜತ ಪದಕ ಲಬಿಸಿತು. ಅನೇಕ ಲೇಖಕರ ಕೃತಿಗಳಿಗೆ ಚಿತ್ರಗಳನ್ನು ಮುಖಪುಟಗಳನ್ನು ರಚಿಸಿದ್ದಾರೆ. ಇವರು ರಚಿಸಿದ ಹಲವಾರು ಕೃತಿಗಳು ಖಾಸಗಿ ಸಂಗ್ರಹ ಗಳಲ್ಲಿವೆ. ಭಾವಚಿತ್ರ ರಚನೆ ಮತ್ತು ಸ್ಟಿಲ್ ಲೈಫ್ ಕೃತಿ ರಚಿಸುವುದರಲ್ಲಿ ಅವರು ವಿಶೇಷ ಪರಿಣತಿ ಪಡೆದಿದ್ದರು. ಮಕ್ಕಳಿಗೆ ಕಥೆ ಹೇಳುವುದರಲ್ಲಿ ಇವರಿಗೆ ಒಂದು ವಿಶೇಷ ಕಲಾವಂತಿಕೆ ಸಿದ್ಧಿಸಿತ್ತು. ಓರ್ವ ಆದರ್ಶ ಅಧ್ಯಾಪಕನಲ್ಲಿರಲೇಬೇಕಾದ ಎಲ್ಲಾ ಗುಣಗಳನ್ನೂ ರೂಡಿಸಿಕೊಂಡಿದ್ದ ಭುಜಂಗರಾಯರು ತಮ್ಮ ಜೀವನವನ್ನು ಚಿತ್ರಕಲೆ ಮತ್ತು ಅಧ್ಯಯನಕ್ಕಾಗಿ ಮೀಸಲಾಗಿಟ್ಟ ವರು. ನಿರಂತರ ಜ್ಞಾನದಾಹಿಯಾಗಿದ್ದುಕೊಂಡು ಹೊಸತನ್ನು ಕಲಿಯುವ ಕುತೂಹಲವನ್ನುಳಿಸಿ ಕೊಂಡಿದ್ದರು. ವೃತ್ತಿ ಮತ್ತು ಹವ್ಯಾಸಗಳನ್ನು ಸಮತೂಕದಲ್ಲಿಟ್ಟುಕೊಂಡು ಶ್ರದ್ಧೆಯಿಂದ ಜೀವನದುದ್ದಕ್ಕೂ ಪಾಲಿಸಿದ ಅವರ ದೀಮಂತಿಕೆಗೆ ತಲೆಬಾಗಲೇ ಬೇಕು.
ಎಂ.ಆರ್. ಪಾವಂಜೆ
(ಮಾಧವ ರಾವ್ ಪಾವಂಜೆ)
ಪಾವಂಜೆ ಗೋಪಾಲಕೃಷ್ಣಯ್ಯನವರ ಮೂವರು ಮಕ್ಕಳಲ್ಲಿ ಒಬ್ಬರಾದ ದಿ. ಪಾವಂಜೆ ಭುಜಂಗರಾವ್ ಅವರ ಮಗ ಮಾಧವರಾವ್ ಪಾವಂಜೆ. ತಾಯಿ ದಿ. ಭಾರತಿ ರಾವ್. ಇವರ ಮೂರು ಹೆಣ್ಣು ನಾಲ್ಕು ಗಂಡು ಮಕ್ಕಳಲ್ಲಿ ಮೂರನೆಯ ಮಗನಾಗಿ 1942ರ ಆಗಸ್ಟ್ ತಿಂಗಳ 26ರಂದು ಮಾಧವ ರಾವ್ ಪಾವಂಜೆಯವರು ಹುಟ್ಟಿದರು. ಭುಜಂಗ ರಾಯರೂ ಕಲೆಯನ್ನೇ ವೃತ್ತಿಯಾಗಿ ಆಯ್ಕೆ ಮಾಡಿಕೊಂಡವರು. ಅಜ್ಜ, ದೊಡ್ಡಪ್ಪ ಎಲ್ಲರೂ ಕಲಾವಿದರೇ. ಹಾಗಿರುವಾಗ ಕಲಾ ಶಿಕ್ಷಣದ ಬಗ್ಗೆ ಬೇರೆ ಹೇಳಬೇಕೆ? ತೊಟ್ಟಿಲ ಕೂಸಾಗಿರು ವಾಗಿನಿಂದಲೇ ಬಣ್ಣದೊಂದಿಗೆ ನೋಟ, ಕೂಟ, ರೇಖೆಗಳೊಂದಿಗೆ ಆಟ, ಪಾಠ ಸಹಜವಾಗಿಯೇ ಪ್ರಾಪ್ತವಾಗಿತ್ತು. ಕಲಾ ಶಿಕ್ಷಣಕ್ಕಾಗಿ ಪಾವಂಜೆ ಮನೆಗೆ ಬರುವ ವಿದ್ಯಾರ್ಥಿಗಳು, ಪ್ರಸಿದ್ಧ ಕಲಾವಿದರು ಮನೆಗೆ ಭೇಟಿ ನೀಡುತ್ತಿದ್ದ ಸಂದರ್ಭಗಳು ಅವರೊಂದಿಗಿನ ಮಾತುಕತೆಗಳನ್ನು ಕೇಳುತ್ತಾ ಮಾಧವ ರಾವ್ ಬೆಳೆದವರು. ಏನೆಲ್ಲಾ ಕೊರತೆಗಳ ನಡುವೆಯೂ ಆ ಕಾಲ ರಮ್ಯ ಕಾಲವಾಗಿತ್ತು ಎನ್ನುತ್ತಾರೆ ಮಾಧವ ರಾವ್.
ಕಾರ್‌ಸ್ಟ್ರೀಟ್‌ನಲ್ಲಿರುವ ಸೆಂಟ್ರಲ್ ವಾರ್ಡ್ ಶಾಲೆಯಲ್ಲಿ ಪ್ರಾಥಮಿಕ ಶಿಕ್ಷಣ ಪಡೆದ ಮೇಲೆ ಕೆನರಾ ಹೈಸ್ಕೂಲಿನಲ್ಲಿ ಮುಂದಿನ ಶಿಕ್ಷಣ ಪಡೆದರು. ಕಲೆ ಆ ಮನೆತನಕ್ಕೆ ಸಹಜ ಪ್ರವೃತ್ತಿಯಾಗಿ ಒಲಿದು ಬಂದಿತ್ತು. ತಂದೆ ಭುಜಂಗರಾಯರೂ ಕಲಾ ಅಧ್ಯಾಪಕರಾಗಿ ಕೆನರಾ ಹೈಸ್ಕೂಲಿನಲ್ಲಿ ಶಿಕ್ಷಕರಾಗಿದ್ದರು. ಕಲೆಯೊಂದನ್ನೇ ನೆಚ್ಚಿಕೊಂಡು ಬದುಕುವುದು ಸಾಧ್ಯ ವಿಲ್ಲದ ಕಾಲವಾಗಿತ್ತದು. ಆದುದರಿಂದ ತನ್ನ ಅಜ್ಜ ಗೋಪಾಲಕೃಷ್ಣಯ್ಯನವರ ಶಿಷ್ಯರಾದ ಎಲ್.ಕೆ. ಶೇವಗೂರರಲ್ಲಿ ಕಮರ್ಶಿಯಲ್ ಆರ್ಟ್‌ನಲ್ಲಿ ಶಿಕ್ಷಣ ಪಡೆದರು. ಜೀವನ ನಿರ್ವಹಣೆಗೆ ಆರ್ಥಿಕ ಆದಾಯವುಳ್ಳ ವೃತ್ತಿಯನ್ನು ಆಯ್ದುಕೊಳ್ಳುವುದು  ಅನಿವಾರ್ಯವಾಗಿತ್ತು. ಆದುದರಿಂದ ಹಲವು ವರ್ಷಗಳ ಕಾಲ ಹಲವಾರು ಜಾಹೀರಾತುಗಳನ್ನು ರಚಿಸಿ ಇವರು ಪ್ರಸಿದ್ಧರಾದರು. ಆಂತರ್ಯದ ಪ್ರೇರಣೆ, ಹೊರಗಿನ ಪ್ರೋತ್ಸಾಹ ಇವು ಒಂದನ್ನೊಂದು ಬೆಸೆದಾಗಲೇ ಸೃಷ್ಟಿಶೀಲ ಮನಸ್ಸು ಅರಳುತ್ತದೆ. ಅದು ಹೃದಯ, ಬುದ್ಧಿ, ಮನಸ್ಸುಗಳನ್ನು ತೊಡಗಿಸಿಕೊಂಡು ಶ್ರದ್ಧೆಯಿಂದ ಚಿತ್ರಕಲೆಯ  ಕಾಯಕವನ್ನು  ನಡೆಸುವಂತಾಯಿತು.  ಮುಂದೆ  ಬ್ರಿಟಿಷ್ ಇನ್ಸಿಟ್ಯೂಟ್ ಆಫ್ ಆರ್ಟ್ಸ್‌ನಿಂದ ಕರೆಸ್ಪೊಂಡೆಂಟ್ ಆರ್ಟ್ ಕೋರ್ಸನ್ನು ಮುಗಿಸಿ ಕಲೆಯ ಜ್ಞಾನದ ಬಗ್ಗೆ ಅರಿವನ್ನು ವಿಸ್ತರಿಸಿಕೊಂಡರು.
ಖ್ಯಾತ ಕಲಾವಿದ ಕೆ.ಕೆ. ಹೆಬ್ಬಾರರು ಇವರ ಅಜ್ಜ ಮತ್ತು ದೊಡ್ಡಪ್ಪನವರಿಂದ ಚಿತ್ರಕಲೆಯ ಮೂಲ ಪಾಠಗಳನ್ನು ಕಲಿತುಕೊಂಡು ಮಹಾನ್ ಕಲಾವಿದರಾಗಿ ಅರಳಿದವರು. ಕೆ.ಕೆ. ಹೆಬ್ಬಾರರು ಇವರ ಅಜ್ಜನ ಬಗ್ಗೆ ಬಿಡಿಸಿದ ರೇಖಾಚಿತ್ರ ಈಗಲೂ ಅವರ ಬಳಿ ಇದೆ. ಮುಂಬಯಿಗೆ ಹೋದಾಗಲೆಲ್ಲಾ ಕೆ.ಕೆ. ಹೆಬ್ಬಾರರಿಂದ ಸ್ಫೂರ್ತಿ ಮತ್ತು ಪ್ರೇರಣೆಯನ್ನು ಪಡೆಯುತ್ತಿದ್ದರು. ಹಾಗೆಯೇ ಹೆಬ್ಬಾರರೂ ಊರಿಗೆ ಬಂದಾಗಲೆಲ್ಲಾ ಇವರನ್ನು ಭೇಟಿ ಯಾಗುತ್ತಿದ್ದರು. ಶ್ರೇಷ್ಠ ಕಲಾವಿದರೊಂದಿಗಿನ ಅವರ ಸಂಬಂಧವು ಕಲೆಯಲ್ಲಿ ಪ್ರಬುದ್ಧತೆಯನ್ನು ಪರಿಪಕ್ವತೆಯನ್ನು ಬೆಳೆಸಲು ಸಾಧ್ಯವಾಯಿತು. ಚಿತ್ರಕಲೆಯನ್ನು ಒಂದು ಧ್ಯಾನಸ್ಥ ಸ್ಥಿತಿಯಲ್ಲಿ ಸೃಜಿಸುವ ಶಕ್ತಿಯನ್ನು ಪಡೆದರು.
ನಮ್ಮೊಳಗಿನ ಭಾವಪೂರ್ಣ ಮನುಷ್ಯನನ್ನು ಹುಡುಕುವ ಕ್ರಿಯೆಯಲ್ಲಿ ಅವರು ತನ್ಮಯರಾದರು. ಇದರಿಂದಾಗಿ ಅವರ ಅನೇಕ ಕೃತಿಗಳು ನಿರ್ಮಾಣವಾದುವು. ಕಲೆಯ ವ್ಯಾಪಾರೀಕರಣ ಬದುಕಿಗೆ ಅನ್ನ ಕೊಡಬಹುದು. ಆದರೆ ಕಲೆಯಿಂದ ಆನಂದವನ್ನು ಭಾವ ಸಂತೃಪ್ತಿಯನ್ನೂ ಕೊಡುವುದು ಸ್ವಂತ ಕೃತಿಗಳ ರಚನೆಯಿಂದ ಎಂದು ನಂಬಿದವರು ಅವರು. ಮಾಧವ ರಾವ್ ಪಾವಂಜೆಯವರ ತೈಲವರ್ಣ, ಜಲವರ್ಣ, ಪೆನ್ಸಿಲ್ ಶೇಡಿಂಗ್‌ನಂತಹ ಕೃತಿಗಳು ಇಂತಹ ಸಂತೃಪ್ತಿಯನ್ನು ಕೊಡುವಂತಹವುಗಳು. ಅವರ ಕಲಾಕೃತಿಗಳು ಧಾರ್ಮಿಕ ಎನ್ನುವ ಗಾಢವಾದ ಶ್ರದ್ಧೆಯಿಂದ ಮೂಡಿದವುಗಳು. ಅವರ ಅಜ್ಜ ಗೋಪಾಲಕೃಷ್ಣಯ್ಯನ ಧಾರ್ಮಿಕ ಶ್ರದ್ಧೆ ಈ ಮೊಮ್ಮಗನಲ್ಲಿ ಪಾರಂಪರ್ಯವಾಗಿ ಬಂದಿದೆ. ವಾಜಿಣ್ಯೀಕರಣಗೊಂಡ ಕಲೆ ಹಳಿ ತಪ್ಪುತ್ತಿರುವ ಬಗ್ಗೆ ಅವರಿಗೆ ಖೇದವಿದೆ. ಇವರ ದೊಡ್ಡಪ್ಪನ ಕಾಲಕ್ಕಾಗಲೇ ನವ್ಯಕಲೆಯ ಶೈಲಿ ಪ್ರಾರಂಭವಾಗಿತ್ತು. ಆ ಕಲೆಯ ಹೊಸತನದ ಬಗ್ಗೆ ಗಾಢ ಚಿಂತನೆಗಳ ಬಗ್ಗೆ ಅವರಿಗೆ ಗೌರವವಿದೆ. ಆದರೆ ಅದನ್ನು ಅಳವಡಿಸಿಕೊಳ್ಳುವುದಾಗಲೀ, ಅನುಸರಿಸುವುದಾಗಲೀ ಅವರ ಸಾಂಪ್ರದಾಯಿಕ ಮನೋಭಾವಕ್ಕೆ ಸಾಧ್ಯವಾಗುವುದಿಲ್ಲ. ಪ್ರತಿಭಾವಂತ ಸೃಷ್ಟಿಶೀಲ ಕಲಾವಿದ ಮನುಷ್ಯರನ್ನು ಬೆಸೆದು ಅವರ ಭಾವನೆಗಳು ಅರಳಿಸುವಂತಿರಬೇಕು ಎಂಬುದು ಅವರ ಜೀವನ ಸಿದ್ಧಾಂತ. ಅವಿವಾಹಿತರಾಗಿದ್ದುಕೊಂಡು ತನ್ನ ಇಡೀ ಬದುಕನ್ನೇ ಚಿತ್ರಕಲೆಗೆ ಅರ್ಪಿಸಿ ಕೊಂಡವರಿವರು. ಚಿತ್ರಕಲೆಯ ಜೊತೆಗೆ ಅವರು ಬೆಳೆಸಿಕೊಂಡಿರುವ ಇನ್ನಿತರ ಹವ್ಯಾಸ ಗಳಲ್ಲೂ ಅಷ್ಟೇ ಅರ್ಪಣಾಭಾವದಿಂದ ತೊಡಗಿಸಿಕೊಂಡಿದ್ದಾರೆ. ಸಂಗೀತ ಕೇಳುವುದು ಅವರಿಗೆ ಪ್ರಿಯವಾದ ಹವ್ಯಾಸ. ಇಷ್ಟವಾದ ಹಾಡುಗಳನ್ನು ಗುನು ಗುನಿಸುತ್ತಾ, ನೆಲದ ಮೇಲೆ ಕುಳಿತು ಚಿತ್ರ ರಚಿಸಲು ಕುಳಿತರೆ ಲೋಕವನ್ನೇ ಮರೆಯುತ್ತಿದ್ದರು.
ಅವರ ಇನ್ನಿತರ ಹವ್ಯಾಸಗಳ ವೈವಿಧ್ಯವೇ ಬೆರಗುಗೊಳಿಸುವಷ್ಟಿದೆ. ಪ್ರಾಚೀನ ಅಂಚೆ ಚೀಟಿಗಳು, ನಾಣ್ಯಗಳು ಇತ್ಯಾದಿಗಳ ಅಪೂರ್ವವಾದ ಸಂಗ್ರಹ ಅವರ ಬಳಿ ಇದೆ. ಭಾರತ ಸರಕಾರ ಮೊತ್ತಮೊದಲು ಹೊರಡಿಸಿದ ಕವರು, ಕಾರ್ಡ್, ಅಂಚೆ ಚೀಟಿಯಿಂದ ಪ್ರಾರಂಬಿಸಿ ದೇಶ ವಿದೇಶಗಳ ಅಂಚೆ ಚೀಟಿಗಳ ಸಂಗ್ರಹದ ಒಂದು ನಿದಿಯೇ ಅವರ ಬಳಿ ಇದೆ. ಅವುಗಳನ್ನು ಕಲಾತ್ಮಕವಾಗಿ ಜೋಡಿಸಿಟ್ಟ  ಕ್ರಮವೂ ಗಮನಾರ್ಹವಾಗಿದೆ. ಅದೇ ರೀತಿ ನಮ್ಮ ನಾಡನ್ನಾಳಿದ ರಾಜರ ನಾಣ್ಯಗಳ ಚಿನ್ನ, ಬೆಳ್ಳಿಯ ನಾಣ್ಯಗಳ ಸಂಗ್ರಹವೂ ಉಲ್ಲೇಖಾರ್ಹ ವಾಗಿದೆ. ಎಲ್ಲೂ ಕಾಣಸಿಗದ ಕೆಲವು ನಾಣ್ಯಗಳು ಉದಾಹರಣೆಗೆ ಅಳುಪರ ಕಾಲದ ನಾಣ್ಯಗಳು, ರೋಮ್ ನಾಣ್ಯಗಳು ಕೂಡಾ ಇವರ ಬಳಿ ಇದೆ. ಅವರ ಮನೆಯ ಅಟ್ಟದ ಮೇಲಿನ ಒಂದು ದೊಡ್ಡ ಕೋಣೆಯಿಡೀ ಹಳೆಯ ಕಾಲದ ವಸ್ತುಗಳಿಂದ ತುಂಬಿದೆ. ಸ್ವಾತಂತ್ರ್ಯ ಪೂರ್ವದ ಹಳೆಯ ಪತ್ರಿಕೆಗಳು, ಇಂದು ದುರ್ಲಭವಾದ ಕೆಲವು ಅಮೂಲ್ಯ ಗ್ರಂಥಗಳು, ಹಿಂದಿನ ದಿನ ಬಳಕೆಯ ಅಪೂರ್ವ ವಸ್ತುಗಳು ಜೋಪಾನವಾಗಿದ್ದು ನಮ್ಮನ್ನು ಆಕರ್ಷಿಸುತ್ತವೆ. ತುಳು ಲಿಪಿಯ ಹಳೆಯ ಕೃತಿಗಳೂ ಇವರ ಸಂಗ್ರಹದಲ್ಲಿವೆ.
ಅಂಚೆ ಚೀಟಿ ಸಂಗ್ರಹದ ಇವರ ಆಸಕ್ತಿಯಿಂದಾಗಿ ರಾಷ್ಟ್ರಮಟ್ಟದ ಖ್ಯಾತಿ ಲಭಿಸಿದೆ. ದ.ಕ. ಅಂಚೆ ಚೀಟಿ ಸಂಗ್ರಹಕಾರರ ಸಂಘದ ಅಧ್ಯಕ್ಷರಾಗಿ ಕೆಲಸಮಾಡಿದ್ದಾರೆ. ಮಂಗಳಾ ಪೆಕ್ಸ್ 80ರ ಬೆಳ್ಳಿ ಪದಕವನ್ನು ಪಡೆದಿದ್ದಾರೆ. 84ರಲ್ಲಿ ಅತ್ಯುತ್ತಮ ಸಂಗ್ರಹಕಾರರೆಂಬ ಪ್ರಶಸ್ತಿಯೂ ಲಭಿಸಿದೆ. ಇವರ ಸಂಗ್ರಹಕ್ಕೆ 1986, 1988, 1990, 1992, 1994, 2000 ಮತ್ತು 2002ರಲ್ಲಿ ಬಹುಮಾನಗಳು ಸಂದಿವೆ. 2001ರಲ್ಲಿ ನಾಸಿಕ್‌ನಲ್ಲಿ ರಾಷ್ಟ್ರಮಟ್ಟದ ಅಂಚೆ ಚೀಟಿ ಪ್ರದರ್ಶನ ಜರಗಿದಾಗ ಇವರ ‘ಟ್ರಾವಂಕೂರ್-ಕೊಚ್ಚಿನ್’ ಸಂಗ್ರಹಕ್ಕೆ ರಜತ ಪದಕದ ಗೌರವ ಲಭಿಸಿದೆ.
ಜೀವನದಲ್ಲಿ ಯಶಸ್ವಿಯಾಗಬೇಕು ಎಂದು ಇಷ್ಟಪಡುವುದಾದರೆ ಪ್ರಯತ್ನವನ್ನು ಮಿತ್ರರನ್ನಾಗಿ ಮಾಡಬೇಕು ಎಂಬ ಮಾತಿದೆ. ಆತ್ಮವಿಶ್ವಾಸ, ನಿಶ್ಚಿತ ಗುರಿ ಮತ್ತು ಸಂಯಮ ಈ ಮೂರೂ ಗುಣಗಳು ಮನುಷ್ಯನಲ್ಲಿದ್ದರೆ ಅವನು ಪ್ರಯತ್ನದಿಂದ ವಿಚಲಿತನಾಗುವುದಿಲ್ಲ. ಆಗ ಯಶಸ್ಸನ್ನು ಹುಡುಕಿಕೊಂಡು ಹೋಗುವ ಪ್ರಮೇಯವೇ ಇಲ್ಲ. ಇವರ ಅಜ್ಜ, ತಂದೆ, ದೊಡ್ಡಪ್ಪಂದಿರೆಲ್ಲಾ ಪ್ರಯತ್ನಶೀಲರಾಗಿ ದುಡಿಯುವುದರಲ್ಲೇ ಸುಖ ಕಂಡವರು. ಯಶಸ್ಸು, ಪ್ರಶಸ್ತಿಗಳಿಗಾಗಿ ಹಂಬಲಿಸಿ ಕೈ ಚಾಚಿದವರಲ್ಲ. ಹೆಚ್ಚೇಕೆ ಯಶಸ್ಸು ಬಂದು ಬಾಗಿಲು ತಟ್ಟಿದರೂ ಅದನ್ನು ಸಂಭ್ರಮದಿಂದ ಸ್ವಾಗತಿಸಿ ಒಳಗೆ ಬರಮಾಡಿಕೊಳ್ಳುವ ಜಾಯಮಾನ ದವರಲ್ಲ. ಇದು ಅವರ ಹುಟ್ಟುಗುಣವೆಂದೇ ಹೇಳಬೇಕು. ಅದೇ ರೀತಿ ಮಾಧವ ರಾವ್ ಪಾವಂಜೆಯವರೂ ಕೂಡಾ ತಾನೊಬ್ಬ ಮಹಾನ್ ಕಲಾವಿದ ತನ್ನನ್ನು ಗೌರವಿಸುವವರಿಲ್ಲ ಎಂಬ ಬೇಸರ ವ್ಯಕ್ತಪಡಿಸಿದವರಲ್ಲ. ತನ್ನ ಪಾಡಿಗೆ ತಾನು ಕಲಾಕೈಂಕರ್ಯ ಮಾಡುತ್ತಾ ಕಲಾ ಸರಸ್ವತಿಯ ಆರಾಧನೆಯಲ್ಲಿ ನಿರತರಾಗಿದ್ದಾರೆ. ಬಾಲ್ಯದಲ್ಲಿ ಚಿಕ್ಕಪ್ಪನ ಮಡಿಲಲ್ಲಿ ಕುಳಿತು ಚಿತ್ರಕಲೆಯ ಮೂಲ ಪಾಠಗಳನ್ನು ಕಲಿತ ಅನು ಪಾವಂಜೆ ಆ ಕಾಲದ ತನ್ನ ಮಧುರ ಸ್ಮೃತಿಗಳ ಸುರುಳಿಯನ್ನು ಬಿಚ್ಚುತ್ತಾರೆ. ಅವರ ಚಿತ್ರ ರಚನೆಯ ಕೆಲಸ ಮುಗಿದ ಮೇಲೆ ಉಳಿದ ಬಣ್ಣಗಳನ್ನು ತಾನು ತನಗೆ ತೋಚಿದಂತೆ ಕ್ಯಾನ್ವಾಸ್‌ನ ಮೇಲೆ ಬಳಿಯುವ ಪ್ರಯತ್ನ ಮಾಡುತ್ತಿದ್ದರಂತೆ. ತನ್ನನ್ನು ಈ ಮಟ್ಟಕ್ಕೆ ತಂದು ನಿಲ್ಲಿಸುವಲ್ಲಿ ಚಿಕ್ಕಪ್ಪ ಎಂ.ಆರ್. ಪಾವಂಜೆಯವರ ಪ್ರೀತಿ ಮತ್ತು ಶಿಸ್ತು ಕಾರಣವೆಂದು ಮನ ತುಂಬಿ ಹೇಳುತ್ತಾರೆ. ಶಿಷ್ಯರು ಯಾವಾಗಲೂ ಗುರುವನ್ನು ಮೀರಿಸುವ ಪ್ರಯತ್ನ ಮಾಡಿದರೇನೇ ಗುರು ನೀಡಿದ ವಿದ್ಯೆ ಸಾರ್ಥಕವೆಂದು ನಂಬಿದ ಎಂ.ಆರ್. ಪಾವಂಜೆಯವರ ಹಿರಿತನಕ್ಕೆ ಎಲ್ಲಾ ಕಲಾ ರಸಿಕರ ನಮನಗಳು ಸಲ್ಲುತ್ತವೆ.
ಅನು ಪಾವಂಜೆ
ಇದೇ ಮನೆತನದಲ್ಲಿ ವಂಶ ಪಾರಂಪರ್ಯವಾಗಿ ಹರಿದುಬಂದ ಕಲಾಪ್ರತಿಭೆ ಅನು ಪಾವಂಜೆ. ಹೀಗೆ ನಾಲ್ಕು ತಲೆಮಾರುಗಳಿಂದ ಮುಂದುವರಿಯುತ್ತಾ ಬಂದ ಕಲಾ ಮನೆತನ ವಿರಳಾತಿವಿರಳ. ಅನು ಪಾವಂಜೆ ಈಗ ಚಿತ್ರಕಲೆಯನ್ನೇ ತನ್ನ ಪ್ರಮುಖ ಹವ್ಯಾಸವಾಗಿ ರೂಡಿಸಿ ಕೊಂಡಿದ್ದಾರೆ.
ಪಾವಂಜೆ ಕೃಷ್ಣಮೂರ್ತಿ ರಾವ್ ಮತ್ತು ಶಾರದಾ ದಂಪತಿಗಳ ಮಗಳಾಗಿ 1971 ಫೆಬ್ರವರಿ 19ರಂದು ಹುಟ್ಟಿದ ಅನು ಮುತ್ತಜ್ಜ, ದೊಡ್ಡಜ್ಜ, ಅಜ್ಜ, ಚಿಕ್ಕಪ್ಪ ಮುಂತಾದವರ ಕಲಾಕೃಷಿಯನ್ನು ನೋಡುತ್ತಲೇ ಬಳೆದವರು. ಪುಟ್ಟ ಮಗುವಾಗಿರುವಾಗಲೇ ಚಿಕ್ಕಪ್ಪನ ತೊಡೆಯಲ್ಲಿ ಕೂತು ಬಣ್ಣಗಳೊಂದಿಗೆ ಚೆಲ್ಲಾಟವನ್ನು, ಗೆರೆಗಳೊಂದಿಗೆ ತುಂಟಾಟವನ್ನು ಮಾಡುತ್ತಾ ರಕ್ತಗತವಾಗಿ ಹರಿದುಬಂದ ಕಲಾ ಸಂಸ್ಕಾರವು ಪ್ರಕಾಶಿಸಲು ಸಾಧ್ಯವಾಯಿತು. ಕಲಾಪ್ರೀತಿ ಮತ್ತು ತನ್ಮಯತೆಯನ್ನು ಕಲಿಸಿದ ಗುರು ಚಿಕ್ಕಪ್ಪ ಎಂ.ಆರ್. ಪಾವಂಜೆಯವರು. ಕಲಾಸಾಧನೆಯಲ್ಲಿ ಇವತ್ತು ತನ್ನದೇ ವಿಶಿಷ್ಟ ಸ್ವಂತಿಕೆಯನ್ನು ಗಳಿಸಿದ ಅನು ಪಾವಂಜೆಯವರು ತಮ್ಮ ಸಾಂಪ್ರದಾಯಿಕ ಶಿಕ್ಷಣವನ್ನು ಕೆನರಾ ಕಾಲೇಜಿನಲ್ಲಿ ಪೂರ್ಣಗೊಳಿಸಿದ ಮೇಲೆ ತಮ್ಮನ್ನು ಪೂರ್ಣ ರೂಪದಲ್ಲಿ ಚಿತ್ರಕಲೆಗೆ ಅರ್ಪಿಸಿಕೊಂಡಿದ್ದಾರೆ.
ಚಿತ್ರಕಲೆಯ ಎಲ್ಲಾ ಪ್ರಕಾರಗಳಲ್ಲಿ ಪಳಗಿದ ಅನುರವರ ಒಲವು ಈಗ ಸಾಂಪ್ರದಾಯಿಕ ಕಲೆಯ ಕಡೆಗೆ ಆಕರ್ಷಿಸಿದೆ. ಕಣ್ಸೆಳೆವ ಸುಂದರ ವರ್ಣಗಳು, ಸೂಕ್ಷ್ಮ ಚಿತ್ತಾರದ ಕೆಲಸಗಳು ಜೊತೆಗೆ ಭಾವನೆಗಳನ್ನು ಬಿಂಬಿಸುವ ನೋಟಗಳು ಅವರ ಚಿತ್ರಗಳಲ್ಲಿ ಪ್ರಧಾನವಾಗಿವೆ. ಮೈಸೂರು ಶೈಲಿಯ ಚಿನ್ನದ ರೇಖುವಿನ ಸೂಕ್ಷ್ಮ ಕೆಲಸದ ಪ್ರಯೋಗದಲ್ಲಿ ಹಲವು ಕೃತಿಗಳನ್ನು ರಚಿಸಿದ್ದಾರೆ. ಇದು ಬಹಳ ಶ್ರಮ ಮತ್ತು ತಾಳ್ಮೆಯನ್ನು ಅಪೇಕ್ಷಿಸುವ ಕೃತಿಯಾಗಿದೆ. ವಜ್ರಸರಿ, ಕಾಪರ್ ಸಲ್ಫೇಟ್, ಗೇಂಬೊಜ್ ಜೊತೆಗೆ ಸ್ವಲ್ಪ ನೀರು ಸೇರಿಸಿ ಬಿಸಿ ಮಾಡಿ ತೆಳುವಾದ ಬಟ್ಟೆಯಲ್ಲಿ ಸೋಸಿದ ಬಳಿಕ ಅದಕ್ಕೆ ವೈಟ್‌ಲೆಡ್ ಪೌಡರ್ ಸೇರಿಸಿ ಸುಮಾರು 45 ನಿಮಿಷ ಚೆನ್ನಾಗಿ ಅರೆದು, ನಯವಾದ ಪೇಸ್ಟ್ ಮಾಡಿ ಅದನ್ನು ಕಲಾಕೃತಿಯ ಎಂಬ್ರೋಸ್ ವರ್ಕ್ ಮಾಡಲು ಉಪಯೋಗಿಸುತ್ತಾರೆ. ಕುಂಚದಿಂದ ತಮ್ಮ ಕಲ್ಪನೆಯಂತೆ ಕುಸುರಿ ಕೆಲಸ ಮಾಡುತ್ತಾರೆ. ಇದು ಒಣಗಿದ ಮೇಲೆ ಅಂಟು ಬೆಲ್ಲ ಮತ್ತು ಕಾಫರ್ ಸಲ್ಫೇಟ್ ಸೇರಿಸಿ ಬಿಸಿ ಮಾಡಿ  ಅಂಟು  ತಯಾರಿಸಿ  ಚಿನ್ನದ ಹಾಳೆಗಳನ್ನು  ಬಹಳ ಸೂಕ್ಷ್ಮ ಕಲಾಪ್ರಜ್ಞೆಯಿಂದ ಅಂಟಿಸುತ್ತಾರೆ. ತಿಂಗಳುಗಳ ಕಾಲದ ಈ  ಶ್ರಮದಲ್ಲಿ ಒಂದು ಅದ್ಭುತ ಕಲಾಕೃತಿ ಮೂಡುತ್ತದೆ.
ಇವರ ಕಲಾಕೃತಿಗಳಲ್ಲಿ ಹೆಚ್ಚಾಗಿ ಪುರಾಣ ಪುರುಷರು ಮತ್ತು ಸ್ತ್ರೀಯರು ಮೈತಳೆದು ನಿಂತಿದ್ದಾರೆ. ಪೌರಾಣಿಕ ಕಥಾಪ್ರಸಂಗಗಳು, ಶಾಸ್ತ್ರಾಗಮ ಗ್ರಂಥಗಳಲ್ಲಿ ಹೇಳಿದ ವರ್ಣನೆಗನುಸಾರವಾಗಿ ರಚಿಸಲ್ಪಟ್ಟಿವೆ. ಜಲವರ್ಣ ಮತ್ತು ಚಾರ್ಕೋಲ್‌ನಿಂದ ರಚಿತವಾದ ಕೃತಿಗಳಲ್ಲಿ ಕೂಡಾ ಅವರ ಸೂಕ್ಷ್ಮ ಕುಸುರಿ ಕೆಲಸಗಳು ಆಕರ್ಷಿಸುತ್ತವೆ.
ಚಿತ್ರಕಲೆಯ ಶ್ರೀಮಂತ ಹಿನ್ನೆಲೆಯಿರುವ ಅನು ಪಾವಂಜೆಯವರಿಗೆ ಈ ಕ್ಷೇತ್ರದ ಜ್ಞಾನ ದಿಗಂತವನ್ನು ಇನ್ನಷ್ಟು ವಿಸ್ತರಿಸುವ ಅದಮ್ಯ ಬಯಕೆಯಿದೆ. ತನ್ನಳವಿಗೆ ಸಾಧ್ಯವಿರುವ ಎಲ್ಲ ಶೈಲಿಗಳನ್ನು ಮತ್ತು ತಂತ್ರಗಳನ್ನು ಕಲಿಯುವ ಕುತೂಹಲವಿದೆ, ಉತ್ಸಾಹವಿದೆ. ಆದುದರಿಂದಲೇ ಮೈಸೂರು ಶೈಲಿಯ ಚಿನ್ನದ ರೇಖುವಿನ ಕುಸುರಿ ಕಲೆಯನ್ನು ಸ್ವಂತ ಆಸಕ್ತಿ ಯಿಂದ ಮತ್ತು ಸ್ವಪ್ರಯತ್ನದಿಂದ ಕಲಿತು ಅದರಲ್ಲಿ ಸಾಧನೆ ಮಾಡಲು ಸಾಧ್ಯವಾಯಿತು. ನಮ್ಮ ಹಳ್ಳಿಯ ಗುಡಿಕೈಗಾರಿಕೆಗಳಿಂದ ಹಿಡಿದು ಪ್ರಪಂಚದ ಶ್ರೇಷ್ಠ ಕಲಾಕೃತಿಗಳ ರಚನೆಯ ವರೆಗೆ ಸಾಗಿದ ಕಲೆಯ ಇತಿಹಾಸವನ್ನು ಕಲಾವಿದ ಮರೆಯಲು ಸಾಧ್ಯವಿಲ್ಲ. ರಂಗೋಲಿಯ ವರ್ಣರಂಜಿತ ಚಿತ್ತಾರಗಳಾಗಲೀ, ತೈಲವರ್ಣದ ಕಲಾಕೃತಿಗಳಾಗಲೀ, ಮಣ್ಣಿನಿಂದ ಮೂಡುವ ಕಲಾಕೃತಿ ಯಾಗಲೀ, ಅಮೃತಶಿಲೆ ಅಥವಾ ಕಲ್ಲುಗಳಲ್ಲಿ ಕೆತ್ತಿ ಮೂಡಿಸುವ ಕಲಾಕೃತಿ ಗಳಾಗಲೀ ಅಲ್ಲಿ ಅಬಿವ್ಯಕ್ತವಾಗುವುದು ಕಲಾವಿದನ ಕಲಾಪ್ರಜ್ಞೆ. ನಮ್ಮ ಸಂಸ್ಕೃತಿಯನ್ನು ತಿಳಿಸಿದ, ಉಳಿಸಿದ ಸಾಧನಗಳೇ ಚಿತ್ರಕಲೆ. ಭಾರತವು ಅನೇಕ ಸಂಸ್ಕೃತಿ, ಸಮುದಾಯಗಳ ಒಂದು ಹದವಾದ ಮಿಶ್ರಣದಂತಿದೆ. ಬಿನ್ನ ಸಮುದಾಯಗಳಲ್ಲಿರುವ ಪ್ರಾದೇಶಿಕ ಚಿತ್ರಕಲೆಯ ವಿಶಿಷ್ಟ ಅಂಶಗಳನ್ನು ಗಮನಿಸುತ್ತಾ ಬಂದಿರುವ ಅನು ಪಾವಂಜೆಯವರು ಕಲಾವಿದನ ಅಂತರಂಗದ ಆಧ್ಯಾತ್ಮಿಕ ತುಡಿತಗಳಿಗೆ ಈ ಕಲೆಯು ಮಾಧ್ಯಮವಾಗಿ ರೂಪುಗೊಂಡಿರುವ ಬಗೆಯನ್ನು ಅಧ್ಯಯನ ಮಾಡಿದ್ದಾರೆ. ಕಲೆಗಳನ್ನು ಸೃಷ್ಟಿಸುವ ಕೈಗಳಿಗಿಂತಲೂ, ಭಾವಪೂರ್ಣ ಹೃದಯವುಳ್ಳ ಕಣ್ಣುಗಳು ಕಾಣುವ ನೋಟ ಹಿರಿದಾಗಿದೆ. ಆ ಒಳಗಣ್ಣುಳ್ಳವನೇ ಕೃತಿಗೆ ಶಕ್ತಿಯನ್ನೂ, ಚೈತನ್ಯವನ್ನೂ, ಶೋಭೆಯನ್ನೂ ತರಬಲ್ಲ ಎಂಬುದು ಅವರ ದೃಢವಾದ ನಂಬಿಕೆ. ಎಷ್ಟೋ ವೇಳೆ ಕವಿಗೂ ಕಾಣಲಾರದ ಸತ್ಯಗಳು ಚಿತ್ರಕಲಾವಿದನ ಕೃತಿಯಲ್ಲಿ ಅಬಿವ್ಯಕ್ತವಾಗುವ ಸಾಧ್ಯತೆಯಿದೆ. ಕವಯಿತ್ರಿಯಾಗಿಯೂ ಹಲವಾರು ಕವನಗಳನ್ನು ಬರೆದಿರುವ ಅನು ಪಾವಂಜೆ ತಾನು ಕವನಗಳಲ್ಲಿ ಹೇಳಲಾಗದ ಭಾವಗಳನ್ನು ಚಿತ್ರಕೃತಿಯಲ್ಲಿ ಮೂಡಿಸಲು ಪ್ರಯತ್ನಿಸುತ್ತಿದ್ದೇನೆ ಎನ್ನುತ್ತಾರೆ. ಕವನಗಳಲ್ಲಿ ಭಾವಗಳು ಬಹಳ ಕಾಲದವರೆಗೆ ಕಾವುಗೊಂಡು ಕೊನೆಗೆ ಪದಗಳಲ್ಲಿ ಬಿಂದು ಬಿಂದುಗಳಾಗಿ ಪ್ರವಹಿಸುವಂತೆ, ಒಂದು ಚಿತ್ರಕೃತಿ ರಚನೆಯಾಗುವಾಗಲೂ ತಿಂಗಳುಗಳ ಕಾಲ ಭಾವನೆಗಳು ಕುದಿಗೊಂಡು ರೇಖೆ ಬಣ್ಣಗಳಾಗಿ ಕ್ಯಾನ್ವಾಸಿನಲ್ಲಿ ಪಡಿಮೂಡುತ್ತವೆ. ಈ ಪ್ರಕೃತಿಯೇ ಒಂದು ಕಲಾರಂಗ. ಎಲ್ಲಾ ಕಲೆಗಳ ಅದಿದೇವತೆ ಸರಸ್ವತಿ. ಆದುದರಿಂದ ಕಲಾಪ್ರಜ್ಞೆ ಸ್ತ್ರೀಯರಿಗೆ ಸಹಜವಾಗಿ ಇದ್ದೇ ಇದೆ. ಗಂಡಸರು ಇದರಲ್ಲಿ ಸಂಪೂರ್ಣ ತೊಡಗಿಕೊಳ್ಳುವಂತೆ ಸ್ತ್ರೀಯರಿಗೆ ತೊಡಗಿಸಿ ಕೊಳ್ಳುವುದು ಅಸಾಧ್ಯ ವೆಂಬ ಮಾತು ನಿಜವಾದರೂ ಚಿತ್ರಕಲೆಯ ಒಂದಲ್ಲ ಒಂದು ಪ್ರಕಾರಗಳಲ್ಲಿ ಸ್ತ್ರೀಯರ ಸಾಧನೆಯನ್ನು ತಳ್ಳಿ ಹಾಕುವಂತಿಲ್ಲ. ಬಿಡುವಿನ ವೇಳೆಯ ಹವ್ಯಾಸವಾಗಿ ಚಿತ್ರಕಲೆಯಲ್ಲಿ ತೊಡಗಿಸಿಕೊಳ್ಳುವುದಕ್ಕೂ ಚಿತ್ರಕಲೆಯೇ ಪ್ರಧಾನ ಕಾಳಜಿ ಮತ್ತು ಉಸಿರಾಗಿಸಿಕೊಂಡು ಬಾಳುವುದಕ್ಕೂ ವ್ಯತ್ಯಾಸವಿದೆ. ಸ್ತ್ರೀಯರಿಗೆ ಇದರಲ್ಲಿ ಗಂಬೀರವಾಗಿ ತೊಡಗಿಸಿಕೊಳ್ಳಲು ಇರುವ ಅಡ್ಡಿ ಆತಂಕಗಳು ಅವರನ್ನು ಕೆಲವು ಮಿತಿಗಳೊಳಗೆ ಬಂದಿಸಿವೆ. ಆ ಮಿತಿಗಳನ್ನು ಮೀರಿ ತಮ್ಮ ಜೀವನವನ್ನೇ ಚಿತ್ರಕಲೆಗೆ ಸಮರ್ಪಿಸಿದ ಸ್ತ್ರೀಯರೂ ಅನೇಕ ಮಂದಿ ಇದ್ದಾರೆ. ಅಂತಹ ಹಲವರ ಮಾದರಿಗಳನ್ನು ಮುಂದಿಟ್ಟು ಕೊಂಡು ಅನು ಪಾವಂಜೆಯವರು ಚಿತ್ರಕಲೆಗೆ ತನ್ನನ್ನು ಸಂಪೂರ್ಣ ಅರ್ಪಿಸಿಕೊಂಡಿದ್ದಾರೆ.
ಅನು ಪಾವಂಜೆಯವರಿಗೆ ಹೊಸತನ್ನು ಸೃಷ್ಟಿಸುವ ಕಲ್ಪನಾಶಕ್ತಿ ಇರುವಂತೆಯೇ ಹಳೆಯದನ್ನು ಸೂಕ್ಷ್ಮವಾಗಿ ಗಮನಿಸುವ, ತಿಳಿಯುವ ಆಸಕ್ತಿಯೂ ಇದೆ. ಭಾರತದ ಹಿರಿಯ ಹೆಸರಾಂತ ಕಲಾವಿದರ ಪ್ರಸಿದ್ಧ ಕೃತಿಗಳನ್ನು ಅವಲೋಕಿಸಿ ಅವುಗಳ ವೈಶಿಷ್ಟ್ಯಗಳನ್ನು ಕಣ್ತುಂಬಿಕೊಂಡ ಅನೂ ಅವರಿಗೆ ವಿದೇಶೀ ಚಿತ್ರಕಲೆಯನ್ನು ನೋಡಿ ಸವಿಯುವ ಭಾಗ್ಯ ಒದಗಿ ಬಂದದ್ದು ಅವರ ಬದುಕಿನ ಅತ್ಯಂತ ಅವಿಸ್ಮರಣೀಯ ಘಟನೆ ಎನ್ನುತ್ತಾರೆ. ಅನು ಅವರು ತಮ್ಮನ ಆಮಂತ್ರಣದಿಂದ ಜರ್ಮನಿಯಲ್ಲಿದ್ದ ಸ್ಟಾಡೆಲ್ ಮ್ಯೂಸಿಯಂನಲ್ಲಿ ರೆಂಬ್ರಾಂಟ್ ರ್ಯೂಬನ್, ಗೋಯಾ, ಮಾನೆ, ರೆನ್ಯಾರ್, ವರ್ಮೀರ್ ಮುಂತಾದವರ ಕಲಾಕೃತಿಗಳನ್ನು ಕಂಡಾಗ ಕಲೆಯಲ್ಲಿ ತಾನು ಸಾಗರದ ಒಂದು ಹನಿಯೂ ಆಗುವ ಯೋಗ್ಯತೆಯವಳಲ್ಲವೆಂದು ಮನದಟ್ಟಾಯಿತು ಅನ್ನುತ್ತಾರೆ.
ಪ್ಯಾರಿಸ್‌ನ ಲೂವ್ರೆ ಮ್ಯೂಸಿಯಂನಲ್ಲಿ ಅವರು ಪೂರ್ವತಯಾರಿ ಮಾಡಿಕೊಂಡು ನೋಡಿದ್ದು ಕೇವಲ ಶಿಲ್ಪಗಳನ್ನು ಮತ್ತು ಚಿತ್ರಕಲಾ ಪ್ರದರ್ಶನ ಗಳನ್ನು. ಮೈಕೆಲ್ ಎಂಜೆಲೋ, ಲಿಯೊನಾರ್ಡೊ ವಿಂಚಿ, ರೆಂಬ್ರಾಂಟ್, ರಫಾಯಲ್, ಟಿಶಿಯನ್, ಬಾಟಿಸೆಲ್ಲಿ ಕಲಾಕೃತಿ ಗಳನ್ನು ಕಂಡಾಗ ಬದುಕಲ್ಲಿ ಏನಾದರೂ ಸಾದಿಸಬೇಕಾದರೆ ದೃಢಚಿತ್ತದಿಂದ ಅದರ ಹುಚ್ಚು ಹಿಡಿಸಿಕೊಳ್ಳ ಬೇಕು ಎಂದು ಅನೂ ಅವರು ನಿರ್ಧರಿಸಿದರಂತೆ. ಈ ಸಂಗ್ರಹಾಲಯಗಳಲ್ಲಿ  ಕಲಾಕೃತಿಗಳ ಮುಂದೆ ನಿಂತಾಗ ನನ್ನಜ್ಜ ಕೂಡಾ ಹೀಗೆ ಇಲ್ಲಿ ನಿಂತು ಈ ಕೃತಿಗಳನ್ನು ಆಸ್ವಾದಿಸಿರಬೇಕಲ್ಲಾ ಎಂಬ ಕಲ್ಪನೆಯಿಂದಲೇ ಪುಳಕಿತಳಾಗಿ ಹೃದಯ ತುಂಬಿ ಕಣ್ಣುಗಳನ್ನು ತುಳುಕುವಂತೆ ಮಾಡಿತು ಎನ್ನುತ್ತಾರೆ.
ಹಳೆಬೇರು ಹೊಸ ಚಿಗುರುಗಳಿದ್ದರೆ ಪ್ರಕೃತಿಯು ಸುಂದರವಾಗಿರು ತ್ತದೆ. ಹಳತು ಹೊಸತರ ಸಮತೂಕದಲ್ಲೇ ಕಲಾವಿದರ ಸೌಂದರ್ಯಪ್ರಜ್ಞೆ ಜಾಗೃತವಾಗುತ್ತದೆ. ಕಲೆ ಸ್ವಂತ ಖುಷಿಯಿಂದ ಆವಿರ್ಭವಿಸಿದರೂ ಅದು ಹೃದಯವಂತ ರಸಿಕರ ಮನಸ್ಸು ಸೂರೆಗೊಳ್ಳುವಂತಿರಬೇಕು. ಕಲಾಕೃತಿ ಯಲ್ಲಡಗಿದ  ಕಲಾವಿದನ  ಪ್ರತಿಭೆಯನ್ನು  ರಸಿಕರು  ಕಷ್ಟಪಟ್ಟು ಗ್ರಹಿಸು ವಂತಿದ್ದರೆ ಅದು ಎಲ್ಲರನ್ನೂ ಆಕರ್ಷಿಸಲಾರದು. ನಾನೇರುವೆತ್ತರಕೆ ನೀನೂ ಏರಬೇಕು ಎಂದು ಕಲಾರಸಿಕರಿಗೆ ಸವಾಲು ಹಾಕುವುದು ಅಷ್ಟು ಸರಿಯೆನಿಸದು ಅನ್ನುತ್ತಾರೆ ಅನು. ಪ್ರತಿಯೊಬ್ಬ ಸಹೃದಯನೂ ಕಲಾವಿದನೇ ಆಗಿರುತ್ತಾನೆ. ಉತ್ತಮ ಕಲೆಯನ್ನು ಆಸ್ವಾದಿಸುವ ರೀತಿಯನ್ನು ಪ್ರತಿಯೊಬ್ಬನೂ ಗಳಿಸಿಕೊಳ್ಳಬೇಕಾಗುತ್ತದೆ. ಪ್ರಪಂಚದ ಎಲ್ಲಾ ಕಾವ್ಯ ಪುರಾಣಗಳ ದೇವತೆ ಗಳಿಗೆ ರೂಪವನ್ನು, ಚೈತನ್ಯವನ್ನು, ಶಕ್ತಿಯನ್ನು ಕೊಟ್ಟವರು ಕಲಾವಿದರು. ಒಂದರ್ಥದಲ್ಲಿ ದೇವಾಲಯ, ಗುಡಿ, ಚರ್ಚು, ಮಸೀದಿ ಗಳನ್ನು ಭಕ್ತರ ಆವಾಸಸ್ಥಾನವನ್ನಾಗಿ ಮಾಡಿದವರು ಅವರು. ಅವುಗಳ ಹಿಂದೆ ಕಲಾವಿದನ ಕಾಣ್ಕೆ ಇದೆ. ಆಧ್ಯಾತ್ಮಿಕ ಸ್ಪರ್ಶವಿದೆ. ಅಂತರಂಗದ ಅನುಭೂತಿ ಯಿದೆ. ಆದುದರಿಂದಲೇ ಇಂದಿಗೂ ಅವು ಎಲ್ಲರಿಗೂ ಪವಿತ್ರ ಸ್ಥಾನವಾಗಿವೆ. ತನ್ನ ಹೃದಯದ ಗುಡಿಯಲ್ಲಿ ದೇವರನ್ನು ಆವಾಹಿಸಿಕೊಂಡ ಕಲಾವಿದ ಅದಕ್ಕೊಂದು ಬಾಹ್ಯರೂಪ ಕೊಡುತ್ತಾನೆ. ಇದು ಪ್ರತೀ ದೇಶದ ದೇಗುಲ ಸಂಸ್ಕೃತಿಯಲ್ಲಿ ಕಾಣಬಹುದು ಎಂದು ಅನು ಅವರ ಅಬಿಪ್ರಾಯ.
ಅನು ಪಾವಂಜೆಯವರ ಆಧ್ಯಾತ್ಮಿಕ ತುಡಿತಗಳ ಪ್ರತಿರೂಪವಾಗಿ ಬಾಲಕೃಷ್ಣ ಮತ್ತು ಬಾಲ ಗಣೇಶರ ಅನೇಕಾನೇಕ ಕೃತಿಗಳು ರೂಪುಗೊಂಡಿವೆ. ಇವುಗಳಲ್ಲಿ ಸ್ತ್ರೀ ಹೃದಯದ ತುಡಿತ ಮಿಡಿತಗಳೂ ಅತ್ಯಂತ ಕಲಾತ್ಮಕವಾಗಿ ರೂಪುಗೊಂಡಿವೆ. ಅವರ ದೇವಿ, ದೇವತೆಗಳ ಚಿತ್ರಗಳಲ್ಲೂ ಇದು ಸ್ಪಷ್ಟವಾಗಿ ಗೋಚರಿಸುತ್ತದೆ.
ಅನು ಪಾವಂಜೆಯವರು ಕಲೆ ಸಾಗಿ ಬಂದ ದಾರಿಯ ಬಗ್ಗೆ ಅದರ ವೈವಿಧ್ಯತೆ ಮತ್ತು ಪ್ರಭಾವ, ಪರಿಣಾಮಗಳ ಬಗ್ಗೆ ಅರಿವುಳ್ಳವರು. ಆಗಾಗ ಮುಂಬಯಿ, ಬೆಂಗಳೂರು ಮುಂತಾದ ದೊಡ್ಡ ನಗರಗಳಲ್ಲಿ ಸಂಚರಿಸುತ್ತಾ ಪ್ರಸಿದ್ಧ ಕಲಾವಿದರ ಚಿತ್ರ ಪ್ರದರ್ಶನಗಳನ್ನು ಕಂಡು ಆಧುನಿಕ ಕಲೆಯು ಸಾದಿಸಿದ ಎತ್ತರ ಬಿತ್ತರಗಳನ್ನು ಗ್ರಹಿಸಿದವರು. ಆದರೆ ತನ್ನ ಕಲಾಜೀವನದಲ್ಲಿ ಸ್ವಂತಿಕೆಯ ಅನ್ವೇಷಣೆಯನ್ನು ಮಾಡುತ್ತಾ ಪ್ರಯೋಗಶೀಲತೆಯನ್ನು ರೂಡಿಸಿಕೊಳ್ಳುತ್ತಾ ತನ್ನದೇ ಆದ ವಿಶಿಷ್ಟ ದಾರಿಯನ್ನು ಕಂಡುಕೊಂಡವರು.
ಸಾಹಿತ್ಯ ಮತ್ತು ಸಂಗೀತದಲ್ಲೂ ಒಲವುಳ್ಳ ಈ ಕಲಾವಿದೆಯ ಕೃತಿಗಳಲ್ಲಿ ಭಾವ ಲಯ ಮತ್ತು ನಾದ ಲಯಗಳು ಜುಗಲ್ ಬಂದಿ ನಡೆಸುವುದನ್ನು ಕಾಣಬಹುದು. ಯಾವುದೇ ಗೊಂದಲ, ಉದ್ವೇಗಗಳಿಗೆ ಆಸ್ಪದ ಕೊಡದೆ ಆಧ್ಯಾತ್ಮಕ್ಕೆ ಶರಣಾಗಿಸುವ ನಿಗೂಢ ಶಕ್ತಿಯೊಂದು ಈ ಕಲಾಕೃತಿಗಳಲ್ಲಿ ಅಬಿವ್ಯಕ್ತಗೊಂಡಿದೆ. ಹೊಸ ತಲೆಮಾರು ಹಳೆಯದಕ್ಕೆ ವಿಮುಖವಾಗಿದೆ ಎಂಬ ಆರೋಪಕ್ಕೆ ಪ್ರತ್ಯುತ್ತರವಾಗಿ ಈ ಕಲಾಕೃತಿಗಳು ಶೋಬಿಸುತ್ತವೆ.
ವರ ಕಲಾಕೃತಿಗಳು ಕರ್ನಾಟಕ ಲಲಿತಕಲಾ ಅಕಾಡೆಮಿ, ಚಿತ್ರಕಲಾ ಪರಿಷತ್ತು, ಅಖಿಲ ಭಾರತ ಚಿತ್ರಕಲಾ ಪ್ರದರ್ಶನ, ವೆಂಕಟಪ್ಪ ಆರ್ಟ್ ಗ್ಯಾಲರಿ, ಚಿತ್ರಸಂತೆ, ರಾಷ್ಟ್ರ ಮಟ್ಟದ ಜ್ಯುವೆಲ್ ಆಫ್ ಇಂಡಿಯಾ ಕಲಾಮೇಳ, ಕಮಲನಯನ್ ಬಜಾಜ್ ಆರ್ಟ್ ಗ್ಯಾಲರಿ ಮುಂಬಯಿ, ರಾಷ್ಟ್ರೀಯ ಕಲಾಮೇಳ, ಮಾನ್‌ಸೂನ್ ಮೇಳ, ಕುಡ್ಲ ಕರಾವಳಿ, ‘ಬಹುರೂಪ’ ವಿವಿಧ ಕಲಾಕೃತಿಗಳ ಪ್ರದರ್ಶನಗಳಲ್ಲಿ ಮೆಚ್ಚುಗೆಗೆ ಪಾತ್ರ ವಾಗಿವೆ. 1994 ರಲ್ಲೇ ಬೆಳಗಾಂನಲ್ಲಿ ಇವರ ಏಕವ್ಯಕ್ತಿ ಕಲಾಪ್ರದರ್ಶನ ನಡೆದಿದೆ. ಅದಲ್ಲದೆ ಮಂಗಳೂರು, ಉಡುಪಿ, ಮೈಸೂರು, ಮುಂಬಯಿಗಳಲ್ಲಿ ಇತರ ಕಲಾವಿದರ ಜೊತೆಯಲ್ಲಿ ಪ್ರದರ್ಶನ ಗೊಂಡಿದೆ. ಇವರ ಕಲಾಕೃತಿಗಳು ಭಾರತೀಯ ವಿದ್ಯಾಭವನ ಮಂಗಳೂರು, ರಾಜ ಬೀರೇಂದ್ರ – ನೇಪಾಳ, ಹಲವರ ಖಾಸಗೀ ಸಂಗ್ರಹಗಳಲ್ಲಿ ಮತ್ತು ದೇಶ ವಿದೇಶಗಳಲ್ಲಿ ಪಸರಿಸಿವೆ.
ಧಾರವಾಡ, ಮೂಡುಬಿದಿರೆ, ಮಂಗಳೂರು, ಸೋಣಂಗೇರಿ, ನಿಡ್ಲೆ, ದೇವಂದಬೆಟ್ಟ ಮುಂತಾದ ಕಡೆಗಳಲ್ಲಿ ಮತ್ತು ಮಹಿಳಾ ಕಲಾವಿದರ ಶಿಬಿರಗಳಲ್ಲಿ ಭಾಗವಹಿಸಿದ್ದಾರೆ. 1983ರಲ್ಲಿ ಕ್ಯಾಮಲ್ ಕಲರ್ ಕಾಂಟೆಸ್ಟ್‌ನಲ್ಲಿ ವಿಶೇಷ ಪದಕ, 1994ರಲ್ಲಿ ಹುಬ್ಬಳ್ಳಿಯಲ್ಲಿ ಜಲವರ್ಣ ಸ್ಪರ್ಧೆಯಲ್ಲಿ ವಿಶೇಷ ಬಹುಮಾನ, ಮಂಗಳೂರು ಜೇಸೀಸ್‌ನಿಂದ ‘ಔಟ್ ಸ್ಟ್ಯಾಡಿಂಗ್ ಯಂಗ್ ಪರ್ಸನ್’ ಅವಾರ್ಡ್, ಪಾವಂಜೆಯ ತಾಲೂಕು ಮಟ್ಟದ ಸಾಹಿತ್ಯ ಸಮ್ಮೇಳನದಲ್ಲಿ ಸನ್ಮಾನಕ್ಕೆ ಪಾತ್ರರಾಗಿದ್ದಾರೆ.
ಸತಿಗೆ ಕಣ್ಣು, ಕಿವಿ ತೆರೆದಿಡುತ್ತಾ, ಹಳೆಯದರಲ್ಲಿದ್ದ ಒಳ್ಳೆಯ ಅಂಶಗಳನ್ನು ಹೃದಯಕ್ಕಿಳಿಸುತ್ತಾ ಅದಕ್ಕೆ ತನ್ನ ಬೆರಳ ತುದಿಯ ಕುಂಚದಿಂದ ಅನನ್ಯ ಕೃತಿಯನ್ನು ರೂಪಿಸಿದ / ರೂಪಿಸುತ್ತಿರುವ ಅನು ಪಾವಂಜೆಯವರಿಗೆ ತಾನಿನ್ನೂ ಕಲಿಯಬೇಕಾದುದು ತುಂಬಾ ಇದೆ ಎಂಬ ವಿನಯವಿದೆ; ಶ್ರದ್ಧೆಯಿದೆ. ಇವರ ಮುತ್ತಜ್ಜ ಗೋಪಾಲಕೃಷ್ಣಯ್ಯನವರ ಕಲೆಯ ಕುಸುರಿತನ ಇವರಿಗೆ ಬಳುವಳಿಯಾಗಿ ಬಂದಿದೆ ಎಂಬುದರಲ್ಲಿ ಸಂಶಯವಿಲ್ಲ.
ಮೌಲ್ಯಾಧಾರಿತ ರಾಜಕಾರಣಿ ಉಳ್ಳಾಲ ಶ್ರೀನಿವಾಸ ಮಲ್ಯ
ಭಾರತ ದೇಶದ ಸುಂದರ ನಿರ್ಮಲ ಕರಾವಳಿಯಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಗೆ ಅದರದ್ದೇ ವಿಶಿಷ್ಟವಾದ ಸ್ಥಾನ ಪ್ರಾಪ್ತವಾಗಿದೆ. ದೇಶದ ರಾಜಕೀಯ, ಸಾಮಾಜಿಕ, ಧಾರ್ಮಿಕ, ಸಾಂಸ್ಕೃತಿಕ, ಶೈಕ್ಷಣಿಕ ಕ್ಷೇತ್ರಗಳಲ್ಲಿ ಜಿಲ್ಲೆಯ ಜನರು ನೀಡಿದ ದೇಣಿಗೆ ಬಹಳಷ್ಟಿದೆ. ಬೇರೆ ಬೇರೆ ಕ್ಷೇತ್ರಗಳಲ್ಲಿ ಜಿಲ್ಲೆಯ ಮಹಿಳೆಯರು, ಪುರುಷರು ವಿವಿಧ ಸೇವೆಗಳನ್ನು ಕಾಯಾ ವಾಚಾ ಮನಸಾ ನೀಡಿ ದೇಶ ವಿದೇಶಗಳಲ್ಲಿ ಪ್ರಸಿದ್ಧರಾಗಿದ್ದಾರೆ. ಅದು ಸಹಕಾರ ಕ್ಷೇತ್ರವೇ ಇರಲಿ ಅಥವಾ ದಲಿತರ ದೇವಳ ಪ್ರವೇಶ ಚಳವಳವೇ ಇರಲಿ, ಸರ್ವ ಚಳವಳಗಳಲ್ಲಿಯೂ ಜಿಲ್ಲೆಯ ನೇತಾರರು ಮುಂಚೂಣಿಯಲ್ಲಿದ್ದು ತಮ್ಮ ಶಕ್ತಿ ಸರ್ವಸ್ವಗಳನ್ನು ತಾವು ನಂಬಿದ ತತ್ವಾದರ್ಶಗಳಿಗೆ ಅರ್ಪಿಸಿ, ಮಹಾತ್ಮಾ ಗಾಂಧೀ, ಪಂಡಿತ ಜವಾಹರಲಾಲ ನೆಹರೂ, ಸರದಾರ ವಲ್ಲಭಬಾಯಿ ಪಟೇಲರಂತಹ ಮಹಾನ್ ನಾಯಕರ ದೃಷ್ಟಿಯಲ್ಲಿ ಉತ್ತಮ ಕ್ರಿಯಾಶೀಲ ನಾಯಕರಾಗಿಯೇ ಉಳಿದಿದ್ದರು ಮತ್ತು ದೇಶದ ಚರಿತ್ರೆಯಲ್ಲಿ ಅವರ ಹೆಸರುಗಳು ಅಜರಾಮವಾಗಿ ಇರುವಂತಾಗಿದೆ.
ಭಾರತ ದೇಶದ ಸ್ವಾತಂತ್ರ್ಯ ಚಳವಳಿ ಮತ್ತು ದೊರೆತ ಸ್ವಾತಂತ್ರ್ಯ ವನ್ನು ಉಳಿಸಿಕೊಳ್ಳುವುದಕ್ಕಾಗಿ ಪ್ರಯತ್ನಗಳನ್ನು ಮಾಡುತ್ತ ದೇಶ ವನ್ನು ಬಲಿಷ್ಠವಾಗಿ ಕಟ್ಟುವ ದಿಶೆಯಲ್ಲಿ ಮಹತ್ತರವಾದ ಯೋಜನೆಗಳನ್ನು ರೂಪಿಸಿ, ಕಾರ್ಯರೂಪಕ್ಕಿಳಿಸಿದವರು ಮಹಾನ್ ರಾಜಕೀಯ ಪುಢಾರಿ ದಿ. ಉಳ್ಳಾಲ ಶ್ರೀನಿವಾಸ ಮಲ್ಯರು. ಉತ್ತರ ಹಿಂದೂಸ್ಥಾನದ ಮುಖಂಡರು ಅವರನ್ನು ಮಲ್ಲಯ್ಯ ಅಂತ ಕರೆಯುತ್ತಿದ್ದರು ಮತ್ತು ದಕ್ಷಿಣ ಕನ್ನಡ ಜಿಲ್ಲೆಯ ಜನ ಅವರನ್ನು ಶೀನಪ್ಪ ಮಲ್ಯಾ ಅಥವಾ ಶೀನಪ್ಪ ಮಲ್ಯೆರ ಎಂದೇ ಗುರುತಿಸುತ್ತಿದ್ದರು.
ಶ್ರೀನಿವಾಸ ಮಲ್ಯರು 1902 ಇಸವಿ ನವಂಬರ 21ರಂದು ಜಿಲ್ಲೆಯ ಹೆಸರಾಂತ ಉಳ್ಳಾಲ ಮಲ್ಯ ಕುಟುಂಬದಲ್ಲಿ ಜನಿಸಿದರು. ಇವರ ತಂದೆ ಶ್ರೀ ಉಳ್ಳಾಲ ಮಂಜುನಾಥ ಮಲ್ಯ ಮತ್ತು ತಾಯಿ ಸರಸ್ವತಿ ಯಾನೆ ರುಕ್ಮಾಬಾಯಿ. ಹಿರಿಯ ಅಣ್ಣ ಮಾಧವ ಮಲ್ಯ, ಇನ್ನೊಬ್ಬ ತಮ್ಮ ಜಿಲ್ಲೆಯ ಹೆಸರಾಂತ ಸಾಮಾಜಿಕ ಮುಂದಾಳು ಡಾ. ಉಳ್ಳಾಲ ಪದ್ಮನಾಭ ಮಲ್ಯ (ಮಂಗಳೂರಿನ ರಥಬೀದಿಯ ಒಂದು ರಸ್ತೆಗೆ ಇವರ ಹೆಸರನ್ನು ಇಟ್ಟಿದ್ದಾರೆ). ಶ್ರೀಮತಿ ಭಾಮಿ ಸಂಜೀವಿ ಪಾಂಡುರಂಗ ಶೆಣೈ ಮತ್ತು ಉಪ್ಪಿನಂಗಡಿ ಶ್ರೀಮತಿ ಲಕ್ಷ್ಮೀ ನರಸಿಂಹ ಭಟ್ಟ ಇವರ ತಂಗಿಯರು.
ಸಾತ್ವಿಕ ಮತ್ತು ಸಂಪ್ರದಾಯ ಬದ್ಧ ವ್ಯಾಪಾರೀ ಕುಟುಂಬದಲ್ಲಿ ಜನಿಸಿದ ಶ್ರೀನಿವಾಸ ಮಲ್ಯರು, ಹಿರಿಯರ ಮಾರ್ಗದರ್ಶನದಲ್ಲಿ ಓರ್ವ ದೈವಭಕ್ತ ಮತ್ತು ದೇಶಭಕ್ತರಾಗಿ ಬೆಳೆದು ಬಂದರು. ತ್ಯಾಗ ಬುದ್ಧಿ, ನಿಸ್ವಾರ್ಥ ಭಾವನೆಗಳ ಸಮ್ಮಿಲನ ಇವರಲ್ಲಿ ಎಳೆಯ ಪ್ರಾಯ ದಿಂದಲೇ ಬೆಳೆದು ಬಂದವೆಂದು ಹೇಳಬಹುದು. ಮಲ್ಯರು ಇನ್ನೂ ಯುವಕರಿರುವಾಗಿ ನಿಂದಲೇ ಮಹಾತ್ಮ ಗಾಂಧೀಜಿಯವರ ಪ್ರಭಾವಲಯದಲ್ಲಿ ಬಂದು ತಮ್ಮ ಮುಂದಿನ ಜೀವನವನ್ನು ರೂಪಿಸಿಕೊಳ್ಳತೊಡಗಿದರೆಂದು ಕಾಣುತ್ತದೆ. ಅವರು ಮುಂದೆ ತಮ್ಮ ಜೀವನದಲ್ಲಿ ಅಖಿಲ ಭಾರತ ಕಾಂಗ್ರೆಸ್ ಪಕ್ಷದ ತತ್ವ ಮತ್ತು ಆದರ್ಶಗಳ ನೆರಳಿನಲ್ಲಿ ಮುನ್ನಡೆದರು.
ಶಿಕ್ಷಣ
ಮಂಗಳೂರಿನ ಸಂತ ಅಲೋಶಿಯಸ್ ಕಾಲೇಜಿನ ಪ್ರಾಥಮಿಕ ಶಾಲೆಯಲ್ಲಿ ಎಂಟನೇ ತರಗತಿವರೆಗೆ ಕಲಿತು, ಮುಂದಿನ ದರ್ಜೆಗಳನ್ನು ಕೆನರಾ ಹೈಸ್ಕೂಲಿನಲ್ಲಿ ಪೂರೈಸಿ ಮೆಟ್ರಿಕ್ ಪರೀಕ್ಷೆ ಪಾಸಾದರು. ಮತ್ತೆ ಮುಂದಿನ ಉಚ್ಚ ಶಿಕ್ಷಣಕ್ಕಾಗಿ ಮಂಗಳೂರಿನ ಸರಕಾರಿ ಕಾಲೇಜಿನಲ್ಲಿ (ಈಗ ಮಂಗಳೂರು ವಿಶ್ವವಿದ್ಯಾನಿಲಯ ಕಾಲೇಜು) ಅಂದಿನ ಇಂಟರ ಮಿಡಿಯಟ್ ಕ್ಲಾಸಿಗೆ ಸೇರ್ಪಡೆಗೊಂಡರು.
ಆದರೆ, ಕಾಲೇಜಿನ ಸಾಂಪ್ರದಾಯಿಕ ಶಿಕ್ಷಣಕ್ಕಿಂತಲೂ ಅವರ ಮನಸ್ಸು ರಾಷ್ಟ್ರದ ರಾಜಕೀಯ ಸ್ಥಿತಿಗತಿ ಅರ್ಥಾತ್ ಭಾರತ ಸ್ವಾತಂತ್ರ್ಯ ಚಳವಳಿಯತ್ತ ವಾಲಿತು ಮತ್ತು ಅವರ ಹೃದಯಕ್ಕೂ ಅದು ಹೆಚ್ಚೆಹೆಚ್ಚು ಹತ್ತಿರವಾಯಿತು.
ಬಾಲ್ಯ
ಶ್ರೀನಿವಾಸ ಮಲ್ಯರ ಕುಟುಂಬ ಅಂದರೆ ಮಲ್ಯರ ಕುಟುಂಬ, ಮಂಗಳೂರು ಆಸುಪಾಸುಗಳಲ್ಲಿ ದೈವಭಕ್ತಿ, ಗುರುಸೇವೆ ಮತ್ತು ದಾನಧರ್ಮಗಳಿಗೆ ಹೆಸರುವಾಸಿಯಾದ ಕುಟುಂಬ. ಮಂಗಳೂರು ಹಳೇ ಬಂದರಿನ ವ್ಯಾಪಾರ ವಹಿವಾಟುಗಳಲ್ಲಿ ಆ ಕಾಲದಲ್ಲಿ ಗೌಡ ಸಾರಸ್ವತರದ್ದೇ ಹೆಚ್ಚಿನ ಕಾರುಬಾರು. ಅಲ್ಲಿ ಉಳ್ಳಾಲ ಮಲ್ಯ ಕುಟುಂಬದವರ ಭಂಡಸಾಲೆಗಳೂ ಇದ್ದವು. ವ್ಯಾಪಾರ ವಹಿವಾಟುಗಳಿಂದ ಬಂದ ಶ್ರೀಮಂತಿಕೆಯಲ್ಲಿ ದಾನ ಧರ್ಮಗಳ ಪಾತ್ರವೂ ಇತ್ತು ಎಂದರೆ ಸುಳ್ಳಾಗಲಾರದು. ಅಂತಹ ಘನವಂತ ಕುಟುಂಬದಲ್ಲಿ ಹುಟ್ಟಿದ ಶ್ರೀನಿವಾಸ ಮಲ್ಯರು ಬಾಲ್ಯದಿಂದಲೇ ಜನಸಾಮಾನ್ಯರ ಬಗ್ಗೆ, ಬಡವರು ಭಿಕ್ಷುಕರ ಬಗ್ಗೆ ಕನಿಕರ ಕಾಳಜಿ ಬೆಳೆಸಿಕೊಂಡು ಬಂದಿದ್ದರೆಂದು ಕಾಣುತ್ತದೆ. ಇಂತಹ ಒಂದು ಉದಾಹರಣೆ ಇಲ್ಲಿ ಕೊಡಲಾಗಿದೆ.
ಶ್ರೀನಿವಾಸ ಮಲ್ಯರಿಗೆ ಹೈಸ್ಕೂಲ್ ವಿದ್ಯಾಭ್ಯಾಸಕ್ಕೆ ಹೋಗುವಾಗ, ಚಿಲ್ಲರೆ ಖರ್ಚು ಗಳಿಗಾಗಿ ಪಾಕೇಟ ಮನಿಯಾಗಿ ಎರಡು ರೂಪಾಯಿ (ಆಗಿನ ಕಾಲದಲ್ಲಿ ಅದು ಅತೀ ದೊಡ್ಡ ಹಣವೇ ಸರಿ) ತಂದೆ ತಾಯಿಗಳಿಂದ ಸಿಗುತ್ತಲಿತ್ತು. ಅವರೊಟ್ಟಿಗೆ ಶಾಲೆಗೆ ಹೋಗುತ್ತಿದ್ದ ಇತರ ಶ್ರೀಮಂತ ವಿದ್ಯಾರ್ಥಿಗಳು ತಮಗೆ ಸಿಕ್ಕಿದ ಪಾಕೇಟ ಮನಿಯನ್ನು ಸ್ವಂತಕ್ಕೇ ಖರ್ಚು ಮಾಡುತ್ತಿದ್ದರು. ಆದರೆ ಶ್ರೀನಿವಾಸ ಮಲ್ಯರು ತನಗೆ ಪ್ರತೀ ತಿಂಗಳು ಸಿಗುತ್ತಲಿದ್ದ ಎರಡು ರೂಪಾಯಿಗಳಲ್ಲಿ ಒಂದು ರೂಪಾಯಿಯನ್ನು ಶಾಲೆಗೆ ಹೋಗುವ ರಸ್ತೆಯಲ್ಲಿ ಭಿಕ್ಷೆ ಬೇಡುತ್ತಲಿದ್ದ ಬಡ ಕುರುಡನೊಬ್ಬನಿಗೆ ಪ್ರತೀ ತಿಂಗಳ ಐದನೇ ತಾರೀಕಿನಂದು ತಪ್ಪದೇ ಕೊಡುತ್ತಿದ್ದರಂತೆ. ಆ ಭಿಕ್ಷುಕ ತನ್ನ ಎದುರಿಗೆ ಇಟ್ಟಿದ್ದ ಡಬ್ಬಿಗೆ ಮಲ್ಯರು ಹಾಕುತ್ತಿದ್ದ ರೂಪಾಯಿಯ ಶಬ್ದ ಕೇಳುವಾಗ ಪಡುತ್ತಿದ್ದ ಸಂತೋಷ ಕಂಡು ಮಲ್ಯರು ತುಂಬಾ ಆನಂದಿಸುತ್ತಿದ್ದುದು ಅವರ ಸಹಪಾಠಿಗಳಿಂದ ತಿಳಿದುಬಂದಿದೆ. ಅಲ್ಲದೇ ಬಡಬಗ್ಗರ ಬಗ್ಗೆ, ಸಮಾಜದಲ್ಲಿ ನಿಕೃಷ್ಟ ಸ್ಥಿತಿಯಲ್ಲಿದ್ದ ಜನರ ಬಗ್ಗೆ ಅವರಲ್ಲಿ ವಿಶೇಷವಾದ ಕಾಳಜಿ ಇದ್ದುದು, ಮುಂದೆ ಅವರು ಗಾಂಧೀಜಿಯ ಹರಿಜನ ಉದ್ಧಾರದ ಯೋಜನೆಗಳಲ್ಲಿ ತೊಡಗಿಸಿ ಕೊಂಡದ್ದನ್ನು ನೋಡುವಾಗ ತಿಳಿದುಬರುತ್ತದೆ.
ಶ್ರೀನಿವಾಸ ಮಲ್ಯರು ತಮ್ಮ ಕಾಲೇಜು ವಿದ್ಯಾಭ್ಯಾಸದ ದಿವಸಗಳಲ್ಲೇ ಭಾರತ ದೇಶದ ಸ್ವಾತಂತ್ರ್ಯ ಹೋರಾಟದ ಬಗ್ಗೆ ಆಸ್ಥೆ ಬೆಳೆಸಿಕೊಂಡರು. 1920ರಲ್ಲಿ ಮಹಾತ್ಮಾ ಗಾಂಧೀಜಿಯವರು ಮಂಗಳೂರಿಗೆ ಬಂದು ಹಲವಾರು ಕಾರ್ಯಕ್ರಮಗಳಲ್ಲಿ ಭಾಗವಹಿಸಿ ಮಂಗಳೂರಿನ ಜನತೆಯ ಮುಂದೆ, ಸ್ವಾತಂತ್ರ್ಯ ಚಳವಳಿಯಲ್ಲಿ ದೇಶದ ಜನತೆ ವಹಿಸಬೇಕಾದ ಪಾತ್ರ, ಅಹಿಂಸಾತ್ಮಕ ಚಳವಳಿ, ಹರಿಜನೋದ್ಧಾರ, ಹರಿಜನರಿಗೆ ದೇವಳಗಳಲ್ಲಿ ಪ್ರವೇಶ, ಖಾದಿ – ಚರಕಗಳ ಬಗ್ಗೆ ಕೊಟ್ಟ ಸಂದೇಶಗಳಿಂದ ಶ್ರೀನಿವಾಸ ಮಲ್ಯರು ಪ್ರಭಾವಿತರಾದರು. ತನ್ನ 18ನೇ ವಯಸ್ಸಿನಲ್ಲಿಯೇ ಸ್ವಾತಂತ್ರ್ಯ ಚಳವಳಿಯಲ್ಲಿ ಓರ್ವ ಸ್ವಯಂಸೇವಕನಾಗಿ ಧುಮುಕುವ ನಿರ್ಧಾರವನ್ನು ಅವರು ಮಾಡಿಬಿಟ್ಟಿದ್ದರು.
ಮಂಗಳೂರಿನ ಹಳೇ ಬಂದರಿನಲ್ಲಿದ್ದ ತನ್ನ ಹಿರಿಯರ ವ್ಯಾಪಾರದ ಭಂಡಸಾಲೆಯಲ್ಲಿ ತಾನಿದ್ದು ವ್ಯಾಪಾರ ವಹಿವಾಟುಗಳಲ್ಲಿ ತೊಡಗಿ, ಹಣ ಗಳಿಸಿ ಅವರು ಶ್ರೀಮಂತರಾಗಿ ಮೆರೆಯಬಹುದಿತ್ತು ಮತ್ತು ಸುಖಸಂಪತ್ತಿನ ಜೀವನವನ್ನು ನಡೆಸಬಹುದಿತ್ತು. ಆದರೆ ಹೃದಯ ಮತ್ತು ಮನಸ್ಸುಗಳಲ್ಲಿ ಸುಪ್ತವಾಗಿದ್ದ ದೇಶಭಕ್ತಿ, ಕ್ರಾಂತಿಕಾರಿ ವಿಚಾರಗಳು, ದೀನದಲಿತರ ಬಗ್ಗೆ ಕಾಳಜಿ ಇವುಗಳು ರಾಷ್ಟ್ರೀಯ ಚಳವಳದ ಪ್ರವಾಹದಲ್ಲಿ ಮಲ್ಯರನ್ನು ದೂರ ಅತೀ ದೂರ ಕೊಂಡುಹೋದವು. ಭಾರತ ಮಾತೆಯನ್ನು ಪರದೇಶಗಳವರ ಮುಷ್ಟಿಯಿಂದ ಬಿಡಿಸಿಕೊಂಡು ಸ್ವತಂತ್ರಗೊಳಿಸುವ ಕನಸನ್ನು ಅವರು ತನ್ನದಾಗಿಸಿಕೊಂಡರು.
ಮಂಗಳೂರಿನಲ್ಲಿ ಏಕೆ? ಇಡೀ ಕರ್ನಾಟಕದಲ್ಲಿ 1920ರ ಮತ್ತು 30 ದಶಕಗಳಲ್ಲಿ ದೇಶಭಕ್ತರೂ, ತ್ಯಾಗಿಗಳೂ ಆಗಿದ್ದ ಕಾರ್ನಾಡು ಸದಾಶಿವ ರಾಯರದ್ದೇ ಮುಖಂಡತ್ವ. ಅವರ ಆಮಂತ್ರಣ ಸ್ವೀಕರಿಸಿದ್ದ ಮಹಾತ್ಮ ಗಾಂಧೀಜಿಯವರು 1920ನೇ ಇಸವಿ ಅಗೋಸ್ತ 19ರಂದು, ಮೊದಲ ಬಾರಿಗೆ ಜಿಲ್ಲೆಗೆ ಬಂದು ಹಲವಾರು ಸಭೆ ಸಮಾರಂಭಗಳಲ್ಲಿ ಭಾಗವಹಿಸಿದ್ದರು. ಮಹಾತ್ಮ ಗಾಂಧೀಜಿಯವರ ಭಾಷಣಗಳಿಂದ; ಅವರ ವಿಚಾರಗಳು, ಅವರ ದೃಷ್ಟಿಕೋನ, ಸತ್ವಯುತ ಬೋಧನೆಗಳಿಂದ ಶ್ರೀನಿವಾಸ ಮಲ್ಯ ಆಗಿನ ಕಾಲದ ಸಾವಿರಾರು ಯುವಕರಂತೆ ತುಂಬಾ ಪ್ರಭಾವಿತರಾದರು. ದೇಶಕ್ಕಾಗಿ ತಮ್ಮ ಜೀವಿತವನ್ನೇ ಮುಡಿಪಾಗಿ ಇಡುವ ನಿರ್ಧಾರ ಕೈಗೊಂಡರು.
ಅಂದಿನ ದಿನಗಳಲ್ಲಿ ಕಾಂಗ್ರೆಸ್ ಸಂಸ್ಥೆಯಲ್ಲಿ ಓರ್ವ ಸ್ವಯಂಸೇವಕನಾಗಿ ಕಾರ್ಯಕ್ಕಿಳಿದ ಶ್ರೀನಿವಾಸ ಮಲ್ಯರು ಮುಂದೆ ಸ್ವಸಾಮರ್ಥ್ಯದಿಂದ, ಸ್ವಶಕ್ತಿಯಿಂದ, ಚತುರ ಬುದ್ಧಿಯಿಂದ ನಿಷ್ಠಾವಂತ ಕಾರ್ಯಗಳಿಂದ ರಾಜಕೀಯ ಕ್ಷೇತ್ರದಲ್ಲಿ ಬಹುಬೇಗನೆ ಗುರುತಿಸಲ್ಪಟ್ಟರು. ಮೊದಲಿಗೆ ಆಗಿನ ಹಿರಿಯ ನಾಯಕರಿಂದ ಅವರು ದ.ಕ. ಜಿಲ್ಲಾ ಕಾಂಗ್ರೆಸ್ ಸಮಿತಿಯ ಕಾರ್ಯದರ್ಶಿ ಯಾಗಿ ನೇಮಿಸಲ್ಪಟ್ಟರು. ನಂತರ ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿಯಲ್ಲಿ ಒಬ್ಬ ಸದಸ್ಯನಾಗಿ ಚುನಾಯಿತರಾದರು. ಸ್ವಾತಂತ್ರ್ಯ ಪೂರ್ವ ದಿನಗಳಲ್ಲಿ ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿಯ ಕೇಂದ್ರ ಕಚೇರಿ ಹುಬ್ಬಳ್ಳಿಯಲ್ಲಿ ಇತ್ತು. ಅಲ್ಲದೇ ರಾಜಕೀಯ ಕ್ಷೇತ್ರದಲ್ಲಿ ಇನ್ನೂ ಮುಂದಕ್ಕೆ ಮುಂದಕ್ಕೆ ಹೋಗಲು, ಆಗಿನ ದಿನಗಳಲ್ಲಿ ದೇಶದ ಉನ್ನತ ನಾಯಕರುಗಳಾದ ಪಂಡಿತ ಜವಾಹರಲಾಲ ನೆಹರೂ, ಸುಭಾಸಚಂದ್ರ ಬೋಸ ಮುಂತಾದವರ ಸಮೀಪದ ವಲಯದಲ್ಲಿದ್ದ, ಮಂಗಳೂರಿನವರೇ ಆಗಿದ್ದ ಶ್ರೀಮತಿ ಕಮಲಾದೇವಿ ಚಟ್ಟೋಪಾಧ್ಯಾಯರು ನೀಡಿದ ಸಹಾಯ ಹಸ್ತವೂ ಕಾರಣವಾಯಿತು. ಅದರಿಂದಾಗಿ ಅಧಿಕಾರ ಶ್ರೇಣಿಯ (Hierachy) ವ್ಯವಸ್ಥೆಯಲ್ಲಿ ಅವರಿಗೆ ಮೇಲೆ ಮೇಲಕ್ಕೆ ಏರಲು ದಾರಿ ಸುಲಭವಾಯಿತು. ತಮ್ಮ ಚಾಣಾಕ್ಷ ಬುದ್ಧಿ, ಸಂಘಟನಾ ಚಾತುರ್ಯ, ಸುಸಂಸ್ಕೃತ ನಡವಳಿಕೆ, ಹಾಸ್ಯ ಚಟಾಕಿಗಳಿಂದ ಅವರು ಕಾಂಗ್ರೆಸ್ ನಾಯಕರ ಮತ್ತು ಸಾಮಾನ್ಯ ಸ್ವಯಂಸೇವಕ ರವರೆಗಿನ ಎಲ್ಲರ ಪ್ರೀತಿ ವಿಶ್ವಾಸಗಳಿಗೆ ಪಾತ್ರರಾಗಿ, ಓರ್ವ ನಾಯಕರಾಗಿ ಸ್ವೀಕರಿಸಲ್ಪಟ್ಟರು.
1930 ಇಸವಿಯಲ್ಲಿ ಸ್ವಾತಂತ್ರ್ಯ ಚಳವಳಿಯಲ್ಲಿ ಸಕ್ರಿಯ ನಾಯಕರಾಗಿದ್ದ ಶ್ರೀನಿವಾಸ ಮಲ್ಯರು ನಂತರ ಹಿಂದಕ್ಕೆ ನೋಡಲೇ ಇಲ್ಲ. ಮುಂದೆ ಮುಂದೆ ಕ್ರಮಿಸಿ ಮುಂಚೂಣಿಯ ನಾಯಕರಾದರು. ಅದರಿಂದಾಗಿಯೇ ಹಲವು ಬಾರಿ ಅವರು ಭೂಗತ (underground)ರಾಗಿಯೂ ಕಾರ್ಯ ನಿರ್ವಹಿಸಬೇಕಾಗಿತ್ತು. ತಾನು ಭೂಗತನಾಗಿ ಕಾರ್ಯ ನಿರ್ವಹಿಸಬೇಕಾಗಿದ್ದ ದಿನಗಳಲ್ಲಿ ಚತುರಮತಿಯಾಗಿದ್ದ ಮಲ್ಯರು ಯಾವುದೇ ವೇಷ ಧರಿಸಿ, ಎಲ್ಲಿ ಯಾವ ಊರಿನಲ್ಲಿ ಶಹರಿನಲ್ಲಿ ಇರುತ್ತಿದ್ದರೋ ದೇವರೇ ಬಲ್ಲ. ಅವರನ್ನು ಹಿಡಿದು ಜೈಲಿಗೆ ತಳ್ಳಲು ಸಹಜವಾಗಿ ಪೋಲಿಸ್ ಅಧಿಕಾರಿಗಳು ಕಟ್ಟೆಚ್ಚರ ವಹಿಸುತ್ತಿದ್ದರು. ಆದರೂ ಅವರೆಲ್ಲರ ಕಣ್ಣಿಗೆ ಮಣ್ಣೆರಚಿ ನುಸುಳಿ ಪಾರಾಗುತ್ತಿದ್ದರು ಮಲ್ಯರು.
ಹೀಗೆ ಒಮ್ಮೆ ಮಲ್ಯರು ಭೂಗತರಾಗಿ, ಮುಂಬಯಿಯಲ್ಲಿರುವ ತಮ್ಮ ಸಂಬಂಧಿಕರೇ ಆಗಿದ್ದ ಸರ್ಕಾರಿ ಅಧಿಕಾರಿಗಳೋರ್ವರ ಮನೆಯಲ್ಲಿ ಇದ್ದರು. ಆ ಸಂಬಂಧಿಕರು ಸರಕಾರ ದಲ್ಲಿ ವರಿಷ್ಠ ಅಧಿಕಾರಿಯಾಗಿದ್ದುದರಿಂದ, ಮಲ್ಯರಿಗೆ ಅವರ ಮನೆಯಲ್ಲಿ ಸುಖವಾಗಿ ಶಾಂತವಾಗಿ ಇರಲು ಅನುವಾಯಿತು. ಆದರೂ ಪೋಲಿಸ್ ಸಿ.ಐ.ಡಿ.ಗಳಿಗೆ ಶೀನಪ್ಪ ಮಲ್ಯರು ಅಲ್ಲಿ ಇರುವುದು ಗೂಢಚಾರಿಕೆಯಿಂದ ತಿಳಿದುಬಂತು. ಆದರೆ ಮಲ್ಯರನ್ನು ಸರಿಯಾಗಿ ನೋಡಿ ತಿಳಿಯದ ಪೋಲಿಸ್ ಅಧಿಕಾರಿಗಳು ಅವರಿದ್ದ ಮನೆಗೆ ನುಗ್ಗಿದಾಗ, ಮಲ್ಯರು ಓರ್ವ ಮನೆಯಾಳಿನ ಕೊಳೆ ಬಟ್ಟೆಗಳನ್ನು ಧರಿಸಿ, ಕೈಯಲ್ಲಿ ಒಂದು ಕಸಬರಿಕೆಯಿಂದ ನೆಲವನ್ನು ಝಾಡಿಸುತ್ತಾ ಬಂದರು. ಪೋಲಿಸರು ಕೇಳಿದಾಗ ಏನೋ ಒಂದು ಹಾರಿಕೆಯ ಉತ್ತರವನ್ನು ಇತ್ತು, ಅಲ್ಲಿ ಇದ್ದ ಆಸನಗಳಲ್ಲಿ ಅವರನ್ನು ಕುಳಿತುಕೊಳ್ಳಲು ತಿಳಿಸಿ ಧನಿಗಳು ಈಗ ಬರುತ್ತಾರೆ ಎಂದು ಹೇಳಿ ನೆಲದಲ್ಲಿದ್ದ ಕಸವನ್ನು ಝಾಡಿಸುತ್ತಾ ಮುಂದೆ ಮುಂದೆ ಹೋಗಿ ಪೋಲಿಸರ ಎದುರಿಗೇನೇ ಮನೆಯಿಂದ ಹೊರ ಹೋಗಿಯೇ ಬಿಟ್ಟರು. ಹೀಗೆ ಮನೆಯೊಳಗೆ ಕುಳಿತಿದ್ದ ಪೋಲಿಸರ ಕಣ್ಣಿಗೆ ಮಣ್ಣೆರಚಿ ಅಲ್ಲಿಂದಲೇ ಇಲ್ಲವಾದರು. ಹೀಗೆ ಹಲವಾರು ಪ್ರಸಂಗಗಳಲ್ಲಿ ಮಲ್ಯರು ತಮ್ಮ ಸೂಕ್ಷ್ಮ ಬುದ್ಧಿಯಿಂದ ಪೋಲಿಸರ ದೃಷ್ಟಿಗೆ ಬಿದ್ದೂ ತಪ್ಪಿಸಿಕೊಳ್ಳುತ್ತಿದ್ದರೆಂದು ತಿಳಿದುಬರುತ್ತದೆ.
ಇನ್ನೊಮ್ಮೆ ಮುಂಬಯಿಯ ಮೆರಿನ್ ಡ್ರೈವನಲ್ಲಿದ್ದ ಸುಜೀರ ಪುಂಡಳೀಕ ನಾಯಕರ ಮನೆಯಲ್ಲಿ ಅಜ್ಞಾತರಾಗಿ ಇದ್ದಾಗಲೂ, ಪೋಲಿಸರು ಇನ್ನೇನು? ಕ್ಷಣಗಳಲ್ಲಿ ಬರಲಿದ್ದಾರೆಂದು ಸೂಕ್ಷ್ಮವಾಗಿ ತಿಳಿದುಕೊಂಡು ಮೀಸೆಯನ್ನು ಬೋಳಿಸಿ, ಗೋಪಿಚಂದನದ ನಾಮಗಳನ್ನು ಎಳೆದು ಅಲ್ಲಿಂದ ಪರಾರಿಯಾಗಿ ಮುಂಬಯಿಯನ್ನು ಬಿಟ್ಟು, ಮಂಗಳೂರಿಗೆ ಬಂದರೆಂದು ಹಿರಿಯರು ಹೇಳಿದ್ದನ್ನು ಕೇಳಿದ್ದೇನೆ. ಆ ಕಾಲದಲ್ಲಿಯೂ ನಂತರ ಹಲವು ವರ್ಷಗಳವರೆಗೆ ಪೋಲಿಸ್ ಇಲಾಖೆಯೊಡನೆ ಮಲ್ಯರ ಕಣ್ಣಮುಚ್ಚಾಲೆ ಆಟ ಸಾಗುತ್ತಿದ್ದುದನ್ನು ಹಿರಿಯರು ಮುಖ್ಯವಾಗಿ ರಾಜಕೀಯ ನೇತಾರರು ನೆನಪಿಸಿಕೊಳ್ಳುತ್ತಿದ್ದುದಿತ್ತು.
ಅಂದರೆ ಶ್ರೀನಿವಾಸ ಮಲ್ಯರು ರಾಷ್ಟ್ರೀಯ ಸ್ವಾತಂತ್ರ್ಯದ ಸಂಘರ್ಷದ ದಿನಗಳಲ್ಲಿ ಜವಾಬ್ದಾರಿಯನ್ನು ತಪ್ಪಿಸಿ, ಬರೇ ಅಜ್ಞಾತ ವಾಸವನ್ನು ಮಾಡುತ್ತಾ ಪೋಲಿಸರೊಡನೆ ಕಣ್ಣಮುಚ್ಚಾಲೆ ಆಟದಲ್ಲಿಯೇ ನಿರತರಾಗಿ ಜೈಲುವಾಸದಿಂದ ತಪ್ಪಿಸಿಕೊಳ್ಳುತ್ತಲಿದ್ದರು ಎಂದು ಯಾರೂ ತಪ್ಪಾಗಿ ಅರ್ಥೈಸಬಾರದು.
ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿ ಕಚೇರಿ ಆಗ ಹುಬ್ಬಳ್ಳಿಯಲ್ಲಿತ್ತು. ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ಮತ್ತು ತದನಂತರದ ಒಂದೆರಡು ವರ್ಷಗಳ ನಂತರವೂ ಮೈಸೂರ ರಾಜ್ಯ ಮಹಾರಾಜರ ಆಳ್ವಿಕೆಯಲ್ಲಿದ್ದುದರಿಂದ ಕಾಂಗ್ರೆಸ್ ಸಮಿತಿ ಮೈಸೂರಿನಲ್ಲಿ ಇತ್ತು. ಮೈಸೂರು ರಾಜ್ಯದಲ್ಲಿ ಮಹಾರಾಜರ ಆಳ್ವಿಕೆ ಕೊನೆಗೊಂಡ ಬಳಿಕ ಮೈಸೂರ ಕಾಂಗ್ರೆಸ್ ಸಮಿತಿ ಕೆ.ಪಿ.ಸಿ.ಸಿ.ಯೊಡನೆ ಸಮ್ಮಿಳಿತಗೊಂಡು ಒಂದೇ ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿ ಎಂದು ಘೋಷಣೆಯಾಯಿತು. ಆವಾಗ ಶ್ರೀನಿವಾಸ ಮಲ್ಯರು ದೇಶದ ರಾಜಧಾನಿ ದಿಲ್ಲಿಗೆ ಘಟನಾ ಸಮಿತಿಯ (Constituent assembly) ಸದಸ್ಯರಾಗಿ ಚೀಪ್ವ್ಹಿಪ್ (Chief Whip) ಆಗಿ ನೇಮಿಸಲ್ಪಟ್ಟಿದ್ದರು.
ಉಪ್ಪಿನ ಸತ್ಯಾಗ್ರಹದ ಸಂದರ್ಭದಲ್ಲಿ ಹಾಗೂ 1942ರಲ್ಲಿ ‘ಬ್ರಿಟಿಷರೇ ಭಾರತ ಬಿಟ್ಟು ತೊಲಗಿ’(Quit India) ಚಳವಳಿಯ ಕಾಲದಲ್ಲಿಯೂ ಮಹಾತ್ಮರ ಕರೆಗೆ ಓಗೊಟ್ಟು ಮಲ್ಯರು ಜೈಲುವಾಸಕ್ಕೂ ಒಳಗಾಗಿದ್ದರು. ಜೈಲಿನಲ್ಲಿರುವಾಗಲೂ ಅವರು ಬರೇ ಧ್ಯಾನ ಮಾಡುತ್ತಲೂ, ತನ್ನ ಚುರುಕು ಚಟುವಟಿಕೆಗಳಿಂದ, ಲಘು ಹಾಸ್ಯದಿಂದಲೂ ಕೂಡಿದ ಮಾತುಗಳಿಂದಲೂ ಜೈಲು ವಾಸಿಗಳಾದ ತನ್ನ ಒಡನಾಡಿಗಳನ್ನು ಶ್ರೀನಿವಾಸ ಮಲ್ಯರು ರಂಜಿಸುತ್ತಲೇ ಇರುತ್ತಿದ್ದರು. ಇದರಿಂದಾಗಿ ಜೈಲಿನಲ್ಲಿದ್ದ ರಾಷ್ಟ್ರೀಯ ನಾಯಕರ ಮತ್ತು ಬೇರೆ ರಾಜ್ಯಗಳ ಹಲವು ಪುಢಾರಿಗಳ ಮೆಚ್ಚುಗೆಗೆ ಪಾತ್ರರಾದರು. ಒಮ್ಮೆ ಮಾತಿನ ಮಲ್ಲ ಮಲ್ಯರ ಮಾತು ಮತ್ತು ಚಟುವಟಿಕೆಗಳಿಗೆ ಆಕರ್ಷಿತರಾದವರು ಅವರನ್ನೆಂದೂ ಮರೆಯುತ್ತಿರಲಿಲ್ಲ. ಅಂತಹ ಛಾಪನ್ನು ಅವರು ಒತ್ತುತ್ತಿದ್ದರೆಂದು ಹೇಳಬಹುದು. ಅವರ ಮಾತುಗಳಲ್ಲಿ ಕೇಳುಗರನ್ನು ಮೋಡಿ ಮಾಡುವ ಆಕರ್ಷಣೆಯಿತ್ತು.
ಶ್ರೀನಿವಾಸ ಮಲ್ಯರು 1937-46ರ ತನಕ ಅಂದರೆ ರಾಷ್ಟ್ರದ ಸ್ವಾತಂತ್ರ್ಯ ಸಂಗ್ರಾಮದ ಆ ಸಂಕ್ರಮಣ ಕಾಲದಲ್ಲಿ ಕಾಂಗ್ರೆಸ್ ಕಾರ್ಯಕರ್ತರು ಜೈಲಿಗೆ ಹೋಗುತ್ತಿದ್ದಾಗ ಅವರ ಕುಟುಂಬಗಳಿಗೆ ಉಪವಾಸ ಬೀಳದಂತೆ ಆರ್ಥಿಕ ನೆರವನ್ನು ಮತ್ತು ಇತರ ಸಹಾಯಗಳನ್ನು ಕಾಲಕಾಲಕ್ಕೆ ಒದಗಿಸುವ ವ್ಯವಸ್ಥೆಯೊಂದನ್ನು ರೂಪಿಸಿದ್ದರು. ಅಂತೆಯೇ ಕಾಂಗ್ರೆಸ್ ಪಕ್ಷದ ಕಛೇರಿಗಳು, ಕೆಲಸ ಮಾಡುವ ಸಿಬ್ಬಂದಿಗಳಿಗೂ ಹಣದ ನೆರವನ್ನು ಈಯುವ ವ್ಯವಸ್ಥೆಗಳನ್ನೂ ಮಾಡಿಯೇ ಇದ್ದರು. ಹೀಗೆ ಕಾಂಗ್ರೆಸ್ ಪಕ್ಷದ ಕಾರ್ಯಕರ್ತರು, ಅವರ ಕುಟುಂಬಗಳು ಹಣದ ಅಡಚಣೆಗೆ ಒಳಗಾಗದಂತೆ ಮಲ್ಯರು ಜವಾಬ್ದಾರಿ ವಹಿಸಿದ್ದರು. ಕೆಲವೊಮ್ಮೆ ಹಿರಿಯ ಪುಢಾರಿಗಳೆನ್ನಿಸಿದವರೂ ಕೂಡಾ ಮಲ್ಯರ ಸಹಾಯವನ್ನು ಪಡೆಯುತ್ತಲಿದ್ದರೆಂದು ನಾನು ಕೇಳಿದ್ದೇನೆ.
ಮುಖ್ಯವಾಗಿ, 1937ರಲ್ಲಿ ಬ್ರಿಟಿಷ ಶಿಷ್ಟ ಮಂಡಲ ಒಂದು ಲಂಡನಿನಿಂದ ಬಂದು ಕಾಂಗ್ರೆಸ್ ಪಕ್ಷದ ನಾಯಕರ ಮನ ಒಲಿಸಿ, ರಾಜ್ಯಗಳಲ್ಲಿ ಜನರ ಸರಕಾರವನ್ನು ರಚಿಸುವಂತೆ ಮನವೊಲಿಸುವುದರಲ್ಲಿ ಯಶಸ್ವಿಯಾಯಿತು. ಇದರಿಂದಾಗಿ ಜನಪ್ರತಿನಿಧಿಗಳನ್ನು ಆರಿಸಲು ಚುನಾವಣೆಗಳು ನಡೆದವು. ಬ್ರಿಟಿಷರ ಪರರಾಗಿದ್ದ ಭೂಮಾಲಿಕರ ಮತ್ತು ಶ್ರೀಮಂತರ ಪಕ್ಷದ ಅಭ್ಯರ್ಥಿಗಳೊಡನೆ ಚುನಾವಣಾ ಕಣಕ್ಕೆ ಕಾಂಗ್ರೆಸ್ ಪಕ್ಷದ ಹುರಿಯಾಳುಗಳನ್ನು ಹೋರಾಟಕ್ಕೆ ಇಳಿಸಬೇಕಾಗಿತ್ತು. ಕಾಂಗ್ರೆಸ್ ಪಕ್ಷದ ಹುರಿಯಾಳುಗಳಲ್ಲಿ ಹೆಚ್ಚಿನವರು ಪಕ್ಷದ ಸಾಮಾನ್ಯ ಕಾರ್ಯಕರ್ತರೇ ಆಗಿದ್ದುದರಿಂದ ಅವರಿಗೆ ಆರ್ಥಿಕ ಬೆಂಬಲವನ್ನು ನೀಡುವ ಅವಶ್ಯಕತೆಯೂ ಇತ್ತು. ಚುನಾವಣಾ ಕಾರ್ಯದ ಜವಾಬ್ದಾರಿ, ಜಿಲ್ಲಾ ಕಾಂಗ್ರೆಸ್ ಸಮಿತಿಯ ಮೇಲಿತ್ತು. ಅಲ್ಲದೇ ಇತರ ಪ್ರಚಾರ ಕಾರ್ಯ, ಕ್ಷೇತ್ರಗಳಲ್ಲಿ ಚುನಾವಣಾ ಕಾರ್ಯಕ್ಕಾಗಿ ಕಾರ್ಯಕರ್ತರನ್ನು ನೇಮಿಸುವುದು ಭಾಷಣಕಾರರನ್ನು ಒದಗಿಸುವಂತಹ ಅನೇಕ ಕಾರ್ಯಗಳಿಗೂ ಹಣದ ಅವಶ್ಯಕತೆಯಿತ್ತು. ಅದಕ್ಕಾಗಿ ಶ್ರೀನಿವಾಸ ಮಲ್ಯರು ದುಡಿಯಬೇಕಾಯಿತು. ಆದರೆ ಅವರ ಶ್ರಮ ನಿರರ್ಥಕ ವಾಗಲಿಲ್ಲ. ಕಾಂಗ್ರೆಸ್ ಹುರಿಯಾಳುಗಳು ಚುನಾವಣಾ ಕಣದಲ್ಲಿ ಬಹುಸಂಖ್ಯೆಯಲ್ಲಿ ಗೆದ್ದು ಬಂದರು. ಇದರಿಂದಾಗಿ ಶ್ರೀ ಮಲ್ಯರು ಹಳ್ಳಿ ಪಟ್ಟಣಗಳ ಸಾಮಾನ್ಯ ಕಾರ್ಯಕರ್ತರಿಂದ ಹಿಡಿದು ಮುಂಚೂಣಿಯ ನಾಯಕರವರೆಗೆ ಎಲ್ಲರ ಸಂಪರ್ಕಕ್ಕೆ ಬಂದರು ಮತ್ತು ಮುಕ್ತ ಶ್ಲಾಘನೆಗೂ ಪಾತ್ರರಾದರು.
ಮುಂದೆ ಪ್ರದೇಶ ಕಾಂಗ್ರೆಸ್ ಸಮಿತಿಯಲ್ಲಿಯೂ ಶ್ರೀನಿವಾಸ ಮಲ್ಯರು ಗಣನೀಯ ನಾಯಕರಾಗಿಯೂ ಗುರುತಿಸಲ್ಪಡುವಂತಾದರು. ಮಹಾತ್ಮಾ ಗಾಂಧೀಜಿಯವರ ಕಾರ್ಯಕ್ರಮ ಗಳಿಂದ ಖಾದಿ ಪ್ರಚಾರ, ಹರಿಜನರಿಗೆ ದೇವಳಗಳಲ್ಲಿ ಪ್ರವೇಶ, ರಾಷ್ಟ್ರ ಭಾಷೆಯಾಗಿ ಹಿಂದಿ, ಗ್ರಾಮೋದ್ಯೋಗ, ಜಾತೀಯತೆ ನಿರ್ಮೂಲನ ಇತ್ಯಾದಿ ಕಾರ್ಯಕ್ರಮಗಳಿಗೆ ಮಲ್ಯರು ಯಾವಾಗಲೂ ಬೆಲೆ ಕೊಡುತ್ತಿದ್ದರಲ್ಲದೇ, ಆ ಕಾರ್ಯಕ್ರಮಗಳ ಅನುಷ್ಠಾನಕ್ಕಾಗಿ ನಾಯಕರ ಸ್ಥಾನದಲ್ಲಿ ಇದ್ದರು. ಅವರು ಆ ಕಾರ್ಯಕ್ರಮಗಳನ್ನು ಹೃದಯಪೂರ್ವಕವಾಗಿ, ಪೂರ್ಣ ಮನಸ್ಸಿನಿಂದ ಕಾರ್ಯರೂಪಕ್ಕಿಳಿಸಲು ಕಾರ್ಯ ಪ್ರವೃತ್ತರಾಗುತ್ತಿದ್ದರು. ಈ ವಿಷಯಗಳನ್ನು ಅನುಷ್ಠಾನಿಸುವಾಗ ಅವರು ಜೈಲಿಗೂ ಹೋಗಬೇಕಾಗಿ ಬರುತ್ತಿತ್ತು. ಇಂತಹ ಮನೋಭಾವನೆ ಮತ್ತು ಶ್ರದ್ಧೆಯಿಂದಾಗಿ ಅವರು ಸರ್ವ ಜನಾದರಣೀಯರಾಗಿದ್ದರು.
ಮದುವೆ
ಶ್ರೀನಿವಾಸ ಮಲ್ಯರು ರಾಜಕೀಯದಲ್ಲಿ ಮತ್ತು ಸ್ವಾತಂತ್ರ್ಯ ಚಳವಳದಲ್ಲಿ ಸಂಪೂರ್ಣವಾಗಿ ತೊಡಗಿಸಿಕೊಂಡ ದಿನಗಳಲ್ಲೇ ಅವರ ಮದುವೆಯ ಪ್ರಸ್ತಾಪವೂ ಮುಂದೆ ಬಂದಿತ್ತು. ಬಂಟವಾಳದ ಶ್ರೀಮಂತ ಮತ್ತು ಪ್ರತಿಷ್ಠಿತ ಹೆಸರಾಂತ ‘ಕನ್ನಡಿ ಬಾಗಿಲು ಮನೆ’ಯ ಪ್ರಭುಗಳ ಮನೆತನದ ಸಾಹುಕಾರ ದಾಮೋದರ ಪ್ರಭುಗಳ ಮಗಳು ಇಂದಿರಾ ಬಾಯಿ ಯವರೊಡನೆ ಶ್ರೀನಿವಾಸ ಮಲ್ಯರ ಮದುವೆ ಬಂಟವಾಳದಲ್ಲಿ ನೆರವೇರಿತು. ಮದುವೆಯಾದ ಮೇಲೆಯೂ ಅವರು ಸ್ವಾತಂತ್ರ್ಯ ಚಳವಳದ ಗುರುತರದ ಹೊಣೆಗಾರಿಕೆಯಿಂದ ಹಿಂದೆ ಸರಿಯಲೇ ಇಲ್ಲ. ಇದು ಅವರ ವೈಶಿಷ್ಟ್ಯವೆನ್ನಬೇಕು.
ದೇಶ ಸ್ವಾತಂತ್ರ್ಯವಾದ ಬಳಿಕ
ಕಾಂಗ್ರೆಸಿನ ರಾಜಕೀಯ ಅಖಾಡದಲ್ಲಿ ತನ್ನದೇ ಆದ ವರಸೆಗಳನ್ನು ಪ್ರಯೋಗಿಸುತ್ತಾ, ಇದರಿಂದಾಗಿ ಮಿತ್ರರನ್ನೂ ವಿರೋಧಿಗಳನ್ನೂ ಕಟ್ಟಿಕೊಳ್ಳುತ್ತ ಮಲ್ಯರು ತನ್ನದೇ ಹಾದಿಯನ್ನು ಅನುಸರಿಸಿ, ರಾಜಕೀಯದಲ್ಲಿ ಮುಂದಕ್ಕೆ ಮುಂದಕ್ಕೆ ಹೋಗುತ್ತಲೇ ಇದ್ದರು. ಅವರು ಮಿತ್ರರನ್ನು ಹಾಗೂ ಪಕ್ಷದ ಕಾರ್ಯಕರ್ತರನ್ನು ಬೆಂಬಲಿಸುತ್ತ ಅವರನ್ನೂ ತನ್ನೊಂದಿಗೆ ಕೊಂಡು ಹೋಗುತ್ತಲೂ ಇದ್ದರು. ರಾಜಕೀಯದಲ್ಲಿ ತಮ್ಮ ವಿರೋಧಿಗಳನ್ನು ದ್ವೇಷಿಸದೇ, ವಿರೋಧಿಗಳೂ ಕೂಡಾ ಕಷ್ಟಕಾಲದಲ್ಲಿ ಸಹಾಯ ಬೇಡಿ ಬಂದಾಗ, ತುಚ್ಛವಾಗಿ ಕಾಣದೇ ಅವರಿಗೂ ತನ್ನಿಂದಾದ ಸಹಾಯ ಮಾಡುತ್ತಲೂ, ಅಗತ್ಯ ಬಿದ್ದಲ್ಲಿ ತನ್ನ ಮಿತ್ರರಿಂದಲೂ ಅಂಥವರಿಗೆ ಬೇಕಾದಷ್ಟು ಸಹಾಯ ದೊರಕಿಸಿಕೊಡುತ್ತಲೂ ಇದ್ದರು. ಇದರಿಂದಾಗಿ ರಾಜಕೀಯದಲ್ಲಿ ಬೇಕಾದಷ್ಟು ಕಚ್ಚಾಡಿಕೊಂಡಿದ್ದರೂ, ವೈಯುಕ್ತಿಕ ನೆಲೆಯಲ್ಲಿ ಅವರಿಗೆ ಎಲ್ಲೆಲ್ಲಿಯೂ ಮಿತ್ರರೇ ಇದ್ದರು ಎಂದು ಹೇಳಬಹುದು. ಈ ಎಲ್ಲಾ ವಿಶಿಷ್ಟ ಗುಣಗಳಿಂದಾಗಿ ಶ್ರೀನಿವಾಸ ಮಲ್ಯರು ಅಜಾತ ಶತ್ರುವಾಗಿ ಎಲ್ಲರ ಗೌರವಕ್ಕೂ ಪಾತ್ರರಾದರು.
ಅದರಂತೆಯೇ ರಾಜಕೀಯದಲ್ಲಿ ತನ್ನ ಕಡು ವಿರೋಧಿಗಳನ್ನು ಮಣ್ಣು ಮುಕ್ಕಿಸುವುದರಲ್ಲಿಯೂ ಅವರು ಹಿಂದೆ ಮುಂದೆ ನೋಡಿದವರಲ್ಲ. ಹಾಗಾಗಿ ಅವರನ್ನು ಪ್ರೀತಿಸುವವರು, ಗೌರವಿಸುವವರು ಹಾಗೂ ವಿರೋಧಿಸುವವರೂ ಕೂಡಾ ಅವರ ಬಗ್ಗೆ ಹೃದಯದಲ್ಲಿ ಒಂದು ತರಹದ ಭಯವನ್ನು ಇಟ್ಟುಕೊಂಡವರೇ ಆಗಿದ್ದರೆಂದು ಆ ಕಾಲದ ರಾಜಕೀಯ ವಲಯದಲ್ಲಿದ್ದವರ ಮಾತುಗಳಿಂದ ವ್ಯಕ್ತವಾಗುತ್ತದೆ.
ರಾಜಕೀಯದಲ್ಲಿ ತನ್ನ ನೆಲೆಯನ್ನು ಗಟ್ಟಿಮಾಡಿಕೊಳ್ಳುತ್ತಿರುವಾಗ ಅವರ ಮೇಲೆ ದೇವರ ದಯೆಯೂ ಇತ್ತು ಎಂದು ಹೇಳಬಹುದು. 1946ರಲ್ಲಿ ಭಾರತ ದೇಶಕ್ಕೆ ಸ್ವಾತಂತ್ರ್ಯ ಕೊಡುವುದೆಂಬ ನಿರ್ಧಾರಕ್ಕೆ ಬ್ರಿಟಿಷರು ಬಂದಿದ್ದರು. ಕಾಂಗ್ರೆಸ್ ಮತ್ತು ಮುಸ್ಲಿಂ ಲೀಗ ನಾಯಕರುಳ್ಳ ಒಂದು ಸಮ್ಮಿಶ್ರ ಸರಕಾರವನ್ನು ಕೂಡಾ ನೇಮಿಸಲು ಅವರು ಒಪ್ಪಿಕೊಂಡರು. ಇದರಿಂದಾಗಿ ಪಂಡಿತ ಜವಾಹರಲಾಲ ನೆಹರೂರವರನ್ನು ಪ್ರಧಾನ ಮಂತ್ರಿ ಗಳನ್ನಾಗಿ, ಮುಸ್ಲಿಂ ಲೀಗಿನ ಲಿಯಾಕತ ಅಲಿ ಖಾನರವರನ್ನು ಉಪಪ್ರಧಾನರನ್ನಾಗಿ ಹಾಗೂ ಸರದಾರ ಪಠೇಲರಾದಿ ಹಿರಿಯ ನಾಯಕರುಗಳನ್ನು ಮಂತ್ರಿಗಳನ್ನಾಗಿ ಬ್ರಿಟಿಷರು ನೇಮಿಸಿದರು. ಅಂತೆಯೇ ರಾಷ್ಟ್ರೀಯ ಮಟ್ಟದಲ್ಲಿ ಪ್ರತಿನಿಧಿ ಸಭೆಯನ್ನು ಕೂಡಾ ನೇಮಿಸುವ ಘೋಷಣೆಯಾಗಿತ್ತು. ಅದರಲ್ಲಿ ಆಗಿನ ಕಾಲದಲ್ಲಿ ಹೆಸರಾಂತ ಸಮಾಜವಾದಿ ನಾಯಕಿ, ಸಾಮಾಜಿಕ ರಾಜಕೀಯ ಪುಢಾರಿ, ಮಹಾನ್ ಕಲಾ ಪ್ರತಿಭೆಯನ್ನೂ ಹೊಂದಿದ್ದ ಹಾಗೂ ಪಂಡಿತ ಜವಾಹರಲಾಲ ನೆಹರೂ, ಜಯಪ್ರಕಾಶ ನಾರಾಯಣರವರ ಆಪ್ತ ವಲಯದಲ್ಲಿದ್ದ ಶ್ರೀಮತಿ ಕಮಲಾದೇವಿ ಚಟ್ಟೋಪಾಧ್ಯಾಯ ಅವರನ್ನು ಪ್ರತಿನಿಧಿ ಸಭಾದ ಸದಸ್ಯೆಯಾಗಿ ಕಾಂಗ್ರೆಸ್ ಪಕ್ಷ ಆರಿಸಿತ್ತು. ಆದರೆ ಅಂತಹ ಹುದ್ದೆಗಳಲ್ಲಿ ಕಿಂಚಿತ್ತೂ ಆಸಕ್ತಿ ಇಲ್ಲದ ಕಮಲಾದೇವಿಯವರು ತನ್ನ ಊರಿನವರೇ ಆದ ಹಾಗೂ ಹತ್ತಿರದ ನಂಟನ್ನು ಬೆಳೆಸಿಕೊಂಡಿದ್ದ ಶ್ರೀನಿವಾಸ ಮಲ್ಯರ ಹೆಸರನ್ನು ಸೂಚಿಸಿದರು. ಅಷ್ಟೇ ಅಲ್ಲ ಪಂಡಿತ ಜವಾಹರಲಾಲರ ಮನಸ್ಸಿಗೆ ಮನವರಿಕೆ ಮಾಡಿಕೊಳ್ಳಲು, ಶ್ರೀನಿವಾಸ ಮಲ್ಯರು ಪ್ರತಿನಿಧಿ ಸಭೆಯ ಹಾಗೂ ಮುಂದೆ ಘಟನಾ ಸಭೆಯ ಸದಸ್ಯರಾಗುವಂತೆ ಮಾಡಿದರು. ಅಂದಿನ ದಿನಗಳಲ್ಲಿ ಕಮಲಾ ದೇವಿಯವರಂತೆಯೇ ಹಲವಾರು ಜನನಾಯಕರು ಅಥವಾ ಸ್ವಾತಂತ್ರ್ಯ ಹೋರಾಟಗಾರ ರಾಗಿದ್ದವರು ಸ್ಥಾನಾಪೇಕ್ಷಿಗಳಾಗಿರಲಿಲ್ಲ. ಇಂತಹ ಉದಾಹರಣೆಗಳು ಸಾಕಷ್ಟಿವೆ. ಮುಂದೆ ಶ್ರೀನಿವಾಸ ಮಲ್ಯರು ಪಂಡಿತ ಜವಾಹರಲಾಲರಿಗೆ ಹತ್ತಿರದವರಾಗಿ ಬೆಳೆದರೂ, ಯಾವುದೇ ಮಂತ್ರಿ ಪದ ಸ್ಥಾನಕ್ಕಾಗಿ ವಶೀಲಿಬಾಜಿ ಮಾಡದೇ, ಯೋಗ್ಯರಾದವರನ್ನು ಪ್ರೋತ್ಸಾಹಿಸಿ, ಅವರ ಹೆಸರನ್ನು ಮಂತ್ರಿ ಸ್ಥಾನಕ್ಕೋ ಅಥವಾ ಬೇರೆ ಬೇರೆ ಹುದ್ದೆಗಳಿಗೋ ಶಿಫಾರಸು ಮಾಡುತ್ತಲಿದ್ದರು.
1947ರಲ್ಲಿ ಬ್ರಿಟಿಷರು ಭಾರತಕ್ಕೆ ಸ್ವಾತಂತ್ರ್ಯವನ್ನು ಕೊಟ್ಟು ಬ್ರಿಟನ್ನಿಗೆ ವಾಪಸಾದರು. ಆದರೆ ತಮ್ಮ ಬಳುವಳಿಗಳಾಗಿ ಬ್ರಿಟಿಷ್ ಪಾರ್ಲಿಮೆಂಟರಿ ಪದ್ಧತಿ, ಸರಕಾರಿ ಅಧಿಕಾರಿಗಳಿಗಾಗಿ ಭಾರತೀಯ ಆಡಳಿತ ಸೇವೆ (ಆಯ್.ಸಿ.ಎಸ್.); ರಕ್ಷಣಾ ಪಡೆಗಳಲ್ಲಿ ಆಡಳಿತ ಪದ್ಧತಿ ಮುಂತಾದ ಉತ್ತಮ ಆಡಳಿತ ವ್ಯವಸ್ಥೆಗಳನ್ನು ಸ್ವತಂತ್ರ ಭಾರತದಲ್ಲಿ ಬಿಟ್ಟು ಹೋದರು. ಹೀಗೆ ಅನ್ನುವುದಕ್ಕಿಂತಲೂ ಸ್ವತಂತ್ರ ಭಾರತದ ನಾಯಕರು ಬ್ರಿಟಿಷರ ಪದ್ಧತಿಗಳನ್ನು ಅವುಗಳ ಉಪಯುಕ್ತತೆಯನ್ನು ಗ್ರಹಿಸಿಕೊಂಡು ಸ್ವಯಂ ಸ್ಫೂರ್ತಿಯಿಂದ ಸ್ವೀಕರಿಸಿದರು ಎಂದು ಹೇಳಬಹುದು. ಭಾರತದ ಪಾರ್ಲಿಮೆಂಟಿನಲ್ಲಿ ಶ್ರೀನಿವಾಸ ಮಲ್ಯರು, 1947ರಿಂದ ತಮ್ಮ ಜೀವಿತದ ಕೊನೆಯವರೆಗೆ ಚೀಫ್ ವ್ಹಿಪ್ ಆಗಿ ಜವಾಬ್ದಾರಿ ಸ್ಥಾನದಲ್ಲಿದ್ದರು. ಅದರಿಂದಾಗಿ ಲೋಕಸಭೆಯಲ್ಲಿ ಮಲ್ಯರಿಗೆ, ತಮ್ಮ ಪಕ್ಷದ ಮಂತ್ರಿಗಳಿಂದ ಹಿಡಿದು ಸಾಮಾನ್ಯ ಲೋಕಸಭಾ ಸದಸ್ಯರನ್ನು ಕೂಡಾ ಪುರಸ್ಕರಿಸುವ ಅಥವಾ ನಿರ್ಬಂಧಿಸುವ ಅವಕಾಶಗಳು ಸಿಕ್ಕಂತೆ ಆಯಿತು. ಭಾರತದಾದ್ಯಂತದಿಂದ ಲೋಕಸಭೆಗೆ ಆರಿಸಿ ಬಂದ ಹಿರಿಯ ಕಿರಿಯ ನಾಯಕರೊಡನೆ ಹತ್ತಿರದ ಸಂಬಂಧ ಸಂಪರ್ಕಗಳು ಬಂದವು. ಸದಸ್ಯರ ಉತ್ತಮ ಯೋಜನೆಗಳನ್ನು, ಕಾರ್ಯ ಪದ್ಧತಿಗಳನ್ನು, ಅವರಲ್ಲಿರುವ ಶಿಸ್ತು ಮತ್ತು ಅರ್ಪಣಾ ಭಾವಗಳನ್ನು ಹತ್ತಿರದಿಂದ ನೋಡುವ ಮತ್ತು ಅವರ ಸಾಮಾನ್ಯ ಆಸೆ-ಆಕಾಂಕ್ಷೆಗಳನ್ನು ತಿಳಿದುಕೊಳ್ಳುವ, ಸಮರ್ಥರನ್ನು ಪ್ರಧಾನ ಮಂತ್ರಿ ಅಥವಾ ಪಕ್ಷದ ಹಿರಿಯರಿಗೆ ಶಿಫಾರಸು ಮಾಡಿ ಅಂತಹ ಸದಸ್ಯರ ಮೆಚ್ಚುಗೆಗೆ ಪಾತ್ರರಾಗುವ ಸುಸಂಧಿಗಳೂ ಮಲ್ಯರ ಪಾಲಿಗೆ ಬಂದವು. ಯಾವುದೇ ಅಧಿಕಾರ ಸ್ಥಾನಕ್ಕಾಗಿ ಹಂಬಲಿಸದಿರುವ ಮನೋವೈಶಾಲ್ಯದ ಮಲ್ಯರ ಕೂಡೆ, ಸಾಮಾನ್ಯ ಸದಸ್ಯರಿಗೆ ತಮ್ಮ ಮನಸ್ಸಿನಲ್ಲಿರುವ ಸ್ಥಾನಮಾನಗಳ ಅಪೇಕ್ಷೆಗಳನ್ನು ಮುಚ್ಚುಮರೆಯಿಲ್ಲದೇ ಹೇಳಿಕೊಳ್ಳುವ ಅವಕಾಶ ಸಿಗುತ್ತಿತ್ತು. ಹೀಗಾಗಿ ಮಲ್ಯರು ಎಲ್ಲ ಸ್ತರದ ಲೋಕಸಭಾ ಸದಸ್ಯರ, ಅಧಿಕಾರ ರೂಢ ಪಕ್ಷದವರು ಮಾತ್ರವಲ್ಲ ವಿರೋಧ ಪಕ್ಷದ ಸದಸ್ಯರ ಗೌರವ ವಿಶ್ವಾಸಗಳಿಗೂ ಪಾತ್ರರಾಗಿದ್ದರು.
ದೇಶದ ವಿವಿಧ ರಾಜ್ಯಗಳಲ್ಲಿ ಕಾಂಗ್ರೆಸ್ ಪಕ್ಷದ ನಾಯಕರಲ್ಲಿ ದೊಡ್ಡ ಪ್ರಮಾಣದ ಮತಭೇದಗಳು ಬಹಿರಂಗಕ್ಕೆ ಬಂದು, ಪಕ್ಷದ ಸಂಘಟನೆಗೆ ತೊಂದರೆಗಳು ಕಂಡು ಬರುತ್ತಿದ್ದವು. ಆಗ ಸಮಸ್ಯೆಗಳನ್ನು ಬಗೆಹರಿಸಿ, ಪಕ್ಷದ ನಾಯಕರನ್ನು ಒಪ್ಪಿಸಿ ಪರಿಸ್ಥಿತಿಯನ್ನು ತಹಬಂದಿಗೆ ತರಲಿಕ್ಕಾಗಿ ಪಂ. ನೆಹರೂರವರು ಶ್ರೀ ಮಲ್ಯರನ್ನು ಕಳುಹಿಸಿಕೊಡುವುದು ಸಾಮಾನ್ಯವಾಗಿತ್ತು. ಮಲ್ಯರು ಆಯಾ ರಾಜ್ಯದ ಸರಕಾರದಲ್ಲಿರುವ ನಾಯಕರನ್ನು ಮತ್ತು ಪಕ್ಷದ ನಾಯಕರನ್ನು ಸಮಸ್ಯೆಯನ್ನು ಪರಿಹರಿಸಲಿಕ್ಕಾಗಿ ಸಂಪರ್ಕಿಸಿ, ಅಗತ್ಯವಾದ ಪರಿಹಾರವನ್ನು ಸೂಚಿಸುತ್ತಿದ್ದರು. ಅವರೆಲ್ಲರೂ ಒಂದೇ ಮೇಜಿನ ಮೇಲೆ ಕೂತು ಮಲ್ಯರು ಸೂಚಿಸಿದ ಪರಿಹಾರವನ್ನು ಒಪ್ಪಿಕೊಳ್ಳುತ್ತಿದ್ದರು. ಮುಂದೆ ಪಕ್ಷದ ಮತ್ತು ಸರಕಾರದ ಕಾರ್ಯಗಳನ್ನು ಒಮ್ಮನಸ್ಸಿನಿಂದ, ಎಲ್ಲರೂ ಕೈ ಕೈ ಜೋಡಿಸಿಕೊಂಡು ನಿರ್ವಹಿಸುತ್ತಿದ್ದರು. ಇದರಿಂದಾಗಿ ಕೇಂದ್ರೀಯ ನಾಯಕರು ಮಾತ್ರವಲ್ಲ ಪ್ರಾಂತೀಯ ನಾಯಕರ ಪ್ರೀತಿ ವಿಶ್ವಾಸ ಗೌರವಗಳಿಗೆ ಕೂಡ ಮಲ್ಯರು ಪಾತ್ರರಾಗಿದ್ದರು.
ಪಟ್ಟಂ ತಾನು ಪಿಳ್ಳೆ ಕೇರಳ ರಾಜ್ಯದ ಹಿರಿಯ ನಾಯಕರು. ಅವರು ಸ್ವಾತಂತ್ರ್ಯ ಚಳವಳದಲ್ಲಿ ನಿಷ್ಠೆಯಿಂದ ಭಾಗವಹಿಸಿ ಹಲವು ಬಾರಿ ಜೈಲುವಾಸವನ್ನು ಅನುಭವಿಸಿದವರು. ತಮ್ಮ ಜಾಣ್ಮೆ ಮತ್ತು ಕರ್ತೃತ್ವ ಶಕ್ತಿಯಿಂದ ಕೇರಳ ರಾಜ್ಯದಲ್ಲಿ ಬಹು ಎತ್ತರದ ನಾಯಕರಾಗಿ ಮುಂದೆ ಬಂದವರು. ಆದರೆ ಆ ರಾಜ್ಯದ ಕಾಂಗ್ರೆಸ್ಸಿನ ಇತರ ನಾಯಕರೊಡನೆ ಬೆಳೆದು ಬಂದ ಮತಭೇದದಿಂದಾಗಿ ಅವರು ಕಾಂಗ್ರೆಸ್ ಪಕ್ಷವನ್ನು ಬಿಟ್ಟು ಹೊರಬಂದರು. ಆಗ ಪ್ರಜಾ ಸೋಶಲಿಷ್ಟ ಪಾರ್ಟಿ ವರ್ಧಮಾನಕ್ಕೆ ಬರುತ್ತಿತ್ತು. ಆ ಪಕ್ಷವನ್ನು ಸೇರಿದರು. ಅಲ್ಲದೇ ಕೇರಳ ರಾಜ್ಯದಲ್ಲಿ ಕಮೂನಿಸ್ಟ್ ಪಕ್ಷದ ಹುರಿಯಾಳುಗಳು ಹೆಚ್ಚಿನ ಸಂಖ್ಯೆಯಲ್ಲಿ ಆರಿಸಿ ಬಂದು ಎಂ.ಎಸ್. ನಂಬೂದರಿಪಾಡರವರು ದೇಶದಲ್ಲಿಯೇ ಪ್ರಥಮ ಕಮ್ಯೂನಿಷ್ಟ ಪಕ್ಷದ ಸರಕಾರವನ್ನು ರಚಿಸಿದ್ದರು ಮತ್ತು ಕೇಂದ್ರ ಸರಕಾರಕ್ಕೆ ಅಲ್ಪಕಾಲದಲ್ಲಿಯೇ ತಲೆಬೇನೆ ತರುವ ಮಟ್ಟಕ್ಕೆ ರಾಜ್ಯಾಡಳಿತವನ್ನು ತಂದಿದ್ದರು. ಅಂತಹ ಸಮಯದಲ್ಲಿ ಕಮ್ಯೂನಿಷ್ಟ ಸರಕಾರವನ್ನು ಉರುಳಿಸಿ, ಕಾಂಗ್ರೆಸ್ ಪಕ್ಷದ ಸರಕಾರವನ್ನು ರಾಷ್ಟ್ರಪತಿಯವರ ಅಂಕಿತದೊಡನೆ ತರುವುದು ಅತ್ಯಗತ್ಯವಾಗಿತ್ತು. ಅದಕ್ಕೋಸ್ಕರ ಶ್ರೀನಿವಾಸ ಮಲ್ಯರನ್ನು ಅಲ್ಲಿಗೆ ಕಳುಹಿಸಿದರು. ಶ್ರೀ ಮಲ್ಯರು ಒಂದು ಹೊಸ ಸೂತ್ರವನ್ನು ಹೆಣೆದರು. ಅದಕ್ಕೆ ಕೇಂದ್ರ ನಾಯಕರ ಮನ್ನಣೆಯು ದೊರಕಿತು. ಈ ಸೂತ್ರ ಇಡೀ ದೇಶದ ಕಣ್ಣುಗಳನ್ನು ಇವರೆಡೆ ಸೆಳೆಯಿತು. ಮರುದಿನ ಪಟ್ಟಂ ತಾನು ಪಿಳ್ಳೆ ಪಿ.ಎಸ್.ಪಿ. ಪಕ್ಷಕ್ಕೆ ರಾಜೀನಾಮೆಯಿತ್ತರು. ಕಾಂಗ್ರೆಸ್ ವಿಧಾನಸಭಾ ಸದಸ್ಯರು ಪಿಳ್ಳೆಯವರನ್ನು ನಾಯಕರನ್ನಾಗಿ ಆರಿಸಿದರು ಮತ್ತು ಶ್ರೀ ಪಟ್ಟಂ ತಾನು ಪಿಳ್ಳೆ ಕೇರಳ ರಾಜ್ಯದ ಮುಖ್ಯಮಂತ್ರಿಗಳಾದರು. ಇಂತಹ ಹಲವಾರು ಸೂಕ್ಷ್ಮ ಪರಿಸ್ಥಿತಿಯನ್ನು ಮಲ್ಯರು ತಮ್ಮ ಚಾಕಚಕ್ಯತೆಯಿಂದ ಸಮರ್ಥವಾಗಿ ನಿಭಾಯಿಸಿದರು ಎಂದು ಹೇಳಬಹುದು. ಅದರಿಂದಾಗಿ ಮಲ್ಯರನ್ನು Trouble Shooter(ಆತಂಕ ನಿವಾರಕ) ಎಂದು ಕರೆಯುವಂತಾಯಿತು.
1950 ಮತ್ತು 1960ರ ದಶಕಗಳಲ್ಲಿ ಸ್ವಾತಂತ್ರ್ಯ ಸಿಕ್ಕಿ ಕಾಂಗ್ರೆಸ್ ಪಕ್ಷ ಕೇಂದ್ರ ಸರಕಾರದಲ್ಲಿ ಆಡಳಿತವನ್ನು ಕೈಯಲ್ಲಿ ತೆಗೆದುಕೊಂಡಿತು. ದೇಶದ ಕಣ್ಮಣಿ, ಗಾಂಧೀಜಿಯವರ ಉತ್ತರಾಧಿಕಾರಿಯೆಂದು ಬಣ್ಣಿಸಲ್ಪಡುತ್ತಿದ್ದ ಪಂ. ಜವಾಹರಲಾಲ ನೆಹರೂರವರು ಪಂತ ಪ್ರಧಾನರಾದರು. ಉಪಪ್ರಧಾನಿಯಾಗಿ ಸರದಾರ ವಲ್ಲಭಬಾಯಿ ಪಟೇಲರು ಆಯ್ಕೆ ಯಾದರು. ಸ್ವಾತಂತ್ರ್ಯ ಚಳುವಳಿಯಲ್ಲಿ ಉನ್ನತ ಮಟ್ಟದ ನಾಯಕರಾಗಿ ಮೂಡಿ ಬಂದ ಪಂ. ಗೋವಿಂದ ವಲ್ಲಭ ಪಂತ, ವೌಲನಾ ಅಬ್ದುಲ್ಲ ಕಲಂ ಅಜಾದ ಕೇಂದ್ರ ಸರಕಾರದಲ್ಲಿ ಮಂತ್ರಿಗಳಾದರು. ಇನ್ನೊಬ್ಬ ಅಗ್ರಗಣ್ಯ ನಾಯಕ ಡಾ. ಬಾಬು ರಾಜೇಂದ್ರ ಪ್ರಸಾದರವರು ಘಟನಾ ಸಭೆಯ (Constituent Assembly) ಅಧ್ಯಕ್ಷರಾಗಿದ್ದರು. ಗವರ್ನರ್ ಜನರಲ ರಾಗಿದ್ದ ವೌಂಟ ಬ್ಯಾಟನರವರು ಭಾರತದಿಂದ ನಿರ್ಗಮಿಸಿದ ಮೇಲೆ, ಮಹಾಚಾಣಾಕ್ಷ ನೆಂದು ಖ್ಯಾತಿವೆತ್ತ ಚಕ್ರವರ್ತಿ ರಾಜಗೋಪಾಲಾಚಾರ್ಯರವರು ಪ್ರಥಮ ಭಾರತೀಯ ಗವರ್ನರ್ ಜನರಲ್ ಆಗಿ ನೇಮಿಸಲ್ಪಟ್ಟರು.
ಉಪಪ್ರಧಾನಿ ಹಾಗೂ ಗೃಹಮಂತ್ರಿ ಸರದಾರ ಪಟೇಲರು ಭಾರತದ 560 ಸಣ್ಣ ದೊಡ್ಡ ರಾಜ್ಯಗಳನ್ನು ತಮ್ಮ ಉಕ್ಕಿನ ಹಿಡಿತದಿಂದ ಭಾರತದಲ್ಲಿ ವಿಲಿನೀಕರಿಸಿ, ರಾಜ ಮಹಾರಾಜರುಗಳ ಆಡಳಿತವನ್ನು ಕೊನೆಗೊಳಿಸಿದರು. ಧೀಮಂತರೂ, ಸಮರ್ಥರೂ ಆದ ಡಾ. ಬಿ.ಆರ್. ಅಂಬೇಡ್ಕರ ಅವರ ನೇತೃತ್ವದಲ್ಲಿ ಜಗದ್ವಿಖ್ಯಾತ ನ್ಯಾಯವಾದಿಗಳೆನಿಸಿದ್ದ ಬೆನೆಗಲ್ ನರಸಿಂಗರಾವ್ ಹಾಗೂ ಅನಂತಶಯನಂ ಅಯ್ಯಂಗಾರ್ ಮುಂತಾದವರು ಸಂವಿಧಾನ ರಚನಾ ಸಮಿತಿಯ ಸದಸ್ಯರಾಗಿದ್ದರು. ಇಂತಹ ಮೇಧಾವಿಗಳ ಸಲಹೆ ಸೂಚನೆಗಳನ್ನು ಅಂಗೀಕರಿಸಿ ಸ್ವತಂತ್ರ ಭಾರತಕ್ಕೆ ಹೊಸ ಸಂವಿಧಾನವನ್ನು ರಚಿಸಿ ಡಾ. ಅಂಬೇಡ್ಕರರವರು ಸರಕಾರಕ್ಕೆ ಒಪ್ಪಿಸಿದರು. ಇದನ್ನು 1951ರಲ್ಲಿ ಘಟನಾ ಸಭೆ ಅಂಗೀಕರಿಸಿತು ಮತ್ತು ಭಾರತ ಪ್ರಜಾಪ್ರಭುತ್ವವಾದಿ ರಾಷ್ಟ್ರವೆಂದು ಘೋಷಿತವಾಯಿತು. 1952ರಲ್ಲಿ ಪ್ರಥಮ ಚುನಾವಣೆ ದೇಶದಲ್ಲಿ ನಡೆಯಿತು.
1952ರ ಮಹಾ ಚುನಾವಣೆ ಸಂದರ್ಭ. ಆಗ ರಾಷ್ಟ್ರೀಯ ಪಕ್ಷವಾದ ಕಾಂಗ್ರೆಸ್ಸಿನ ಅಧ್ಯಕ್ಷರಾಗಿದ್ದ ಡಾ. ಪುರುಷೋತ್ತಮ ದಾಸ ಟಂಡನರು, ಪಂ. ನೆಹರೂರವರ ಮುಖಂಡತ್ವ ದಲ್ಲಿ ಚುನಾವಣೆ ಎದುರಿಸುವುದೆಂದು ಕಾಂಗ್ರೆಸ್ ಪಕ್ಷ ನಿರ್ಣಯಿಸಿತು. ಅಂತಹ ಸಂಧಿಗ್ಧ ಕಾಲದಲ್ಲಿ ಲಾಲ ಬಹದ್ದೂರ ಶಾಸ್ತ್ರಿ ಹಾಗೂ ಉಳ್ಳಾಲ ಶ್ರೀನಿವಾಸ ಮಲ್ಯರನ್ನು ಕಾಂಗ್ರೆಸ್ ಪಕ್ಷದ ಕಾರ್ಯದರ್ಶಿಗಳೆಂದು ಪಂ. ನೆಹರೂ ಘೋಷಿಸಿದರು. ಮಲ್ಯರು ಅದಾಗ ರಾಷ್ಟ್ರೀಯ ರಾಜಕಾರಣದಲ್ಲಿ ತಮ್ಮ ಜಾಣ್ಮೆ, ಸಂಘಟನಾ ಸಾಮರ್ಥ್ಯವನ್ನು ಸಮರ್ಪಕವಾಗಿ ಬಳಸಿಕೊಂಡರೆಂದು ಹೇಳಬಹುದು.
1952ರಲ್ಲಿ ಚುನಾವಣೆಯಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಯ ಮಂಗಳೂರು ಲೋಕಸಭಾ ಸ್ಪರ್ಧಿಯಾಗಿ ಖ್ಯಾತ ಪತ್ರಕರ್ತ ಬೆನಗಲ ಶಿವರಾಮರವರು ಹಾಗೂ ಉಡುಪಿ (Mangalore North) ಸ್ಥಾನಕ್ಕಾಗಿ ಉಳ್ಳಾಲ ಶ್ರೀನಿವಾಸ ಮಲ್ಯರು ಕಾಂಗ್ರೆಸ್ ಹುರಿಯಾಳುಗಳೆಂದು ಆಯ್ಕೆಗೊಂಡರು. ಕಾಂಗ್ರೆಸ್ ಪಕ್ಷದ ಈ ಇಬ್ಬರೂ ಹುರಿಯಾಳುಗಳು ಅತ್ಯಧಿಕ ಮತಗಳಿಂದ ಲೋಕಸಭೆಗೆ ಗೆದ್ದು ಬಂದರು. ಲೋಕಸಭೆಯಲ್ಲಿ ಕಾಂಗ್ರೆಸ್ ಪಾರ್ಲಿಮೆಂಟರಿ ಪಕ್ಷದಲ್ಲಿ ಶ್ರೀನಿವಾಸ ಮಲ್ಯರು ಚೀಫ್ ವ್ಹಿಪ್ ಆಗಿ ಆರಿಸಲ್ಪಟ್ಟರು. ನಂತರ ಜರುಗಿದ 1957, 1962ರ ಚುನಾವಣೆಗಳಲ್ಲೂ ಕಾಂಗ್ರೆಸ್ ಪಕ್ಷದ ವತಿಯಿಂದ ಉಡುಪಿ ಕ್ಷೇತ್ರದಿಂದ ಉಳ್ಳಾಲ ಶ್ರೀನಿವಾಸ ಮಲ್ಯ ಅವರೇ ಬಹುಮತ ಪಡೆಯುತ್ತಿದ್ದರು. ಮತ್ತು 1965ರ ತನಕ – ನಿಧನರಾಗುವರೆಗೆ ಮಲ್ಯರೇ ಚೀಫ್ ವ್ಹಿಪ್ ಆಗಿ ಕಾರ್ಯ ನಿರ್ವಹಿಸಿದರು. ಆಶ್ಚರ್ಯ ವೆಂದರೆ ಮಲ್ಯರು ಈ 17 ವರ್ಷಗಳ ಅವಧಿಯಲ್ಲಿ ಒಮ್ಮೆಯೂ ಮಂತ್ರಿ ಸ್ಥಾನಕ್ಕಾಗಿ ಅಪೇಕ್ಷೆ ಪಡದೇ ಇದ್ದುದು! ಅವರಿಗೆ ತಮ್ಮ ಮತ ಕ್ಷೇತ್ರದ ಪ್ರಗತಿ, ದೇಶೋದ್ಧಾರ ಮಾತ್ರವೇ ಪ್ರಧಾನವಾಗಿತ್ತು.
1947ರಿಂದ 1965ರ ವರೆಗೆ ಸುಮಾರು 17 ವರ್ಷಗಳ ಕಾಲ ಘಟನಾ ಸಭೆಯಲ್ಲಿ, ನಂತರ ಲೋಕಸಭೆಯಲ್ಲಿ ಸದಸ್ಯರೂ ಆಗಿದ್ದ ಶ್ರೀನಿವಾಸ ಮಲ್ಯರು ಒಮ್ಮೆಯಾದರೂ ಲೋಕಸಭೆಯಲ್ಲಿ ಧ್ವನಿ ಹೊರಡಿಸಿದವರಲ್ಲ. ಲೋಕಸಭೆಯಲ್ಲಿ ಹಿಂದಿನ ಬೆಂಚಿನಲ್ಲಿ ಕೂತು ಸದಸ್ಯರು ಮತ್ತು ಮಂತ್ರಿಗಳ ವರ್ತನೆ, ಅವರುಗಳು ಲೋಕಸಭೆಯ ಕಲಾಪಗಳಲ್ಲಿ ಭಾಗವಹಿಸುವ ರೀತಿ ನೀತಿಗಳನ್ನು, ಅವರುಗಳ ನಡವಳಿಕೆಗಳನ್ನು ಸೂಕ್ಷ್ಮವಾಗಿ ವೀಕ್ಷಿಸುತ್ತಿದ್ದರು. ಅಂತಹ ಸದಸ್ಯರಿಗೆ ತಮ್ಮ ಮನಸ್ಸಿನಲ್ಲಿಯೇ ಅಂಕ(Mark)ಗಳನ್ನು ಕೊಡುತ್ತಲಿದ್ದರು. ಅದರ ಫಲಿತಾಂಶವೇ ಲೋಕಸಭೆಯ ಕಾರ್ಯಕಲಾಪಗಳಲ್ಲಿ ಉತ್ಸುಕತೆ ಯಿಂದ ಭಾಗವಹಿಸುತ್ತಿದ್ದ ಸದಸ್ಯರನ್ನು ವಿವಿಧ ಉಪಸಮಿತಿಗಳಿಗೆ ಸದಸ್ಯರನ್ನಾಗಿ ನೇಮಿಸಲು, ವರಿಷ್ಠರಿಗೆ, ಸಂಬಂಧಪಟ್ಟ ಮಂತ್ರಿಗಳಿಗೆ ಶಿಫಾರಸು ಮಾಡಲು ಅವರು ಅತ್ಯಂತ ಅರ್ಹರಾಗಿದ್ದರು. ಅವರು ಲೋಕಸಭೆ ಮತ್ತು ರಾಜ್ಯಸಭೆಯ ಕಾಂಗ್ರೆಸ್ ಪಕ್ಷದ ಸದಸ್ಯರಿಗೆ ಮಾತ್ರವಲ್ಲ ವಿರೋಧ ಪಕ್ಷಗಳ ಸದಸ್ಯರುಗಳಿಗೂ ವಿವಿಧ ಸಮಿತಿಗಳಲ್ಲಿ ಸದಸ್ಯತ್ವ ಕೊಡಿಸಲು ಪ್ರಯತ್ನಿಸುತ್ತಿದ್ದರು. ಅದರಿಂದಾಗಿ ಸ್ವಪಕ್ಷದ ಸದಸ್ಯರಲ್ಲಿ ಮಾತ್ರವಲ್ಲದೇ ವಿರೋಧ ಪಕ್ಷದ ಸದಸ್ಯರಲ್ಲಿಯೂ ಮಲ್ಯರ ಬಗ್ಗೆ ಗೌರವಾದರಗಳಿದ್ದವು.
ಶ್ರೀ ಮಲ್ಯರಂತೆಯೇ ಮಂಗಳೂರಿನವರೇ ಆದ ಹುಂಡಿ ವಿಷ್ಣು ಕಾಮತ (ಉತ್ತರ ಹಿಂದೂಸ್ಥಾನದವರಿಗೆ ಹರಿ ವಿಷ್ಣು ಕಾಮತ) ಅವರು ಕೂಡಾ 1947ರಿಂದ ಘಟನಾ ಸಭೆ ನಂತರ ಲೋಕಸಭೆಯ ಸದಸ್ಯರಾಗಿದ್ದವರು. ಮಂಗಳೂರಲ್ಲಿ ಶಾಲೆ ಕಾಲೇಜು ಶಿಕ್ಷಣವನ್ನು ಪೂರೈಸುತ್ತಾ ನಂತರ ಬ್ರಿಟನಿನಲ್ಲಿದ್ದು ಐ.ಸಿ.ಎಸ್. (ಇಂಡಿಯನ್ ಸಿವಿಲ್ ಸರ್ವೀಸ್ ಈಗ ಇಂಡಿಯನ್ ಎಂಡ್ಮಿನಿಸ್ಟ್ರೇಟಿವ್ ಸರ್ವೀಸ್) ಪರೀಕ್ಷೆ ಪಾಸಾದರು. ಸಣ್ಣ ಪ್ರಾಯದಿಂದಲೇ ಕ್ರಾಂತಿಕಾರಿ ಮನೋಭಾವ ಹೊಂದಿದ್ದ ಕಾಮತರು ಐ.ಸಿ.ಎಸ್. ಪಾಸಾಗಿ ಮಧ್ಯಪ್ರದೇಶದಲ್ಲಿ ಬ್ರಿಟಿಷ್ ಸರಕಾರದ ಅಧಿಕಾರಿಯಾಗಿ ಕೆಲವು ಕಾಲ ಕೆಲಸ ಮಾಡಿದ್ದರು. ಅಷ್ಟೊಂದು ಸ್ವಲ್ಪ ಸಮಯದಲ್ಲಿಯೇ ಆಡಳಿತದಲ್ಲಿ ತಂದ ಕ್ರಾಂತಿಕಾರಿ ಬದಲಾವಣೆಗಳಿಂದಾಗಿ ಅವರು ಅತ್ಯಂತ ಜನಪ್ರಿಯರಾಗಿದ್ದರು. ಆದರೆ ಅವರು ಹೆಚ್ಚು ಕಾಲ ಬ್ರಿಟಿಷರ ಸೇವೆಯಲ್ಲಿ ಇರಲಿಲ್ಲ.
ನೇತಾಜಿ ಸುಭಾಸಚಂದ್ರ ಬೋಸರ ಸಂಗಾತಿಗಳಾಗಿದ್ದ ಶ್ರೀ ಎಚ್.ವಿ. ಕಾಮತರು ಅವರಂತೆಯೇ ಸರಕಾರದ ಐ.ಸಿ.ಎಸ್. ಹುದ್ದೆ ತೊರೆದು, ಅವರೊಂದಿಗೆ ರಾಷ್ಟ್ರೀಯ ಚಳವಳದಲ್ಲಿ ಕೆಲಸ ಮಾಡಿದರು. ಮುಂದೆ ಅವರು ಹಲವು ಬಾರಿ ಮಧ್ಯಪ್ರದೇಶದಿಂದಲೇ ಲೋಕಸಭೆಗೆ ಕಾಂಗ್ರೆಸ್ ಪಕ್ಷದ ಹುರಿಯಾಳಾಗಿ ನಂತರ ಪ್ರಜಾ ಸೋಶಲಿಷ್ಟ ಪಕ್ಷದ ವತಿಯಿಂದ ಸ್ಪರ್ಧಿಸಿ ಆರಿಸಿ ಬಂದರು. ಅವರು ನೆಹರೂರವರ ಸರಕಾರದ ಧೋರಣೆಗಳನ್ನು ತೀವ್ರವಾಗಿ ಖಂಡಿಸುತ್ತಾ ಕೇಂದ್ರ ಸರಕಾರದ ಮಂತ್ರಿಗಳಿಗೆ, ಪಂ. ನೆಹರೂರವರಿಗೆ ಕೂಡಾ ತಲೆನೋವು ತರಿಸುತ್ತಿದ್ದರು. ಅವರಂತೆಯೇ ಮಹಾವೀರ ತ್ಯಾಗಿ, ರಾಮ ಮನೋಹರ ರಾವ್ ಲೋಹಿಯಾ, ಬ್ಯಾರಿಸ್ಟರ ನಾಥ ಪೈ, ಹೃದಯನಾಥ ಕುಂಜ್ರುರವರು ಕೂಡಾ ವಿರೋಧ ಪಕ್ಷದ ಬೆಂಚಿನಲ್ಲಿ ಕೂತು ಸರಕಾರಕ್ಕೆ ‘ಹರಹರಾ’ ಎನ್ನಿಸುವಂತೆ ಪ್ರಶ್ನೆಗಳನ್ನು ಹಾಕುತ್ತಲಿದ್ದರು. ಆದರೆ ಇವರೆಲ್ಲರಿಗೂ ವೈಯುಕ್ತಿಕವಾಗಿ ಶ್ರೀ ಮಲ್ಯರೊಂದಿಗೆ ನಿಕಟ ಸಂಪರ್ಕವಿತ್ತು, ಸ್ನೇಹವಿತ್ತು. ಆದರೂ ಲೋಕಸಭೆಯಲ್ಲಿ ಸರಕಾರಕ್ಕೆ ಇಕ್ಕಟ್ಟು ತರಲಿಕ್ಕಾಗಿ ಇವರಿಂದ ಮಂಡಿಸಲ್ಪಡುವ ವಿಧೇಯಕಗಳನ್ನು ಶ್ರೀ ಮಲ್ಯರು ತಪ್ಪಿಸುತ್ತಿದ್ದರು.
ಹಿಂದೂಸ್ಥಾನದಾದ್ಯಂತದಿಂದ, ಕೇಂದ್ರ ಸರಕಾರದಿಂದ ತಮ್ಮ ರಾಜ್ಯದ ಹಿತಕ್ಕಾಗಿ ಬೇಕಾಗುವ ಸಹಾಯ ಮತ್ತು ವಿತ್ತ ಯೋಜನೆಗಳಿಗೆ ಅನುಮತಿ ಗಳಿಸಲಿಕ್ಕಾಗಿ ದಿಲ್ಲಿಗೆ ಬರುತ್ತಿದ್ದ, ಮುಖ್ಯಮಂತ್ರಿಗಳಾಗಲಿ ಬೇರೆ ಮಂತ್ರಿಗಳಾಗಲಿ ದಿಲ್ಲಿಗೆ ಬಂದಾಗ ಮೊದಲು ಶ್ರೀ ಮಲ್ಯರನ್ನು ಭೇಟಿಯಾಗುತ್ತಿದ್ದರು. ಅವರಿಗೆ ತಮ್ಮ ಕಾರ್ಯದ ಬಗ್ಗೆ ಮನವರಿಕೆ ಮಾಡಿಕೊಟ್ಟು ಅವರಿಂದ ಸಂಬಂಧಿತ ಕೇಂದ್ರ ಸರಕಾರದ ಮಂತ್ರಿಗಳಿಗೆ ಶಿಫಾರಸು ಮಾಡಿಸಿಕೊಳ್ಳುತ್ತಿದ್ದರು. ಆ ಬಳಿಕವೇ ಕೇಂದ್ರ ಸರಕಾರದ ಮಂತ್ರಾಲಯಗಳಿಗೆ ತೆರಳಿ ಮಂತ್ರಿಗಳನ್ನು ಭೇಟಿ ಮಾಡಿ, ತಮ್ಮ ಕೆಲಸ ಮಾಡಿಸಿಕೊಳ್ಳುತ್ತಲಿದ್ದರು. ಇದಕ್ಕಾಗಿ ಅವರು ಮಲ್ಯರಿಗೆ ಯಾವಾಗಲೂ ಕೃತಜ್ಞರಾಗಿದ್ದು, ತಮ್ಮ ಸ್ನೇಹ-ಸಹಕಾರಗಳನ್ನು ಕೊಡುತ್ತಲಿದ್ದರು. ಈ ವಿಷಯವನ್ನು ಕರ್ನಾಟಕದ ಮಂತ್ರಿಗಳಾಗಿದ್ದ, ಮುಂದೆ ಮುಖ್ಯಮಂತ್ರಿಗಳಾದ ಶ್ರೀ ವೀರೇಂದ್ರ ಪಾಟೀಲರು 1972ರಲ್ಲಿ ಲೋಕಸಭಾ ಚುನಾವಣೆಯ ಸಂದರ್ಭದಲ್ಲಿ ಬಂಟವಾಳಕ್ಕೆ ಬಂದಾಗ ತುಂಬಿದ್ದ ಸಭೆಯಲ್ಲಿ ಪ್ರಸ್ತಾವಿಸಿ ಮಲ್ಯರನ್ನು ಕೊಂಡಾಡಿದ್ದರು.
ಶ್ರೀನಿವಾಸ ಮಲ್ಯ ಮತ್ತು ದ.ಕ. ಜಿಲ್ಲೆ
ಇಂದು ಎಲ್ಲೆಲ್ಲಿಯೂ, ಎಲ್ಲರ ಬಾಯಿಯಲ್ಲೂ ಕೇಳಿ ಬರುತ್ತಲಿರುವುದು ‘Infrastructure’ಗಳ ಬಗ್ಗೆಯೇ ಮಾತು. ಅದಕ್ಕಾಗಿ ಇಷ್ಟು ಸಾವಿರ ಕೋಟಿ ಖರ್ಚು ಎಂಬ ಗುಲ್ಲು. ಅದಕ್ಕಾಗಿ ಕೇಂದ್ರ ಸರಕಾರದ ವತಿಯಿಂದ, ರಾಜ್ಯ ಸರಕಾರಗಳ ವತಿಯಿಂದ ನೇಮಿಸಲ್ಪಡುವ ಉನ್ನತ ಮಟ್ಟದ ಸಮಿತಿಗಳ ನೇಮಕ (High level committee). ಯೋಜನೆಯ ಅಂತಿಮ ದಿನಗಳ ಘೋಷಣೆ. ಅದರ ಬಳಿಕ ಹಲವಾರು ಬಾರಿ ಅಂತಿಮ ದಿನಗಳ ಮುಂದೂಡಿಕೆ. ಮಧ್ಯದಲ್ಲಿ ಇಷ್ಟು ಸಾವಿರ ಕೋಟಿ ಗುಳುಂ ಮಾಡಿದ ಬಗ್ಗೆ ಆರೋಪ, ಪ್ರತ್ಯಾರೋಪಗಳ ಸುರಿಮಳೆ.
ಆದರೆ 1950ರ ದಶಕದ ಮೊದಲಲ್ಲಿ ಪಂ. ಜವಾಹರಲಾಲ ನೆಹರೂರವರು ದೇಶದ ಸರ್ವತೋಮುಖ ಅಭಿವೃದ್ಧಿಗಾಗಿ ಪ್ರಥಮ ಪಂಚವಾರ್ಷಿಕ ಯೋಜನೆಗಳಿಗೆ ನಾಂದಿ ಹಾಡಿದರು. ಅಂದು ದೇಶ ಬಡತನ, ನಿರಕ್ಷರತೆ, ನಿರುದ್ಯೋಗ, ರೋಗರುಜಿನಗಳ ಬೇಗುದಿಯಲ್ಲಿ ತೊಳಲಾಡುತ್ತಿತ್ತು. ಅಂತಹ ದೀನ ಪರಿಸ್ಥಿತಿಯಿಂದ ದೇಶವನ್ನು, ದೇಶದ ಜನತೆಯನ್ನು ವ್ಯವಸ್ಥಿತವಾಗಿ ಪಾರು ಮಾಡುವುದಕ್ಕೆ ಪಂಚವಾರ್ಷಿಕ ಯೋಜನೆಯೊಂದೇ ಹಾದಿ ಎಂದು ಪಂ. ನೆಹರೂ ಘೋಷಿಸಿದರು. ಅದರ ಪೂರ್ಣ ಪ್ರಯೋಜನವನ್ನು ಪಡೆದ ಭಾಗ್ಯವಂತರು ನಾವು ದಕ್ಷಿಣ ಕನ್ನಡ ಜಿಲ್ಲೆಯವರು. ಅದರ ರೂವಾರಿ ಉಳ್ಳಾಲ ಶ್ರೀನಿವಾಸ ಮಲ್ಯರು. ದೇಶದ ಪಂತ ಪ್ರಧಾನ ಪಂ. ನೆಹರೂರವರ ಬಲಗೈ ಬಂಟನಾಗಿ ಮತ್ತು ಲಾಲ ಬಹದ್ದೂರ ಶಾಸ್ತ್ರೀಜಿಗಳಂತಹ ನಿಷ್ಕಾಮಕರ್ಮಿ ನಾಯಕರ ವಿಶ್ವಾಸಿಗನಾಗಿ, ಮಲ್ಯರು ಜಿಲ್ಲೆಯ ಸರ್ವತೋಮುಖ ಅಭಿವೃದ್ಧಿಗಾಗಿ ಜಿಲ್ಲೆಗೆ ತಂದ ಯೋಜನೆಗಳು ಇತರ ಪ್ರದೇಶಗಳ ನಾಯಕರ ಕಣ್ಣು ತೆರೆಸುವಂತಹವು. ರಾಜಕೀಯವಾಗಿ ಮಲ್ಯರನ್ನು ತೆಗಳುವವರೂ ಕೂಡಾ ಅವರ ಸಾಧನೆಗಳನ್ನು ಮೆಚ್ಚುವವರೇ ಆಗಿದ್ದರು. ಇತ್ತೀಚೆಗೆ ಮಂಗಳೂರಿಗೆ ಬಂದಾಗ ಕಾರ್ಮಿಕ ನಾಯಕರಾಗಿ ಮೂಡಿ ಬಂದು ಬಳಿಕ ಭಾರತದ ರಾಜಕೀಯ ಆಗಸದಲ್ಲಿ ಭವ್ಯ ತಾರೆಯಾಗಿ ಪ್ರಜ್ವಲಿಸುತ್ತಿರುವ ಜೋರ್ಜ್ ಫೆನಾಂಡೀಸ್ ಮಾಡಿದ ಒಂದು ಭಾಷಣದಲ್ಲಿ “ಜಿಲ್ಲೆಯ ಪ್ರಗತಿ ಮಲ್ಯರಿಂದಲೇ ಆಯಿತು. ಬಳಿಕ ಬಂದ ಪುಢಾರಿಗಳು ಭಾಷಣ ಗಳಲ್ಲಿಯೇ ಅಂಗೈ ಮೇಲೆ ಜಗತ್ತನ್ನು ತೋರಿಸಿದವರು” ಎಂದು ಮಲ್ಯರನ್ನು ಪ್ರಾಂಜಲವಾಗಿ ಹೊಗಳಿದರು.
ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ದ.ಕ. ಜಿಲ್ಲೆಯ ಮೂಲೆ ಮೂಲೆಗಳಲ್ಲಿ ಸಂಚರಿಸಿ, ಜಿಲ್ಲೆಯ ಹಳ್ಳಿ ಪಟ್ಟಣಗಳ ಭೂ ನಕಾಶೆಯನ್ನು ತನ್ನ ಮನಸ್ಸಿನಲ್ಲಿಯೇ ತೆರೆದಿಟ್ಟಿದ್ದ ಮಲ್ಯರು ಸಾಮಾನ್ಯ ಜನರ ಆಶೆ ಆಕಾಂಕ್ಷೆಗಳನ್ನು ನರ ನಾಡಿಗಳನ್ನು ಸಂಪೂರ್ಣವಾಗಿ ಅರಿತು ಮನನ ಮಾಡಿಕೊಂಡಿದ್ದರು ಮತ್ತು ಬಹುಶಃ ಆಗಲೇ ಈ ನಾಡಿನ ಜನತೆಯ ಸರ್ವತೋಮುಖ ಅಭಿವೃದ್ಧಿಗಾಗಿ ತಮ್ಮದೇ ಆದ ಯೋಜನೆಗಳನ್ನು ಮನಸ್ಸಿನಲ್ಲಿ ಹಾಕಿ ಕೊಂಡಿದ್ದರು ಎಂದು ಕಾಣುತ್ತದೆ. ಮುಂದೆ ಸ್ವಾತಂತ್ರ್ಯ ಬಂದ ಬಳಿಕ ಕೇಂದ್ರ ಸರಕಾರದಲ್ಲಿ, ಕಾಂಗ್ರೆಸ್ ಪಕ್ಷದಲ್ಲಿ ತಮಗೆ ಸಂದ ಸ್ಥಾನಮಾನಗಳ ಬಲದಿಂದ, ತನ್ನದೇ ಆದ ಯುಕ್ತಿ ಮಾರ್ಗದಿಂದ, ಪಂಚವಾರ್ಷಿಕ ಯೋಜನೆಗಳ ಸಂಪೂರ್ಣ ಪ್ರಯೋಜನಗಳನ್ನು ಬಿಡದೇ ಪ್ರಯತ್ನಿಸಿದರು.
1952-57ರ ಅವಧಿಯಲ್ಲಿ ಪ್ರಥಮ ಪಂಚವಾರ್ಷಿಕ ಯೋಜನೆ, 1952-62ರ ಅವಧಿಯಲ್ಲಿ ದ್ವಿತೀಯ ಪಂಚವಾರ್ಷಿಕ ಯೋಜನೆಗಳಲ್ಲಿ ಮಲ್ಯರು ತನ್ನ ಲೋಕಸಭಾ ಸದಸ್ಯನ ನೆಲೆಯಲ್ಲಿ, ಆಡಳಿತ ಪಕ್ಷವಾದ ಕಾಂಗ್ರೆಸಿನ ಕಾರ್ಯಕಾರಿಣಿಯ ಸದಸ್ಯನ ನೆಲೆಯಲ್ಲಿ ಹಾಗೆಯೇ ಲೋಕಸಭಾದಲ್ಲಿ ಚೀಫ್ ವ್ಹಿಪ್ ಸ್ಥಾನದ ಬಲದಿಂದ ತನ್ನ ಸಮಸ್ತ ಪ್ರಭಾವ ಮತ್ತು ಸ್ಥಾನಬಲಗಳನ್ನು ಕೇಂದ್ರೀಕರಿಸಿ ದ.ಕ. ಜಿಲ್ಲೆಯ ಸರ್ವತೋಮುಖ ಅಭಿವೃದ್ಧಿಗಾಗಿ ಹಲವಾರು ಯೋಜನೆಗಳನ್ನು ರೂಪಿಸಿ, ಅದಕ್ಕೆ ತಗಲುವ ಧನ ವಿನಿಯೋಗಗಳಿಗೆ ಅನುಮತಿಯನ್ನು ದೊರಕಿಸಿಕೊಂಡು ಒಂದೊಂದಾಗಿ ಯೋಜನೆಗಳನ್ನು ವ್ಯವಸ್ಥಿತವಾಗಿ ಕಾರ್ಯರೂಪಕ್ಕಿಳಿಸಿದರು.
ತಾನು ಮನಸ್ಸಿನಲ್ಲಿಯೇ ಹಾಕಿಕೊಂಡ ಯೊಜನೆಗಳನ್ನು ಮಲ್ಯರು ಜಿಲ್ಲೆಯ ಶಾಸಕರ, ಜನನಾಯಕರ ಮುಂದಿಟ್ಟಾಗ ಅವರುಗಳು ದಿಙ್ಮೂಢರಾಗಿ ಕೇಳಿಕೊಳ್ಳುತ್ತಿದ್ದುದನ್ನು ನಾನು ಕಂಡಿದ್ದೇನೆ. ಯಾಕೆಂದರೆ ಈ ಯೋಜನೆಗಳ ವ್ಯಾಪ್ತಿ ಇಲ್ಲಿಯವರ ಮಾನಸಿಕ ಸ್ಥಿತಿಗಿಂತ ಎಷ್ಟೋ ಉನ್ನತ ಮಟ್ಟದಲ್ಲಿದ್ದವು. ಬಂಟವಾಳಕ್ಕೊಮ್ಮೆ ಬಂದು ಕಾಂಗ್ರೆಸ್ ಕಾರ್ಯಕರ್ತರ, ಜಿಲ್ಲಾ ಬೋರ್ಡ್, ಪಂಚಾಯತ್ ಬೋರ್ಡ್ ಸದಸ್ಯರ ಸಭೆಯಲ್ಲಿ ಬಂಟವಾಳ ತಾಲೂಕಿನಲ್ಲಿ ಆಗಬೇಕಾದ ಅಭಿವೃದ್ಧಿ ಕಾರ್ಯಗಳು ಮತ್ತು ಅದರ ಸಾಧನೆಗಾಗಿ ತಾನು ಹಾಕಿದ ಯೋಜನೆ ಗಳನ್ನು ಮುಂದಿಟ್ಟಾಗ, ಎಲ್ಲರೂ ತೆರೆದ ಬಾಯಿಂದ ಆಲಿಸುವವರೇ ಆಗಿದ್ದನ್ನು ನಾನು ಸ್ವಂತ ಕಣ್ಣಾರೆ ಕಂಡವನು. “ನಿಮ್ಮ ತಾಲೂಕಿನ ಅಥವಾ ಊರಿನ ಅಭಿವೃದ್ಧಿಗಾಗಿ ನನ್ನಿಂದ ಇನ್ನೇನಾಗ ಬೇಕು?” ಎಂದು ಕೇಳಿದಾಗ ನೆರೆದವರಲ್ಲಿ ಯಾರೂ ಏನೂ ಹೇಳಲಾಗದವರಾಗಿದ್ದರು. ಮುಂದೆ ಅವರಾಗಿಯೇ ನಿಮಗೆ ಇನ್ನೇನಾದರೂ ಅಭಿವೃದ್ಧಿ ಆಗಬೇಕಾದರೆ ತಿಳಿಸುತ್ತಲಿರಿ. ನಾನು ಅದನ್ನು ಕಾರ್ಯರೂಪಕ್ಕಿಳಿಸುತ್ತೇನೆ ಎಂದು ಆಶ್ವಾಸನೆ ಕೊಟ್ಟರು.
ಮಲ್ಯರಿಗೆ ಯಾವುದೇ ಜಿಲ್ಲಾ ಬೋರ್ಡು ಸದಸ್ಯನಾಗಲೀ ಅಥವಾ ಶಾಸಕನಾಗಲೀ ಅಥವಾ ಕಾಂಗ್ರೆಸ್ ನೇತಾರರೇ ಆಗಲೀ, ಸರಕಾರದ ನೌಕರರನ್ನು ದೂರಿದರೆ ಆಗುತ್ತಿರಲಿಲ್ಲ. ನಾವು ಸರಕಾರದ ನೌಕರ ಶಾಹಿಯವರನ್ನು ದೂರದೇ, ಅಂತಹರನ್ನು ಸಮಜಾಯಿಸಿಕೊಂಡು ಕೆಲಸಗಳನ್ನು ಮಾಡಿಸುತ್ತಲಿರಬೇಕು. ಇದರಿಂದಾಗಿ ಅಭಿವೃದ್ಧಿ ಸಾಧ್ಯ ಎಂದು ಅವರು ಎಚ್ಚರಿಸುತ್ತಿದ್ದುದನ್ನು ನಾನು ಸಭೆಗಳಲ್ಲಿ ಕೇಳಿರುತ್ತೇನೆ. ಮಲ್ಯರ ಜಾಣ್ಮೆಯ ನುಡಿಗಳು ಇಂದಿಗೂ ಸರ್ವಮಾನ್ಯ. ಇಂತಹ ವಿಧಾನಗಳಿಂದಲೇ ಅವರು ಜಿಲ್ಲೆಯಲ್ಲಿ ಸರಕಾರೀ ಅಧಿಕಾರಿಗಳಿಂದ ತಮ್ಮ ಯೋಜನೆಗಳನ್ನು ಕಾರ್ಯರೂಪಕ್ಕಿಳಿಸುತ್ತಿದ್ದರು ಎಂದು ಸ್ಪಷ್ಟವಾಗುತ್ತದೆ. ಮಲ್ಯರಿಗೆ ಜಿಲ್ಲೆಯ ಅಂಗುಲ ಅಂಗುಲ ನೆಲದ ಮತ್ತು ಅಲ್ಲಿನ ವ್ಯಕ್ತಿಗಳ ಪರಿಚಯ, ಅನುಭವಗಳು ಇದ್ದವು.
ಶ್ರೀನಿವಾಸ ಮಲ್ಯರು ತಾನು ಸಾಂಸದಿಕನಾಗಿದ್ದ ಕಾಲಾವಧಿಯಲ್ಲಿ ಮಾಡಿದ ಕೆಲಸಗಳು ಯಾದಿ ಈ ಕೆಳಗಿನಂತಿವೆ.

ರಾಷ್ಟ್ರೀಯ ಹೆದ್ದಾರಿ – 17
ರಾಷ್ಟ್ರೀಯ ಹೆದ್ದಾರಿ – 42
ಕರ್ನಾಟಕ ರೀಜನಲ್ ಇಂಜಿನಿಯರಿಂಗ್ ಕಾಲೇಜ್ (ಈಗ ಎನ್.ಐ.ಟಿ.ಕೆ.)
ಸುರತ್ಕಲ್ ಮಂಗಳೂರು ಸರ್ವಋತು ಬಂದರು (ಪಣಂಬೂರು)
ಮಂಗಳೂರು ರಾಸಾಯನಿಕ ಗೊಬ್ಬರ ಕಾರ್ಖಾನೆ (ಪಣಂಬೂರು)
ಇಡೀ ದೇಶದಲ್ಲಿಯೇ ಕೈ ಬೆರಳಿನಷ್ಟು ಮಾತ್ರ ಆಕಾಶವಾಣಿ ಕೇಂದ್ರಗಳು ಚಾಲ್ತಿ ಯಲ್ಲಿದ್ದಾಗ ಮಂಗಳೂರಿನಲ್ಲಿ ಪ್ರತ್ಯೇಕ ಆಕಾಶವಾಣಿ ನಿಲಯ ಬಂದದ್ದು, ಆ ಕಾಲದಲ್ಲಿ ನಮ್ಮ ಜಿಲ್ಲೆಯ ಜನರ ಕಲ್ಪನೆಗೆ ಮೀರಿದ್ದಾಗಿತ್ತು.
ಹಾಗೆಯೇ ದೇಶದಲ್ಲಿ ಅತ್ಯಲ್ಪ ಸಂಖ್ಯೆಯ ವಿಮಾನ ನಿಲ್ದಾಣಗಳು ಮತ್ತು ಕರ್ನಾಟಕದಲ್ಲಿ ಬೆಂಗಳೂರಿನಲ್ಲಿ ಮಾತ್ರ ಒಂದು ವಿಮಾನ ನಿಲ್ದಾಣವಿದ್ದಾಗ ಮಂಗಳೂರಿ ನಲ್ಲಿಯೂ ಇನ್ನೊಂದು ವಿಮಾನ ನಿಲ್ದಾಣವೆಂಬುದು ಆ ದಿನಗಳಲ್ಲಿ ದಕ್ಷಿಣ ಹಿಂದೂಸ್ತಾನ ದಲ್ಲಿಯೇ ವಿಶೇಷವಾಗಿತ್ತು.
ತೃತೀಯ ಪಂಚವಾರ್ಷಿಕ ಯೋಜನೆಯ ಕಾಲದಲ್ಲಿಯೇ ಮಂಗಳೂರು-ಹಾಸನ ರೈಲ್ವೆ ಯೋಜನೆಯ ಪರಿಕಲ್ಪನೆ ಮಲ್ಯರ ದೂರಗಾಮಿ ದೃಷ್ಟಿಗೆ ಸಾಕ್ಷಿಯಾಗಿದೆ. ಮುಂದೆ ಶ್ರೀ ಟಿ.ಎ. ಪೈಗಳವರು ಕೇಂದ್ರ ಸರಕಾರದಲ್ಲಿ ರೈಲ್ವೇ ಮಂತ್ರಿಗಳಾಗಿದ್ದಾಗ ಯೋಜನೆಯ ಉದ್ಘಾಟನೆಯಾಗಿತ್ತು. ಈಗಿನ ತಲೆಮಾರಿಗೆ ಗೊತ್ತಿರುವಂತೆ, ಮಂಗಳೂರು-ಹಾಸನ ರೈಲ್ವೇ ಮಾರ್ಗವನ್ನು ಬ್ರಾಡಗೇಜ್ ಹಳಿಗಳಿಗೆ ವರ್ಗಾಯಿಸುವುದಕ್ಕೆ ಸುಮಾರು 14 ವರ್ಷಗಳಷ್ಟು ದೀರ್ಘಾವಧಿ ತಗಲಿದ್ದು, ನಮ್ಮ ರಾಜಕೀಯ ಪುಢಾರಿಗಳ ಕಾರ್ಯಕ್ಷಮತೆಗೆ ಸಾಕ್ಷಿ.
ಐವತ್ತು ವರ್ಷಗಳ ಹಿಂದೆ ಮಂಗಳೂರಿನಿಂದ ಕುಂದಾಪುರಕ್ಕೆ ಪ್ರಯಾಣಿಸಲು ಒಂದುವರೆ ದಿನಗಳು ತಗಲುತ್ತಿದ್ದವು. ಅಲ್ಲಲ್ಲಿ ನದಿಗಳಿಗೆ ಕಡವುಗಳು ಇದ್ದವು. ಬಸ್ಸು ಪ್ರಯಾಣ, ಪುನಃ ನದಿ ಮತ್ತು ಕಡವುಗಳನ್ನು ದೋಣಿಯಲ್ಲಿ ದಾಟಿ ಮುಂದಿನ ಪ್ರಯಾಣಕ್ಕೆ ಬಸ್ಸುಗಳನ್ನು ಹತ್ತಬೇಕಾಗಿತ್ತು. ದ್ವಿತೀಯ ಪಂಚವಾರ್ಷಿಕ ಯೋಜನೆಯಡಿಯಲ್ಲಿ ಕೇಂದ್ರ ಸರಕಾರ ಕಾಶ್ಮೀರದಿಂದ ಕನ್ಯಾಕುಮಾರಿಗೆ ರಾಷ್ಟ್ರೀಯ ನೇರಮಾರ್ಗ ಯೋಜನೆ ಕೈಗೊಂಡಾಗ ಮಲ್ಯರು ತಮ್ಮ ಪ್ರಭಾವವನ್ನು ಉಪಯೋಗಿಸಿ ಈ ಯೋಜನೆಯಡಿಯಲ್ಲಿ ಮುಂಬಯಿ ಯಿಂದ ಕಾರವಾರ, ಕುಮಟಾ, ಹೊನ್ನಾವರ ಮಾರ್ಗವಾಗಿ, ಕುಂದಾಪುರ, ಉಡುಪಿ, ಮಂಗಳೂರು, ಕೇರಳ ರಾಜ್ಯದಿಂದ ಈ ರಾಷ್ಟ್ರೀಯ ಹೆದ್ದಾರಿ – 17 (N.H. – 17) ಹಾದು ಹೋಗುವಂತೆ ಮಾಡಿದರು.
ಅದರಂತೆಯೇ ಮಂಗಳೂರು-ಹಾಸನ-ಬೆಂಗಳೂರು ರಾಷ್ಟ್ರೀಯ ಹೆದ್ದಾರಿಗೆ ಕೂಡಾ ಮಲ್ಯರು ಅಸ್ತಿಭಾರ ಹಾಕಿದ್ದರು. ಈ ಎಲ್ಲಾ ಯೋಜನೆ-ಯೋಚನೆಗಳಿಂದಾಗಿ ನಾವು ಬಾಯಲ್ಲಿ ಕೊಚ್ಚಿಕೊಳ್ಳುತ್ತಿರುವ Infrastructure ಯೋಜನೆಗಳನ್ನು ಮಲ್ಯರು ಸದ್ದು ಗದ್ದಲಗಳಿಲ್ಲದೇ ಜಿಲ್ಲೆಗೆ, ರಾಜ್ಯಕ್ಕೆ ತಂದುಕೊಟ್ಟರು.
ಲಾಲ ಬಹುದ್ದೂರ ಶಾಸ್ತ್ರಿಗಳವರು ಕೇಂದ್ರ ಸರಕಾರದಲ್ಲಿ ವಿದ್ಯಾಮಂತ್ರಿಗಳಾಗಿದ್ದ ಸಮಯದಲ್ಲಿ ದೇಶದಲ್ಲಿ ಉನ್ನತ ತಾಂತ್ರಿಕ ಶಿಕ್ಷಣವೀಯುವುದಕ್ಕಾಗಿ ನಾಲ್ಕು ವಿವಿಧ ಪ್ರದೇಶಗಳಲ್ಲಿ ಪ್ರಾದೇಶಿಕ (Regional) ಇಂಜಿನಿಯರಿಂಗ್ ಕಾಲೇಜುಗಳನ್ನು ಸ್ಥಾಪಿಸುವ ಯೋಜನೆಯನ್ನು ಮಾಡಿದ್ದರು. ಇದರ ವಾಸನೆ ಮೂಗಿಗೆ ಬಡಿದ ಶ್ರೀನಿವಾಸ ಮಲ್ಯರು ತನ್ನ ಆಪ್ತರಾದ ಲಾಲ ಬಹದ್ದೂರ ಶಾಸ್ತ್ರಿಗಳವರಲ್ಲಿಗೆ ಸೀದಾ ಹೋಗಿ, ಒಂದು ಪ್ರಾದೇಶಿಕ ತಾಂತ್ರಿಕ ಕಾಲೇಜನ್ನು ಮಂಗಳೂರಲ್ಲಿ ಸ್ಥಾಪಿಸುವಂತೆ ಒತ್ತಾಯಿಸಿದರು. ಮಲ್ಯರು ಮುಂದಿಟ್ಟ ವಾದ ಗಳನ್ನು ಆಲಿಸಿದ ಶಾಸ್ತ್ರಿಗಳು ಮಲ್ಯರ ಸೂಚನೆಗೆ ಒಪ್ಪಿಗೆ ಕೊಟ್ಟರೆಂದು ಕಾಣುತ್ತದೆ. ಅದೇ ರಾತ್ರಿ ಶ್ರೀನಿವಾಸ ಮಲ್ಯರು ಆಗ ಮಂಗಳೂರಿನಲ್ಲಿ ಜಿಲ್ಲಾ ಪಿ.ಡಬ್ಲ್ಯು.ಡಿ. ಅಭಿಯಂತರ (ಇಂಜಿನಿಯರ)ರಾಗಿದ್ದ ಶ್ರೀ ಎಂ.ಎಲ್. ಶ್ರೇಷ್ಠ ಅವರಿಗೆ ಫೋನ್ ಮಾಡಿ ವಿಷಯ ತಿಳಿಸಿ, ಸುರತ್ಕಲ್ನಲ್ಲಿ ಇರುವ ಖಾಲಿ ಪ್ರದೇಶದಲ್ಲಿ ಪ್ರಾದೇಶಿಕ ಇಂಜಿನಿಯರಿಂಗ್ ಕಾಲೇಜಿಗಾಗಿ ತಪಾಸಣೆ ನಡೆಸಿ, ಸಿ.ಪಿ.ಸಿ. ಕಂಪೆನಿಯ ಮೆನೆಜಿಂಗ್ ಡೈರೆಕ್ಟರ್ ಶ್ರೀ ವ್ಹಿ.ಎಸ್. ಕುಡ್ವಾರ ಸಹಾಯವನ್ನು ಪಡೆದು ಕೂಡಲೇ ಅಲ್ಲಿ ಒಂದು ತಾತ್ಪೂರ್ತಿಕ ಶೆಡ್ (Shed) ಕಟ್ಟಿಸಿ ತಯಾರಿ ಮಾಡಿಕೊಳ್ಳಬೇಕು. ತಾನು ಇನ್ನು 15 ದಿನಗಳ ಒಳಗೆ ಶ್ರೀ ಲಾಲ ಬಹದ್ದೂರ ಶಾಸ್ತ್ರಿ ಗಳವರನ್ನು ಸುರತ್ಕಲ್ ಇಂಜಿನಿಯರಿಂಗ್ ಕಾಲೇಜನ್ನು ಉದ್ಘಾಟಿಸಲು ಜಿಲ್ಲೆಗೆ ಕರಕೊಂಡು ಬರುತ್ತೇನಾಗಿ ಹೇಳಿದರಂತೆ. ಹಾಗೆಯೇ ಶ್ರೀ ಕುಡ್ವರಿಗೂ ವಿಷಯ ತಿಳಿಸಿ, ಶ್ರೀ ಎಂ.ಎಲ್. ಶ್ರೇಷ್ಠರು ಕೇಳಿದ ಎಲ್ಲಾ ಸವಲತ್ತುಗಳನ್ನು ಅವರಿಗೆ ತಕ್ಷಣ ಒದಗಿಸಲು ಹೇಳಿದರಂತೆ. ಶ್ರೀ ಕುಡ್ವ ಮತ್ತು ಶ್ರೀ ಶ್ರೇಷ್ಠರ ಕಾರ್ಯತತ್ಪರತೆಯಿಂದ ಶೀಘ್ರಾನುಶೀಘ್ರವಾಗಿ ಸುರತ್ಕಲ್ನಲ್ಲಿ ಪ್ರಾದೇಶಿಕ ಇಂಜಿನಿಯರಿಂಗ್ ಕಾಲೇಜಿನ ಪ್ರಥಮ ಕಟ್ಟಡ ತಾತ್ಪೂರ್ತಿಕ ವಾಗಿಯಾದರೂ ಸಿದ್ಧವಾಗಿ, ಶ್ರೀ ಲಾಲ ಬಹದ್ದೂರ ಶಾಸ್ತ್ರಿಗಳವರಿಂದಲೇ ಅದರ ಉದ್ಘಾಟನೆ ಯಾಯಿತು. ಇದರಿಂದಾಗಿ ದ.ಕ. ಜಿಲ್ಲೆಯ ಸಾವಿರಾರು ಯುವಕರಿಗೆ ತಾಂತ್ರಿಕ ಶಿಕ್ಷಣದ ಸೌಲಭ್ಯ ಅತೀ ಕಡಿಮೆ ವೆಚ್ಚದಲ್ಲಿ ಕೈಗೆಟಕುವಂತಾಯಿತು. ಶ್ರೀನಿವಾಸ ಮಲ್ಯರ ಚಾಕಚಕ್ಯತೆ ಮತ್ತು ಎಂ.ಎಲ್. ಶ್ರೇಷ್ಠರ ಕಾರ್ಯಕ್ಷಮತೆಯಿಂದ ಸುರತ್ಕಲ್ ಎಂಜಿನಿಯರಿಂಗ್ ಕಾಲೇಜು ಅತೀ ಶೀಘ್ರ ಕಾಲದಲ್ಲಿ ಪ್ರಾರಂಭಿಸಲ್ಪಟ್ಟಿತು. ಇಲ್ಲವಾದಲ್ಲಿ ಅದು ಬೇರೆ ರಾಜ್ಯಗಳ ಪಾಲಾಗುತ್ತಿತ್ತು ಎಂದು ಖಂಡಿತವಾಗಿ ಹೇಳಬಹುದು.
ಇಲ್ಲಿ ಶ್ರೀ ಎಂ.ಎಲ್. ಶ್ರೇಷ್ಠರ ಬಗ್ಗೆ ಒಂದು ಮಾತನ್ನು ಹೇಳಬೇಕು. ಅವರೊಬ್ಬ ನಮ್ಮ ಜಿಲ್ಲೆ ಕಂಡ ಅತ್ಯುತ್ತಮ ಶ್ರೇಣಿಯ ಇಂಜಿನಿಯರ್ ಆಗಿದ್ದರು. ಕರ್ತವ್ಯನಿಷ್ಠರಾದ ಶ್ರೇಷ್ಠರು, ತಮ್ಮ ಕೈಕೆಳಗಿನವರನ್ನು ತಮ್ಮಂತೆಯೇ ಯಾವುದೇ ಯೋಜನೆಗಳಿಗೆ ಸಕಾರಾತ್ಮಕವಾಗಿ ಸ್ಪಂದಿಸುವಂತೆ ಮಾಡಿ, ತಮ್ಮಡನೆ ಒಯ್ಯಬಲ್ಲವರಾಗಿದ್ದರು. ಒಂದು ಚಿಕ್ಕಾಸಿನ ಅಪೇಕ್ಷೆ ಇಲ್ಲದೇ, ಕೈಹಿಡಿದ ಕಾರ್ಯಗಳನ್ನು ನಿರ್ದಿಷ್ಟ ಅವಧಿಯೊಳಗೆ ಮಾಡಿ ಮುಗಿಸಬೇಕೆಂಬ ಛಲವಾದಿ. ಅಂತೆಯೇ ರಸ್ತೆ, ಕಟ್ಟಡಗಳ ನಿರ್ಮಾಣ ಕಾರ್ಯಗಳಿಗಾಗಿ ಟೆಂಡರು ಮರು ಟೆಂಡರುಗಳ ಯಾವುದೇ ಗೊಂದಲಗಳಿಲ್ಲದೇ, ನಿಷ್ಠಾವಂತ ಕಂಟ್ರಾಕ್ಟರುಗಳನ್ನು ಅವರೇ ಕರೆದು, ಕಾರ್ಯಗಳನ್ನು ನಮೂದಿಸಿ ಕೆಲಸ ಪ್ರಾರಂಭಿಸುವಂತೆ ಮಾಡಿ ಪ್ರೋತ್ಸಾಹಿಸುತ್ತಿದ್ದರು. ಮಲ್ಯರ ಯೋಜನೆಗಳು ನಮ್ಮ ಜಿಲ್ಲೆಯಲ್ಲಿ ಅಷ್ಟು ವೇಗದಲ್ಲಿ ಈಡೇರುವಲ್ಲಿ ಶ್ರೇಷ್ಠರು ವಹಿಸಿದ ಪಾತ್ರ ಉಲ್ಲೇಖಿಸಲು ಅರ್ಹವಾಗಿದೆ. ಅಂತಹ ನಿಷ್ಕಾಮಕರ್ಮಿ ಅಧಿಕಾರಿಗಳ ಕೊರತೆ ಇಂದು ಅಧಿಕವಾಗಿದೆಯೆಂದು ವ್ಯಥೆಯಿಂದ ಹೇಳಲೇಬೇಕಾಗುತ್ತದೆ.
ಮಳೆಗಾಲದಲ್ಲಿ ದಕ್ಷಿಣ ಕನ್ನಡ (ಕುಂದಾಪುರದಿಂದ ಕಾಸರಗೋಡು ತನಕ)ದ ಉದ್ದಗಲಗಳಲ್ಲಿ ಹರಿಯುವ ನದಿಗಳು ನೆರೆಯ ನೀರಿನಿಂದ ತುಂಬಿ, ರಸ್ತೆಗಳೇ ಕಾಣದಾಗಿ ಪ್ರಯಾಣಿಕರು ಕಂಗಾಲು ಪರಿಸ್ಥಿತಿ ಅನುಭವಿಸಬೇಕಾಗಿ ಬರುತ್ತಿತ್ತು. ಜನತೆಯ ಕಷ್ಟ ಕಾರ್ಪಣ್ಯಗಳ ಅನುಭವ ಶ್ರೀನಿವಾಸ ಮಲ್ಯರಿಗೂ ಇತ್ತು. ಅದಕ್ಕಾಗಿಯೇ ಮೊದಲ ಮತ್ತು ದ್ವಿತೀಯ ಪಂಚವಾರ್ಷಿಕ ಯೋಜನೆಗಳಡಿಯಲ್ಲಿ ಜಿಲ್ಲೆಯ ಪ್ರತಿಯೊಂದು ನದಿಗಳ ಮೇಲಿರುವ ಸೇತುವೆಗಳನ್ನು ಎತ್ತರಿಸುವತ್ತ ಕಾರ್ಯೋನ್ಮುಖರಾದರು. ಅದರಿಂದಾಗಿ ಬಹುತೇಕ ಎಲ್ಲಾ ಸಂಕ ಮೋರಿಗಳು ಎತ್ತರಕ್ಕೇರುವಂತಾದವು. ಮಲ್ಯರು ಯಾವುದೇ ಒಂದು ಯೋಜನೆ ಅಥವಾ ಕಾರ್ಯಕ್ರಮವನ್ನು ಕೈಗೆತ್ತಿಕೊಂಡರೆ, ಅದು ಪೂರ್ತಿಯಾಗುವ ತನಕ ಅದರ ಹಿಂದು-ಮುಂದೆಯೇ ಇದ್ದು ಬಿಡುತ್ತಿದ್ದರು. ಅದಕ್ಕಾಗಿ ಅವರು ಸರಕಾರದ ಸಂಬಂಧಿತ ಅಧಿಕಾರಿಗಳ, ಮಂತ್ರಿಗಳ ಬೆನ್ನು ಹತ್ತಿ, ಅದು ಶೀಘ್ರದಲ್ಲಿ ಉತ್ತಮ ದರ್ಜೆಯಲ್ಲಿ ಆಗುವಂತೆ ನೋಡಿಕೊಳ್ಳುತ್ತಿದ್ದರು.
1962ರಲ್ಲಿ ಮಂಗಳೂರು ನಗರಕ್ಕೊಂದು ‘ಪುರಭವನ’ ಬೇಕೆಂದು ನಿರ್ಧಾರ ವಾಗಿತ್ತು. ಅಂತಹ ಪುರಭವನ ಸುಂದರವಾಗಿರಬೇಕು ಮತ್ತು ದೀರ್ಘಕಾಲದ ಬಾಳ್ವಿಕೆ ಯುಳ್ಳದ್ದಾಗಿರಬೇಕೆಂಬುದು ಮಲ್ಯರ ಒತ್ತಾಸೆಯಾಗಿತ್ತು. ಅಂತಹ ಮಾದರಿ ಪುರಭವನದ ನಿರ್ಮಾಣ ಕಾರ್ಯವನ್ನು ಅಂತಾರಾಷ್ಟ್ರೀಯ ಖ್ಯಾತಿಯ ಗ್ಯಾನನ ಡಂಕರ್ಲಿ ಎಂಬ ಕಂಪೆನಿಗೆ ವಹಿಸಿಕೊಡಲಾಯಿತು. ಅದರ ನಿರ್ಮಾಣ ಕಾರ್ಯ ಮಲ್ಯರು ಆಶಿಸಿದಂತೆಯೇ ಉತ್ತಮವಾಗಿ ಆಯಿತು. ಮಲ್ಯರಿಗೆ ಮಹದಾನಂದವಾಯಿತು.
ಅದೇ ಸಮಯದಲ್ಲಿ ಮಂಗಳೂರಿನ ಕದ್ರಿಗುಡ್ಡೆಯಲ್ಲಿ ಸರ್ಕಿಟ ಹೌಸ್ ನಿರ್ಮಿಸಲು ಕರ್ನಾಟಕ ಸರಕಾರ (ಆಗ ಮೈಸೂರು) ನೀಲಿ ನಕ್ಷೆ ತಯಾರಿಸಿ ಇಟ್ಟಿತ್ತು. ಒಮ್ಮೆ ಆ ಯೋಜನೆಯ ನೀಲಿ ನಕಾಶೆಯನ್ನು ಶ್ರೀನಿವಾಸ ಮಲ್ಯರು ಪರಿಶೀಲನೆಗಾಗಿ ತರಿಸಿಕೊಂಡು ನೋಡುತ್ತಲಿದ್ದರು. ಅದರಲ್ಲಿ ಮಂತ್ರಿ ಮಾಗಧರಿಗೆ ಉಳಕೊಳ್ಳಲು ಮಾತ್ರ ವ್ಯವಸ್ಥೆಯಿತ್ತಲ್ಲದೇ, ಅಂತಹವರ ಭೇಟಿಗಾಗಿ ಸಂದರ್ಶನಕ್ಕಾಗಿ ಬರುವ ಜನರಿಗೆ ಕೂತುಕೊಳ್ಳಲು ಅವಕಾಶವಿರಲಿಲ್ಲ. ವರಾಂಡಾದಲ್ಲಿ (Verenda) ಬೇಕಾದಷ್ಟು ಸ್ಥಳದ ಕೊರತೆಯಿತ್ತು. ಈ ವಿಷಯ ಮಲ್ಯರ ಲಕ್ಷಕ್ಕೆ ಬಂದು ಕೂಡಲೇ ಕಟ್ಟಡ ನಿರ್ಮಾಣ ಕಾರ್ಯದ ಅಭಿಯಂತರುಗಳನ್ನು ಕರೆದು ‘ಈ ಸರ್ಕಿಟ ಹೌಸಿನಲ್ಲಿ ಬರೇ ಮಂತ್ರಿಗಳು ಮಾತ್ರ ಬರುವುದಲ್ಲ. ಅವರನ್ನು ಭೇಟಿಯಾಗಲು ಸರಕಾರದ ಇತರ ಅಧಿಕಾರಿಗಳೂ ಜನಸಾಮಾನ್ಯರೂ ಬರುತ್ತಾರೆ. ಅವರಿಗೆ ಕೂತುಕೊಳ್ಳಲು ಜಾಗ ಬೇಡವೇ?’ ಎಂದು ಹೇಳಿ ವರಾಂಡಾದಲ್ಲಿ ಸಾಕಾಗುವಷ್ಟು ಜಾಗವಿಟ್ಟುಕೊಳ್ಳಲು ನೀಲಿ ನಕಾಶೆಯಲ್ಲಿ ಬದಲಾವಣೆ ಮಾಡಿ ಎಂದು ತಿಳಿಸಿದರು. ಅಲ್ಲಿದ್ದ ಅಭಿಯಂತರುಗಳಿಂದ ಈಗ ನೀಲಿ ನಕಾಶೆಯಲ್ಲಿ ಬದಲಾವಣೆ ಮಾಡಿದರೆ, ಅದಕ್ಕೆ ಪುನರ್ ಮಂಜೂರಾತಿ, ಆರ್ಥಿಕ ಮಂಜೂರಾತಿಗಳ ಬಗ್ಗೆ ಸರಕಾರಕ್ಕೆ ಪರಿಶೀಲನೆಗೆ ಕಳುಹಿಸ ಬೇಕಾಗುತ್ತದೆ ಎಂದು ಉತ್ತರ ಬಂತು. ಅದಕ್ಕೆ ಕೂಡಲೇ ಪ್ರತಿಕ್ರಿಯಿಸಿದ ಮಲ್ಯರು, ನೀವು ಬದಲಿ ಮಾಡಿದ ನೀಲಿ ನಕಾಶೆಯ ಪ್ರತಿ ಮತ್ತು ಹೆಚ್ಚಿನ ಅನುದಾನದ ಬೇಡಿಕೆಯ ಪತ್ರಗಳನ್ನು ನನಗೆ ಇವತ್ತೇ ಕೊಡಿ. ನಾನು ಈ ರಾತ್ರಿಯೇ ಬೆಂಗಳೂರಿಗೆ ಹೋಗಿ ಸಾರ್ವಜನಿಕ ಕಾಮಗಾರಿ ಇಲಾಖೆಯ ಮಂತ್ರಿಯವರೊಡನೆ ಮಾತನಾಡುತ್ತೇನೆ ಮತ್ತು ಮಂಜೂರಾತಿ ಪತ್ರವನ್ನೂ ತಮಗೆ ನಾನೇ ತಂದು ಕೊಡುತ್ತೇನೆ ಎಂದು ಹೇಳಿದರು. ಅದರಂತೆಯೇ ಬದಲಾವಣೆ ಮಾಡಿದ ನೀಲಿ ನಕಾಶೆಯನ್ನು ಬೆಂಗಳೂರಿಗೆ ಕೊಂಡು ಹೋಗಿ, ತಾನು ಹೇಳಿದಂತೆ ‘ಪ್ಲಾನ್’ ಮಂಜೂರಾತಿ ಮಾಡಿಸಿಯೇ ತಂದರು. ಅಧಿಕಾರಿಗಳು ‘ಅಜಾಪ್’ ಆದರೆಂದು ಬೇರೆ ಹೇಳಬೇಕಾಗಿಲ್ಲ. ಹೀಗಿತ್ತು ಮಲ್ಯರ ಕಾರ್ಯ ವೈಖರಿ.
ಉಳ್ಳಾಲದ ನೇತ್ರಾವತಿ ನದಿಯ ಮೇಲೆ ಕಟ್ಟುತ್ತಲಿದ್ದ ನೂತನ ಸೇತುವೆಗೆ ಸಿಮೆಂಟ್ ಸಿಗುವುದು ಕಷ್ಟವಿತ್ತು. ದೇಶದಲ್ಲಿಯೇ ದೊಡ್ಡ ಪ್ರಮಾಣದ ಸಿಮೆಂಟ ಕೊರತೆ ಇತ್ತು. ಇದರಿಂದಾಗಿ ಸೇತುವೆ ನಿರ್ಮಾಣದ ಕಂಟ್ರಾಕ್ಟರುಗಳು ಸೇತುವೆ ಕಟ್ಟುವ ಕೆಲಸ ನಿಲ್ಲಿಸಿದ್ದರು ಮತ್ತು ಜಲ್ಲಿ ತಯಾರು ಮಾಡುವ ಕ್ರಶಿಂಗ ಯಂತ್ರವನ್ನು ಬೇರೆ ಕಡೆಗೆ ಸಾಗಾಟ ಮಾಡುವ ತಯಾರಿಯಲ್ಲಿದ್ದರು. ಅದರಿಂದಾಗಿ ಸೇತುವೆ ಕಾಮಗಾರಿ ಕೆಲಸವು ತಾತ್ಕಾಲಿಕವಾಗಿ ನಿಂತು ಹೋಗುವಂತಾಗುತ್ತಿತ್ತು. ದಿಲ್ಲಿಯಿಂದ ಜಿಲ್ಲೆಗೆ ಬಂದಿದ್ದ ಮಲ್ಯರಿಗೆ ಈ ವಿಷಯ ತಿಳಿಯಿತು. ಅವರು ಅಭಿಯಂತರುಗಳನ್ನು ಕರೆಸಿ ವಿಷಯದ ಬಗ್ಗೆ ಕೇಳಿದಾಗ ಅವರುಗಳು ಸಿಮೆಂಟ್ ಪೂರೈಕೆಯಲ್ಲಿ ಕೊರತೆ ಬಂದಿರುವುದರಿಂದ ಕೆಲಸದ ಪ್ರಗತಿ ಕುಂಠಿತವಾಗುತ್ತಿದೆ ಎಂಬ ವಿಷಯವನ್ನು ವಿಷದಪಡಿಸಿದರು. ಮಲ್ಯರು ದಿಲ್ಲಿಗೆ ಪರತ್ತು ಹೋಗುವಾಗ ಈ ವಿಷಯಕ್ಕೆ ವಿಶೇಷ ಪ್ರಾಶಸ್ತ್ಯ ನೀಡಿದರು. ಮೊದಲಾಗಿ ಆರ್ಥಿಕ ಇಲಾಖಾ ಕಾರ್ಯದರ್ಶಿಯವರನ್ನು ಭೇಟಿ ಮಾಡಿದರು. ಅವರಿಗೆ ವಿಷಯವನ್ನು ಮನಗಾಣಿಸಿ ಸಾಕಾಗುವಷ್ಟು ಹಣವನ್ನು ಬಿಡುಗಡೆ ಮಾಡಿಸಿಕೊಂಡರು. ಎರಡು ವೇಗನ ಸಿಮೆಂಟನ್ನು ಆದ್ಯತೆಯ ಮೇರೆಗೆ ಮಂಗಳೂರಿಗೆ ಕೂಡಲೇ ತಲುಪುವಂತೆ ಮಾಡಿದರು ಮತ್ತು ಉಳ್ಳಾಲ ಸಂಕದ ಕೆಲಸ ಮುಂದುವರೆಸುವಂತೆ ಅಧಿಕಾರಿಗಳಿಗೆ ತಿಳಿಸಿದರು. ಅದರಿಂದ ನಿಗದಿತ ವೇಳೆಗೆ ಉಳ್ಳಾಲ ಸೇತುವೆಯ ಕಾಮಗಾರಿ ಗಳು ಮುಗಿಯುವಂತೆ ಆಯಿತು.
ರಾಷ್ಟ್ರೀಯ ಕಾಂಗ್ರೆಸ್ಸಿನ ಅಂದಿನ ಕಾರ್ಯಕ್ರಮಗಳಾದ ಭಾರತ ದೇಶದ ಸ್ವಾತಂತ್ರ್ಯ ಹೋರಾಟ, ಖಾದಿ ಪ್ರಚಾರ, ಹರಿಜನರ ಉದ್ಧಾರ ಇವುಗಳಿಗಾಗಿ ಜಿಲ್ಲೆಯಾದ್ಯಂತ ಓಡಾಡಿ ಕೊಂಡಿದ್ದ ಶ್ರೀನಿವಾಸ ಮಲ್ಯರಿಗೆ ದ.ಕ. ಜಿಲ್ಲೆಯ ಎಲ್ಲಾ ಪೇಟೆ, ಪಟ್ಟಣ, ಹಳ್ಳಿಪಳ್ಳಿ ಗಳ ಭೌಗೋಳಿಕ ಚಿತ್ರಣ ಮನದಟ್ಟಾಗಿತ್ತು. ಇದರಿಂದಾಗಿ ಅವರು ಸಂಸದೀಯ ವರ್ಷ ಗಳಲ್ಲಿ ಜಿಲ್ಲೆಯ ಪ್ರಗತಿಗೆ, ಅಭಿವೃದ್ಧಿಗೆ ಬೇಕಾದ ರಸ್ತೆಗಳು, ನದಿಗಳ ಮೇಲಣ ಸೇತುವೆಗಳು ಎಲ್ಲಿ ಅವಶ್ಯವೆಂಬುದನ್ನು ಅರಿತಿದ್ದರು. ಹಾಗಾಗಿ ಅವರಿಗೆ ಭೌಗೋಳಿಕ ನಕಾಶೆಯನ್ನು ಪರಿಶೀಲಿಸುತ್ತಾ ಇರುವ ಅಗತ್ಯವಿರಲಿಲ್ಲ.
ಮಂಗಳೂರು – ಬಂಟವಾಳ ಕೂಡು ರಸ್ತೆ (ಬಿ.ಸಿ.ರೋಡು)ವರೆಗಿನ ವಾಹನ ಸಂಚಾರ, ದೇಶದಲ್ಲಿಯೇ ದಿಲ್ಲಿ -ಆಗ್ರಾ ನಂತರ ಹೆಚ್ಚು ದಟ್ಟಣೆ ಉಳ್ಳದ್ದಾಗಿತ್ತು. ಇದಕ್ಕೆ ಮಂಗಳೂರು – ಪುತ್ತೂರು – ಮಡಿಕೇರಿ – ಮೈಸೂರು ರಸ್ತೆ, ಬೆಂಗಳೂರು – ಮಂಗಳೂರು ರಸ್ತೆ, ಹಾಸನ – ಬೆಂಗಳೂರು ರಸ್ತೆ, ಮಂಗಳೂರು ಚಾರ್ಮಾಡಿ ಘಾಟಿಯಾಗಿ ಚಿಕ್ಕಮಗಳೂರು, ಕಡೂರುವರೆಗೆ ಹೋಗಿ ಬರುವ ವಾಹನಗಳ ಓಡಾಟ ಕಾರಣವಾಗಿತ್ತು. ಅದಕ್ಕಾಗಿ ಮಂಗಳೂರು – ಹಾಸನ ರಾ.ಹೆ. 42ರ ಕಾಮಗಾರಿಯನ್ನು ಕೈಗೆತ್ತಿಕೊಂಡಾಗ ಮಂಗಳೂರು – ಬಂಟವಾಳ ಕೂಡು ರಸ್ತೆಯ ಸಮಾನಂತರವಾಗಿ ಮಾಣಿ-ಉಳ್ಳಾಲ ರಸ್ತೆ (ಪಾಣೆಮಂಗಳೂರಿನ ಮೆಲ್ಕಾರಿನಿಂದ) ಮಂಚಿ, ದೇರಳಕಟ್ಟೆ, ಕೋಟೆಕಾರು ವರೆಗೆ ರಸ್ತೆಯನ್ನು ಅಗಲ ಮಾಡಿ ಡಾಮಾರು ಬಳಸಿ ಉತ್ತಮ ದರ್ಜೆಯ ರಸ್ತೆಯನ್ನಾಗಿ ರಚಿಸಬೇಕೆಂದು ಅವರು ಮಾಸ್ಟರ್ ಪ್ಲಾನಿನಲ್ಲಿ ಸೇರಿದ್ದರು. ಆದರೆ ಅವರ ನಿಧನದ ಬಳಿಕ, ರಾಜಕೀಯ ಮುಖಂಡರ ನಿರ್ಲಕ್ಷ್ಯ, ಅಧಿಕಾರಿಗಳ ಅವಗಣನೆಯಿಂದ ಈ ರಸ್ತೆಯ ಕಾಮಗಾರಿ ನೆನೆಗುದಿಗೆ ಬಿದ್ದಿತು. ಆ ರಸ್ತೆಯನ್ನು ಸರಿಯಾಗಿ ನಿರ್ಮಿಸಿದ್ದರೆ, ಮಂಗಳೂರು-ಬಿ.ಸಿ.ರೋಡು ವರೆಗಿನ ವಾಹನಗಳ ದಟ್ಟಣೆ ಕಡಿಮೆಯಾಗಿ ಪ್ರವಾಸಿಗರಿಗೆ, ಚಲಿಸುವ ವಾಹನಗಳಿಗೆ, ನಿರಂತರ ಸಂಚಾರ ಸುಲಭವಾಗುತ್ತಿತ್ತು. ಆದರೆ ಆ ಯೋಜನೆ ಕೈಗೂಡಲಿಲ್ಲ. ಇದು ಯಾರ ದೌರ್ಭಾಗ್ಯವೋ ಹೇಳಲಾಗದು.
ರಾಜಕೀಯ ಜೀವನ
ರಾಜಕೀಯ ಕ್ಷೇತ್ರದಲ್ಲಿ ಶ್ರೀನಿವಾಸ ಮಲ್ಯರು ಅತೀ ಎತ್ತರದ ಸ್ಥಾನಕ್ಕೆ ತಲುಪಿದವರು. ಆದರೆ ಈ ಸ್ಥಾನಕ್ಕಾಗಿ ಅವರು ಆಶೆ ಪಟ್ಟವರಲ್ಲ. ತನ್ನ ಬುದ್ಧಿ ಬಲದಿಂದ, ಕಾರ್ಯಕ್ಷಮತೆ ಗಳಿಂದ ಮತ್ತು ಶ್ರದ್ಧೆಯಿಂದ, ವೈಯಕ್ತಿಕ ಕಷ್ಟಕಾರ್ಪಣ್ಯಗಳನ್ನು ಲೆಕ್ಕಿಸದೇ ಗುರಿಮುಟ್ಟುವ ತನಕ ವಿಶ್ರಮಿಸದಿರುವ ಮಾನಸಿಕ ತಯಾರಿ ಮಾಡಿ, ಮುನ್ನುಗ್ಗುವ ಗುಣಗಳಿಂದ ಅವರು ಈ ಸ್ಥಾನಕ್ಕೆ ಏರಿದವರು. ಅಂತಹ ಉದ್ದವಾದ ನಿರಂತರದ ದಾರಿಯಲ್ಲಿ ಅವರು ಕಲ್ಲುಮುಳ್ಳುಗಳ ಚುಚ್ಚುವಿಕೆಯ ನೋವನ್ನು ಎಣಿಸದೇ, ಕೈಗೆತ್ತಿಕೊಂಡ ಕಾರ್ಯಗಳನ್ನು ಯಶಸ್ವಿಯಾಗಿ ಮುಗಿಯುವ ತನಕ ವಿಶ್ರಮಿಸದೇ, ತನ್ನ ಒಟ್ಟಿಗೆ ಇದ್ದವರನ್ನು ಕೊನೆಯ ತನಕ ಮರೆಯದೇ, ತನ್ನೊಂದಿಗೇನೇ ತೆಗೆದುಕೊಂಡು ಹೋಗುವ ಉದಾರತೆ, ಸಹೃದಯತೆ ಅವರದ್ದಾಗಿತ್ತು.
1952ರ ಪ್ರಥಮ ಮಹಾ ಚುನಾವಣೆಯಲ್ಲಿ ಶ್ರೀ ಎನ್.ಎಸ್. ಕಿಲ್ಲೆ ಅವರನ್ನು, ಹಿಂದುಳಿದ ಬಿಲ್ಲವರ ಸಮಾಜದ ಮುಂದಾಳು ಕ್ರಿಯಾಶೀಲ ವಕೀಲ ಶ್ರೀ ಏಲ್ಯಣ್ಣ ಪೂಜಾರಿ ಗಳವರನ್ನು ಕರೆದು ಚುನಾವಣೆಗೆ ನಿಲ್ಲಲು ಪಕ್ಷದ ಟಿಕೇಟಿಗೆ ಅರ್ಜಿ ಮಾಡಿ ಎಂದು ಕರೆಕೊಟ್ಟವರು ಮಲ್ಯರು. ಆದರೆ ಈ ಇಬ್ಬರು ನಿಸ್ವಾರ್ಥಿಗಳೂ ಅಂದಿನ ಕಾಲದಲ್ಲಿ ಅಸೆಂಬ್ಲಿಯಲ್ಲಿ ಶಾಸಕರಾಗುವ ಮನಸ್ಸು ಮಾಡಿದವರಲ್ಲ. ಅದು ಬೇರೆ ವಿಷಯ. ಯುವ ಕಾಂಗ್ರೆಸ್ ನೇತಾರ ಸ್ವಾತಂತ್ರ್ಯವೀರ ಶ್ರೀ ಲೋಕಯ್ಯ ಶೆಟ್ಟರನ್ನು ಎಲ್.ಐ.ಸಿ. ಯಿಂದ ಬಿಡಿಸಿ ಚುನಾವಣೆಗೆ ನಿಲ್ಲಿಸಿ, ಶಾಸಕರನ್ನಾಗಿ ಮಾಡಿದವರು ಶ್ರೀನಿವಾಸ ಮಲ್ಯರು. ಪಕ್ಷಕ್ಕಾಗಿ, ದೇಶಕ್ಕಾಗಿ ಸ್ವಾರ್ಥರಹಿತರಾಗಿ ತನ್ನೊಡನೆ ಕೆಲಸ ಮಾಡಿದವರನ್ನು ಮಲ್ಯರು ಮೆರೆತವರಲ್ಲ ಎಂಬುದಕ್ಕೆ ಇದು ಸಾಕ್ಷಿ ಎಂದು ಮಾತ್ರ ಇಲ್ಲಿ ಉಲ್ಲೇಖಿಸಲಾಗಿದೆ.
ಅಲ್ಲದೇ ಮುಂದೆ ಮಲ್ಯರು ದಿಲ್ಲಿಗೆ ಹೋಗಿ ರಾಷ್ಟ್ರ ರಾಜಕಾರಣದಲ್ಲಿ ತೊಡಗಿದಾಗಲೂ ರಾಷ್ಟ್ರೀಯ ಸ್ವಾತಂತ್ರ್ಯ ಚಳವಳದ ಕಾಲದಲ್ಲು ಕಾಂಗ್ರೆಸ್ ಪಕ್ಷದಲ್ಲಿ ಸಾಮಾನ್ಯ ಕಾರ್ಯಕರ್ತರಾಗಿದ್ದು ದೇಶದ ಸ್ವಾತಂತ್ರ್ಯಕ್ಕಾಗಿ ಸ್ವಯಂ ಸೇವಕರಾಗಿ ಜೈಲಿಗೆ ಹೋದವರ ಅಥವಾ ಭೂಗತರಾಗಿದ್ದುಕೊಂಡು ಚಳವಳದಲ್ಲಿ ಭಾಗವಹಿಸಿದ ಅನೇಕರ ಆರ್ಥಿಕ ಪರಿಸ್ಥಿತಿ ಚೆನ್ನಾಗಿಲ್ಲವೆಂದು ತಿಳಿದು ಬಂದಾಗ ಅಂತಹವರಿಗೆ ಪ್ರತಿ ತಿಂಗಳು ದಿಲ್ಲಿಯಿಂದ ತಪ್ಪದೇ ಹಣ ಕಳುಹಿಸಿ ಕೊಡುತ್ತಲಿದ್ದರು. ತನ್ನಲ್ಲಿ ಹಣವಿಲ್ಲದಿದ್ದಾಗಲೂ ಅನಾರೋಗ್ಯದಿಂದ ಬಳಲುತ್ತಲಿದ್ದವರಿಗೆ ವೈದ್ಯಕೀಯ ಸೌಲಭ್ಯಕ್ಕಾಗಿ ತನ್ನ ಶ್ರೀಮಂತ ಮಿತ್ರರಿಂದ ಹಣ ಸಂದಾಯವಾಗುವಂತೆ ಮುತುವರ್ಜಿ ವಹಿಸುತ್ತಿದ್ದರು. ಈ ಬಗ್ಗೆ ಹಲವಾರು ಸ್ವಾತಂತ್ರ್ಯ ಸೈನಿಕರು ನನ್ನಲ್ಲಿ ಹೇಳಿದ್ದಿದೆ.
ಕನ್ನಡ ನಾಡಿನ ಮಹಾ ವಾಗ್ಮಿ, ಯಕ್ಷಗಾನ ಅರ್ಥಧಾರಿ, ಗಾಂಧೀಜಿಯ ಅನುಯಾಯಿ, ಶ್ರೀ ಎನ್.ಎಸ್. ಕಿಲ್ಲೆಯವರು ತಮ್ಮ ದಿನವಹಿ (Dairy)ಯಲ್ಲಿ ತನಗೆ ಪ್ರತೀ ತಿಂಗಳು ಮಲ್ಯರಿಂದ ಬಂದ ಮನಿ ಆರ್ಡರಿನ ಹಣದ ಬಗ್ಗೆ ಲೆಕ್ಕ ಬರೆದಿಟ್ಟ ವಿಚಾರ ಕಿಲ್ಲೆ ಶತಾಬ್ದ ಸ್ಮರಣಿಕೆಯಿಂದ ತಿಳಿದುಬರುತ್ತದೆ.
ಅಲ್ಲದೇ ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ನಿಸ್ವಾರ್ಥ ಮನಸ್ಸಿನಲ್ಲಿ ದುಡಿದ ಎಷ್ಟೋ ಮಹನೀಯರ ಮಕ್ಕಳಿಗೆ ಬೇಂಕುಗಳಲ್ಲಿ, ವಾಣಿಜ್ಯ ಸಂಸ್ಥೆಗಳಲ್ಲಿ ಕೆಲಸ ಕೊಡಿಸಲು ಅಥವಾ ಸರಕಾರೀ ನೌಕರಿ ಕೊಡಿಸಲು ಮಲ್ಯರು ಪ್ರಯತ್ನಿಸುತ್ತಿದ್ದರು. ಶಿಫಾರಸ್ಸು ಮಾಡಿ ನೌಕರಿ ಕೊಡಿಸುತ್ತಿದ್ದರು. ಇದು ಕೂಡ ಅವರ ಮಾನವಿಯ ದೃಷ್ಟಿಗೆ ಸಾಕ್ಷಿಯಾದ ಕಾರಣ ಇಲ್ಲಿ ಉಲ್ಲೇಖಗೊಂಡಿದೆ.
ಶ್ರೀನಿವಾಸ ಮಲ್ಯರು ದ.ಕ. ಜಿಲ್ಲಾ ಮೂಲದ ಕೆನರಾ ಬ್ಯಾಂಕ್, ಕೆನರಾ ಪಬ್ಲಿಕ್ ಕನ್ವೆಯೆನ್ಸ ಕಂಪೆನಿ (ಸಿ.ಪಿ.ಸಿ. ಬಸ್ ಕಂಪೆನಿ) ಕೆನರಾ ವರ್ಕ್ಶೋಪ್ಸ್ ಲಿಮಿಟೆಡ್ ಮುಂತಾದ ವಾಣಿಜ್ಯ ಸಂಸ್ಥೆಗಳಲ್ಲಿ ಡೈರೆಕ್ಟರ್ ಆಗಿದ್ದರು. ಆದರೆ ಸರಕಾರದಿಂದ ಈ ಸಂಸ್ಥೆಗಳಿಗೆ ಸಹಾಯ ಕೊಡಿಸಲು ಅವರು ಎಂದೂ ವರ್ಚಸ್ಸು ಉಪಯೋಗಿಸಲಿಲ್ಲ. ಕೆನರಾ ವರ್ಕ್ಶೋಪ್ನ ಉತ್ಪನ್ನಗಳಾದ ಬಸ್ಸು, ಲಾರಿ ವಾಹನಗಳ ಸ್ಪ್ರಿಂಗ್ ತಯಾರಿಗಾಗಿ ಉಕ್ಕು ಆಯಾತಕ್ಕಾಗಿ ಕೇಂದ್ರ ಸರಕಾರದ ವಾಣಿಜ್ಯ ಇಲಾಖೆಯ ಲಾಯಸೆನ್ಸ್ ಅಗತ್ಯವಿತ್ತು. ಕಂಪೆನಿಯ ಅಧ್ಯಕ್ಷ ಶ್ರೀ ವಿ.ಎಸ್. ಕುಡ್ವರು ಹಲವು ಬಾರಿ ದಿಲ್ಲಿಗೆ ಎಡತಾಕಿದರೂ ಕ್ಲಪ್ತಕಾಲಕ್ಕೆ ಆಯಾತ ಲಾಯಸೆನ್ಸ್ ಸಿಗಲಿಲ್ಲವೆಂದು ದಿಲ್ಲಿಗೆ ಹೋಗಿ ಸಂಬಂಧಿತ ಮಂತ್ರಿಗಳ ಕಚೇರಿಯ ಮುಂದೆ ಸತ್ಯಾಗ್ರಹ ಮಾಡಿದರು. ಆ ಬಳಿಕವೇ ಮಲ್ಯರು ಮಂತ್ರಿಗಳಿಗೆ ವಿಷಯ ತಿಳಿಸಿದ್ದರಿಂದ ಕುಡ್ವರಿಗೆ ಲಾಯಸೆನ್ಸ ಸಿಗುವಂತಾಯಿತೆಂಬ ಸಂಗತಿ ಕುಡ್ವರ ನವಭಾರತ ಪತ್ರಿಕೆಯಲ್ಲಿ ಪ್ರಕಟ ವಾಯಿತು. ಇದು ಮಲ್ಯರ ನಿಷ್ಪಕ್ಷಪಾತ ಹಾಗೂ ಪ್ರಾಮಾಣಿಕ ವ್ಯಕ್ತಿತ್ವಕ್ಕೆ ಇನ್ನೊಂದು ಪುರಾವೆ.
ರಾಜಕೀಯದಲ್ಲಿ ಎಲ್ಲರಿಂದಲೂ ಗೌರವಕ್ಕೆ ವಿಶ್ವಾಸಗಳಿಗೆ ಶ್ರೀನಿವಾಸ ಮಲ್ಯರು ಪಾತ್ರರಾಗಿದ್ದರು ಎಂದು ಹೇಳಬಹುದಾದರೂ ಅವರಿಗೆ ರಾಜಕೀಯದಲ್ಲಿ ವೈರಿಗಳೇ ಇರಲಿಲ್ಲವೆಂದು ಹೇಳಲಿಕ್ಕಾಗದು. ಅವರ ಚಾಣಾಕ್ಷ ಬುದ್ಧಿಗೆ ಹೆದರುತ್ತಿದ್ದವರೇ ಹೆಚ್ಚು. 20ನೇ ಶತಮಾನದ ನರಿ (Twentyeth century fox) ಯೆಂದು ಬ್ರಿಟಿಷರಿಂದ ಕರೆಯಲ್ಪಡುತ್ತಿದ್ದ ಮಹಾನ್ ಮುತ್ಸದ್ದಿ, ಗಾಂಧೀವಾದಿ, ದೇಶದ ಪ್ರಥಮ ಭಾರತೀಯ ಗವರ್ನರ ಜನರಲ್, ಚಕ್ರವರ್ತಿ ರಾಜಗೋಪಾಲಾಚಾರ್ಯರು ಕೂಡಾ ಮಲ್ಯರನ್ನು ಕುರಿತು ‘most dangerous man’ ಎಂದು ಹೇಳುತ್ತಿದ್ದರಂತೆ. ಅಂತಹ ಒಂದು ವಿಶಿಷ್ಟ ವ್ಯಕ್ತಿತ್ವ ಮಲ್ಯರದ್ದು.
ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ಎಲ್ಲವನ್ನು ಕಳೆದುಕೊಂಡವರು ಮತ್ತು ಕರ್ನಾಟಕ ರಾಜ್ಯವಾಗಬೇಕೆಂದು ಹೋರಾಟ ಮಾಡಿದವರು ಸಿದ್ದವನಹಳ್ಳಿ ನಿಜಲಿಂಗಪ್ಪ ನವರು. ಮುಂದೆ 1956ರಲ್ಲಿ ಭಾಷಾವಾರು ಪ್ರಾಂತಗಳ ನಿರ್ಮಾಣವಾಗಿ ಕನ್ನಡ ಮಾತನಾಡುವ ಪ್ರದೇಶಗಳು ಮೈಸೂರು ರಾಜ್ಯದಲ್ಲಿ ಸೇರ್ಪಡೆಗೊಂಡು ಮಹಾ ಮೈಸೂರು ರಾಜ್ಯ ಏರ್ಪಟ್ಟಾಗ ಮೈಸೂರು ರಾಜ್ಯದ ಪ್ರಥಮ ಮುಖ್ಯಮಂತ್ರಿಗಳಾಗಿ ಆರಿಸಲ್ಪಟ್ಟವರು ಮಾನ್ಯ ನಿಜಲಿಂಗಪ್ಪನವರು.
ಮೈಸೂರು ರಾಜ್ಯ ನಿರ್ಮಾಣವಾಗುವ ಮೊದಲು, ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿಯ ಕಚೇರಿ ಹುಬ್ಬಳ್ಳಿಯಲ್ಲಿತ್ತು ಮತ್ತು ಹಲವಾರು ವರ್ಷಗಳಿಂದ ನಿಜಲಿಂಗಪ್ಪನವರೇ ಕೆ.ಪಿ.ಸಿ.ಸಿ.ಯ ಅಧ್ಯಕ್ಷರಾಗಿದ್ದರು. ಗುದ್ಲೆಪ್ಪ ಹಳ್ಳಿಕೇರಿಯೆಂಬ ಹಿರಿಯ ನಾಯಕರು ಕಾರ್ಯದರ್ಶಿಗಳಾಗಿದ್ದರು. ಯಾವುದೋ ಒಂದು ರಾಜಕೀಯ ವಿಷಯದಲ್ಲಿ ನಿಜಲಿಂಗಪ್ಪನವರಿಗೂ ಶ್ರೀನಿವಾಸ ಮಲ್ಯರಿಗೂ ಮನಸ್ತಾಪ ಉಂಟಾಗಿತ್ತು. ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಪಕ್ಷದ ಅಧ್ಯಕ್ಷ ಸ್ಥಾನಕ್ಕಾಗಿ 1955ರಲ್ಲಿ ಚುನಾವಣೆ ನಡೆಯಬೇಕಾಗಿತ್ತು ಮತ್ತು ಎಂದಿನಂತೆಯೇ ನಿಜಲಿಂಗಪ್ಪನವರೇ ಅಧ್ಯಕ್ಷರಾಗುವರೆಂದು ಸಹಜವಾಗಿ ಎಲ್ಲರ ಅಭಿಪ್ರಾಯವಾಗಿತ್ತು. ಅದಕ್ಕಾಗಿ ನಿಜಲಿಂಗಪ್ಪನವರು ನಾಮಪತ್ರವನ್ನು ಯಥವತ್ತಾಗಿ ಸಲ್ಲಿಸಿಯೂ ಆಗಿತ್ತು.
ಆದರೆ ಚುನಾವಣಾ ದಿನಾಂಕದ 3 ದಿನಗಳ ಹಿಂದೆ ಶ್ರೀನಿವಾಸ ಮಲ್ಯರು ಹುಬ್ಬಳ್ಳಿಗೆ ತಮ್ಮ ಯೋಜನೆಗೆ ಪೂರ್ವ ಪೀಠಿಕೆ ಹಾಕಿಯೇ ಬಂದು ಬಿಡಾರ ಹೂಡಿದರು ಮತ್ತು ಫೋನಿನ ಮೇಲೆ ಫೋನು ಮಾಡಿ ಪ್ರತಿನಿಧಿಗಳನ್ನು ಇತರ ಮುಖಂಡರನ್ನೂ ಸಂಪರ್ಕಿಸಿದರು. ದ.ಕ. ಜಿಲ್ಲೆಯಿಂದ ಬರುವ ಪ್ರತಿನಿಧಿಗಳಿಗಾಗಿ ಸಿ.ಪಿ.ಸಿ. ಕಂಪೆನಿಯಿಂದಲೇ ಸ್ಪೆಶಲ್ ಬಸ್ಸು ಬರುವುದು ಎಂದಿನಂತೆಯೇ ನಿರ್ಧಾರವಾಗಿತ್ತು. ಬಂದವರನ್ನು ಸೀದಾ ಹುಬ್ಬಳ್ಳಿಗೆ ಕರೆಯಿಸಿದೇ ಹೊರಗೆ ಹತ್ತಿರದ ಊರಿನ ಲಾಡ್ಜಿನಲ್ಲಿ ಉಳಿಸಿಕೊಳ್ಳುವ ಏರ್ಪಾಡಾಗಿತ್ತು. ಅವರೆಲ್ಲರೂ ಹುಬ್ಬಳ್ಳಿಗೆ ಬಂದರೆ ನಿಜಲಿಂಗಪ್ಪನವರೂ ಅವರುಗಳನ್ನು ಸಂಪರ್ಕಿಸಿ ತಮ್ಮೆಡೆಗೆ ಎಳೆಯುವ ಸಾಧ್ಯತೆ ಇತ್ತಲ್ಲ. ಅದಕ್ಕಾಗಿ ಹೊರಗೇನೆ ಅವರುಗಳಿಗೆ ಉಳಕೊಳ್ಳುವ ವ್ಯವಸ್ಥೆ ಮಾಡಿ ಮತದಾನದ ಸಮಯಕ್ಕೆ ಸರಿಯಾಗಿ ಅವರೆಲ್ಲ ಹುಬ್ಬಳ್ಳಿಗೆ ಬಂದು ಮತದಾನ ಚಲಾಯಿಸುವಂತೆ ವ್ಯವಸ್ಥೆಯನ್ನು ಮಲ್ಯರು ಮಾಡಿದ್ದರು. ನಿಜಲಿಂಗಪ್ಪನವರು ಚುನಾವಣೆ ಯಲ್ಲಿ ಸೋತರೆಂದು ಹೇಳಬೇಕಾಗಿಲ್ಲ. ಆದರೆ ನಿಜಲಿಂಗಪ್ಪನವರು ಸೋಲುವುದು ಅಂದಿನ ದಿನಗಳಲ್ಲಿ ಯಾರೂ ಊಹಿಸದಂತಹ ವಿಷಯವಾಗಿತ್ತು. ಮಲ್ಯರು ಕೇವಲ ಮೂರು ದಿನಗಳಲ್ಲಿ ಈ ಪವಾಡ ನಡೆಯುವಂತೆ ಮಾಡಿ ಬಿಟ್ಟಿದ್ದರು.
ಅಂದಿನ ದಿನಗಳಲ್ಲಿ ಮನೆಮಾತಾಗಿದ್ದ, ಹುಬ್ಬಳ್ಳಿಯಿಂದ ಹೊರಡುತ್ತಲಿದ್ದ ಕನ್ನಡ ವಾರಪತ್ರಿಕೆ ‘ಪ್ರಪಂಚ’ದ ಸಂಪಾದಕ ಪಾಟೀಲ ಪುಟ್ಟಪ್ಪನವರು ಮಲ್ಯರ ಈ ವ್ಯೆಹ ತಂತ್ರವನ್ನು “ಮಲ್ಯರು ಹುಬ್ಬಳ್ಳಿಗೆ ಬಂದರು. ದಾಳಗಳನ್ನು ಉರುಳಿಸಿದರು ಮತ್ತು ಗೆದ್ದರು” ಎಂದು ಬಣ್ಣಿಸಿದರು. ನಿಜಲಿಂಗಪ್ಪನವರನ್ನು ತನ್ನ ತಂತ್ರಗಳಿಂದ ಸೋಲಿಸಿದ ಶ್ರೀನಿವಾಸ ಮಲ್ಯರನ್ನು ಕುರಿತು ಮುಂದೆ ‘ಪ್ರಪಂಚ’ ಪತ್ರಿಕೆಯ ಸಂಚಿಕೆಗಳಲ್ಲಿ ಟೀಕೆಗಳ ಸುರಿಮಳೆಗೈದೇ ಬರೆಯುತ್ತಿದ್ದರು. ಅದು ಬಹಳ ಖಾರವಾಗೇ ಇರುತ್ತಿತ್ತು. “ಮಲ್ಯರು ಪಂದ್ಯಗಟ್ಟಿದ ಕುದುರೆ ಗೆಲ್ಲುತ್ತದೆ ಅಥವಾ ಗೆಲ್ಲುವ ಕುದುರೆಗೆ ಮಲ್ಯರು ಪಂದ್ಯ ಕಟ್ಟುತ್ತಾರೆ” ಎಂದು ಮಲ್ಯರನ್ನೊಮ್ಮೆ ಪುಟ್ಟಪ್ಪನವರು ಹೊಗಳಿಯೊ ಟೀಕಿಸಿಯೊ ಬರೆದಿದ್ದರು. ಅದು ಸಹಜವೂ ಆಗಿ ಕಾಣುತ್ತಿತ್ತು.
ಉಪವಾಸ ಸತ್ಯಾಗ್ರಹ
ಕೇಂದ್ರ ಸರಕಾರದಲ್ಲಿ ಶ್ರೀ ಲಾಲ ಬಹಾದ್ದೂರ ಶಾಸ್ತ್ರಿ ರೈಲ್ವೆ ಖಾತೆಯ ಮಂತ್ರಿ ಗಳಾಗಿದ್ದರು. ಆಗಾಗ್ಗೆ ಮಂಗಳೂರು-ಹಾಸನ ರೈಲ್ವೆ ಯೋಜನೆಯ ಫಾಯ್ಲ (File) ಅವರ ಕಡೆ ಹೋಗಿ ಅನುಮತಿಗಾಗಿ ಕಾಯುತ್ತಿತ್ತು. ಅದಕ್ಕೆ ಮಂಜೂರಾತಿ ನೀಡಬೇಕೆಂದು ಮಲ್ಯರು ಶ್ರೀ ಶಾಸ್ತ್ರಿಗಳವರೊಡನೆ 3-4 ಬಾರಿ ವಿನಂತಿ ಮಾಡಿ ನೆನಪಿಸುತ್ತಿದ್ದರು. ಆದರೆ ರೈಲ್ವೆ ಇಲಾಖೆಯ ವರಿಷ್ಠ ಅಧಿಕಾರಿಗಳ ನಕಾರಾತ್ಮಕ ಷರಾ (notes)ಗಳಿಂದಾಗಿ ಯೋಜನೆಯ ಮಂಜೂರಾತಿಗೆ ಶಾಸ್ತ್ರಿಗಳು ಸಮಯ ತೆಗೆದುಕೊಂಡರೆಂದು ಕಾಣುತ್ತದೆ. ಆದರೆ ಮಲ್ಯರು ಬಿಡಬೇಕಲ್ಲ.?
ಶ್ರೀನಿವಾಸ ಮಲ್ಯರು ತನ್ನ ಕೊನೆಯ ಅಸ್ತ್ರವಾಗಿ, ದಿಲ್ಲಿಯಿಂದ ಮಂಗಳೂರಿಗೆ ಬಂದು ಹಾಸನ ಮಂಗಳೂರು ರೈಲ್ವೆ ಯೋಜನೆ ಮಂಜೂರಿಯಾಗದಿದ್ದಲ್ಲಿ ತಾನು ಪಾರ್ಲಿಮೆಂಟ್ ಭವನದ ಮುಂದೆ ಉಪವಾಸ ಸತ್ಯಾಗ್ರಹ ಕೈಗೊಂಡು ಸಾಯಲಿದ್ದೇನೆ ಎಂದು ಧಮಕಿ ಕೊಟ್ಟು ಮಂಗಳೂರಿನಿಂದ ಕೊಟ್ಟ ತಂತಿ ಶಾಸ್ತ್ರಿಗಳಿಗೆ ಮುಟ್ಟಿತು. ತಂತಿ (Telegram) ತಲುಪಿದ ಕ್ಷಣಕ್ಕೆ, ಮಲ್ಯರ ಹಟ ಸ್ವಭಾವ ತಿಳಿದೇ ಇದ್ದ ಶಾಸ್ತ್ರಿಗಳು “ನೀವು ಉಪವಾಸ ಸತ್ಯಾಗ್ರಹ ಕೈಗೊಳ್ಳುವುದು ಬೇಡ. ಹಾಸನ-ಮಂಗಳೂರು ಯೋಜನೆಯನ್ನು ನಾನು ಮಂಜೂರು ಮಾಡಿದ್ದೇನೆ” ಎಂದು ಮಲ್ಯರಿಗೆ ಪರತ್ ತಂತಿ ಮೂಲಕ ತಿಳಿಸಿದರು.
ಮಲ್ಯರು ತಾನು ಕೈಗೆ ತೆಗೆದುಕೊಂಡ ಸಾರ್ವಜನಿಕ ವಿಷಯಗಳಲ್ಲಿ ಸಮಯಪ್ರಜ್ಞೆ ಯಿಂದ ಕೆಲಸ ಸಾಗಿಸುತ್ತಿದ್ದರು, ಸಾಧಿಸುತ್ತಿದ್ದರು. ಈಗಿನ ದಿನಗಳಲ್ಲಿ ಹಾಸನ ಮಂಗಳೂರು ಬ್ರಾಡಗೇಜ ಪರಿವರ್ತನೆ ಮಾಡುವ ಯೋಜನೆ ಪೂರೈಸಲು 12-13 ವರ್ಷಗಳಷ್ಟು ದೀರ್ಘಕಾಲ ತೆಗೆದುಕೊಂಡಿದ್ದನ್ನು ನೋಡಿದಾಗ ಮಲ್ಯರ ಮಹತ್ವ ಮತ್ತು ಹಿಡಿತಗಳ ಅರಿವಾಗಬಹುದು. ಮಲ್ಯರ ಖಡಾಖಡಿ ವಿರೋಧಿಯಾಗಿದ್ದರೂ ಕೂಡಾ ಪಾಟೀಲ ಪುಟ್ಟಪ್ಪನವರು ತನ್ನ ‘ಪ್ರಪಂಚ’ ಪತ್ರಿಕೆಯಲ್ಲಿ ಮಲ್ಯರ ಬಗ್ಗೆ ಬರೆಯುವಾಗ ಇಂತಹ ವಿಷಯಗಳನ್ನು ಕೂಡಾ ಕೊಡುತ್ತಿದ್ದರು.
ಶ್ರೀನಿವಾಸ ಮಲ್ಯರು, ತಾನು ಜನತಾ ಜನಾರ್ದನನ ಪ್ರತಿನಿಧಿ ಎಂದೇ ತಿಳಿದು ಕೊಂಡು ಪ್ರಸಿದ್ಧಿಯಿಂದ ದೂರವಿರುತ್ತಿದ್ದರು. ಪತ್ರಿಕೆಗಳಿಗೆ ಹೇಳಿಕೆಯನ್ನು ನೀಡುವುದ ರಲ್ಲಿಯೇ ಆಸಕ್ತಿ ಇಟ್ಟುಕೊಂಡಿರಲಿಲ್ಲ. ಅವರದ್ದು ಯಾವಾಗಲೂ ನೇಪಥ್ಯದ್ದೇ ಕಾರುಬಾರು. ಕೆಲಸಗಳು ಗುಣಮಟ್ಟದಲ್ಲಿ ಶ್ರೇಷ್ಠ ತರಗತಿಯಲ್ಲಿ, ನಿಗದಿತ ವೇಳೆಯಲ್ಲಿ ಮುಗಿದು, ಇನ್ನಿತರರು ಮಲ್ಯರ ಗುಣಗಾನ ಮಾಡಿದಾಗಲೇ ಜನಸಾಮಾನ್ಯರಿಂದ ಪುಢಾರಿ ಗಳವರೆಗೆ ಈ ಕೆಲಸ ಯಾರಿಂದ ಆಯಿತು ಎಂಬುದಾಗಿ ತಿಳಿಯುತ್ತಿತ್ತು. ಇದು ಮಲ್ಯರ ಕಾರ್ಯ ವೈಖರಿ. ಜನರ ಸುಖ, ದುಃಖಗಳಿಗೆ ನೇರವಾಗಿ ಸ್ಪಂದಿಸಿ, ಸಾಮಾಜಿಕ ಕೆಲಸ ಕಾರ್ಯಗಳನ್ನು ಮಾಡುತ್ತಲೇ, ಅಲ್ಲೆಲ್ಲ ಅಭಿವೃದ್ಧಿ ಕಾಣುತ್ತ ಸಂತೋಷ ತರುವುದು ಮಲ್ಯರ ಸ್ವಭಾವವಾಗಿತ್ತು.
ಅವರಲ್ಲಿ ಇದು ತನ್ನ ಜಾತಿ, ಬಂಧುಬಳಗ ಅದು ಇನ್ನೊಂದು ಜಾತಿ, ಮತ, ಬಳಗ ಎಂಬ ಭೇದಭಾವವೇ ಇರಲಿಲ್ಲ. ಎಲ್ಲರೂ ತನ್ನವರೇ ಎಂಬ ಉದಾತ್ತ ದೃಷ್ಟಿಯಿಂದ ಅವರು ನಡೆದುಕೊಳ್ಳುತ್ತಿದ್ದರು. ಕೆಲಸ-ಕಾರ್ಯ ನಿರ್ವಹಿಸುತ್ತಿದ್ದರು. ಸ್ವಾರ್ಥ ಅವರಲ್ಲಿ ಲವಲೇಶವೂ ಇರಲಿಲ್ಲ. ನವಮಂಗಳೂರು ಬಂದರು ಯೋಜನೆಯ ರೂವಾರಿಯಾದ ಮಲ್ಯರು, ಅಂದು ನವಮಂಗಳೂರು ಬಂದರು ಕಾಮಗಾರಿಗಳಿಗೆ ಶಿಲಾನ್ಯಾಸ ಸಮಾರಂಭ ವೇರ್ಪಟ್ಟಾಗ ಅಲ್ಲಿ ಇರಲೇ ಇಲ್ಲ. ಅವರು ದೇಶದ ಯಾವುದೋ ಭಾಗಕ್ಕೆ ಪಕ್ಷದ ಕೆಲಸಕ್ಕಾಗಿ ಹೋಗಿದ್ದರಂತೆ. ಕೇಂದ್ರ ಸರಕಾರದ ಹಾಗೂ ರಾಜ್ಯ ಸರಕಾರದ ಮಂತ್ರಿಗಳು ಇದ್ದ ಈ ಸಮಾರಂಭದಲ್ಲಿ ಮಲ್ಯರ ಅನುಪಸ್ಥಿತಿ ಎದ್ದು ಕಾಣುತ್ತಲಿತ್ತು. ಅವರು ಸ್ವ ಪ್ರಚಾರಕ್ಕಾಗಿ ಎಂದೂ ಹಂಬಲಿಸಿದವರಲ್ಲ.
ರಾಜಕೀಯ ಹಾಗೂ ಸಾರ್ವಜನಿಕ ಕ್ಷೇತ್ರದಲ್ಲಿ ಅವರೊಡನಿದ್ದ ಹಲವಾರು ಮುತ್ಸದ್ದಿಗಳಲ್ಲಿ, ರಾಷ್ಟ್ರೀಯ ಹಾಗೂ ಪ್ರಾದೇಶಿಕ ನಾಯಕರಲ್ಲಿ ಕೆಲವರನ್ನಾದರೂ ಇಲ್ಲಿ ಹೆಸರಿಸುವುದು ಅಗತ್ಯವಾಗಿದೆ. ರಾಷ್ಟ್ರೀಯ ಮಟ್ಟದಲ್ಲಿ ಹುಂಡಿ ವಿಷ್ಣು ಕಾಮತ, ಬ್ಯಾರಿಸ್ಟರ ನಾಥ ಪೈ, ರಾಜ್ಯ ಮಟ್ಟದಲ್ಲಿ ಶ್ರೀ ಕಾರ್ನಾಡು ಸದಾಶಿವ ರಾವ, ಕೆಂಗಲ ಹನುಮಂತಯ್ಯ, ಸಿದ್ಧವನಹಳ್ಳಿ ನಿಜಲಿಂಗಪ್ಪ, ರಂಗನಾಥರಾವ ದಿವಾಕರ, ಗುದ್ಲಪ್ಪ ಹಳ್ಳಿಕೇರಿ, ಕಾಂಗ್ರೆಸ್ ಸೇವಾದಳದಲ್ಲಿ ಸ್ವಯಂಸೇವಕರಾಗಿದ್ದ ಮಾರಪ್ಪ ಪಕ್ಕಳ, ಗುರ್ಪುರ ಮುಕುಂದ ಪ್ರಭು (ಖಾದಿ ಭಂಡಾರ), ಎಂ. ರಾಮರಾಜ ಕಿಣಿ, ಜಿ. ಶೇಷಗಿರಿ ಪೈ, ಸುಕ್ರುಂಡೆ ವಿಠಲ ಶೆಣೈ, ಕೆ.ಕೆ. ಶೆಟ್ಟಿ, ಎನ್.ಎಸ್. ಕಿಲ್ಲೆ, ಡಾ.ಕೆ. ನಾಗಪ್ಪ ಆಳ್ವಾ, ಕುಡ್ಪಿ ಶ್ರೀನಿವಾಸ ಶೆಣೈ, ಪಂಚಮಾಲ ನರಸಿಂಗ ರಾವ, ವಿ.ಎಸ್. ಕುಡ್ವಾ, ಜಸ್ಟಿಸ್ ಕೆ.ಎಸ್. ಹೆಗ್ಡೆ, ಹಿರಿಯಡ್ಕ ರಾಮರಾಯ ಮಲ್ಯ, ಬಂಟವಾಳದಲ್ಲಿ ಬಸ್ತಿ ಮಾಧವ ಶೆಣೈ, ಬಿ. ಕೇಶವ ಬಾಳಿಗಾ, ಉಡುಪಿಯ ಶ್ರೀ ಪಾಂಗಾಳ ಉಪೇಂದ್ರ ಎಸ್. ನಾಯಕ, ಪಾಂಗಾಳ ಲಕ್ಷ್ಮೀನಾರಾಯಣ ನಾಯಕ ಮತ್ತು ಅವರ ಬಂಧು, ದ.ಕ. ಜಿಲ್ಲಾ ಕಾಂಗ್ರೆಸ ಸಮಿತಿಯ ಅಧ್ಯಕ್ಷರೂ ಆಗಿದ್ದ ಡಾ.ಯು. ಪದ್ಮನಾಭ ಮಲ್ಯ ಇವರಂತಹ ನಿಸ್ವಾರ್ಥ ಗಣ್ಯರು ಇದ್ದರು. ತನ್ನ ತಮ್ಮನೇ ಆಗಿದ್ದರೂ ಮಲ್ಯರು ಡಾ. ಪದ್ಮನಾಭ ಮಲ್ಯರಿಗೆ ಶಾಸಕರಾಗಲು ಶಿಫಾರಸು ಮಾಡಿಲ್ಲವೆಂಬುದನ್ನೂ ನಾವಿಲ್ಲಿ ನೆನಪಿಸಿ ಕೊಳ್ಳಬಹುದು.
ಶ್ರೀಮತಿ ಇಂದಿರಾ ಮಲ್ಯ
ಇವೆಲ್ಲಾ ವಿಷಯಗಳನ್ನು ಬರೆಯುವಾಗ ಶ್ರೀನಿವಾಸ ಮಲ್ಯರ ಪತ್ನಿ ಶ್ರೀಮತಿ ಇಂದಿರಾ ಮಲ್ಯರ ಬಗ್ಗೆಯೂ ಬರೆಯಬೇಕಾಗುತ್ತದೆ. ಇಂದಿರಾರವರು ಬಂಟವಾಳ ಗೌಡ ಸಾರಸ್ವತ ಸಮಾಜದ ಅತ್ಯಂತ ಗೌರವದ ಮತ್ತು ದಾನಧರ್ಮಗಳಿಗೆ ಹೆಸರಾದ, ‘ಕನ್ನಡಿ ಬಾಗಿಲು ಮನೆ’ (Glass House)ಯ ಶ್ರೀಮಂತ ಬಂಟವಾಳ ದಾಮೋದರ ಪ್ರಭುಗಳ ಮಗಳು. ಮಲ್ಯರು ಕಾಂಗ್ರೆಸ ಪಕ್ಷದ ರಾಷ್ಟ್ರೀಯ ಚಳುವಳಕ್ಕಾಗಿ ಕೆಲಸ ಮಾಡುತ್ತಲಿದ್ದ ದಿನಗಳಲ್ಲಿಯೇ ಶ್ರೀನಿವಾಸ ಮಲ್ಯ ಮತ್ತು ಇಂದಿರಾರ ಮದುವೆ ಬಂಟವಾಳದಲ್ಲಿ ವೈಭವದಿಂದ ಜರುಗಿತು. ಸ್ವಾತಂತ್ರ್ಯ ಹೋರಾಟದ ಕಾಲದಲ್ಲಿ ಶ್ರೀನಿವಾಸ ಮಲ್ಯರು ಆಗಿಂದಾಗ್ಗೆ ಭೂಗತರಾಗಿ, ಕೆಲವು ಬಾರಿ ಜೈಲುವಾಸಕ್ಕೂ ತೆರಳಿದಾಗ ಅಥವಾ ಕಾಂಗ್ರೆಸ್ ಪಕ್ಷದ ಕಾರ್ಯಗಳಿಗಾಗಿ ಪ್ರವಾಸ ಮಾಡುತ್ತಲೇ ಇದ್ದಾಗಲೂ, ಇಂದಿರಾಬಾಯಿ ನೊಂದುಕೊಂಡವರಲ್ಲ. ಮಲ್ಯರ ಜೀವನ ಕ್ರಮಗಳಿಗೆ, ರಾಜಕೀಯ ಕೆಲಸ ಕಾರ್ಯಗಳಿಗೆ ಅಡ್ಡಿ ಮಾಡಿದವರಲ್ಲ. ಬೇಸರ ಪಟ್ಟವರೂ ಅಲ್ಲ. ಪತಿಯ ಕಾರ್ಯಗಳಿಗೆ ತಮ್ಮ ವೌನ ಸಮ್ಮತಿಯನ್ನು ಈಯುತ್ತಾ ಪ್ರೋತ್ಸಾಹ ಕೊಡುತ್ತಲಿದ್ದ ಮಹಿಳೆ ಇಂದಿರಾಬಾಯಿ.
ಮುಂದೆ ಸಂಸದರಾಗಿ ಮಲ್ಯರು ದಿಲ್ಲಿಗೆ ತಮ್ಮ ಕಾರ್ಯಕ್ಷೇತ್ರವನ್ನು ಬದಲಿಸಿಕೊಂಡು ಅಲ್ಲಿಯೇ ಮನೆ ಮಾಡಿದಾಗ, ಓರ್ವ ಭಾರತೀಯ ನಾರಿಯಂತೆ ಸಾಂಪ್ರದಾಯಿಕ ಗೃಹಿಣಿ ಯಾಗಿ, ತಮ್ಮ ಕರ್ತವ್ಯವನ್ನು ನಿಷ್ಕಲ್ಮಶ ಮನಸ್ಸಿನಿಂದ ಮಾಡಿದರು. ಕೇಂದ್ರ ಮತ್ತು ರಾಜ್ಯ ಗಳಿಂದ ದಿಲ್ಲಿಗೆ ಬರುತ್ತಲಿದ್ದ ಮಂತ್ರಿಗಳಿಗೆ, ರಾಜಕೀಯ ಮುಖಂಡರಿಗೆ, ಸಾಮಾನ್ಯ ಕಾರ್ಯಕರ್ತರುಗಳಿಗೂ ಮಲ್ಯರ ಮನೆ ಯಾವಾಗಲೂ ತೆರೆದ ಬಾಗಿಲು. ಅವರೆಲ್ಲರ ಊಟ, ತಿಂಡಿ, ಕಾಫಿ ಫಳಾರಗಳ ವ್ಯವಸ್ಥೆಯನ್ನು ನಗುಮೊಗದಿಂದ ಮಾಡುತ್ತಲಿದ್ದರು. ಮಂಗಳೂರು, ಉಡುಪಿಗಳಿಂದ ಬಂದವರಿಗಾಗಿ ದಿಲ್ಲಿಯಲ್ಲಿ ವಸತಿ ಸೌಕರ್ಯಗಳ ವ್ಯವಸ್ಥೆ, ಮಾತ್ರವಲ್ಲ ದೂರದ ಕರ್ನಾಟಕದಿಂದ ಬರುತ್ತಲಿದ್ದ ಪ್ರವಾಸಿಗಳ ವಾಸ್ತವ್ಯ ಮತ್ತು ದಿಲ್ಲಿಯ ಪ್ರೇಕ್ಷಣೀಯ ಸ್ಥಳಗಳ ಭೇಟಿಗಾಗಿ ಸಾರಿಗೆ ವ್ಯವಸ್ಥೆಯನ್ನು ಕೂಡಾ ಇಂದಿರಾ ಮಲ್ಯರೇ ಸ್ವತಃ ನೋಡಿಕೊಳ್ಳುತ್ತಲಿದ್ದರು. ಆಗಿನ ದಿನಗಳಲ್ಲಿ ಕರ್ನಾಟಕ ಭವನಗಳಾಗಲೀ, ಹೋಟೆಲು ಗಳಾಗಲೀ ಹೆಚ್ಚಿನ ಸಂಖ್ಯೆಯಲ್ಲಿ ಇರದೇ ಮಲ್ಯರ ಮನೆಯೇ ಅತಿಥಿ ಗೃಹವಾಗಿ ಕಾರ್ಯ ನಿರ್ವಹಿಸುತ್ತಲಿತ್ತು. ಅದರ ಮ್ಹಾಲಕರಾಗಿ ಇಂದಿರಾ ಮಲ್ಯ ಓರ್ವ ಆದರ್ಶ ಭಾರತೀಯ ಗೃಹಿಣಿಯಾಗಿ ತಮ್ಮ ಕರ್ತವ್ಯವೆಂಬಂತೆ ಸೇವೆ ಸಲ್ಲಿಸಿದರು. ಶ್ರೀ ಮಲ್ಯರ ರಾಜಕೀಯದ ತಂತ್ರಗಾರಿಕೆ ಬಗ್ಗೆ ಆಕ್ಷೇಪಿಸುವವರು ಇರಬಹುದು. ಆದರೆ ಇಂದಿರಾ ಮಲ್ಯರ ಬಗ್ಗೆ, ಅವರೋರ್ವ ‘ದೇವತೆ’ಯೆಂದೇ ‘ಅಮ್ಮ’ನೆಂದೇ ಎಲ್ಲರೂ ಭಾವಿಸುವವರೇ. ಅದು ಅವರ ತ್ಯಾಗಕ್ಕೆ, ಮನೆಗೆ ಬಂದ ಎಲ್ಲರನ್ನೂ ತನ್ನವರೆಂದೇ ಬಗೆದು ಸಲ್ಲಿಸಿದ ನಿರ್ಮಲ ಸೇವೆಗೆ ಸಂದ ಬಿರುದು.
ಒಂದು ಕಾಲದಲ್ಲಿ ಸುಪ್ರೀಂಕೋರ್ಟ್ ಜಡ್ಜರಾಗಿದ್ದು ನಂತರ ಲೋಕಸಭಾಪತಿ ಯಾಗಿ ಆಯ್ಕೆಯಾದ ಜಸ್ಟೀಸ್ ಕೆ.ಎಸ್. ಹೆಗ್ಡೆ ಹಾಗೂ ಸಿಂಡಿಕೇಟ್ ಬ್ಯಾಂಕಿನ ಅಧ್ಯಕ್ಷರಾಗಿದ್ದ ಶ್ರೀ ಟಿ.ಎ. ಪೈ ಇವರುಗಳಿಗೆ ಕಾಂಗ್ರೆಸ್ ಪಾರ್ಟಿಯಿಂದ ಟಿಕೇಟು ಕೊಡಿಸಿ, ರಾಜಕೀಯಕ್ಕೆ ತಂದವರು ಶ್ರೀನಿವಾಸ ಮಲ್ಯರು. ಅಲ್ಲದೇ ಕೃಷಿ ಕ್ಷೇತ್ರದಲ್ಲಿಯೇ ಇದ್ದ ಮೂಡಬಿದಿರೆಯ ಶಿರ್ತಾಡಿ ಧರ್ಮ ಸಾಮ್ರಾಜ್ಯ, ಕ್ರೈಸ್ತ ಸಮಾಜದ ಮುಂದಾಳು ಎಫ್. ಎಕ್ಸ್.ಡಿ. ಪಿಂಟೋ, ಧರ್ಮಸ್ಥಳದ ಧರ್ಮಾಧಿಕಾರಿ ಶ್ರೀ ಡಿ. ರತ್ನವರ್ಮ ಹೆಗ್ಗಡೆ ಮುಂತಾದವರನ್ನು ರಾಜಕೀಯ ಕ್ಷೇತ್ರಕ್ಕೆ ಎಳೆದು ತಂದವರು ಕೂಡಾ ಶ್ರೀನಿವಾಸ ಮಲ್ಯರೇ.
ದಿಲ್ಲಿಗೆ ಬಂದ ದಕ್ಷಿಣ ಕನ್ನಡಿಗರನ್ನು ಮಲ್ಯರು ತಮ್ಮ ಮನೆಯಲ್ಲಿಯೇ ಉಳಿಸಿಕೊಂಡು, ಅವರಿಗೆ ರುಚಿಕರವಾದ ಊಟ, ಫಲಾಹಾರಗಳಿಂದ ತೃಪ್ತಿಪಡಿಸುತ್ತಲಿದ್ದ ರಲ್ಲದೇ ಅವರಿಗೆ ದಿಲ್ಲಿಯ ಪ್ರಮುಖ ಸ್ಥಳಗಳನ್ನು ‘ಪಾರ್ಲಿಮೆಂಟ ಭವನ, ರಾಷ್ಟ್ರಪತಿ ಭವನ, ಮಹಾತ್ಮಾ ಗಾಂಧೀಜಿಯವರ ಸಮಾಧಿ, ಕೆಂಪು ಕೋಟೆ, ಕುತುಬ ಮಿನಾರ, ಜಂತರ ಮಂತರ’ದಂತಹ ಪ್ರೇಕ್ಷಣಿಯ ಸ್ಥಳಗಳನ್ನು ತೋರಿಸುವ ವ್ಯವಸ್ಥೆಯನ್ನೂ ಮಾಡುತ್ತಿದ್ದರು.
ಅಂದಿನ ದಿನಗಳಲ್ಲಿ ಉತ್ತರ ಹಿಂದೂಸ್ಥಾನದ ಯಾತ್ರಾಸ್ಥಳಗಳಾದ ಕಾಶಿ, ಮಥುರಾ, ಹರಿದ್ವಾರ, ಹೃಷಿಕೇಶಕ್ಕೆ ಹೋಗುವ ಯಾತ್ರಾರ್ಥಿಗಳು, ದಿಲ್ಲಿಯಲ್ಲಿ ಮಲ್ಯರ ಮನೆಯಲ್ಲಿದ್ದು, ತಮ್ಮ ದಿಲ್ಲಿ ಪ್ರವಾಸದ ಬಳಿಕ ವಿವಿಧ ಯಾತ್ರಾ ಸ್ಥಳಗಳಿಗೂ ಭೇಟಿಕೊಟ್ಟು ಪುಣ್ಯ ಗಳಿಸಿ ಬರಲಿಕ್ಕೂ ಸಾಧ್ಯವಾಗುತ್ತಿತ್ತು ಮತ್ತು ಅಂತಹವರಿಗೆ ಆರ್ಥಿಕವಾಗಿಯೂ ಮಲ್ಯರು ತಮ್ಮಿಂದಾದಷ್ಟು ಸಹಾಯ ಮಾಡುತ್ತಿದ್ದುದನ್ನು ಕೇಳಿರುತ್ತೇನೆ.
ಅಂದ ಹಾಗೇ, ಬಂಟವಾಳದವರೊಬ್ಬರು ದೆಹಲಿಗೆ ಹೋಗಿದ್ದರು. ಅವರೊಬ್ಬ ಸನ್ಯಾಸಿ ತರಹದ ಜೀವನ ಪದ್ಧತಿಯವರು. ಯಾವಾಗಲೂ ಬಾಯಲ್ಲಿ ಮಂತ್ರಗಳನ್ನು ಹೇಳುತ್ತ ಅಥವಾ ದೇವರ ನಾಮಗಳನ್ನು ಸ್ಮರಿಸುತ್ತಾ, ಬಂಟವಾಳದಲ್ಲಿ ಶ್ರೀ ವೆಂಕಟರಮಣ ದೇವರಿಗೆ ಆಗುವ ತ್ರಿಕಾಲ ಪೂಜೆಗಳ ಸಮಯದಲ್ಲಿ ದೇವಸ್ಥಾನಕ್ಕೆ ಬಂದು ಹೋಗುತ್ತಿದ್ದರು. ಒಂದು ಸಣ್ಣ ಪಂಚೆ, ಭುಜದ ಮೇಲೊಂದು ಕೈವಸ್ತ್ರ. ಮುಖ ಭುಜಗಳು ಎದೆ ಹೊಟ್ಟೆಗಳಿಗೆ ಗೋಪಿ ಚಂದನದ ನಾಮ, ಶ್ರೀ ಮುದ್ರೆಗಳು. ಇವಿಷ್ಟು ಅವರ ವೇಷಭೂಷಣ. ಮಳೆಗಾಲ, ಚಳಿಗಾಲ ವೇನಿದ್ದರೂ ಅವರ ಸ್ವರೂಪದಲ್ಲಿ ಬದಲಾವಣೆ ಕಾಣ ಸಿಗುತ್ತಿರಲಿಲ್ಲ. ಅವರು ಬ್ರಹ್ಮಚಾರಿ ಯಾಗಿಯೇ ಉಳಿದಿದ್ದರು. ಬೆಳಿಗ್ಗೆ ಮತ್ತು ಸಂಧ್ಯಾಕಾಲದಲ್ಲಿ ಜಪತಪಗಳಿಗೆ ಕೂತರೆ ಅವರಿಗೆ ಸಮಯದ ಅಥವಾ ಬಾಹ್ಯ ಪ್ರಪಂಚದ ಅರಿವೇ ಇರುತ್ತಿರಲಿಲ್ಲ. ಇಂತಹ ಒಂದು ಸನ್ಯಾಸ ಜೀವನವನ್ನು ಹೊಂದಿದ್ದರು.
ಅವರೊಮ್ಮೆ ದಿಲ್ಲಿಗೆ ಹೋದಾಗ ಮಲ್ಯರಲ್ಲಿ ಅದೂ ತನ್ನದೇ ಊರಿನ ಮಗಳಾದ ಇಂದಿರಾ ಮಲ್ಯರ ಮನೆಯಲ್ಲಿ ಉಳಿದುಕೊಂಡರು. ಇವರ ಮಿತ ಆಹಾರ ಪದ್ಧತಿ ಅರಿತಿದ್ದ ಶ್ರೀಮತಿ ಮಲ್ಯರು ಸ್ವಾಮೀಜಿಗಳು ಮನೆಗೆ ಬಂದಾಗ ಉಪಚರಿಸುವ ರೀತಿಯಲ್ಲೇ ಸಾತ್ವಿಕ ಕೊಂಕಣಿ ಅಡುಗೆ ಮಾಡಿ ಉಣಿಸಿ, ದಿಲ್ಲಿಯ ಪ್ರವಾಸೀ ಸ್ಥಳಗಳನ್ನು ತೋರಿಸಿ ಸಂತೃಪ್ತಿ ಪಡಿಸಿದರು. ಅಲ್ಲಿಂದ ಈ ಮಹಾನುಭಾವರು ಕಾಶಿ, ಮಥುರಾ, ಹರಿದ್ವಾರಗಳನ್ನು ಸಂದರ್ಶಿಸಿ ಪರತ್ ದಿಲ್ಲಿಗೆ ಬಂದು ಮಲ್ಯರ ಮನೆ ಸೇರಿದಾಗ ಕೈಯಲ್ಲಿ ಕಾಸಿರಲಿಲ್ಲ. ಇದನ್ನು ತಿಳಿದ ಇಂದಿರಮ್ಮ ಮಲ್ಯರಿಗೆ ಈ ವಿಷಯ ತಿಳಿಸಿದರೆಂದು ಕಾಣುತ್ತದೆ.
ಮರುದಿನ ಸನ್ಯಾಸಿ ನಾಮಗಳನ್ನು ಎಳೆದು ಶ್ರೀ ಮುದ್ರೆಯೊಂದಿಗೆ ಸಂಧ್ಯಾವಂದನೆ ಗಾಗಿ, ಮಂತ್ರ ಸ್ಮರಣೆ ಮಾಡುತ್ತ ಏಕಾಗ್ರತೆಯಿಂದ ಜಪತಪಗಳಲ್ಲಿ ತೊಡಗಿ ದೇವರ ಎದುರು ಕಣ್ಣು ಮುಚ್ಚಿ ಕುಳಿತಿದ್ದರು. ಇದನ್ನು ನೋಡಿದ ಮಲ್ಯರು ಹೊರಗೆ ಪಡಸಾಲೆಯಲ್ಲಿ ಕೂತಿದ್ದ ಬೇರೆ ಬೇರೆ ರಾಜ್ಯದ ಮಂತ್ರಿಗಳು, ರಾಜಕೀಯ ಪುಢಾರಿಗಳಿಗೆ ‘ಹಮಾರೆ ಗಾವಂಸೇ ಏಕ ಬಹುತ್ ಬಡಾ ಸನ್ಯಾಸಿ ಸ್ವಾಮೀಜಿ ಆಯೇಹೆ, ಉನಕಾ ಆಶೀರ್ವಾದ ಲೇನಾ’ ಎಂದು ಹೇಳಿ ಅವರನ್ನು ಒಳಗೆ ಧ್ಯಾನದಲ್ಲಿ ನಿರತರಾಗಿದ್ದ ಸನ್ಯಾಸಿಯ ಬಳಿಗೆ ಕರೆದುಕೊಂಡು ಬಂದು ತಾನು ಉದ್ದಂಡ ನಮಸ್ಕಾರ ಹಾಕಿ ನೂರು ರೂಪಾಯಿಯ ಒಂದು ನೋಟನ್ನು ಎದುರಿನ ಹರಿವಾಣದಲ್ಲಿ ಹಾಕಿ ನಿಂತರಂತೆ. ಹೊರಗಿನ ಚಾವಡಿಯಿಂದ ಒಳಗೆ ಬಂದವರೆಲ್ಲರೂ ಮಲ್ಯರು ಮಾಡಿದ ಹಾಗೆಯೇ ಭಯಭಕ್ತಿಗಳಿಂದ ಸಾಷ್ಟಾಂಗ ನಮಸ್ಕಾರ ಮಾಡಿ ನೂರು, ಇನ್ನೂರು ರೂಪಾಯಿಗಳನ್ನು ಹರಿವಾಣದಲ್ಲಿ ಹಾಕಿ ಕೃತಾರ್ಥ ಭಾವದಿಂದ ಹೊರಗೆ ಬಂದರಂತೆ. ಇದ್ಯಾವುದನ್ನು ತಿಳಿಯದ ನಮ್ಮೂರಿನ ಸನ್ಯಾಸಿಗಳು ಕಣ್ದೆರೆದಾಗ ಸಾವಿರಾರು ರೂಪಾಯಿ ಹರಿವಾಣದಲ್ಲಿ ಇದ್ದುದನ್ನು ನೋಡಿ ಅವರಿಗೆ ಆಶ್ಚರ್ಯವೂ ಆನಂದವೂ ಏಕಕಾಲದಲ್ಲಿ ಉಂಟಾಗಿತ್ತು. ಊರಿಗೆ ಬಂದ ಮೇಲೆ ಮಲ್ಯರನ್ನೂ ಇಂದಿರಾರವರನ್ನೂ ಅದೆಷ್ಟೋ ಕಾಲ ನೆನಪಿಸುತ್ತಿದ್ದರಂತೆ. ಊರವರಲ್ಲಿ ಹೇಳಿ ಮಲ್ಯ ದಂಪತಿಯನ್ನು ಕೊಂಡಾಡುತ್ತಿದ್ದರಂತೆ. ನಮಗೆ ಇದೊಂದು ಕುಶಾಲಿನ ಸಂಗತಿಯಾಗಿತ್ತು. ಇದು ಮಲ್ಯರ ಚಮತ್ಕಾರಗಳಲ್ಲಿ ಒಂದು.
ಹಲವಾರು ಸಂದರ್ಭಗಳಲ್ಲಿ ತಮ್ಮ ಪ್ರತ್ಯುತ್ಪನ್ನ ಮತಿಯಿಂದ, ಚತುರೋಕ್ತಿಗಳಿಂದ ರಾಜಕೀಯದಲ್ಲಿ, ಪಕ್ಷದಲ್ಲಿ, ಸರಕಾರದಲ್ಲಿ ಉಂಟಾಗುವ ಸಮಸ್ಯೆಗಳಿಗೆ, ಗೊಂದಲಗಳಿಗೆ, ಅವು ದೊಡ್ಡ ಸ್ವರೂಪಕ್ಕೆ ಹೋಗಿ ಗಂಡಾಂತರ ಪರಿಸ್ಥಿತಿಗೆ ತಿರುಗುವ ಮುಂಚೆಯೇ ನಿವಾರಣೆಗೊಳ್ಳುವಂತೆ ಮಲ್ಯರು ಪರಿಹಾರಗಳನ್ನು ನೀಡುತ್ತಿದ್ದರು. ಅದರಿಂದಾಗಿಯೇ ಹಲವಾರು ರಾಜ್ಯಗಳಲ್ಲಿ ಬಿಕ್ಕಟ್ಟಿನ ಪರಿಸ್ಥಿತಿ ಉಂಟಾದಾಗ ಪಂ. ನೆಹರೂ ಮತ್ತಿತರ ನಾಯಕರು ಶ್ರೀನಿವಾಸ ಮಲ್ಯರನ್ನು ಪರಿಸ್ಥಿತಿಯನ್ನು ತಿಳಿಗೊಳಿಸಿ ಬರಲು ಕಳುಹಿಸುತ್ತಿದ್ದರಂತೆ. ಮಲ್ಯರು ಎಲ್ಲರನ್ನೂ ಸಮಾಧಾನಗೊಳಿಸಿ ಬರುತ್ತಿದ್ದರಂತೆ. ಇಂತಹ ಸಂದರ್ಭಗಳು ಆಗಿಂದಾಗೆ ಪತ್ರಿಕೆಗಳನ್ನು ಓದಿದಾಗ ನಮಗೆ ತಿಳಿದು ಬರುತ್ತಿದ್ದವು.
ಷಷ್ಟ್ಯಬ್ದ ಸಮಾರಂಭ
1961ರಲ್ಲಿ ಮಲ್ಯರ ಸಹಸ್ರಾರು ಅಭಿಮಾನಿಗಳು ಒತ್ತಾಯ ಮಾಡಿ, ಶ್ರೀನಿವಾಸ ಮಲ್ಯರನ್ನು ಒಪ್ಪಿಸಿ ಅವರ ಷಷ್ಟ್ಯಬ್ದ ಸಮಾರಂಭವನ್ನು ಮಂಗಳೂರಿನ ಕಸ್ತೂರ್ಬಾ ಮೆಡಿಕಲ್ ಕಾಲೇಜಿನ ಕಟ್ಟಡದ ಸಭಾಭವನದಲ್ಲಿ, ದ.ಕ. ಜಿಲ್ಲಾ ಕಾಂಗ್ರೆಸ್ ಪಕ್ಷದ ವತಿಯಿಂದ ಏರ್ಪಾಡು ಮಾಡಿದ್ದರು. ಜಿಲ್ಲಾ ಕಾಂಗ್ರೆಸ್ ಅಧ್ಯಕ್ಷ ಶ್ರೀ ಟಿ.ಎ. ಪೈಯವರು ಸಮಾರಂಭದ ಅಧ್ಯಕ್ಷತೆ ವಹಿಸಿದ್ದರು. ಹಿರಿಯ ಸ್ವಾತಂತ್ರ್ಯ ಹೋರಾಟಗಾರರಾದ ಶ್ರೀ ಕೆ.ಕೆ. ಶೆಟ್ಟಿ,
ಡಾ. ಕೆ. ನಾಗಪ್ಪ ಆಳ್ವಾ, ಎಸ್.ಡಿ. ಸಾಮ್ರಾಜ್ಯ, ಶ್ರೀ ಎ. ಶಂಕರ ಆಳ್ವಾ ಮುಂತಾದ ನಾಯಕರು ಅಂದಿನ ಸಮಾರಂಭದ ಭಾಷಣಕಾರರಾಗಿದ್ದರು. ಕುಂದಾಪುರದಿಂದ ಕಾಸರಗೋಡುವರೆಗಿನ ಎಲ್ಲಾ ಊರುಗಳಿಂದ ಮಲ್ಯರ ಅಭಿಮಾನಿಗಳು ಬಂದಿದ್ದರು. ಭಾಷಣಕಾರರೆಲ್ಲರೂ ಮಲ್ಯರ ಅನುಯಾಯಿಗಳೇ ಆಗಿದ್ದುದರಿಂದ ಮಲ್ಯರು ದ.ಕ. ಜಿಲ್ಲೆ ಮತ್ತು ಕರ್ನಾಟಕ ರಾಜ್ಯದ ಅಭಿವೃದ್ಧಿಗಾಗಿ ಮಾಡಿದ ಕೆಲಸಗಳು, ಅವರ ಮುತ್ಸದ್ದಿತನ ಮೊದಲಾವುಗಳ ಬಗ್ಗೆ ಪ್ರಶಂಸೆಗಳ ಸುರಿಮಳೆಯನ್ನೇ ಸುರಿದರು. ಆದರೆ ಸಭೆಗೆ ಬಂದವರು ಎಲ್ಲಿಯೂ ಸಭೆ ಸಮಾರಂಭಗಳಲ್ಲಿ ಭಾಷಣವನ್ನೇ ಮಾಡದ ಮಲ್ಯರು ಇವತ್ತು ತಮ್ಮ ಭಾಷಣದಲ್ಲಿ ಏನು ಹೇಳುತ್ತಾರೋ? ಎಂದು ಕೇಳಲು ತವಕಿಸುತ್ತಿದ್ದರು. ಕೊನೆಗೆ ಎಲ್ಲರ ಭಾಷಣಗಳು ಮುಗಿದ ಮೇಲೆ ಶ್ರೀನಿವಾಸ ಮಲ್ಯರು ಸಾವಕಾಶವಾಗಿ ಕುರ್ಚಿಯಿಂದ ಎದ್ದರು. ತಮ್ಮ ಕುಡಿಮೀಸೆಯ ಅಂಚಿನಿಂದ ನಗಾಡಿದರು. ಬಳಿಕ, “ನೀವು ನನಗೆ ಮಾತನಾಡಲಿಕ್ಕೆ ಯಾವಾಗಲೂ ಹೇಳಬೇಡಿ. ನಿಮ್ಮ ಊರಿನ ಅಥವಾ ಪ್ರದೇಶದ ಅಭಿವೃದ್ಧಿಗಾಗಿ ನಾನು ಕೆಲಸ ಮಾಡಬೇಕಾದರೆ ಅದನ್ನು ಹೇಳಿ. ನಿಮಗೆಲ್ಲಾ ನನ್ನ ನಮಸ್ಕಾರ” ಎಂದು ಎರಡೇ ಮಾತುಗಳನ್ನಾಡಿ ಕೂತೇ ಬಿಟ್ಟರು. ಇದನ್ನು ನೋಡಿದ ಎಲ್ಲರೂ ಅವಾಕ್ಕಾದರು.
ಶ್ರೀನಿವಾಸ ಮಲ್ಯ ದಂಪತಿಗೆ ಮಕ್ಕಳಿರಲಿಲ್ಲ. ಅದಕ್ಕಾಗಿ ಅವರು ಬೇಸರ ಅಥವಾ ದುಃಖವನ್ನು ವ್ಯಕ್ತಪಡಿಸಿದವರಲ್ಲ. ಆದರೆ ಅವರ ಷಷ್ಟ್ಯಬ್ದ ಸಮಾರಂಭದ ದಿನಗಳಲ್ಲಿ ಮಂಗಳೂರು ರಥಬೀದಿಯ ಶ್ರೀ ವೆಂಕಟರಮಣ ಸ್ವಾಮೀ ದೇವಳದ ಮುಂಭಾಗದಲ್ಲಿ ಅವರಿಂದ ಒಂದು ಅಶ್ವತ್ಥ ವೃಕ್ಷದ ಸಸಿಯನ್ನು ನೆಡಿಸಲಾಯಿತು. ಈಗ ಅದು ಬೆಳೆದು ಹೆಮ್ಮರವಾಗಿದೆ. ಅದಕ್ಕೆ ಜನರೇ ಕೂಡಿ ಒಂದು ಕಟ್ಟೆಯನ್ನು ಕಟ್ಟಿಸಿದ್ದಾರೆ ಮತ್ತು ಈ ಅಶ್ವತ್ಥ ಮರ ಶ್ರೀನಿವಾಸ ಮಲ್ಯರ ಉದಾರ ಜೀವಿತಕ್ಕೆ ಸಂಕೇತವೆಂಬಂತೆ ಜನಸಾಮಾನ್ಯರಿಗೆ ತಂಪು ನೆರಳನ್ನು ನೀಡುತ್ತಲಿದೆ.
ಸಿಂಡಿಕೇಟಿನ ಜನ್ಮ
1964ರ ಫೆಬ್ರವರಿಯಲ್ಲಿ ಅಖಿಲ ಭಾರತ ಕಾಂಗ್ರೆಸ ಅಧಿವೇಶನ ನಡೆಯುತ್ತಿರುವಾಗಲೇ ಪ್ರಧಾನಿ ಪಂ. ಜವಾಹರಲಾಲ ನೆಹರೂರವರಿಗೆ ಹೃದಯಾಘಾತವಾಯಿತು. ಅಧಿವೇಶನವನ್ನು ಅದೇ ಸಮಯದಲ್ಲಿ ಅಂತ್ಯಗೊಳಿಸಿ ಪಂ. ನೆಹರೂರವರನ್ನು ಚಿಕಿತ್ಸೆಗಾಗಿ ದಿಲ್ಲಿಗೆ ತರಲಾಯಿತು. ವೈದ್ಯರು ಕೊಟ್ಟ ಅವಶ್ಯಕ ಚಿಕಿತ್ಸೆಗಳಿಗೆ ಸ್ಪಂದಿಸಿದ ನೆಹರೂಜಿ ಸಾವಕಾಶವಾಗಿ ಚೇತರಿಸಿಕೊಂಡರು. ಆದರೂ ಅವರು ಇನ್ನೇನು ಹೆಚ್ಚು ಕಾಲ ಬದುಕಿ ಉಳಿಯುವವರಲ್ಲ ಎಂದು ಎಲ್ಲರಿಗೂ ಅನಿಸಲು ಪ್ರಾರಂಭವಾಗಿತ್ತು.
ಪಂ. ನೆಹರೂ ಕಾಲವಶವಾದರೆ ಮುಂದೇನು ಎಂಬ ಪ್ರಶ್ನೆ ಹಿರಿಯ ರಾಜಕಾರಣಿ ಗಳ, ದೇಶದ ನಾಯಕರ ಮುಂದಿತ್ತು. ಕಾಂಗ್ರೆಸ ಪಕ್ಷಕ್ಕೆ, ಕೇಂದ್ರ ಸರಕಾರಕ್ಕೆ ಮುಂದೆ ಯಾರು ನಾಯಕರಾಗಬಹುದು ಎಂಬ ಬಹುದೊಡ್ಡ ಪ್ರಶ್ನೆ ದೇಶದ ರಾಜಕೀಯ ನಾಯಕರ ಮುಂದೆ ಬರುತ್ತಿದ್ದಾಗ, ನೆಹರೂ ಸರಕಾರದಲ್ಲಿ ಮಂತ್ರಿಗಳಾಗಿದ್ದ ಹಿರಿಯ ರಾಜಕಾರಣಿ, ಮುತ್ಸದ್ದಿ, ಆಡಳಿತಗಾರ ಶ್ರೀ ಮೊರಾರ್ಜಿ ದೇಸಾಯಿಯವರ ಹೆಸರು ಸಹಜವಾಗಿ ಆಗ ಮುಂದೆ ಬರುತ್ತಿತ್ತು. ಆದರೆ ಮೊರಾರ್ಜಿಭಾಯಿ ಕಠಿಣ ಹಾಗೂ ನಿಷ್ಠುರವಾದಿ ಮನುಷ್ಯರಾಗಿದ್ದರು. ಅವರು ಯಾರ ಮಾತನ್ನು ಕೇಳುವವರಲ್ಲ. ಯಾರ ಹಿಡಿತಕ್ಕೂ ಸಿಗುವವರಲ್ಲವೆಂಬುದೂ ಕೂಡಾ ಎಲ್ಲರಿಗೂ ತಿಳಿದ ವಿಷಯವೇ ಆಗಿತ್ತು. ಅದರಿಂದಾಗಿ ಆಗಿನ ಕಾಂಗ್ರೆಸ್ ಪಕ್ಷದ ಅಧ್ಯಕ್ಷ ಕಾಮರಾಜ ನಾಡಾರ, ಆಂಧ್ರ ಪ್ರದೇಶದಿಂದ ಬಂದ ನೀಲಂ ಸಂಜೀವ ರೆಡ್ಡಿ, ಕಾಂಗ್ರೆಸ್ ಪಕ್ಷದ ಖಜಾಂಚಿ ಬಂಗಾಳದ ಅತ್ಯುಲ್ಯಾ ಘೋಷ, ಕರ್ನಾಟಕದ ನಿಜಲಿಂಗಪ್ಪ ಮುಂತಾದವರಿಗೆ ಮೊರಾರ್ಜಿಯವರು ನೆಹರು ಬಳಿಕ ದೇಶದ ಪಂತ ಪ್ರಧಾನರಾಗುವುದು ಬೇಡವಾಗಿತ್ತು. ಶ್ರೀನಿವಾಸ ಮಲ್ಯರಿಗೂ ಮೊರಾರ್ಜಿಯವರ ಮೊಂಡುತನದ ಅರಿವಿತ್ತು. ಹೀಗಾಗಿ ಈ ಐವರು ಹಿರಿಯ ನಾಯಕರು 1964 ಮಾರ್ಚ್ ತಿಂಗಳಲ್ಲಿ ತಿರುಪತಿಯಲ್ಲಿ ಒಟ್ಟು ಸೇರಿ “ಇನ್ನು ನೆಹರೂಜೀ ಹೆಚ್ಚು ದಿನ ಬದುಕುವವರಲ್ಲ. ಅವರ ಬಳಿಕ ಮೊರಾರ್ಜಿ ದೇಸಾಯಿ ಪ್ರಧಾನಿ ಪಟ್ಟಕ್ಕೆ ಬರಬಾರದು. ನಮ್ಮ ಮಾತಿಗೆ ಬೆಲೆ ಕೊಡುವ ಮತ್ತು ನಮ್ಮ ಹಿಡಿತದಲ್ಲಿಯೇ ಇರಬಹುದಾದ ವ್ಯಕ್ತಿಯೇ ದೇಶದ ಪಂತ ಪ್ರಧಾನಿಯಾಗತಕ್ಕದ್ದು. ಅದಕ್ಕೆ ಸೂಕ್ತರಾದವರು ಶ್ರೀ ಲಾಲಬಹಾದ್ದೂರ ಶಾಸ್ತ್ರೀಯವರೇ. ಆದುದರಿಂದ ದೇಶದ ಮುಂದಿನ ಪ್ರಧಾನಿಯ ಆಯ್ಕೆಯ ಸಂದರ್ಭದಲ್ಲಿ ಲಾಲಬಹಾದ್ದೂರ ಶಾಸ್ತ್ರಿಯವರೇ ಕಾಂಗ್ರೆಸ್ ಪಾರ್ಲಿಮೆಂಟರಿ ಪಾರ್ಟಿಯ ನಾಯಕರಾಗಿ ಆರಿಸಿ ಬರುವಂತೆ ಕಾರ್ಯತಂತ್ರವನ್ನು, ವ್ಯೆಹವನ್ನು ರಚಿಸಬೇಕು” ಎಂದು ತಿರುಪತಿ ತಿಮ್ಮಪ್ಪನ ಸ್ಥಳದಲ್ಲಿ ನಿರ್ಣಯಕ್ಕೆ ಬಂದರು.
ಪಂ. ಜವಾಹರಲಾಲ ನೆಹರೂರವರು ನಿಧನರಾದ ಬಳಿಕ ನಡೆದ ರಾಜಕೀಯ ಸ್ಥಿತ್ಯಂತರದ ಕಾಲದಲ್ಲಿ ಈ ಸಿಂಡಿಕೇಟ ತಂಡ ತಮ್ಮ ದಾಳಗಳನ್ನು ಬುದ್ಧಿವಂತಿಕೆಯಿಂದ ಚಲಾಯಿಸಿ, ಲಾಲ ಬಹಾದ್ದೂರ ಶಾಸ್ತ್ರಿಯವರೇ ದೇಶದ ಪ್ರಧಾನಿಯಾಗಿ ಆರಿಸಿ ಬರುವಂತೆ ನೋಡಿಕೊಂಡರು. ಮುಂದೆ ಈ ತಂಡಕ್ಕೆ ‘ಸಿಂಡಿಕೇಟ’ ಎಂದೇ ಹೆಸರು ಬಂತು ಮತ್ತು ಮುಂದಿನ ಹಲವಾರು ವರ್ಷಗಳ ಕಾಲ ಈ ಸಿಂಡಿಕೇಟ ತಂಡ ದೇಶದ ರಾಜಕೀಯದಲ್ಲಿ ಹಲವಾರು ವ್ಯಕ್ತಿಗಳ, ಸರಕಾರಗಳ ಏಳುಬೀಳುಗಳಿಗೆ ಜವಾಬ್ದಾರಿಯಾಯಿತು ಮತ್ತು ದಿಲ್ಲಿಯ ಹಿರಿಯ ರಾಜಕಾರಣಿಗಳಿಂದ ಹಿಡಿದು ಭಾರತದ ಹಳ್ಳಿಪಳ್ಳಿಗಳಲ್ಲಿಯೂ ಜನಸಾಮಾನ್ಯರ ನಾಲಗೆಯಲ್ಲಿ ‘ಸಿಂಡಿಕೇಟ’ ಎಂಬ ಶಬ್ದ ನಿರಂತರ ಹೊರಳಾಡಿತು. ಆದರೆ ಈ ಸಿಂಡಿಕೇಟಿನ ಜನ್ಮದಾತರು ಉಳ್ಳಾಲ ಶ್ರೀನಿವಾಸ ಮಲ್ಯರೇ ಆಗಿದ್ದರು!
ಶ್ರೀನಿವಾಸ ಮಲ್ಯ ಅಮರ ರಹೇ
ಜೀವಂತ ಇರುವಾಗ, ತಾನು ಹದಿನೇಳು ವರ್ಷಗಳ ಕಾಲ ದಿಲ್ಲಿಯಲ್ಲಿ ಸಾಂಸದಿಕ ನಾಗಿ, ಕಾಂಗ್ರೆಸ್ ಪಕ್ಷದ ಕಾರ್ಯದರ್ಶಿಯಾಗಿ, ಪಂತ ಪ್ರಧಾನ ಪಂ. ಜವಾಹರಲಾಲ ನೆಹರೂ, ಲಾಲ ಬಹದ್ದೂರ ಶಾಸ್ತ್ರಿಗಳ ಬಲಗೈ ಬಂಟನಂತಿದ್ದ, ಕಾಂಗ್ರೆಸ್ ಲೋಕಸಭಾ ಪಕ್ಷದ ಮುಖ್ಯ ಪ್ರಚೋದಕನಾಗಿ, ರಾಜಕೀಯ ಮುತ್ಸದ್ದಿಯಾಗಿ, ಕೇಂದ್ರ ಸರಕಾರದಲ್ಲಿ ಅಂತೆಯೇ ದೇಶದ ಹಲವು ರಾಜ್ಯಗಳ ಸರಕಾರದ ಮಂತ್ರಿಮಂಡಲಗಳ ಮೇಲೆ ಹತೋಟಿ ಇಟ್ಟುಕೊಂಡಿದ್ದವ ರಾಗಿ, ಅದಕ್ಕಿಂಲೂ ಹೆಚ್ಚಾಗಿ ಎಲ್ಲರ ಸಖನಂತಿದ್ದು, ಆಪದ್ಭಾಂಧವನೆಂಬ ಕೀರ್ತಿಯನ್ನು ಹೊಂದಿದವರಾಗಿ ದೇಶದುದ್ದಗಲಗಳಲ್ಲಿ ಜನಪ್ರಿಯರಾಗಿದ್ದ, ವಿಶ್ವಾಸಿಗರಾಗಿದ್ದ ಉಳ್ಳಾಲ ಶ್ರೀನಿವಾಸ ಮಲ್ಯರು, ತನ್ನ ಸುಖಗೋಸ್ಕರ ಅಥವಾ ತಮ್ಮ ಕುಟುಂಬದವರ ಉದ್ಧಾರಕ್ಕಾಗಿ ಅಥವಾ ತನ್ನ ಮೇಲ್ಮೆಯ ಪ್ರದರ್ಶನಕ್ಕಾಗಿ ಕಿಂಚಿತ್ತೂ ಸ್ವಾರ್ಥದಿಂದ ಕೆಲಸ ಮಾಡಿದವರಲ್ಲ. ತನ್ನ ಯಾ ಕುಟುಂಬದವರ ಹೆಸರಲ್ಲಿ ಆಸ್ತಿಪಾಸ್ತಿ ಮಾಡಿದವರಲ್ಲ. ಕೆನರಾ ಬ್ಯಾಂಕ್ ಅಥವಾ ಇತರ ಹಲವಾರು ವಾಣಿಜ್ಯ ಸಂಸ್ಥೆಗಳವರು ಅವರನ್ನು ಕರೆದು ನಿರ್ದೇಶಕ ಮಂಡಳಿಯಲ್ಲಿ ಸ್ಥಾನಮಾನ ಕೊಟ್ಟಿದ್ದರು. ತನ್ನ ರಾಜಕೀಯ ಜೀವನದಲ್ಲಿಯಾಗಲೀ ಅಥವಾ ಅಧಿಕಾರ ಚಲಾಯಿಸುವ ಸ್ಥಾನದಲ್ಲಿದ್ದಾಗಲೂ, ತನ್ನ ಅಥವಾ ಹೆಂಡತಿಯ ಹೆಸರಿನಲ್ಲಿ ಹಣ ಮಾಡಿ ಇಟ್ಟವರಲ್ಲ. ಅವರ ಹೆಸರಿನಲ್ಲಿ ಇದ್ದುದು – ಸ್ವಾತಂತ್ರ್ಯ ಹೋರಾಟದಲ್ಲಿ ಪಾಲ್ಗೊಂಡ ರಾಜಕೀಯ ಸಂತ್ರಸ್ತನಿಗೆ ಎಂದು ಮಂಗಳೂರು ಹರಿಪದವಿನಲ್ಲಿ ಸರಕಾರ ಕೊಟ್ಟ 10 ಎಕರೆ ಜಾಗ ಮತ್ತು ಉಳಿತಾಯದ ಹಣದಿಂದ ಪಡೆದ ಶೇರುಗಳು ಮಾತ್ರ.
ಆದರೆ ಜನಕಲ್ಯಾಣಕ್ಕಾಗಿ, ರಾಜ್ಯದ, ಜಿಲ್ಲೆಯ ಅಭಿವೃದ್ಧಿಗಾಗಿ ಅವರು ಅಸ್ತಿಭಾರದ ಕಲ್ಲನ್ನು ನೆಟ್ಟ ಕಾರಣಕ್ಕಾಗಿ ಜನತೆ ಅವರಿಗೆ ಪ್ರೀತಿ ವಿಶ್ವಾಸಗಳಿಂದ ‘ದ.ಕ. ಜಿಲ್ಲೆಯ ಅಭಿವೃದ್ಧಿಯ ಪಿತ’ ಎಂಬ ಬಿರುದನ್ನಿತ್ತು ಗೌರವಿಸಿದೆ. ಸಂಪನ್ಮೂಲ (Infrastructure)ಗಳ ಮಂತ್ರ ಜಪಿಸುತ್ತಲಿರುವ ಇಂದಿನ ರಾಜಕಾರಣಿಗಳಂತೆ, ಎಂದೂ ಯಾವ ಘೋಷಣೆಗಳನ್ನೂ ಮಾಡದೇ ತನ್ನದೇ ಕಾರ್ಯತಂತ್ರಗಳಿಂದ ವೌನವಾಗಿ, ಜಿಲ್ಲೆಯ ಸಂಪನ್ಮೂಲಗಳ ಅಭಿವೃದ್ಧಿ ಮಾಡಿದರು. ಇದಕ್ಕಾಗಿ ‘ಕೆನರಾ ಜಿಲ್ಲೆಯ ನವ ನಿರ್ಮಾಣದ ಶಿಲ್ಪಿ’ ಇದು ಜಿಲ್ಲೆಯ ಜನತೆ ತನ್ನ ಹೃದಯಾಂತರಾಳದಿಂದ ಕೊಟ್ಟ ಬಿರುದು.
ಅಂತಹ ಮಹಾನ್ ವ್ಯಕ್ತಿತ್ವವನ್ನು ರೂಪಿಸಿಕೊಂಡ ಉಳ್ಳಾಲ ಶ್ರೀನಿವಾಸ ಮಲ್ಯರು 1965ನೇ ಇಸವಿ ಜನವರಿ ತಿಂಗಳ 19ನೇ ತಾರೀಕಿನಂದು ಬೆಳಿಗ್ಗೆ ದಿಲ್ಲಿಯಿಂದ ಮಂಗಳೂರಿಗೆ ಬರಲು ಮನೆಯಿಂದ ಹೊರಟಿದ್ದರು. ಆದರೆ ವಿಮಾನ ನಿಲ್ದಾಣಕ್ಕೆ ತಲುಪುವ ಮೊದಲೇ ಹಾದಿಯಲ್ಲಿ ತೀವ್ರ ಎದೆನೋವು ಕಾಣಿಸಿಕೊಂಡಿತು. ಅವರೊಡನಿದ್ದವರು ಕೂಡಲೇ ಕಾರನ್ನು ತಿರುಗಿಸಿ ಅವರ ಮನೆಗೆ ಕರೆದೊಯ್ದರು. ಆ ಕೂಡಲೇ ವೈದ್ಯರು ಬಂದು ಚಿಕಿತ್ಸೆ ಶುರು ಮಾಡಿದರೂ ಏನೂ ಪರಿಣಾಮವಾಗಲಿಲ್ಲ. ಶ್ರೀನಿವಾಸ ಮಲ್ಯರ ದಿವ್ಯ ಚೇತನ ಪರಮಾತ್ಮನಲ್ಲಿ ಲೀನವಾಯಿತು. ನವದೆಹಲಿಯಲ್ಲಿದ್ದ ಕೇಂದ್ರ ಸರಕಾರದ ಮಂತ್ರಿಗಳು, ಕಾಂಗ್ರೆಸ್ ಪಕ್ಷದ ನಾಯಕರು, ವಿರೋಧ ಪಕ್ಷಗಳ ವಕ್ತಾರರು ಕೂಡಾ ಮಲ್ಯರ ಮನೆಗೆ ಬಂದು ಅಗಲಿದ ದಿವ್ಯ ಚೇತನಕ್ಕೆ ತಮ್ಮ ಅಂತಿಮ ನಮನ ಸಲ್ಲಿಸಿದರು. ಭಾರತದ ಆಗಿನ ಪ್ರಧಾನಿ ಮತ್ತು ಮಲ್ಯರ ಖಾಸಾ ಮಿತ್ರರಾಗಿದ್ದ ಶ್ರೀ ಲಾಲಬಹಾದ್ದೂರ ಶಾಸ್ತ್ರೀಜಿಯವರು ಉತ್ತರ ಪ್ರದೇಶದಲ್ಲಿದ್ದರೂ, ತಮ್ಮ ಪ್ರವಾಸವನ್ನು ಮೊಟಕುಗೊಳಿಸಿ ದಿಲ್ಲಿಗೆ ವಾಪಸಾದರು ಮತ್ತು ಮಲ್ಯರ ಮನೆಗೆ ಬಂದು ಗೌರವ ಸಲ್ಲಿಸಿ, ಶ್ರೀಮತಿ ಇಂದಿರಾ ಮಲ್ಯರಿಗೆ ತಮ್ಮ ಸಂತಾಪ ತಿಳಿಸಿದರು ಅಲ್ಲದೇ ವಾಯುಪಡೆಯ ವಿಶೇಷ ವಿಮಾನದಲ್ಲಿ ಶ್ರೀನಿವಾಸ ಮಲ್ಯರ ಮೃತ ದೇಹವನ್ನು ಮಂಗಳೂರಿಗೆ ಕಳುಹಿಸಿಕೊಟ್ಟರು.
ಶ್ರೀನಿವಾಸ ಮಲ್ಯರ ಮರಣದ ವಾರ್ತೆಯು ಆಕಾಶವಾಣಿಯಿಂದ ಬಿತ್ತರಗೊಂಡಿತು. ಊರಿಂದ ಊರಿಗೆ ದೂರವಾಣಿ ಮೂಲಕವೂ ತಿಳಿಯಿತು. ಕೇಳಿಸಿಕೊಂಡ ಅವರ ಮಿತ್ರರು, ಸಾವಿರಾರು ಅಭಿಮಾನಿಗಳು ಮಂಗಳೂರಿಗೆ ಧಾವಿಸಿ ಬರುತ್ತಿದ್ದುದು ಕಾಣುತ್ತಿತ್ತು. ಮಲ್ಯರ ಜಡ ದೇಹವನ್ನು ಬಜ್ಪೆ ವಿಮಾನ ನಿಲ್ದಾಣದಿಂದ ಮಂಗಳೂರು ಊರ್ವದಲ್ಲಿರುವ ಅವರ ತಮ್ಮ ಉಳ್ಳಾಲ ಅನ್ನು ಮಲ್ಯರ ಮನೆಗೆ ಕರತಂದು ಸಾರ್ವಜನಿಕ ದರ್ಶನಕ್ಕಾಗಿ ಇರಿಸಲಾಯಿತು. ಮರುದಿನ ಮಧ್ಯಾಹ್ನ ಶವಯಾತ್ರೆ ಹೊರಡುತ್ತದೆ ಎಂದು ನೆರೆದ ನಾಯಕರು ಘೋಷಿಸಿದರು.
ಮಲ್ಯರ ಮರಣದ ವಾರ್ತೆ ತಿಳಿದ ಮೈಸೂರು ರಾಜ್ಯದ ಮುಖ್ಯಮಂತ್ರಿ ನಿಜಲಿಂಗಪ್ಪನವರು ಮತ್ತು ಇತರ ಮಂತ್ರಿಗಳು, ರಾಜ್ಯದ ಕಾಂಗ್ರೆಸ ಮತ್ತು ವಿರೋಧ ಪಕ್ಷದ ನಾಯಕರು ಕೂಡಾ ಬೆಂಗಳೂರಿನಿಂದ ಮತ್ತು ಇತರ ಜಿಲ್ಲೆಗಳಿಂದ ಬಂದು ನೆರೆದರು. ಕಾರ್ಮಿಕ ಸಂಘಗಳಲ್ಲದೇ ಬೇರೆ ಬೇರೆ ಸಂಘ ಸಂಸ್ಥೆಗಳ ಮುಖ್ಯಸ್ಥರೂ ಬಂದು ಮಲ್ಯರಿಗೆ ತಮ್ಮ ಅಂತಿಮ ಗೌರವವನ್ನು ಸಲ್ಲಿಸಿದರು. ಮಲ್ಯರ ನಿಧನದ ವಾರ್ತೆಯನ್ನು ಮರುದಿನ ಜಿಲ್ಲೆಯ ಹೆಸರಾಂತ ‘ನವಭಾರತ’ ಪತ್ರಿಕೆಯಿಂದ ತಿಳಿದ ಜನಸಾಮಾನ್ಯರೂ ಸಹಸ್ರ ಸಹಸ್ರ ಸಂಖ್ಯೆಯಲ್ಲಿ ಕಾರುಗಳಲ್ಲಿ, ಬಸ್ಸುಗಳಲ್ಲಿ ಬಂದು ತಲುಪಿದರು.
ಅಂತಹ ಜನಸಾಗರದ ಮಧ್ಯದಿಂದ ‘ಶ್ರೀನಿವಾಸ ಮಲ್ಯ ಅಮರ ರಹೇ’ ಎಂಬ ಘೋಷ ಅನುರಣವಾಗುತ್ತಲೇ ಇತ್ತು. ಮಧ್ಯಾಹ್ನ 3.00 ಗಂಟೆಗೆ ಶೃಂಗರಿಸಿದ ತೆರೆದ ವಾಹನದಲ್ಲಿ ಮಲ್ಯರ ಮೃತದೇಹವನ್ನು ಇಡಲಾಗಿತ್ತು ಮತ್ತು ಅನ್ನು ಮಲ್ಯರ ಮನೆಯಿಂದ ಅಂತಿಮ ಯಾತ್ರೆ ಹೊರಟಿತು. ಊರ್ವದಿಂದ ಲಾಲಬಾಗ, ಕಾರ್ನಾಡ ಸದಾಶಿವರಾವ ರಸ್ತೆ, ಲೈಟಹೌಸ್, ಮಾರ್ಕೆಟ್ ರಸ್ತೆ, ರಥಬೀದಿ, ನ್ಯೂಚಿತ್ರಾ, ಲೇಡಿಹಿಲ್, ಟಾಕೀಸ, ಅಳಕೆ ರಸ್ತೆಯಾಗಿ ಸುಮಾರು 6-7 ಮೈಲು ಸಾಗಿ ಬೋಳಾರ ಸ್ಮಶಾನಕ್ಕೆ ಮುಟ್ಟಿತ್ತು. ಕರ್ನಾಟಕ ರಾಜ್ಯ ವಿಧಾನ ಸಭೆಯ ಸಭಾಪತಿ ಶ್ರೀ ಬಂಟವಾಳ ವೈಕುಂಠ ಬಾಳಿಗಾರವರು ಮಾತಾಡಿದ ಬಳಿಕ ಮಂತ್ರಿಗಳು, ವಿವಿಧ ಪಕ್ಷಗಳ ನಾಯಕರು ತಮ್ಮ ತಮ್ಮ ಶ್ರದ್ಧಾಂಜಲಿಯನ್ನಿತ್ತು ಭಾಷಣ ಮಾಡಿದರು. ಶ್ರೀನಿವಾಸ ಮಲ್ಯರ ಅಣ್ಣನ ಮಗ ಪ್ರಭಾಕರ ಮಲ್ಯರು ಶವ ದಹನ ಸಂಸ್ಕಾರ ಗಳನ್ನು ವಿದ್ಯುಕ್ತವಾಗಿ (ಶ್ರೀನಿವಾಸ ಮಲ್ಯರಿಗೆ ಸ್ವಂತ ಮಕ್ಕಳು ಇಲ್ಲದ್ದರಿಂದ) ನೆರವೇರಿಸಿ ಚಿತೆಗೆ ಅಗ್ನಿ ಸ್ಪರ್ಶ ಮಾಡಿದರು. ‘ಶ್ರೀನಿವಾಸ ಮಲ್ಯ ಅಮರ ರಹೇ’ ಎಂಬ ಜನಸಾಗರದಿಂದ ಬಂದ ಘೋಷಣೆ ಮುಗಿಲು ಮುಟ್ಟಿತ್ತು. ಸ್ವಲ್ಪ ಸಮಯದಲ್ಲಿಯೇ ಆ ಮಹಾನ್ ವ್ಯಕ್ತಿಯ ದಿವ್ಯಾತ್ಮ ಪರಮಾತ್ಮನಲ್ಲಿ ಐಕ್ಯವಾಯಿತು. ದ.ಕ. ಜಿಲ್ಲೆಗೆ ಉನ್ನತ ಭಾರತದ ನಕಾಶೆಯಲ್ಲಿ ಸ್ಥಾನ ದೊರಕಿಸಿಕೊಡಲು ಕಾರಣರಾದ ಶ್ರೀನಿವಾಸ ಮಲ್ಯರ ಬಗ್ಗೆ ಸಹಸ್ರ ಸಹಸ್ರ ಜನರು ತಮ್ಮ ಚರಮಾಂಜಲಿಯನ್ನು ಅರ್ಪಿಸಿ ದುಃಖಾಶ್ರುಗಳಿಂದ ತೆರಳಿದರು.
ದಿ. ಉಳ್ಳಾಲ ಶ್ರೀನಿವಾಸ ಮಲ್ಯರ ರಾಜಕೀಯ ಅಥವಾ ಸಾಮಾಜಿಕ ಜೀವನ ಅತ್ಯಂತ ಪಾರದರ್ಶಕವಾಗಿತ್ತು. ಅವರ ಹಾಗೆಯೇ ಅಥವಾ ಅವರು ಹಾಕಿಕೊಟ್ಟ ಹಾದಿ ಯಲ್ಲಿ ಮುಂದಿನ ರಾಜಕಾರಣಿಗಳು ಕೆಲಸಗಳನ್ನು ಕೈಗೊಂಡಿದ್ದರೆ ಪ್ರಾಯಶಃ ಮಹಾತ್ಮಾ ಗಾಂಧೀಜಿಯವರ ಕನಸಿನ ರಾಮರಾಜ್ಯ ಇವತ್ತು ಕಣ್ಣಿಗೆ ಕಾಣಿಸುತ್ತಲಿತ್ತು. ಅಂತಹ ಧೀಮಂತ ರಾಜಕಾರಣಿ, ದೂರದೃಷ್ಟಿಯ ನಾಯಕ, ದ.ಕ. ಜಿಲ್ಲೆಯ ಅಭಿವೃದ್ಧಿಯ ಶಿಲ್ಪಿ ಉಳ್ಳಾಲ ಶ್ರೀನಿವಾಸ ಮಲ್ಯರ ಜೀವನದ ಕೆಲವು ಚಿತ್ರಣಗಳನ್ನು ಇಲ್ಲಿ ಕೊಡಲಾಗಿದೆ.
ಉಳ್ಳಾಲ ಶ್ರೀನಿವಾಸ ಮಲ್ಯ ಅವರು ಜೀವಂತವಾಗಿದ್ದಾಗಲೇ ಒಂದು ದಂತಕತೆಯಾದವರು. ಪರಲೋಕಕ್ಕೆ ಸಂದಾಗ, ಒಬ್ಬ ಆದರ್ಶ ರಾಜಕಾರಣಿ ಹೇಗಿರಬೇಕು? ಅವರ ತತ್ವಾದರ್ಶಗಳು ಏನು? ತನ್ನ ಸ್ಥಾನಮಾನಗಳ ಅವಧಿಯಲ್ಲಿ ತನ್ನ ನಾಡಿನ, ಜನರ ಸ್ಥಿತಿಗತಿಗಳ ಏಳ್ಗೆಗೆ ಮಾಡಬೇಕಾದ ಕಾರ್ಯ ಯೋಜನೆಗಳೇನು? ಅವನ್ನು ಕಾರ್ಯರೂಪಕ್ಕೆ ಇಳಿಸಬೇಕಾದಾಗ ಇರಬೇಕಾದ ಛಲ, ಸಾಧಿಸಲು ಹುಡುಕಬೇಕಾದ ದಾರಿಗಳು ಇವೆಲ್ಲವು ಗಳಿಗಾಗಿ ಬೇಕಾದ ದೂರದೃಷ್ಟಿ (VISION) ಏನು, ಎಂಥವು? ಇವೆಲ್ಲವುಗಳಿಗೆ ತಾನೇ ಮಾದರಿಯಾದವರು ದಿ. ಮಲ್ಯರು. ಅಂದಿನ, ಇಂದಿನ, ಮುಂದಿನ ರಾಜಕಾರಣಿಗಳಿಗೆ, ಅಧಿಕಾರ ಸ್ಥಾನ ಅಪೇಕ್ಷಿಗಳಿಗೆ, ಅಧಿಕಾರಸ್ಥರಿಗೆ ಅದಕ್ಕಾಗಿ ಹಂಬಲಿಸುವವರಿಗೆ ಮಲ್ಯರ ತ್ಯಾಗ, ಹೋರಾಟ, ಸರಳ ಜೀವನ ಒಂದು ದಿಕ್ಸೂಚಿ. ಸಮೃದ್ಧವಾದ ಜಿಲ್ಲೆಯನ್ನು, ನಾಡನ್ನು ಕಟ್ಟಿ ಬೆಳೆಸಿ ದೇಶದ ನಕ್ಷೆಯಲ್ಲಿ ಅದನ್ನು ಮೂಡಿಸಿ, ಬಳಿಕ ಜೀವನ ನಕ್ಷೆಯಿಂದ ನಿರ್ಗಮಿಸಿದ ಶ್ರೀನಿವಾಸ ಮಲ್ಯರು ಸಾರ್ಥಕತೆಗೆ ಇನ್ನೊಂದು ದೊಡ್ಡ ಹೆಸರು; ಒಂದು ದಿವ್ಯ ಆದರ್ಶ.
* * *
ಅನುಬಂಧ
ಯು.ಎಸ್. ಮಲ್ಯರ ನೆನಪು
* ವಿಜು ಪೂಣಚ್ಚ
ಮೊನ್ನೆ ಮಂಗಳೂರಿಗೆ ಸಮೀಪದ ಪೆರ್ಮುದೆ ಬಳಿ ಎಂ.ಆರ್.ಪಿ.ಎಲ್. ವ್ಯಾಪ್ತಿಯಲ್ಲಿ ಪ್ರತಿಷ್ಠಿತ ಒ.ಎನ್.ಜಿ.ಸಿ. ಘಟಕಕ್ಕೆ ಶಂಕು ಸ್ಥಾಪನೆ ಕಾರ್ಯಕ್ರಮಕ್ಕೆ ಸಂಬಂಧಿಸಿದ ಗೊಂದಲ ಬಲು ದೊಡ್ಡ ಸುದ್ದಿ ಯಾಗಿದೆ. ಅಂದು ಮುಂಜಾನೆಯಿಂದಲೇ ವಿಪರೀತ ಮಳೆ. ಶಂಕುಸ್ಥಾಪನೆ ನೆರವೇರಿಸಬೇಕಿದ್ದ ಪ್ರಧಾನಿ ಮನಮೋಹನ ಸಿಂಗ್ ಅವರನ್ನು ದೆಹಲಿಯಿಂದ ಕರೆತಂದ ವಾಯುಪಡೆಯ ವಿಮಾನವು ಬಜ್ಪೆ ವಿಮಾನ ನಿಲ್ದಾಣದಲ್ಲಿ ಇಳಿಯಲು ಹರಸಾಹಸ ನಡೆಸಿ, ಪ್ರತಿಕೂಲ ಹವಾಮಾನ ದಿಂದಾಗಿ ಹಿಂತೆರಳಿತು. ಮುಂಬೈನಿಂದ ಬಂದ ವಿಮಾನ ಕೂಡಾ ಹೀಗೆಯೇ ವಾಪಸಾಯಿತು. ಇದರಲ್ಲಿ ಕೇಂದ್ರ ಪೆಟ್ರೋಲಿಯಂ ಖಾತೆ ಸಚಿವ ಮುರಳಿ ದೇವರಾ ಇದ್ದರು. ಅದೇ ಹೊತ್ತಲ್ಲಿ ಬೆಳಿಗ್ಗೆಯಿಂದಲೇ ಪೆರ್ಮುದೆ ಬಳಿ ಈ ಉದ್ಘಾಟನಾ ಸಮಾರಂಭಕ್ಕೆ ವೈಭವೋಪೇತ ಸಿದ್ಧತೆ ನಡೆದಿತ್ತು.
ಸಂಸತ್ ಸದಸ್ಯ ಡಿ.ವಿ. ಸದಾನಂದ ಗೌಡರು ಅದೇ ಸಂದರ್ಭ ದಲ್ಲಿ ಪತ್ರಕರ್ತರೊಡನೆ ಮಾತನಾಡುತ್ತಾ ಈ ಸಮಾರಂಭಕ್ಕೆ ಏನಿಲ್ಲ ವೆಂದರೂ ಐದು ಕೋಟಿ ರೂಪಾಯಿ ವೆಚ್ಚವಾಗಿರಬಹುದು ಎಂದರು. ತಮ್ಮ ಪಕ್ಷದ ಸಂಸತ್ ಸದಸ್ಯರ ನಿಯೋಗದೊಂದಿಗೆ ತಾವು ಹಿಂದೆ ಪ್ರಧಾನಿ ಯವರನ್ನು ಭೇಟಿಯಾಗಿ ಈ ಯೋಜನೆ ಮಂಗಳೂರಿಗೇ ಬರಬೇಕೆಂದು ಒತ್ತಾಯಿಸಿರುವುದು ಕೂಡಾ ಈ ಯೋಜನೆ ಇಲ್ಲಿಗೆ ಬರಲು ಕಾರಣವಾಯಿತು ಎನ್ನಲು ಅವರು ಮರೆಯಲಿಲ್ಲ. ಈ ಕುರಿತು ನಂತರ ದಕ್ಷಿಣ ಕನ್ನಡ ಕಾಂಗ್ರೆಸ್ ಅಧ್ಯಕ್ಷರೂ ಆದ ವಿಧಾನ ಪರಿಷತ್ ಸದಸ್ಯ ಬ್ಲೇಸಿಯಸ್ ಡಿಸೋಜ ಅವರೊಡನೆ ಮಾತನಾಡಿದಾಗ ‘ಇದು ಸೋನಿಯಾ ಗಾಂಧಿಯವರ ಆಸಕ್ತಿಯಿಂದಾಗಿ ಇಲ್ಲಿಗೆ ಬಂದಿದೆ’ ಎಂದರು! ‘ನಾನು ಕೂಡಾ ದೆಹಲಿಗೆ ಹೋಗಿದ್ದಾಗ ಜಿಲ್ಲೆಯ ಪರವಾಗಿ ಸಂಬಂಧಪಟ್ಟವರ ಮೇಲೆ ಒತ್ತಡ ಹೇರಲು ಪ್ರಯತ್ನಿಸಿದ್ದೇನೆ’ ಎಂದೂ ಬ್ಲೇಸಿಯಸ್ ನುಡಿದರು.
ಹೀಗೆ, ಆಸ್ಕರ್ ಫರ್ನಾಂಡಿಸ್, ಜನಾರ್ದನ ಪೂಜಾರಿ, ವೀರಪ್ಪ ಮೊಯಿಲಿ ಸೇರಿದಂತೆ ಪ್ರಸಕ್ತ ಚಾಲ್ತಿಯಲ್ಲಿರುವ ರಾಜಕಾರಣಿಗಳಲ್ಲಿ ಹಲವರು ಒ.ಎನ್.ಜಿ.ಸಿ.ಯ ಮುಖ್ಯ ಘಟಕವನ್ನು ಇಲ್ಲಿಗೆ ತರುವಲ್ಲಿ ಅವರವರ ಪಾತ್ರಗಳನ್ನು ಹೇಳಿಕೊಳ್ಳುವುದು ಸಾಮಾನ್ಯವಾಗಿಬಿಟ್ಟಿದೆ. ಅಥವಾ ಇಂತಹ ರಾಜಕಾರಣಿಗಳ ಅನುಯಾಯಿಗಳು ಇಂಥವರ ಹೆಸರುಗಳನ್ನು ತೇಲಿಬಿಡುವುದು ಈಚೆಗಿನ ದಿನಗಳಲ್ಲಿ ಸಹಜ ಎನಿಸಿಬಿಟ್ಟಿದೆ.
ಮೂರು ವಾರಗಳ ಹಿಂದೆ ಕೇಂದ್ರ ಕ್ರೀಡಾ ಇಲಾಖೆಯ ವತಿಯಿಂದ ಮಂಗಳೂರಿಗೆ ಭಾರತ ಕ್ರೀಡಾ ಪ್ರಾಧಿಕಾರದ ‘ಕ್ರೀಡಾ ಕೇಂದ್ರ’ವು ಮಂಜೂರಾಯಿತು. ಇದಕ್ಕೆ ಸಂಬಂಧಿಸಿದಂತೆ ಶ್ರಮಿಸಿದವರೆನ್ನಲಾದ ನಾಯಕರುಗಳ ‘ಫೋಟೊ’ಗಳನ್ನು ಒಳಗೊಂಡ ಜಾಹೀರಾತು ಗಳು ಕೆಲವು ಪತ್ರಿಕೆಗಳಲ್ಲಿ ರಾರಾಜಿಸಿದವು!
ಈಚೆಗಿನ ದಿನಗಳಲ್ಲಿ ಇಂತಹ ಸಂಗತಿಗಳು ಸಹಜವೇನೋ ಎಂಬಂತೆ ಕಾಣತೊಡಗಿರುವುದೊಂದು ವಿಪರ್ಯಾಸ.
ಇಂತಹ ಅಬ್ಬರಗಳ ನಡುವೆ ಇವತ್ತಿಗೂ ಕನ್ನಡ ಕರಾವಳಿಯ ಸೂಕ್ಷ್ಮಪ್ರಜ್ಞೆಯ ಸಂಕೇತ ಎಂಬಂತೆ ಉಳ್ಳಾಲ ಶ್ರೀನಿವಾಸ ಮಲ್ಯ ಬಹಳಷ್ಟು ನೆನಪಾಗುತ್ತಾರೆ. ಪ್ರಸಕ್ತ ಅವಿಭಜಿತ ದಕ್ಷಿಣ ಕನ್ನಡದ ಅಭಿವೃದ್ಧಿ ಚಿಂತನೆಯ ಮಟ್ಟಿಗೆ ಯು.ಎಸ್. ಮಲ್ಯರು ಪ್ರಾತಃಸ್ಮರಣೀಯರು.
ಸದ್ದುಗದ್ದಲ ಇಲ್ಲದೆ ಅವರು ಅವಿಭಜಿತ ದಕ್ಷಿಣ ಕನ್ನಡ ಜಿಲ್ಲೆಗೆ ನೀಡಿದ ಕೊಡುಗೆ ಅನನ್ಯ.
ಅಸಾಧ್ಯ ಬುದ್ಧಿವಂತಿಕೆ, ವ್ಯವಹಾರ ಕುಶಲತೆ ಹೊಂದಿರುವ ನಮ್ಮ ಕರಾವಳಿಯ ಕೊಂಕಣ ಸಾರಸತ್ವರು ಮತ್ತು ಗೌಡ ಸಾರಸ್ವತ ಬ್ರಾಹ್ಮಣ ಸಮುದಾಯ ಈ ನೆಲದ ವಿಭಿನ್ನ ರಂಗಗಳಿಗೆ ಅಸಂಖ್ಯ ಮಹನೀಯರನ್ನು ನೀಡಿದೆ. ದೇಶಭಕ್ತ ಕಾರ್ನಾಡ್ ಸದಾಶಿವರಾಯರು, ಸಾಮಾಜಿಕ ಪರಿವರ್ತನೆಯ ಹರಿಕಾರ ಕುದ್ಮುಲ್ ರಂಗರಾಯರು, ಬ್ಯಾಂಕಿಂಗ್ ಆಂದೋಲನದ ರೂವಾರಿಗಳಲ್ಲೊಬ್ಬರಾದ ಅಮ್ಮೆಂಬಳ ಸುಬ್ಬರಾಯರು, ರಾಷ್ಟ್ರಕವಿ ಎನಿಸಿದ ಗೋವಿಂದ ಪೈಗಳು… ಹೀಗೆ ಪಟ್ಟಿ ಬೆಳೆಯುತ್ತಲೇ ಹೋಗುತ್ತದೆ. ಉಳ್ಳಾಲ ಶ್ರೀನಿವಾಸ ಮಲ್ಯ ಕೂಡಾ ಗೌಡ ಸಾರಸ್ವತ ಬ್ರಾಹ್ಮಣ ಕುಟುಂಬದಿಂದ ಬಂದವರೇ.
ದಶಕಗಳ ಹಿಂದಿನ ಮಾತು. ಆಗ ಶ್ರೀನಿವಾಸ ಮಲ್ಯರಿಗೆ ಹದಿನೆಂಟರ ಹರೆಯ. ಎಲ್ಲೆಡೆ ಭುಗಿಲೆದ್ದಿದ್ದ ಸ್ವಾತಂತ್ರ್ಯ ಚಳವಳಿಗೆ 1918ರಲ್ಲಿ ಇವರೂ ಧುಮುಕಿದರು. ಕಾಲೇಜು ಶಿಕ್ಷಣವನ್ನು ಕೈಬಿಟ್ಟರು. ಆ ನಂತರ ನಿರಂತರವಾಗಿ ಒಂದಲ್ಲ ಒಂದು ಸಾರ್ವಜನಿಕ ಚಟುವಟಿಕೆಗಳಲ್ಲಿ ತಮ್ಮನ್ನು ಪೂರ್ಣವಾಗಿ ತೊಡಗಿಸಿಕೊಂಡ ಮಲ್ಯರು 1930ರ ದಂಡಿಯ ಉಪ್ಪಿನ ಸತ್ಯಾಗ್ರಹದಲ್ಲಿ ಗಾಂಧೀಜಿಯವರೊಂದಿಗೆ ಹೆಜ್ಜೆ ಇಟ್ಟರೆ, 1942ರ ಕ್ವಿಟ್ ಇಂಡಿಯ ಚಳುವಳಿಯಲ್ಲಿ ಪೊಲೀಸರಿಂದ ಹಿಂಸೆಗೆ ಒಳಗಾದರು. ಸ್ವಾತಂತ್ರ್ಯಾ ನಂತರ ಮಲ್ಯರು 1952, 1957 ಮತ್ತು 1962ರಲ್ಲಿ ನಡೆದ ಸಾರ್ವತ್ರಿಕ ಚುನಾವಣೆಗಳಲ್ಲಿ ಗೆದ್ದು ಸತತ ಮೂರು ಅವಧಿಗೆ ಉಡುಪಿ ಲೋಕಸಭಾ ಕ್ಷೇತ್ರವನ್ನು ಪ್ರತಿನಿಧಿಸಿದ ಜನನಾಯಕ ಎನಿಸಿದರು.
ನೆಹರು ಸೇರಿದಂತೆ ಆಗಿನ ಹಲವು ಕಾಂಗ್ರೆಸ್ ಮುಖಂಡರ ನಿಕಟವರ್ತಿಗಳಾಗಿದ್ದ ಮಲ್ಯರು ಕಾಂಗ್ರೆಸ್ ಪಕ್ಷದ ರಾಷ್ಟ್ರೀಯ ಕಾರ್ಯದರ್ಶಿಗಳೂ ಆಗಿದ್ದರು. ತಮಗೆ ಕೇಂದ್ರ ಸಚಿವರಾಗಲು ಬಂದ ಆಹ್ವಾನಗಳನ್ನೆಲ್ಲಾ ನಯವಾಗಿಯೇ ತಿರಸ್ಕರಿಸಿದ ಮಲ್ಯರು, ಲೋಕಸಭೆಯಲ್ಲಿ ಸರ್ಕಾರದ ಮುಖ್ಯ ಸಚೇತಕರಾಗಿದ್ದುಕೊಂಡೇ ದಕ್ಷಿಣ ಕನ್ನಡ ಜಿಲ್ಲೆಯ ಅಭಿವೃದ್ಧಿಗೆ ಅವಿರತ ಶ್ರಮಿಸಿದರು.
ಉಳ್ಳಾಲ ಶ್ರೀನಿವಾಸ ಮಲ್ಯರ ಪ್ರಯತ್ನದಿಂದಾಗಿಯೇ ಬಜ್ಪೆ ವಿಮಾನ ನಿಲ್ದಾಣವು ಐವತ್ತರ ದಶಕದ ಆರಂಭದ ವರ್ಷದಲ್ಲಿಯೇ ರೂಪುಗೊಂಡಿತು. ನವಮಂಗಳೂರು ಬಂದರು, ಸುರತ್ಕಲ್ನ ಈಗಿನ ಎನ್.ಐ.ಟಿ.ಕೆ., ಕದ್ರಿಯಲ್ಲಿರುವ ಕರ್ನಾಟಕ ಪಾಲಿಟೆಕ್ನಿಕ್, ಪಣಂಬೂರಿನ ಎಂ.ಸಿ.ಎಫ್. ಕಾರ್ಖಾನೆ, ಕದ್ರಿಯಲ್ಲಿರುವ ಸರ್ಕೀಟ್ ಹೌಸ್, ಮಂಗಳೂರು ಆಕಾಶವಾಣಿ ಕೇಂದ್ರ ಮುಂತಾದವುಗಳೆಲ್ಲಾ ಮಲ್ಯರ ಕನಸುಗಳು ನನಸಾದ ಕತೆಗಳೇ ಆಗಿವೆ.
ಕೇವಲ ಅರ್ಧ ಶತಮಾನದ ಹಿಂದೆ ಮಂಗಳೂರಿನಿಂದ ಕುಂದಾಪುರಕ್ಕೆ ಹೋಗಲು ಒಂಭತ್ತು ಗಂಟೆಗಳಷ್ಟು ಕಾಲ ವ್ಯಯವಾಗುತ್ತಿತ್ತು. ಆದರೆ ಈ ಹಾದಿಯ ಉದ್ದಕ್ಕೂ ಮಿಂಚಿನ ವೇಗದಲ್ಲಿ ಸೇತುವೆಗಳು ನಿರ್ಮಾಣಗೊಂಡು ಇವತ್ತು ಒಂದೂವರೆ ತಾಸಿನಲ್ಲಿ ಆ ಊರು ತಲುಪಲು ಸಾಧ್ಯವಾಗುತ್ತಿರುವುದು ಯು.ಎಸ್. ಮಲ್ಯರ ದೂರದೃಷ್ಟಿತ್ವ ಮತ್ತು ಕಾರ್ಯಕ್ಷಮತೆಯ ದ್ಯೋತಕವಾಗಿದೆ. ಇದೇ ರೀತಿ ಹಾಸನ-ಮಂಗಳೂರು ರೈಲು ಸಂಚಾರಕ್ಕೆ ಅಡಿಗಲ್ಲು ಯು.ಎಸ್. ಮಲ್ಯರ ಪರಿಕಲ್ಪನೆಯಾಗಿದೆ. ಅವಿಭಜಿತ ದಕ್ಷಿಣ ಕನ್ನಡದ ನೂರಾರು ಕಡೆ ವಿದ್ಯುಚ್ಛಕ್ತಿ ಸಂಪರ್ಕ ಬರುವಂತೆ ಮಾಡಿದ್ದು ಮಲ್ಯರು. ಉಳ್ಳಾಲದ ಬಳಿಯ ನೇತ್ರಾವತಿ ನದಿ ಮೇಲಣ ಸೇತುವೆ ನಿರ್ಮಾಣ ಕೂಡಾ ಅವರ ಕಲ್ಪನೆಯ ಕೂಸು. ಮಾಣಿ-ಉಳ್ಳಾಲ ರಸ್ತೆಯೂ ಸೇರಿದಂತೆ ದಕ್ಷಿಣ ಕನ್ನಡದಲ್ಲಿ ನೂರಾರು ರಸ್ತೆ ಕಾಮಗಾರಿಗಳನ್ನು ಪೂರ್ಣಗೊಳಿಸಲು ಕಾರಣಕರ್ತರು ಯು.ಎಸ್. ಮಲ್ಯರು. ಅವರು ಮಂಗಳೂರಿನ ವೆನ್ಲಾಕ್ ಆಸ್ಪತ್ರೆಗೆ ಆಧುನಿಕ ಆಯಾಮ ನೀಡಿದರು.
ಬಿ.ಎಂ. ಇದಿನಬ್ಬ, ಅಮ್ಮೆಂಬಳ ಬಾಳಪ್ಪ ಸೇರಿದಂತೆ ಹಳೆಯ ತಲೆಮಾರಿನ ರಾಜಕಾರಣಿಗಳೊಡನೆ ಮಾತಿಗಿಳಿದರೆ ಅಂಥವರು ಶ್ರೀನಿವಾಸ ಮಲ್ಯರ ಸರಳತೆ, ಸಜ್ಜನಿಕೆ, ಕಾರ್ಯಕ್ಷಮತೆ, ಪ್ರಾಮಾಣಿಕತೆ, ಅವಿಭಜಿತ ದಕ್ಷಿಣ ಕನ್ನಡದ ಅಭಿವೃದ್ಧಿಯ ಬಗ್ಗೆ ಇದ್ದ ಅನನ್ಯ ಪ್ರೀತಿಯ ಬಗ್ಗೆ ಗಂಟೆಗಟ್ಟಲೆ ಮನತುಂಬಿ ಮಾತನಾಡುತ್ತಾರೆ.
ಒಂದು ಪುಟ್ಟ ಕೈಚೀಲ ಹಿಡಿದುಕೊಂಡು ಏಕಾಂಗಿಯಾಗಿ ಮಲ್ಯರು ಮನೆಯಿಂದ ಹೊರಟರೆಂದರೆ ಜಿಲ್ಲೆಗೆ ಏನೋ ಹೊಸ ಯೋಜನೆ ಬರಲಿದೆ ಎಂದೇ ಅರ್ಥ. ಯಾವುದೇ ಹಳ್ಳಿಗೊಂದು ರಸ್ತೆ ಬೇಕೆಂದರೆ ಸಂಬಂಧಪಟ್ಟ ಇಲಾಖೆಯ ಸಚಿವರಿಗೆ ದುಂಬಾಲು ಬಿದ್ದು ಮಂಜೂರು ಮಾಡಿಸಿಕೊಂಡು, ಅದಕ್ಕೆ ಸಂಬಂಧಿಸಿದ ಹಣಕಾಸು ಸಮಿತಿಯ ಕಚೇರಿಗೆ ಕೂಡಾ ನಿತ್ಯವೂ ಅಲೆದು ಹಣವನ್ನೂ ಬಿಡುಗಡೆ ಮಾಡಿಸಿಕೊಂಡು, ನಂತರ ಜಿಲ್ಲೆಯಲ್ಲಿ ಅದಕ್ಕೆ ಸಂಬಂಧಪಟ್ಟ ಅಧಿಕಾರಿಗಳಿಗೆ ಸಮರ್ಪಕ ಸೂಚನೆಗಳನ್ನು ನೀಡುತ್ತಾ ಕೆಲಸವು ಮಿಂಚಿನ ವೇಗದಲ್ಲಿ ನಡೆಯುವಂತೆ ಅವರು ನೋಡಿಕೊಳ್ಳುತ್ತಿದ್ದರು. ತಾವು ಮಂಗಳೂರಿಗೆ ಬಂದಾಗಲೆಲ್ಲಾ ಅಂತಹ ಕಾಮಗಾರಿಗಳು ನಡೆಯುವ ಸ್ಥಳಗಳಿಗೆ ಭೇಟಿ ನೀಡಿ ಅಲ್ಲಿನ ಕೆಲಸ ಕಾರ್ಯ, ಅವುಗಳ ಗುಣಮಟ್ಟವನ್ನು ಪರೀಕ್ಷಿಸುತ್ತಿದ್ದರು.
ಆ ದಿನಗಳಲ್ಲಿ ಖಾದಿಧಾರಿ ಮಲ್ಯರು ತಮ್ಮ ಹಿಂದೆ ತಮ್ಮ ಜಾತಿಯ ಪಟಾಲಂ ಅನ್ನು ಇರಗೊಡುತ್ತಿರಲಿಲ್ಲ. ಅವರು ಮನೆಯಿಂದ ಹೊರಬೀಳುತ್ತಿದ್ದಂತೆಯೇ ಅಥವಾ ಸಾರ್ವಜನಿಕ ಸ್ಥಳಗಳಿಗೆ ಹೋಗುತ್ತಿದ್ದಂತೆಯೇ ಚಂಡೆ, ಕೊಂಬು ಕಹಳೆಗಳ ಅಬ್ಬರ ಬೇಕಿರಲಿಲ್ಲ. ಕಲ್ಲಡ್ಕ ಬೊಂಬೆಗಳೂ ಇರಬೇಕಿರಲಿಲ್ಲ. ತಳಿರು ತೋರಣಗಳನ್ನೂ ಇಷ್ಟ ಪಡುತ್ತಿರಲಿಲ್ಲ. ಪತ್ರಿಕಾಗೋಷ್ಠಿಗಳನ್ನು ಅವರು ಕರೆಯುತ್ತಿರಲೇ ಇಲ್ಲ. ತಮ್ಮ ಸಾಧನೆಗಳ ಬಗ್ಗೆ ಎಂದೂ ಅವರು ಪತ್ರಿಕಾ ಪ್ರಕಟಣೆಗಳನ್ನು ನೀಡಿರಲಿಲ್ಲ. ಅವರು ಅಭಿವೃದ್ದಿ ಚಟುವಟಿಕೆಗಳನ್ನೇ ತಪಸ್ಸು ಎಂದುಕೊಂಡಿದ್ದ ಮಹಾಯೋಗಿ. ಜತೆಗೆ ನವಮಂಗಳೂರು ಬಂದರು, ನೇತ್ರಾವತಿ ಸೇತುವೆಗಳಂತಹ ನಿರ್ಮಾಣಗಳನ್ನೇ ದೇವಸ್ಥಾನಗಳೆಂಬ ತನ್ಮಯತೆಯಿಂದ ಆರಾಧಿಸಿದವರು.
ಯು.ಎಸ್. ಮಲ್ಯರು ಎಂದಿಗೂ ಗುತ್ತಿಗೆದಾರರೊಡನೆ ಕಮಿಷನ್ ದಂಧೆ ನಡೆಸಲಿಲ್ಲ. ಜಾತ್ಯಸ್ಥ ಅಧಿಕಾರಿಗಳನ್ನು ಬೆನ್ನಿಗೆ ಇಟ್ಟುಕೊಂಡು ಕುಣಿಯಲಿಲ್ಲ. ದಕ್ಷ ಅಧಿಕಾರಿಗಳನ್ನು ಎಲ್ಲೆಲ್ಲಿಂದಲೋ ಇಲ್ಲಿಗೆ ವರ್ಗಾಯಿಸಿಕೊಂಡು ಉತ್ತಮವಾದುದನ್ನೇ ಸಾಧಿಸಿದರು. ಇದಲ್ಲದೆ ಸುಮಾರು ಮೂರು ದಶಕಗಳ ಕಾಲ ಕೆನರಾ ಬ್ಯಾಂಕಿನ ನಿರ್ದೇಶರಾಗಿದ್ದು ಕೊಂಡು ಆ ಬ್ಯಾಂಕಿನ ಅಭಿವೃದ್ಧಿಗೆ ಸೂಕ್ತ ಸಲಹೆ ಸೂಚನೆಗಳನ್ನು ನೀಡಿದರು.
ತಮಗೆ ಆ ಕಾಲದಲ್ಲಿ ಕೇಂದ್ರ ಮತ್ತು ರಾಜ್ಯ ಸರ್ಕಾರಗಳಲ್ಲಿ ಹಾಗೂ ಕಾಂಗ್ರೆಸ್ ಪಕ್ಷದಲ್ಲಿದ್ದ ಅಪಾರ ಪ್ರಭಾವ, ಅಧಿಕಾರಸ್ಥರೊಂದಿಗಿನ ನಿಕಟ ಸಂಬಂಧಗಳನ್ನು ಅವರು ತಮ್ಮ ವೈಯಕ್ತಿಕ ಬೆಳವಣಿಗೆಗಾಗಿ ಬಳಸಿಕೊಳ್ಳಲಿಲ್ಲ. ಈ ಎಲ್ಲಾ ಸಂಬಂಧ, ಪ್ರಭಾವಗಳನ್ನು ಬಳಸಿಕೊಂಡು ದಕ್ಷಿಣ ಕನ್ನಡ ಜಿಲ್ಲೆಯ ಸರ್ವತೋಮುಖ ಬೆಳವಣಿಗೆಗೆ ಮುಖ್ಯ ಕಾರಣರಾದವರು ಈ ವ್ಯವಹಾರಶೀಲ ಮುತ್ಸದ್ದಿ ಮಲ್ಯರು ಎಂದರೆ ಅತಿಶಯೋಕ್ತಿಯಂತು ಅಲ್ಲ.
ಮೂರು ಸಲ ಲೋಕಸಭಾ ಸದಸ್ಯರಾಗಿದ್ದ ಮಲ್ಯರು ಎಂದೂ ಕೂಡ ಸಂಸತ್ತಿನಲ್ಲಿ ಮಾತನಾಡಿರಲೇ ಇಲ್ಲ. ಚುನಾವಣಾ ಪ್ರಚಾರದ ಕಾಲದಲ್ಲಿಯೂ ಭಾಷಣ ಮಾಡಿದ್ದೇ ಅಪರೂಪ. ಸಾರ್ವಜನಿಕ ಸಭೆಗಳೆಂದರೆ ಬಲು ದೂರ ಇರುತ್ತಿದ್ದ ಇವರು ಆ ಕಾಲದಲ್ಲಿ ಅದೆಷ್ಟು ಪ್ರಭಾವಿಯಾಗಿದ್ದರೆಂದರೆ ತಮ್ಮ ಗೆಳೆಯ ಬಿ.ಡಿ. ಜತ್ತಿಯವರನ್ನು ಮುಖ್ಯಮಂತ್ರಿ ಯಾಗಿಸುವಲ್ಲಿ ಮುಖ್ಯಪಾತ್ರ ವಹಿಸಿದ್ದರು.
ಶ್ರೀನಿವಾಸ ಮಲ್ಯರು 1965ರ ಡಿಸೆಂಬರ್ 19ರಂದು ಹೃದಯಾಘಾತಕ್ಕೆ ಒಳಗಾಗಿ ದೆಹಲಿಯಲ್ಲಿಯೇ ನಿಧನರಾದಾಗ, ಕಂಬನಿಗರೆದ ಆಗಿನ ಪ್ರಧಾನಿ ಲಾಲ್ ಬಹದ್ದೂರ್ ಶಾಸ್ತ್ರಿಯವರು ತಮ್ಮ ಅಧಿಕೃತ ವಿಮಾನದಲ್ಲಿಯೇ ಮಲ್ಯರ ಮೃತದೇಹವನ್ನು ಮಂಗಳೂರಿಗೆ ಕಳುಹಿಸಿಕೊಟ್ಟಿದ್ದರು. ಆಗ ಕೂಡಾ ತಾಂತ್ರಿಕ ಕಾರಣಗಳಿಂದಾಗಿ ಹಲವು ನಿಮಿಷಗಳ ಕಾಲ ಆಗಸದಲ್ಲಿಯೇ ಹಾರಾಟ ನಡೆಸಿದ ವಿಮಾನವು ಬಜ್ಪೆ ವಿಮಾನ ನಿಲ್ದಾಣದಲ್ಲಿ ಕೆಳಗಿಳಿದಿತ್ತು. ಬಹುಶಃ ಅಂದು ಮಂಗಳೂರಿನ ಚರಿತ್ರೆಯಲ್ಲಿಯೇ ಕಂಡು ಕೇಳರಿಯದಷ್ಟು ಜನಸಾಗರ ಮಲ್ಯರ ಅಂತ್ಯಸಂಸ್ಕಾರದ ವೇಳೆಗೆ ಕಿಕ್ಕಿರಿದಿತ್ತು ಎಂದು ಇವತ್ತಿಗೂ ಹಳೆ ತಲೆಮಾರಿನ ಮಂದಿ ನೆನಪಿಸಿಕೊಳ್ಳುತ್ತಾರೆ.
ನಾಲ್ಕು ವರ್ಷಗಳ ಹಿಂದೆ ಮಂಗಳೂರಿನ ನಳಂದ ಶಾಲೆಯಲ್ಲಿ ಉಳ್ಳಾಲ ಶ್ರೀನಿವಾಸ ಮಲ್ಯರ ಜನ್ಮಶತಾಬ್ದ ಸಂಬಂಧಿ ಸಭೆಯೊಂದು ನಡೆದಿತ್ತು. ಆ ಸಭೆಯಲ್ಲಿ ಹೆಸರಾಂತ ಬ್ಯಾಂಕಿಂಗ್ ತಜ್ಞ, ವಯೋವೃದ್ಧ ಕೆ.ಕೆ. ಪೈಯವರು ಯು.ಎಸ್. ಮಲ್ಯರ ಕುರಿತು ಅರ್ಧ ಶತಮಾನದ ಹಿಂದಿನ ಕೆಲವು ಘಟನೆಗಳನ್ನು ಹಂಚಿಕೊಂಡ ನೆನಪು…
ಮುಂಬೈನಲ್ಲಿ ದಕ್ಷಿಣ ಕನ್ನಡದವರ ಹೋಟೆಲ್ ಒಂದಕ್ಕೆ ನಿತ್ಯವೂ ಕೆ.ಕೆ. ಪೈಯವರು ಊಟಕ್ಕೆಂದು ಹೋಗುತ್ತಿದ್ದರಂತೆ. ಅವರ ಎದುರಿನ ಮೇಜಲ್ಲಿ ಸಾಮಾನ್ಯ ಉಡುಪು ಧರಿಸಿದ್ದವರೊಬ್ಬರು ಬಂದು ಊಟ ಮಾಡಿ ಎದ್ದು ಹೋಗುತ್ತಿದ್ದರಂತೆ. ಮಾತಿಲ್ಲ, ಕತೆ ಇಲ್ಲ. ಅತ್ತ ಇತ್ತ ದೃಷ್ಟಿ ಹರಿಸುತ್ತಿದ್ದುದು ಕಡಿಮೆಯಂತೆ. ಹೀಗೆಯೇ ಒಂದು ದಿನ ಕೆ.ಕೆ. ಪೈಯವರು ಆ ಹೋಟೆಲ್ಗೆ ಹೋದಾಗ ಹೊರಗಡೆ ಸುತ್ತಮುತ್ತ ಪೋಲಿಸರ ಟೊಪ್ಪಿಗೆಗಳು ಕಾಣಿಸುತ್ತಿದ್ದವಂತೆ. ಅದಕ್ಕೆ ಪೈಯವರು ಆ ಹೋಟೆಲ್ ಮಾಲೀಕರನ್ನು ‘ಇದೇನಿದು ಪೊಲೀಸರು’ ಎಂದು ಪ್ರಶ್ನಿಸಿದರಂತೆ. ‘ನಿಮಗೆ ಗೊತ್ತಿಲ್ಲವ. ಆ ಶ್ರೀನಿವಾಸ ಮಲ್ಯರನ್ನು ಹುಡುಕಿಕೊಂಡು ಬಂದಿದ್ದಾರೆ’ ಎಂದರಂತೆ. ಆಗ ‘ಅವರು ಇಲ್ಲಿಗೆ ಬಂದಿದ್ದರೇ’ ಎಂದು ಪೈಯವರು ಪ್ರಶ್ನಿಸಿದಾಗ, ‘ನಿಮ್ಮ ಎದುರಿನ ಮೇಜಲ್ಲಿಯೇ ಕುಳಿತು ಊಟ ಮಾಡುತ್ತಿದ್ದರಲ್ಲಾ ಅವರೇ’ ಎಂದಿದ್ದರಂತೆ. ಆಗ ಆ ಸರಳ, ನಿರ್ಲಿಪ್ತನಂತಿದ್ದ ವ್ಯಕ್ತಿ ಶ್ರೀನಿವಾಸ ಮಲ್ಯರೆಂದು ಗೊತ್ತಾದಾಗ ಕೆ.ಕೆ. ಪೈಯವರಿಗೆ ದಿಗ್ಭ್ರಮೆ. ನಂತರದ ದಿನಗಳಲ್ಲಿ ಇವರಿಬ್ಬರ ನಡುವೆ ಉತ್ತಮ ಒಡನಾಟ ಅರಳಿತ್ತು.
ಶ್ರೀನಿವಾಸ ಮಲ್ಯರ ಬಗ್ಗೆ ಇಂತಹ ನೂರಾರು ಕತೆಗಳು ಜನರ ಬಾಯಿಂದ ಬಾಯಿಗೆ ಜನಪದದಂತೆ ವ್ಯಾಪಿಸಿಕೊಂಡಿವೆ.
ಶ್ರೀನಿವಾಸ ಮಲ್ಯರು ತಮ್ಮ ಜೀವಿತಾವಧಿಯಲ್ಲಿ ತಮಗಾಗಿ, ತಮ್ಮ ಬಂಧುಗಳಿಗಾಗಿ ಯಾವುದೇ ಆಸ್ತಿ ಮಾಡಿಡಲಿಲ್ಲ. ಅವರ ಸಾವಿನ ನಂತರ ಬಡತನದ ಬಾಳ್ವೆ ನಡೆಸಿದ ಅವರ ಪತ್ನಿ ಇಂದಿರಮ್ಮ ಅವರು ಕೆಲವು ವರ್ಷಗಳ ಹಿಂದೆ ತೀರಿಕೊಂಡರು. ಶ್ರೀನಿವಾಸ ಮಲ್ಯರ ಜನ್ಮಶತಾಬ್ದಿಯ ವರ್ಷವಾಗಿದ್ದ 2002ರಲ್ಲಿ ಮಂಗಳೂರಿನ ವಿವಿಧ ಕಡೆ ಹಲವು ಹತ್ತು ಕಾರ್ಯಕ್ರಮಗಳು ನಡೆದಿದ್ದವು. ಅವರ ಸರಳತೆ, ಪ್ರಾಮಾಣಿಕತೆ, ದಕ್ಷತೆಯ ಬಗ್ಗೆ ಬಹಳಷ್ಟು ಜನ ಬಹಳಷ್ಟು ವಿಚಾರಗಳನ್ನು ಮಾತಾಡಿದ್ದು ಇವತ್ತು ನೆನಪಾಗಿ ಉಳಿದಿವೆ.
ಎಂದೂ ಭಾಷಣ ಮಾಡದ ಮಲ್ಯರು ಎಲ್ಲವನ್ನೂ ಕೃತಿಯ ಮೂಲಕ ಸಾಧಿಸಿ ತೋರಿಸಿದರು. ಇವತ್ತು ನಮ್ಮ ರಾಜಕಾರಣಿಗಳಿಗೆ ಮಾತೇ ಬಂಡವಾಳವಾಗಿರುವುದೊಂದು ವಿಪರ್ಯಾಸ.
ಇವತ್ತು ನಮ್ಮ ಕರಾವಳಿಯ ರಾಜಕಾರಣಿಗಳಲ್ಲಿ ಬಹುಮುಖ್ಯ ಎನಿಸಿರುವ ವೀರಪ್ಪ ಮೊಯಿಲಿಯವರ ಸಾಧನೆಯ ಕುರಿತು ಆಂಗ್ಲ ಭಾಷೆಯಲ್ಲಿ ಅವರೇ ಪ್ರಕಾಶಿಸಿರುವ ಮುನ್ನೂರು ಪುಟಗಳ ಪುಸ್ತಕ ನಮ್ಮಲ್ಲಿದೆ. ಜನಾರ್ದನ ಪೂಜಾರಿಯವರು ಗೋಕರ್ಣ ನಾಥೇಶ್ವರ ದೇಗುಲದ ಒಳಗೆ ನಾರಾಯಣಗುರುಗಳ ಪಕ್ಕದಲ್ಲಿ ಸ್ವತಃ ತಾವೇ ನಿಂತು ಆ ದೇಗುಲದ ಅಭಿವೃದ್ಧಿಗೆ ಸಂಬಂಧಿಸಿದಂತೆ ತಯಾರಿಸಲಾದ ಸಿ.ಡಿ. ಕೂಡಾ ಈಗಾಗಲೇ ಬಿಡುಗಡೆಯಾಗಿದೆ. ಆಸ್ಕರ್ ಫರ್ನಾಂಡಿಸ್ ಅವರು ಕೃಷ್ಣಮಠದಲ್ಲಿ ನೃತ್ಯ ಮಾಡಿರುವ ಆಕರ್ಷಕ ಭಂಗಿಯ ಭಾವಚಿತ್ರಗಳು ಕೂಡಾ ಈಗ ಲಭ್ಯವಿದೆ. ಈ ಎಲ್ಲಾ ರಾಜಕಾರಣಿಗಳು ಈ ನಾಡಿನ ಜನಮಾನಸದಲ್ಲಿ ತಮ್ಮದೇ ಆದ ಸಾಧನೆಗಳಿಂದ ಸ್ಥಾನ ಪಡೆದಿದ್ದಾರೆ.
ಆದರೆ ಜಾತಿ, ಮತಗಳೆಲ್ಲವನ್ನೂ ಮೀರಿ ನಿಂತು ನಿರಂತರವಾಗಿ ಅವಿಭಜಿತ ದಕ್ಷಿಣ ಕನ್ನಡ ಜಿಲ್ಲೆಯ ಬಗ್ಗೆ ನಿಸ್ವಾರ್ಥದಿಂದ ಚಿಂತಿಸಿ ಹಲವು ಯೋಜನೆಗಳನ್ನು ಅನುಷ್ಠಾನ ಗೊಳಿಸಿದ ಆಧುನಿಕ ದಕ್ಷಿಣ ಕನ್ನಡದ ನಿರ್ಮಾತೃ ಎಂದೇ ಕರೆಯಲಾಗುವ ಯು.ಎಸ್. ಮಲ್ಯರ ಪ್ರತಿಮೆಯನ್ನು ನವಮಂಗಳೂರು ಬಂದರಿನ ಎದುರು, ತೊಕ್ಕೋಟು ವೃತ್ತದಲ್ಲಿ ಇರಿಸಲಾಗಿದೆ. ಎನ್.ಐ.ಟಿ.ಕೆ.ಯ ಮಹಾದ್ವಾರಕ್ಕೆ ಇವರ ಹೆಸರಿಡಲಾಗಿದೆ. ಯು.ಎಸ್. ಮಲ್ಯ ಒಳಾಂಗಣ ಕ್ರೀಡಾಂಗಣ ಕೂಡಾ ಎದ್ದು ನಿಂತಿದೆ, ನಿಜ. ಆದರೆ ಭಾರತದ ರಾಜಕಾರಣದಲ್ಲಿ ತಮ್ಮದೇ ಆದ ‘ಲಾಲ್ ಬಹದ್ದೂರ್ ಶಾಸ್ತ್ರಿ ಪರಂಪರೆಯನ್ನು’ ಹೊಂದಿದ್ದ ಮಹೋನ್ನತ ಮುತ್ಸದ್ದಿ ಯು.ಎಸ್. ಮಲ್ಯರ ಹೆಸರನ್ನು ಬಜ್ಪೆಯ ವಿಮಾನ ನಿಲ್ದಾಣಕ್ಕೆ ನಾಮಕರಣ ಮಾಡುವ ಮೂಲಕ ಈ ಅಭಿವೃದ್ಧಿಯ ಹರಿಕಾರನನ್ನು ನಿತ್ಯವೂ ನಾವು ನೆನಪಿಸಿಕೊಳ್ಳುವಂತಾಗಬೇಕು. ಈ ನಿಟ್ಟಿನಲ್ಲಿ ಈ ಪ್ರದೇಶದ ಜನನಾಯಕರು ಉತ್ಸುಕತೆ ವಹಿಸಬೇಕಷ್ಟೇ. ಮಲ್ಯರು ‘ನಾನು ಮಾಡಿದ್ದು’ ಎಂದು ಯಾವತ್ತೂ ಯಾವುದರ ಬಗ್ಗೆಯೂ ಏನನ್ನೂ ಹೇಳಲಿಲ್ಲ. ಆದರೆ ಇವತ್ತು ನಾವು ‘ಈ ಎಲ್ಲಾ ಕೊಡುಗೆ ನಿಮ್ಮದು’ ಎಂದು ಕೃತಜ್ಞತೆಯಿಂದ ಹೇಳಬೇಕಾಗಿದೆ. ಈ ನಿಟ್ಟಿನಲ್ಲಿ ಬಜ್ಪೆಯ ವಿಮಾನ ನಿಲ್ದಾಣಕ್ಕೆ ಅವರ ಹೆಸರಿಡುವುದು ಸೂಕ್ತ.
ಮೊನ್ನೆ ಇದೇ ಬಜ್ಪೆ ವಿಮಾನ ನಿಲ್ದಾಣದಿಂದ ಪೆರ್ಮುದೆಯ ಉದ್ದೇಶಿತ ಒ.ಎನ್.ಜಿ.ಸಿ. ಘಟಕವಿರುವ ಸ್ಥಳದವರೆಗೆ ಇಕ್ಕೆಲಗಳಲ್ಲಿಯೂ ಬೃಹತ್ ಗಾತ್ರದ ಫಲಕಗಳು ಕಂಡುಬಂದವು. ಬಹುತೇಕ ರಾಜಕಾರಣಿಗಳ ಮುಖಗಳು ಅವುಗಳಲ್ಲಿ ಹೊಳೆಯುತ್ತಿದ್ದವು. ಶಂಕುಸ್ಥಾಪನಾ ಸ್ಥಳದಲ್ಲಿ ಲಕ್ಷಾಂತರ ರೂಪಾಯಿ ವೆಚ್ಚ ಮಾಡಿ ಉತ್ಕೃಷ್ಟ ಮಟ್ಟದ ವೇದಿಕೆ ಮತ್ತು ಸಭಾಂಗಣವನ್ನು ನಿರ್ಮಿಸಲಾಗಿತ್ತು. ಸುಖಾಸೀನಗಳನ್ನು ಹಾಕಲಾಗಿತ್ತು. ವೇದಿಕೆಯ ಕಾರ್ಯಕ್ರಮಗಳನ್ನು ಪ್ರಸರಿಸಲಿಕ್ಕಾಗಿಯೇ ವೇದಿಕೆಯಿಂದ 50 ಅಡಿ ದೂರದಲ್ಲಿ ಅತ್ಯಾಧುನಿಕವಾದ ಬೃಹತ್ ಪರದೆಯನ್ನು ನಿಲ್ಲಿಸಲಾಗಿತ್ತು. ಈ ಬೃಹತ್ ಪರದೆಗೆ ಒಂದು ದಿನದ ಬಾಡಿಗೆಯೇ ಹಲವು ಲಕ್ಷ ರೂಪಾಯಿಗಳು! ವೇದಿಕೆಗೆ ಅತಿ ಸಮೀಪದಲ್ಲಿಯೇ ಪಂಚತಾರಾ ಮಟ್ಟದ ಹವಾನಿಯಂತ್ರಿತ ಆಕರ್ಷಕವಾದ ತಾತ್ಕಾಲಿಕ ಊಟದ ‘ಮನೆ’ಯನ್ನು ಹಲವು ಲಕ್ಷಗಳನ್ನು ವ್ಯಯಿಸಿ ನಿರ್ಮಿಸಲಾಗಿತ್ತು. ಅತಿಥಿಗಳ ಸೇವೆಗಾಗಿ ನೂರಾರು ಹವಾನಿಯಂತ್ರಿತ ಬಾಡಿಗೆ ಕಾರುಗಳು ಸಾಲುಗಟ್ಟಿ ನಿಂತಿದ್ದವು. ಎಲ್ಲೆಂದರಲ್ಲಿ ಕಂಡುಬರುತ್ತಿದ್ದ ದುಬಾರಿ ವೆಚ್ಚದ ಆಕರ್ಷಕ ಸ್ವಾಗತ ಫಲಕಗಳು…. ಈ ನಡುವೆ ‘ನಮ್ಮ ಹೆಸರು ಆಹ್ವಾನ ಪತ್ರಿಕೆಯಲ್ಲಿ ಕೈಬಿಡಲಾಗಿತ್ತು’ ಎಂದು ಬಿಜೆಪಿಯವರ ಧರಣಿಯ ಸುದ್ದಿ. ಇತ್ಯಾದಿಗಳ ಅಬ್ಬರವನ್ನು ಪರಲೋಕದಲ್ಲಿರುವ ಯು.ಎಸ್. ಮಲ್ಯರು ನೋಡುತ್ತಾ ಕಣ್ಣೀರುಗರೆದಿರ ಬಹುದೇ… ಅದೇ ಮಳೆಯಾಗಿರಬಹುದೇ ಎಂಬ ಕೆಲವು ಪ್ರಜ್ಞಾವಂತರ ಮಾತು ಬಹಳ ಅರ್ಥಪೂರ್ಣ ಕೂಡಾ.
ಕೃಪೆ : ಪ್ರಜಾವಾಣಿ
ನೆನಪು ಅಮರ
ಮಂಗಳೂರು : ನವಮಂಗಳೂರಿನಲ್ಲಿ ಶಿಲ್ಪಿ ಉಳ್ಳಾಲ ಶ್ರೀನಿವಾಸ ಮಲ್ಯರ ನೆನಪನ್ನು ಮರವೊಂದು ಅಮರಗೊಳಿಸುತ್ತಿದೆ ! 107 ವರ್ಷಗಳ ಹಿಂದೆ ಹುಟ್ಟಿ (ಜನನ: ನ. 21, 1902) ತಾನು ಕಟ್ಟಿದ ಸ್ಥಾವರಗಳ ಮೂಲಕವೇ ಚಿರಸ್ಥಾಯಿಯಾಗಿ ಉಳಿದ ಮಲ್ಯರ ಬದುಕನ್ನು ಅಜರಾಮರಗೊಳಿಸುವ ಈ ಮರ ಇರುವುದು ಮಂಗಳೂರಿನ ರಥಬೀದಿಯ ಶ್ರೀ ವೆಂಕಟರಮಣ ದೇವಸ್ಥಾನದ ಎದುರು. ಅಲ್ಲಿರುವ ಸಣ್ಣ ಅಶ್ವತ್ಥ ಮರವನ್ನು ಮಲ್ಯರ 60ನೇ ಹುಟ್ಟುಹಬ್ಬದ ಸಂದರ್ಭ 1961ರಲ್ಲಿ ನೆಟ್ಟಿದ್ದು.
ಮಲ್ಯರು ತುಂಬ ಸಂಕೋಚ ಸ್ವಭಾವದವರು. ಯಾವುದೇ ಕಾರ್ಯಕ್ರಮದಲ್ಲಿ ಕಾಣಿಸಿಕೊಳ್ಳುತ್ತಿರಲಿಲ್ಲ. ಅವರನ್ನು ತುಂಬ ಒತ್ತಾಯಿಸಿ ಆವತ್ತು ಜನ್ಮ ಷಷ್ಟ್ಯಬ್ದ ಆಚರಣೆಗೆ ಒಪ್ಪಿಸಲಾಗಿತ್ತು.
ಕಾಂಗ್ರೆಸ್ ನಾಯಕರಾದ ಟಿ.ಎ. ಪೈ, ಕೆ.ಕೆ. ಶೆಟ್ಟಿ ಡಾ. ನಾಗಪ್ಪ ಆಳ್ವ, ಸಾಮ್ರಾಜ್ಯರು ಸೇರಿದಂತೆ ಹಲವು ಪ್ರಮುಖ ನಾಯಕರು 2000 ಜನ ಸೇರಿದ್ದ ಆ ಕಾರ್ಯಕ್ರಮದಲ್ಲಿ ಭಾಗವಹಿಸಿದ್ದರು. ಎಲ್ಲರೂ ಸಾಧನೆಯನ್ನು ಹೊಗಳುತ್ತಿದ್ದಾಗ ಮಲ್ಯರು ಗುಬ್ಬಚ್ಚಿಯಂತೆ ಕುಳಿತಿದ್ದರಂತೆ. ಅವತ್ತೇ ದೇವಸ್ಥಾನದ ಮುಂದೆ ಒಂದು ಅಶ್ವತ್ಥ ಗಿಡವನ್ನು ಮಲ್ಯರ ಕೈಯಲ್ಲಿ ನೆಡಿಸಲಾಗಿತ್ತು. ಇದಕ್ಕೆ ಮತ್ತೊಂದು ಕಾರಣವೂ ಇತ್ತು. ಶ್ರೀನಿವಾಸ ಮಲ್ಯ-ಇಂದಿರಾ ಮಲ್ಯ ದಂಪತಿಗೆ ಮಕ್ಕಳಿರಲಿಲ್ಲ. ಹಾಗಾಗಿ ಸಂಪ್ರದಾಯದಂತೆ ಅಶ್ವತ್ಥ ವೃಕ್ಷವನ್ನು ಮಗುವಾಗಿ ಸ್ವೀಕರಿಸಿದ್ದರು. ಅಶ್ವತ್ಥ ವೃಕ್ಷದಲ್ಲಿ ಅದೆಷ್ಟೋ ಸಾವಿರ ಎಲೆಗಳು ಮೂಡಿದಾಗ ಉಪನಯನ ಮತ್ತು ಮದುವೆ ಮಾಡಿಸಬೇಕು ಎನ್ನುವ ಸಂಪ್ರದಾಯವಿದೆ. ಆದರೆ, ಅಷ್ಟುಕಾಲ ಮಲ್ಯರು ಬದುಕಲಿಲ್ಲ. 1965ರ ಜನವರಿ 19ರಂದು ಅವರು ಕೊನೆಯುಸಿರೆಳೆದರು. ಅಷ್ಟಾದರೂ ಅವರ ಕುಟುಂಬಿಕರು ಮರದೊಂದಿಗಿನ ಭಾವನಾತ್ಮಕ ಸಂಬಂಧವನ್ನು ಬಿಡಲಿಲ್ಲ, 1977ರ ಏಪ್ರಿಲ್ 26ರಂದು ಶ್ರೀನಿವಾಸ ಮಲ್ಯರ ಅಣ್ಣ ಡಾ. ಯು.ಪಿ. ಮಲ್ಯರ ಪುತ್ರ ಮೋಹನ ಮಲ್ಯರು ಮತ್ತು ಪತ್ನಿ ತಾರಾ ಮಲ್ಯ ಅವರ ನೇತೃತ್ವದಲ್ಲಿ ಮರಕ್ಕೆ ಉಪನಯನ ಮತ್ತು ಮದುವೆಯನ್ನು ಭಾರಿ ಗೌಜಿಯಲ್ಲಿ ನಡೆಸಲಾಗಿತ್ತು.
ಆವತ್ತು 2000ಕ್ಕೂ ಅಧಿಕ ಜನ ಸೇರಿದ್ದರು ಎಂದು ಮೋಹನ ಮಲ್ಯ ದಂಪತಿ ನೆನಪಿಸುತ್ತಾರೆ ಮತ್ತು ಆವತ್ತಿನ ಚಿತ್ರಗಳನ್ನು ಜತನವಾಗಿ ಕಾದಿಟ್ಟುಕೊಂಡಿದ್ದಾರೆ. ಊರಿನ ಜನರೆಲ್ಲ ಸೇರಿ ಆವತ್ತು 5000 ರೂ.ವನ್ನು ಉಡುಗೊರೆಯಾಗಿ ಕೊಟ್ಟಿದ್ದರು ಎಂದು ಮಲ್ಯರ ಬಂಧು ಪೈಲ್ಯಾಂಡ್ ಬಿಲ್ಡರ್ನ ಮಾಲೀಕ ರಂಗ ಪೈ ನೆನಪುಗಳ ಖಜಾನೆ ಬಿಚ್ಚಿಡುತ್ತಾರೆ.
47 ವರ್ಷಗಳ ಹಿಂದೆ ನೆಟ್ಟ ಆ ಗಿಡ ಯು.ಎಸ್. ಮಲ್ಯರ ಪ್ರತಿನಿಧಿಯಂತೆ ನೂರಾರು ಮಂದಿಗೆ ಆಶ್ರಯ, ನೆರಳು ನೀಡುತ್ತಿದೆ.
ಕೃಪೆ : ವಿಜಯ ಕರ್ನಾಟಕ
ಉಳ್ಳಾಲ ಶ್ರೀನಿವಾಸ ಮಲ್ಯರು
* ಮುದ್ದು ಮೂಡುಬೆಳ್ಳೆ
1942ರ ಕ್ವಿಟ್ ಇಂಡಿಯಾ ಚಳುವಳಿಯಲ್ಲಿ ಮಲ್ಯರು ಶ್ರೀರಂಗನಾಥ ದಿವಾಕರರೊಂದಿಗೆ ಕೊಯಂಬತ್ತೂರು ಮತ್ತು ಮಂಗಳೂರಿನಲ್ಲಿ ಸೆರೆವಾಸದಲ್ಲಿದ್ದರು. ಈ ಸಮಯದಲ್ಲವರು ದೀರ್ಘ ಅಸ್ವಾಸ್ಥ್ಯಕ್ಕೂ ಈಡಾದರು.
1947ರಲ್ಲಿ ರಾಷ್ಟ್ರ ಸ್ವತಂತ್ರವಾಯಿತು. ಈ ಹಂತದಲ್ಲಿ 1946ರಲ್ಲಿ ನೂತನವಾಗಿ ರಚನೆಗೊಂಡ ನಡುಗಾಲ ಸರಕಾರದ ಉದಯ ಮತ್ತು ಸಂವಿಧಾನ ರಚನಾ ಮಂಡಳಿಯ ಸದಸ್ಯರಾಗಿ ಮಲ್ಯರು ಕಾಂಗ್ರೆಸ್ ವರಿಷ್ಠರಿಂದ ನೇಮಕಗೊಂಡರು. 1950ರ ವರೆಗೆ ಈ ಕಾನ್ಸ್ಟಿಟ್ಯುಯನ್ಸಿ ಅಸೆಂಬ್ಲಿ ಸದಸ್ಯರಾದರು. ಅವರ ಕಾರ್ಯಕ್ಷೇತ್ರ ರಾಷ್ಟ್ರ ರಾಜಧಾನಿಗೆ ವರ್ಗಾವಣೆಗೊಂಡಿತು. ಭಾರತದಾದ್ಯಂತ ಅವರು ಜನಪ್ರಿಯರಾದರು. ಸ್ವತಂತ್ರ ಭಾರತದ ಚೊಚ್ಚಲ ಗೃಹ ಸಮಿತಿಯ ಸದಸ್ಯರಾಗಿ, ಅಖಿಲ ಭಾರತ ಕೈಗಾರಿಕಾ ಮಂಡಳಿಯ ಉಪಾಧ್ಯಕ್ಷ ರಾಗಿ, ಜವಾಬ್ದಾರಿಯ ಹುದ್ದೆಗಳನ್ನು ನಿರ್ವಹಿಸಿ ಜಿಲ್ಲೆಯ ಹೆಸರನ್ನು ರಾಷ್ಟ್ರಮಟ್ಟದಲ್ಲಿ ಮಿಂಚಿಸಿದರು.
‘ಹೊಗಳಿಕೆ-ತೆಗಳಿಕೆಗಳಿಗೆ ಸೇರದ ಸೂಕ್ಷ್ಮಮತಿಯಾಗಿದ್ದ ಮಲ್ಯರು ಮಾತು ಕಮ್ಮಿ – ಕೆಲಸ ಹೆಚ್ಚು ಎಂಬ ಮಾತಿಗೆ ಉದಾಹರಣೆಯಂತಿದ್ದ, ಆಡಂಬರವಿಲ್ಲದ ಸಜ್ಜನ’ ಎಂಬುದಾಗಿ ನೇರನುಡಿಯ ಹಿರಿಯ ಪತ್ರಕರ್ತ ಶ್ರೀ ಬನ್ನಂಜೆ ರಾಮಾಚಾರ್ಯ ತಮ್ಮಂದು ಲೇಖನದಲ್ಲಿ ಬರೆದಿದ್ದಾರೆ. ಜನಪರ ಕಾಳಜಿ, ಅತ್ಯುತ್ಸಾಹ, ಅದ್ಭುತ ಗ್ರಹಣಶಕ್ತಿ, ಸಂಘಟನಾ ಚಾತುರ್ಯ – ಇವು ಅವರ ಶ್ರೇಷ್ಠ ವ್ಯಕ್ತಿತ್ವದ ಲಕ್ಷಣಗಳಾಗಿದ್ದವು.
ಇಂತಹ ಕಾರ್ಯದುರಂಧರ ಮಲ್ಯರನ್ನು ಅಂದಿನ ಭಾರತದ ಪ್ರಧಾನಿ ಜವಾಹರಲಾಲ ನೆಹರೂ ತಮ್ಮ ಒಡನಾಡಿಯನ್ನಾಗಿ ಮಾಡಿಕೊಂಡರು. ನೆಹರೂ ಭಾರತೀಯ ರಾಷ್ಟ್ರೀಯ ಕಾಂಗ್ರೆಸಿನ ಅಧ್ಯಕ್ಷರಾಗಿದ್ದಾಗ ಮಲ್ಯರನ್ನು ಪ್ರಧಾನ ಕಾರ್ಯದರ್ಶಿಯನ್ನಾಗಿ ಮಾಡಿಕೊಂಡರು. ಆಗ ಮಲ್ಯರೊಂದಿಗೆ ಅದೇ ಹುದ್ದೆಯಲ್ಲಿದ್ದ ಇನ್ನಿಬ್ಬರೆಂದರೆ ಲಾಲ್ ಬಹಾದೂರ್ ಶಾಸ್ತ್ರಿಗಳು ಹಾಗೂ ಬಲವಂತರಾಯ್ ಮೆಹ್ತಾ.
1952ರಲ್ಲಿ ಪ್ರಥಮ ಲೋಕಸಭಾ ಚುನಾವಣೆ ನಡೆಯಿತು. ಶ್ರೀ ಮಲ್ಯರನ್ನು ನಿರಂತರವಾಗಿ ಲೋಕಸಭೆಗೆ ಆಯ್ಕೆಮಾಡಿ ಕಳುಹಿಸಿದುದು ಉಡುಪಿ ಕ್ಷೇತ್ರ. 1952, 1957, 1962 ಹೀಗೆ ಸತತ ಮೂರು ಬಾರಿ ಉಡುಪಿ ಕ್ಷೇತ್ರದಿಂದ ಅವರು ಗೆದ್ದು ಮುಂದಿನ ತಮ್ಮ ಜೀವಿತಾವಧಿಯ 17 ವರ್ಷಗಳ ಕಾಲವೂ ಪಾರ್ಲಿಮೆಂಟ್ ಸದಸ್ಯರಾಗಿದ್ದರು.
ರಾಷ್ಟ್ರ ರಾಜಕಾರಣದ ಜೊತೆಯಲ್ಲೇ ಮಲ್ಯರು ಕ್ಷೇತ್ರದ ಜನರೊಂದಿಗೆ ನಿರಂತರ ಸಂಪರ್ಕದಲ್ಲಿದ್ದರು. ತಮ್ಮ ಅಧಿಕಾರಾವಧಿಯಲ್ಲಿ ಹಳ್ಳಿಹಳ್ಳಿಗಳಲ್ಲಿ ಸಂಪರ್ಕ ರಸ್ತೆ, ಸೇತುವೆಗಳು, ಗುಡಿಕೈಗಾರಿಕೆ, ಉದ್ಯೋಗ ನಿರ್ಮಿತಿ, ಬೃಹತ್ ಕಾರ್ಖಾನೆ, ಜಲ ನಿರ್ವಹಣೆಗಳಿಗೆ ಆದ್ಯತೆ ನೀಡಿ, ಈ ರಂಗಗಳಲ್ಲಿ ಅದ್ಭುತ ಸಾಧನೆ ಮಾಡಿದರು.
ಸ್ವಾತಂತ್ರ್ಯಾನಂತರ ಈ ದೇಶ ಅಸಂಖ್ಯ ರಾಜಕಾರಣಿಗಳನ್ನು ಕಂಡಿದೆ. ಇವರ ನಡುವೆ ಜನೋಪಯೋಗಿಯಾಗಿ ಕಾರ್ಯನಿರ್ವಹಿಸಿ, ಜನಮಾನಸದಲ್ಲಿ ಉಳಿದವರು ಬೆರಳೆಣಿಕೆಯವರು. ಜನರ ನಿರೀಕ್ಷೆಗೂ ಮೀರಿ ದ.ಕ. ಜಿಲ್ಲೆಯ ಸರ್ವಾಂಗೀಣ ಅಭಿವೃದ್ಧಿ ರೂವಾರಿಯಾಗಿ ವೌನವಾಗಿ ಶ್ರಮಿಸಿದವರು ಶ್ರೀನಿವಾಸ ಮಲ್ಯರು.
ಬಜಪೆ ವಿಮಾನ ನಿಲ್ದಾಣ, 1965ರಲ್ಲಿ ಸುರತ್ಕಲ್ನಲ್ಲಿ ಪ್ರಾದೇಶಿಕ ಎಂಜಿನಿಯರಿಂಗ್ ಕಾಲೇಜು, ಮಹಾರಾಷ್ಟ್ರ, ಗೋವಾ, ಕರ್ನಾಟಕ, ಕೇರಳಗಳನ್ನು ಜೋಡಿಸುವ ರಾಷ್ಟ್ರೀಯ ಹೆದ್ದಾರಿ ನಿರ್ಮಾಣ, ಶರಾವತಿ, ನೇತ್ರಾವತಿ, ಗಂಗೊಳ್ಳಿ ಮೊದಲಾದ ನದಿಗಳಿಗೆ 8 ಬೃಹತ್ ಸೇತುವೆ ನಿರ್ಮಾಣ, ಹಾಸನ-ಮಂಗಳೂರು ರೈಲುಮಾರ್ಗ ನಿರ್ಮಾಣ (ಈ ವೇಳೆಃ ಈ ಮಾರ್ಗ ಮತ್ತೆ ನೆನೆಗುದಿಗೆ ಬಿದ್ದಿದೆ) ಜಿಲ್ಲಾ ವೆನ್ಲಾಕ್ ಆಸ್ಪತ್ರೆಯ ಆಧುನೀಕರಣ, ಉಳ್ಳಾಲದಲ್ಲಿ ನೇತ್ರಾವತಿ ನದಿಗೆ ಸೇತುವೆ, ಜಿಲ್ಲೆಗೆ ವಿದ್ಯುತ್ ಸಂಪರ್ಕ ವಿಸ್ತರಣೆ ಮುಂತಾದವು ಅವರ ಸಾಧನೆಗಳಲ್ಲಿ ಕೆಲವು. ಪಣಂಬೂರಿನ ಸರ್ವಋತು ಬಂದರು ಯೋಜನೆಯನ್ನು ಮಲ್ಪೆಗೆ ವರ್ಗಾಯಿಸಲು ಆ ಭಾಗದಲ್ಲಿ ಒತ್ತಡಗಳಿದ್ದರೂ, ಹಾಗೊಂದು ವೇಳೆ ಆದಲ್ಲಿ ಯೋಜನೆಯೇ ಬೇರೆ ರಾಜ್ಯಕ್ಕೆ ಹೋದೀತು, ಅಲ್ಲದೆ ಮಂಗಳೂರು ಪ್ರಮುಖ ವ್ಯಾಪಾರೀ ಕೇಂದ್ರವಾಗಿರುವುದರಿಂದ ಈ ಸರ್ವಋತು ಬಂದರು ಮಂಗಳೂರಿನಲ್ಲೇ ಆಗುವಂತೆ ಮಲ್ಯರು ನೋಡಿಕೊಂಡರು. ಈ ಅಸಂತುಷ್ಠಿ ಉಡುಪಿ ಭಾಗದವರಲ್ಲಿ ಉಳಿದುಬಿಟ್ಟರೂ, ಮುಂದೆ ಅವರ ಮುತ್ಸದ್ದಿತನ, ರಾಜಕಾರಣದ ನಿಷ್ಕಲ್ಮಶ ನೋಟ, ದೂರದೃಷ್ಟಿಗಳು ಮಲ್ಯರನ್ನು ಗೌರವಿಸುವಲ್ಲಿ ಪರ್ಯವಸಾನಗೊಂಡಿರಬೇಕು.
ಮಲ್ಯರಲ್ಲಿ ಇನ್ನಷ್ಟು ಅಭಿವೃದ್ಧಿಯ ಕನಸುಗಳಿದ್ದವು. ದ.ಕ.ದ ಎಲ್ಲ ನದಿ, ಹಳ್ಳಗಳಿಗೆ ಅಣೆಕಟ್ಟು ನಿರ್ಮಿಸುವ ಯೋಜನೆಯಂತಹ ಇನ್ನೂ ಹಲವು ಮುನ್ನೋಟಗಳು ಅವರೆದುರು ಇದ್ದವು. ಆದರೆ ಅವರ ಆರೋಗ್ಯ ಹದಗೆಡುತ್ತ ಸಾಗಿತ್ತು. ಸಚೇತಕ ಹುದ್ದೆಯನ್ನೂ ತೊರೆದರು. ಮಲ್ಯ ದಂಪತಿಗೆ ಸಂತಾನಭಾಗ್ಯವಿಲ್ಲದ ಕೊರಗು ಕಾಡುತ್ತಿತ್ತು. ಕೊನೆಗೆ ತಮ್ಮ ಸಮೀಪ ಕುಟುಂಬದ 13 ವರ್ಷ ವಯಸ್ಸಿನ ಬಾಲಕ ಜನಾರ್ದನ ಪ್ರಭು ಎಂಬವರನ್ನು ದತ್ತುಪುತ್ರನಾಗಿ ಸ್ವೀಕರಿಸಿ, ತಮ್ಮ ಸ್ವಂತ ಮಗನಂತೆಯೇ ಸಲಹಿದರು.
ಮುಂದಿನ ನಾಲ್ಕು ವರ್ಷಗಳಲ್ಲಿ ಅವರ ಆರೋಗ್ಯ ಮತ್ತೆ ಮತ್ತೆ ಕಾಡತೊಡಗಿತು. ಅದಾಗಲೇ 3-4 ಬಾರಿ ಹೃದಯಾಘಾತ ಸಂಭವಿಸಿತ್ತು. 1965ರ ಡಿಸೆಂಬರ್ 19ರಂದು ಮಲ್ಯರು ಕೆನರಾ ಬ್ಯಾಂಕ್ ಬೋರ್ಡ್ ಮೀಟಿಂಗಿಗೆಂದು ದೆಹಲಿಯಿಂದ ಬೆಂಗಳೂರಿಗೆ ವಿಮಾನ ಪ್ರಯಾಣಕ್ಕೆ ಹೊರಟಿದ್ದರು. ಕಾರಿನಲ್ಲಿ ಮಲ್ಯರಿಗೆ ಹೃದಯಾಘಾತವಾಯಿತು. ಅಲ್ಲಿಂದ ದೆಹಲಿಯ ಆಸ್ಪತ್ರೆಗೆ ಅವರನ್ನು ಒಯ್ಯಲಾಯಿತು. ಅಲ್ಲಿ ಆ ಚೇತನ ನಿಶ್ಚಲವಾಯಿತು. ಆಗ ಅವರಿಗೆ 63 ವರ್ಷ ವಯಸ್ಸು.
ಅವರ ಪಾರ್ಥಿವ ಶರೀರವನ್ನು ಅಂದಿನ ಪ್ರಧಾನಿ ಲಾಲ್ಬಹಾದೂರ್ ಶಾಸ್ತ್ರಿಗಳ ತುರ್ತು ಸಂದೇಶದೊಂದಿಗೆ ಶಾಸ್ತ್ರಿಗಳದ್ದೇ ವಿಮಾನದಲ್ಲಿ ಮಂಗಳೂರಿಗೆ ತರಲಾಯಿತು. ಅಸಂಖ್ಯ ಅಭಿಮಾನಿಗಳು ಧಾವಿಸಿ ಅಂತಿಮ ನಮನ ಸಲ್ಲಿಸಿದರು. ಮರುದಿನ ಉರ್ವ ಬಳಿಯ ಸ್ಮಶಾನದಲ್ಲಿ ಅವರ ಅಂತ್ಯಕ್ರಿಯೆ ನೆರವೇರಿಸಲಾಯಿತು.
ಹೀಗೆ ಕರಾವಳಿ ಕರ್ನಾಟಕದ ಅನರ್ಘ್ಯ ರತ್ನವೊಂದು ಪರಮಾತ್ಮನಲ್ಲಿ ಲೀನವಾಯಿತು. ಉಳ್ಳಾಲ ಶ್ರೀನಿವಾಸ ಮಲ್ಯರು ನಡೆಸಿದ ಅಭಿವೃದ್ಧಿ ಕಾರ್ಯಗಳು ಅವರ ಸಫಲ ಜೀವನದ ಸಾಕ್ಷಿಗಳಾಗಿ ನಮ್ಮೆದುರಿಗಿವೆ.
ಮಲ್ಯರ ಓರಗೆಯ ರಾಜಕೀಯ ಒಡನಾಡಿಗಳಾಗಿದ್ದ ವಾಮನ ಕುಡ್ವ, ಶ್ರೀನಿವಾಸ ಶೆಣೈ, ಪಂಚಮಹಲ್ ನರಸಿಂಗ ರಾವ್, ರಾಮರಾಯ ಕಿಣಿ, ಎ.ಬಿ. ಶೆಟ್ಟಿ, ಕೆ.ಎಸ್. ಹೆಗ್ಡೆ ಕಿಲ್ಲೆಯವರು, ಆಗಿನ ತಮಿಳ್ನಾಡು ಮುಖ್ಯಮಂತ್ರಿ ಕಾಮರಾಜ ನಾಡಾರ್, ಬಿ.ಡಿ. ಜತ್ತಿ, ಇಂಜಿನಿಯರ್ ಶ್ರೇಷ್ಠ – ಇವರಲ್ಲದೆ ನೆಹರೂ, ಶಾಸ್ತ್ರೀಜಿಯಂಥವರು ಮಲ್ಯರ ಸಾಧನೆಗಳ ಹಿಂದಿನ ಶಕ್ತಿಗಳಾಗಿ ಸಹಕರಿಸಿದ್ದರು.
ಕೃಪೆ : ‘ಸಂಪ್ರಭಾ’ ಕಿನ್ನಿಗೋಳಿ, ದ.ಕ.
ಸಮಾಜಮುಖಿ ಯೋಜಕ – ಕೆ. ಕೆ. ಪೈ
“ಕರ್ನಾಟಕದ ಕರಾವಳಿ ಪ್ರದೇಶಕ್ಕೆ ಸಾಹಿತ್ಯ ಹಾಗೂ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ತನ್ನದೇ ಆದ ವಿಶೇಷತೆಯಿದೆ. ಜತೆಗೆ ವಾಣಿಜ್ಯ, ವಿದ್ಯೆ ಮುಂತಾದ ಅಭಿವೃದ್ಧಿ ಪೂರಕ ವಿಭಾಗಗಳಲ್ಲಿ ಈ ಪ್ರದೇಶ ಅಳಿಸಲಾಗದ ಹೆಜ್ಜೆಗಳನ್ನು ಮೂಡಿಸಿ ಭಾರತದ ಇತಿಹಾಸದಲ್ಲಿ ಗಣನೀಯ ಸ್ಥಾನ ಹೊಂದಿರುವುದು ಹೆಮ್ಮೆಯ ವಿಷಯ. ಪರಸ್ಪರ ಸಾಮರಸ್ಯ ಹಾಗೂ ವಿವಿಧ ಭಾಷೆಗಳ ಬಗ್ಗೆ ಒಲವು ಈ ಪ್ರದೇಶದ ಹೆಗ್ಗಳಿಕೆ. ಈ ಎಲ್ಲ ಸಿದ್ಧಿ ಸಾಧನೆಗಳ ಪರಿಚಯ ನಾಡಿನ ಜನತೆಗೆ ಈ ಸಮ್ಮೇಳನ ಮೂಲಕ ಆಗಬೇಕೆಂದು ನನ್ನ ಬಯಕೆ. 2007ರ ದಶಂಬರ ತಿಂಗಳ ಮಧ್ಯ ಭಾಗದಲ್ಲಿ ಉಡುಪಿಯಲ್ಲಿ ಜರಗಿದ ಅಖಿಲಭಾರತ ಕನ್ನಡ ಸಮ್ಮೇಳನದ ಕುರಿತು ಸ್ವಾಗತ ಸಮಿತಿಯ ಅಧ್ಯಕ್ಷ ಶ್ರೀ ಕೆ.ಕೆ. ಪೈಗಳು ಸಮ್ಮೇಳನದ ಸ್ಮರಣ ಸಂಚಿಕೆ ‘ಮೋಹನ ಮುರಳಿಯಲ್ಲಿ ವ್ಯಕ್ತಪಡಿಸಿದ ಅವರ ಅಂತರಾಳದಿಂದ ಮೂಡಿಬಂದ ಈ ಮಾತುಗಳು ಇವರ ಒಟ್ಟಾರೆ ಕಾಳಜಿಗೆ ಕನ್ನಡಿ ಹಿಡಿಯುತ್ತವೆ.
ಸುಮಾರು ನಾಲ್ಕು ದಶಕಗಳ ಹಿಂದೆ ಕೂಡ ಉಡುಪಿಯಲ್ಲಿ ಅಖಿಲ ಭಾರತ ಕನ್ನಡ ಸಮ್ಮೇಳನ ಜರುಗಿದಾಗ ಪೈಗಳು ತೋರಿಸಿದ್ದು ಇದೇ ತೆರನಾದ ಕಾಳಜಿ. ಆಗ ಮಾತೃಭಾಷಾ ಪ್ರೇಮಿಗಳಿಗೊಂದು ಸವಾಲು ಕೂಡಾ ಅವರು ಹಾಕಿದ್ದರು. ಶ್ರೀ ಕೆ. ಕೆ. ಪೈಯವರಿಗೆ ತಮ್ಮ ಮಾತೃಭಾಷೆ ಕೊಂಕಣಿ ಎಂದರೆ ಅಮಿತ ಆದರ, ಅಭಿಮಾನ. ಕೊಂಕಣಿಗೆ ಲಿಪಿ ಇಲ್ಲವೆನ್ನುವಿರೇ? ಇದೆ ಎನ್ನುತ್ತಾರೆ ಅವರು. ಮೊಹೆಂಜದಾರೊ ನಾಗರಿಕತೆಯ ಕಾಲದಲ್ಲಿ ಆ ಕಾಲದ ಜನರು ಒಂದು ಲಿಪಿಯನ್ನು ಬಳಸಿದ್ದಾರೆ. ಅದನ್ನು ಇನ್ನೂ ಓದಲು ಸಾಧ್ಯವಾಗಲಿಲ್ಲ. ಕೊಂಕಣಿ ಭಾಷೆ ಬಲ್ಲವರೊಬ್ಬರು ಅಲ್ಲಿನ ಲಿಪಿಗಳನ್ನು ಓದಲು ಯತ್ನಿಸಬೇಕು ಎಂದು ಒಂದೊಮ್ಮೆ ಮುಂಬಯಿಯಲ್ಲಿ ಜರಗಿದ ಅಖಿಲ ಭಾರತದ ಸಾಂಸ್ಕೃತಿಕ ಸಂಘದ ಸಮಾವೇಶದ ತುಂಬಿದ ಸಭೆಯಲ್ಲಿ ಅವರು ಕರೆಯನ್ನಿತ್ತಿದ್ದರು. ಮೊಹೆಂಜದಾರೊದ ಲಿಪಿ ಕೊಂಕಣಿಯ ಲಿಪಿ ಎಂದು ಶ್ರೀ ಕೆ. ಕೆ. ಪೈಯವರ ಅಭಿಪ್ರಾಯ.
ಇವರ ಇಂಥ ಕಾಳಜಿ ಸಾಹಿತ್ಯ ಸಮ್ಮೇಳನಕ್ಕೆ ಮಾತ್ರ ಸೀಮಿತವಾದುದಲ್ಲ. ಉಡುಪಿಯಲ್ಲಿ ಜರಗುವ ಯಾವುದೇ ಶೈಕ್ಷಣಿಕ, ಧಾರ್ಮಿಕ, ಸಾಮಾಜಿಕ ಕಾರ್ಯಕ್ರಮಗಳಿರಲಿ ಅಲ್ಲಿ ಪೈಗಳ ಉಪಸ್ಥಿತಿ ಅತೀ ಮುಖ್ಯ. ಕೃಷ್ಣ ಮಠದಲ್ಲಿ ಎರಡು ವರ್ಷಗಳಿಗೊಮ್ಮೆ ನಡೆಯುವ ಪರ್ಯಾಯ ಮಹೋತ್ಸವದಲ್ಲಿ ಇವರು ಪರ್ಯಾಯ ಮಹೋತ್ಸವದ ಅವಿಭಾಜ್ಯ ಅಂಗವೆಂದರೂ ಅದರಲ್ಲಿ ಉತ್ಪ್ರೇಕ್ಷೆಯಿಲ್ಲ. ತನ್ನ ವಿಶಿಷ್ಟ ವ್ಯಕಿತ್ವದಿಂದ ಉಡುಪಿಯ ಜನಮಾನಸದಲ್ಲಿ ಅಳಿಸಲಾರದ ಛಾಪು ಮೂಡಿಸಿದವರಲ್ಲಿ ಪೈಗಳೂ ಕೂಡ ಒಬ್ಬರು. ಇವರ ಆಸಕ್ತಿಗಳ ಹರವು ವಿಶಾಲ. ಸಾಹಿತ್ಯ, ಸಂಗೀತ, ಕಲೆ, ಕ್ರೀಡೆ, ಸಂಘಟನೆ, ಮಾತುಗಾರಿಕೆ, ಜತೆಗೆ ಇವರೊಬ್ಬ ಸಮರ್ಥ ಬ್ಯಾಂಕರ್. ಒಬ್ಬ ಬ್ಯಾಂಕರ್ ಆಗಿ ಇವರು ಏರಿದ ಎತ್ತರಕ್ಕೆ ಮಾತುಗಳೇ ಇಲ್ಲ. ಇದೆಲ್ಲ ಇವರಿಗೆ ಹೇಗೆ ಸಾಧ್ಯವಾಯಿತು? ಏಕೆಂದರೆ ಇವರು ಸಾಧನೆಯ ಹಿಂದೆ ಬಿದ್ದವರು.
The heights by great men reached and kept
Were not attained by sudden  flight
But they while their companions slept
Were toiling upward in the night.  (H.W.Long fellow)
ಕವಿ ಚಿಂತಕ ಲಾಂಗ್‌ಫೆಲೋನ ಕವಿತೆಯ ಈ ಸಾಲುಗಳು ಪೈಗಳ ಮಟ್ಟಿಗೆ ಅಕ್ಷರಶಃ ಅನ್ವಯವಾಗುವಂತಿವೆ. ಪೈಗಳ ದಿನಚರಿಯ ಒಳಹೊಕ್ಕು ಒಂದು ಇಣುಕು ನೋಟ ಬೀರಿದರೆ ಇದನ್ನು ಸಾಬೀತುಪಡಿಸುವ ಹಲವಾರು ಘಟನೆಗಳು ನಮ್ಮ ಕಣ್ಣು ಮುಂದೆ ಬಿಚ್ಚಿಕೊಳ್ಳುತ್ತವೆ. ಇವೆಲ್ಲ ಗುಣಗಳು ಪೈಗಳಲ್ಲಿ ಒಂದಾಗಿ ಮೇಳೈಸಿದ್ದು ಹೇಗೆ? ಅದು ವಂಶಪಾರಂಪರ್ಯವಾಗಿ ಅವರಲ್ಲಿ ಹರಿದು ಬಂದ ರಕ್ತ ಗುಣವೆ? ಇದನ್ನು ಅರಿಯಲು ಕಾಲನ ಪರದೆಯನ್ನು ಕೊಂಚ ಸರಿಸಿ ನಾವು ಒಂದಿಷ್ಟು ನೇಪಥ್ಯಕ್ಕೆ ಹೋಗಬೇಕು.
ಪೈಗಳ ಪೂರ್ವಜರು
ಸುಮಾರು ಒಂದು ಶತಮಾನಕ್ಕೂ ಹಿಂದೆ ಉಡುಪಿಯ ಕಲ್ಲುಸಂಕ ಪ್ರದೇಶದಲ್ಲಿ ವಾಸ ಮಾಡಿಕೊಂಡಿದ್ದ ಪೈಗಳ ಹಿರೀಕರು ಕಲ್ಸಂಕ(ಕಲ್ಲುಸಂಕ) ಮನೆಯವರೆಂದೇ ಊರವರಿಂದ ಗುರುತಿಸಲ್ಪಡುತ್ತಿದ್ದರು. ಪೈಗಳ ಅಜ್ಜ ನಡು ಹರೆಯದಲ್ಲೇ ಅಕಾಲಿಕವಾಗಿ ತೀರಿಕೊಂಡಾಗ ಎರಡು ಹೆಣ್ಣು ಮಕ್ಕಳು ಮತ್ತು ಆರು ಗಂಡು ಮಕ್ಕಳಿರುವ ಸಂಸಾರದ ಹೊಣೆ ಪೈಗಳ ವಿಧವೆ ಅಜ್ಜಿಯ ಹೆಗಲ ಮೇಲೆ. ತನ್ನ ಕುಟುಂಬಕ್ಕೆರಗಿದ ಅನಿರೀಕ್ಷಿತ ಆಘಾತದಿಂದ ಆ ಹೆಣ್ಣು ಮಗಳು ಧೃತಿಗೆಡಲಿಲ್ಲ. ಒಬ್ಬ ಹೊಣೆಯರಿತ ತಾಯಿಯಾಗಿ ಅಷ್ಟು ಮಕ್ಕಳ ಸಂಸಾರದ ರಥವನ್ನು ಮುನ್ನಡೆಸುವ ಸಾರಥ್ಯವನ್ನು ಕೈಗೆತ್ತಿಕೊಂಡಳು. ಇದಕ್ಕಾಗಿ ಆಕೆ ಕಂಡುಕೊಂಡ ಉಪಾಯ ಎಂದರೆ ಮನೆಯಲ್ಲಿ ತಿಂಡಿತಿನಿಸು ಮಾಡಿ ಮಕ್ಕಳ ಮೂಲಕ ಮಾರಾಟ ಮಾಡಿಸಿ ಬಂದ ದುಡ್ಡಿನಿಂದ ಮನೆಯಲ್ಲಿ ಎರಡು ಹೊತ್ತಿನ ಗಂಜಿಗೆ ಕೊರತೆಯಾಗದಂತೆ ನೋಡಿಕೊಂಡದ್ದು. ಆಪತ್ತು ಇದಿರಾದಾಗ ಮುಂದಾಳುತನ ವಹಿಸಿ ಪರಿಹಾರೋಪಾಯಗಳನ್ನು ಕಂಡುಕೊಂಡ ಅನೇಕ ಮಹಿಳೆಯರ ಉದಾಹರಣೆಗಳು ನಮ್ಮಲ್ಲಿ ಸಾಕಷ್ಟಿವೆ. ಇದು ಕೂಡ ಅಂತಹದೇ ಒಂದು ಉದಾಹರಣೆ. ಈಕೆ ತಯಾರಿಸುವ ತಿಂಡಿತಿನಿಸುಗಳು ಅವುಗಳ ಗುಣಮಟ್ಟದಿಂದಾಗಿ ಮನೆಮಾತಾಗಿ ಇವರ ತಯಾರಿಕೆಗೆ ಒಳ್ಳೆಯ ಬೇಡಿಕೆ ಬಂದು ಆರ್ಥಿಕ ಪರಿಸ್ಥಿತಿಯಲ್ಲಿ ಸ್ವಲ್ಪ ಸುಧಾರಣೆ ಕಂಡು ಬಂತು ಎನ್ನುವಾಗ ಉಡುಪಿಯ ರಥಬೀದಿಯಲ್ಲಿ ಇವರದೊಂದು ಪುಟ್ಟ ದಿನಸಿ ಅಂಗಡಿ ಪ್ರಾರಂಭವಾಯಿತು. ದಿನಸಿ ಅಂಗಡಿಯಲ್ಲೂ ಗುಣಮಟ್ಟ ಕಾಯ್ದುಕೊಂಡು ಬಂದ ಕಾರಣ ವ್ಯಾಪಾರ ವೃದ್ಧಿಸಿತು. ಅಂಗಡಿಯ ವ್ಯವಹಾರದಲ್ಲಿ ತೀಕ್ಣಮತಿ ಕೊನೆಯ ಮಗ ವೆಂಕಟರಾಯನದ್ದೇ ಹೆಚ್ಚಿನ ಜವಾಬ್ದಾರಿ. ಸಂತೆಯ ಮುನ್ನಾದಿನ ಕಾಲು ನಡಿಗೆಯಲ್ಲಿ ಬೆಲ್ಲಕ್ಕೆ ಹೆಸರು ಮಾಡಿದ ಕುಂದಾಪುರ ತಲುಪಿ ಅಲ್ಲಿಂದ ಬೆಲ್ಲದ ಡಬ್ಬಿ ಗಳ ಖರೀದಿ, ಅಕ್ಕ ಪಕ್ಕದ ಹಳ್ಳಿಗಳಿಗೆ ಕಾಲ್ನಡಿಯಲ್ಲಿ ಹೋಗಿ ರೈತರಿಂದ ಒಳ್ಳೆಯ ಅಕ್ಕಿ, ಉದ್ದು, ಮೆಣಸು, ಹುರುಳಿ, ಅವಡೆ ಮತ್ತಿತರ ಧಾನ್ಯಗಳ, ಸಾಂಬಾರ ದಿನಸಿಗಳ ಖರೀದಿ ಹೀಗೆ ಎಲ್ಲದರಲ್ಲೂ ಗುಣಮಟ್ಟಕ್ಕೆ ಪ್ರಾಶಸ್ತ್ಯ ಕೊಟ್ಟ ಕಾರಣ ಗಿರಾಕಿಗಳಿಗೆ ಒಳ್ಳೆಯ ಮ್ಹಾಲು ಸಿಕ್ಕಿ ವ್ಯಾಪಾರ ವೃದ್ಧಿಸಲು ಬಹಳ ಸಮಯ ಬೇಕಾಗಲಿಲ್ಲ. ಜತೆಗೆ ಯುವಕ ವೆಂಕಟ್ರಾಯ ಮಾತಿನಲ್ಲಿ ಜಾಣ. ತನ್ನ ಚೆಂದದ ಮಾತುಗಳಿಂದಲೇ ಗಿರಾಕಿಗಳನ್ನು ಸೆಳೆಯುವ ಮಾತುಗಾರಿಕೆ ಮತ್ತೆ ಗಿರಾಕಿಗಳ ಬಗ್ಗೆ ಕಾಳಜಿ ಅವನಲ್ಲಿತ್ತು. ಎಂದೇ ನಂಬಿಗಸ್ಥ ವ್ಯಾಪಾರಿ ಎಂಬ ಹೆಸರು ಅವನಿಗೆ ಸಿಗಲು ತಡವಾಗಲಿಲ್ಲ. ಜಾತಿ ಮತ ಎಂಬ ಬೇಧವೆಣಿಸದೆ ಬಡವ ಬಲ್ಲಿದ ಎಂಬ ತಾರತಮ್ಯ ಮಾಡದೇ ಎಲ್ಲರನ್ನು ಸಮನಾಗಿ ನೋಡುವ ದೃಷ್ಟಿಕೋನ ಬೆಳೆಸಿಕೊಂಡ ಕಾರಣದಿಂದಲೇ ವೆಂಕಟ್ರಾಯ ಎಲ್ಲರಿಗೂ ಬೇಕಾದವನಾಗಿದ್ದ. ಹೀಗಾಗಿ ಉಡುಪಿಯ ಗಣ್ಯವ್ಯಕ್ತಿಗಳ ಹಾಗೂ ಮಠದ ಸಂಪರ್ಕ ವೆಂಕಟ್ರಾಯನಿಗೆ ನಿಕಟವಾಯಿತು ಎಂದು ಬೇರೆ ಹೇಳಬೇಕಾಗಿಲ್ಲ. ಯುವಕ ವೆಂಕಟ್ರಾಯ  ಉಡುಪಿ ಪರಿಸರದ ಒಬ್ಬ ಗಣ್ಯ ವ್ಯಕ್ತಿಯಾಗಲು ತಡವಾಗಲಿಲ್ಲ.
ಜನನ, ಬಾಲ್ಯ, ವಿದ್ಯಾಭ್ಯಾಸ
ಸೂಕ್ತ ಸಮಯದಲ್ಲಿ ಯುವಕ ವೆಂಕಟ್ರಾಯನಿಗೆ ಬ್ರಹ್ಮಾವರದ ಪೈ ಕುಟುಂಬದ ಸುಂದರಿ ಎಂಬ ಅನುರೂಪ ಕನ್ಯೆಯೊಡನೆ ಲಗ್ನವಾಯಿತು. ಬ್ರಹ್ಮಾವರದ ಪೈ ಕುಟುಂಬದ ಸುಂದರಿ ಕಲ್ಸಂಕ ಕುಟುಂಬಕ್ಕೆ ಸೇರಿದ ಮೇಲೆ ಪ್ರಚಲಿತ ವಾಡಿಕೆಯಂತೆ ದುರ್ಗಮ್ಮ ನಾದಳು. ಈಗ ವೆಂಕಟ್ರಾಯನ ಗೃಹಸ್ಥ ಜೀವನಕ್ಕೆ ಚಾಲನೆ ಸಿಕ್ಕಿ ಇಷ್ಟರ ತನಕ ಎಲ್ಲರಿಗೂ ವೆಂಕಟ್ರಾಯನಾಗಿದ್ದವ ಅನಂತರದ ದಿನಗಳಲ್ಲಿ ಎಲ್ಲರ ಬಾಯಿಯಲ್ಲಿ ವೆಂಕಟ್ರಾಯರಾದರು. ಮದುವೆಯಾುದ ಹೊಸತರಲ್ಲಿ ಹುಟ್ಟಿದ ಮೊದಲ ಕೂಸು ಹೆಣ್ಣು. ಜನ್ಮ ನಕ್ಷತ್ರ ಪ್ರಕಾರ ಮಗುವಿಗೆ ಸುಶೀಲ ಎಂದು ನಾಮಕರಣ ಮಾಡಲಾಯಿತು. ಅನಂತರ ಏಳೆಂಟು ವರ್ಷ ಮನೆಯಲ್ಲಿ ಮಕ್ಕಳು ಹುಟ್ಟಲಿಲ್ಲ. ಇದೇ ವ್ಯಥೆ ದಂಪತಿಗಳನ್ನು ಕಾಡುತ್ತಿದ್ದಾಗ ತಿರುಪತಿಗೆ ಹೋಗುವ ಅನಿರೀಕ್ಷಿತ ಪ್ರಸಂಗ. ಅದು ಯೋಗಾ ಯೋಗವೇ ಇರಬೇಕು. ತಿರುಪತಿ ತಿಮ್ಮಪ್ಪನ ದರ್ಶನದ ವೇಳೆ ದಂಪತಿಗಳ ಮನದ ಕೊರಗನ್ನು ತಿಳಿದವರಂತೆ ದೇವಳದ ಅರ್ಚಕರು ದಂಪತಿಗಳ ಮನೋಕಾಮನೆ ಈಡೇರುವಂತೆ ದೇವರಲ್ಲಿ ಬೇಡಿ ವರಪ್ರಸಾದ ನೀಡಿದರು. ವಾಪಾಸು ಬರುವಾಗ ಶ್ರೀರಂಗಂ ಕ್ಷೇತ್ರದಲ್ಲಿ ಶ್ರೀರಂಗನಾಥ ದೇವರ ದರ್ಶನ ಲಾಭವೂ ಆಯಿತು. ಪುಣ್ಯಕ್ಷೇತ್ರಗಳ ಸಂದರ್ಶನದ ಫಲಶ್ರುತಿಯೆಂಬಂತೆ ಮುಂದಿನ ವರ್ಷದೊಳಗೆ 1921ರ ಜೂನ್ 26ರಂದು ಮನೆಯಲ್ಲಿ ಗಂಡು ಮಗುವಿನ ಜನನ. ತಿರುಪತಿ ತಿಮ್ಮಪ್ಪನ ವರಪ್ರಸಾದದಿಂದ ಹುಟ್ಟಿದ ಕಾರಣ ಗೋವಿಂದರಾಯನೆಂದೂ ಜತೆಗೆ ರಂಗನಾಥನ ದರ್ಶನದ ನೆನಪಿಗಾಗಿ ರಂಗನಾಥನೆಂದೂ ನಾಮಕರಣವಾದರೂ ಹೆತ್ತಮ್ಮನ ಮನದಾಳದ ಬಯಕೆ ಮೇಲುಗೈ ಪಡೆದು ಮಗುವಿಗೆ ಕಮಲಾಕ್ಷನೆಂಬ ಹೆಸರು ಶಾಶ್ವತವಾಯಿತು. ಮುಂದೆ ಪ್ರಭಾಕರ, ಚಂದ್ರಕಾಂತ, ಚಿತ್ರಾನಂದ ಎಂಬ ಇನ್ನೂ ಮೂವರು ಗಂಡು ಮಕ್ಕಳು ಹುಟ್ಟಿ ಮನೆ ನಂದಗೋಕುಲವಾಯಿತು.
ಕಮಲಾಕ್ಷ ಮಗುವಾಗಿದ್ದಾಗಿನ ಘಟನೆಯಿದು. ಒಂದು ದಿನ ನಡು ಮಧ್ಯಾಹ್ನ ಊಟ ಮುಗಿಸಿ ಅಳುತ್ತಿದ್ದ ಮಗುವನ್ನು ತೊಡೆಯ ಮೇಲೆ ಕುಳ್ಳಿರಿಸಿ ತಾಯಿ ದುರ್ಗಮ್ಮ ಬೀದಿ ಬಾಗಿಲ ಚಾವಡಿಯಲ್ಲಿ ಕುಳಿತಿದ್ದಳು. ಅದೇ ಸಾಯಂಕಾಲ ಏಕಾಏಕಿ ಮಗುವಿನ ಮೈಯಲ್ಲಿ ಸಿಡುಬಿನ ಗುರುತು ನೋಡಿ ದಂಪತಿಗಳು ಗಾಬರಿಯಾದರು. ಮಗು ಬೇಗ ಗುಣವಾದರೆ ಮುಂದೆ ಉಪನಯನ ಶಾಸ್ತ್ರ ತಿರುಪತಿಯಲ್ಲೇ ನೆರವೇರಿಸುವ ಹರಕೆ ಹೇಳಿಕೊಂಡದ್ದಾಯಿತು. ಮನೆಯ ದೈವ ಪಂಜುರ್ಲಿಗೆ ಕಾಣಿಕೆ ಎತ್ತಿಟ್ಟದ್ದೂ ಆಯಿತು. ಮತ್ತೆ ಉಡುಪಿಯ ಜನರ ಸಂಕಷ್ಟಗಳನ್ನು ಪರಿಹರಿಸುವ ತಾಯಿ ಎಂದೇ ಖ್ಯಾತಿ ಗಳಿಸಿದ ಅಂಬಲಪಾಡಿ ಅಮ್ಮನ ಮೊರೆ ಹೊಕ್ಕಾಗ ಅಮ್ಮನ ನುಡಿಯಾಯಿತು ನಾನು ಬರುವ ದಾರಿಯಲ್ಲಿ ನೀನು ಮಗುವನ್ನು ಹಿಡಿದು ಕುಳಿತಿದ್ದನ್ನು ಆಸೆಯಿಂದ ನೋಡಿದ್ದು ಹೌದು. ಅದು ಮಗುವಿನ ಮೇಲಣ ಪ್ರೀತಿಯಿಂದ ಹೊರತು ಕೆಟ್ಟ ದೃಷ್ಟಿ ಯಿಂದಲ್ಲ. ಮಗುವಿನ ಮೇಲೆ, ನಿಮ್ಮ ಕುಟುಂಬದ ಮೇಲೆ ನನ್ನ ಆಶೀರ್ವಾದ ಸದಾ ಇದೆ ಎಂದು ಸಂಕೇತಿಸಲು ಈ ಹೂವಿನ ಎಸಳುಗಳನ್ನು ಚೆಲ್ಲುತ್ತಿದ್ದೇನೆ. ತೆಗೆದುಕೊ ಪ್ರಸಾದ ಎಂದು ದರ್ಶನದ ಆವೇಶದಲ್ಲಿ ಪಾತ್ರಿ ಕೊಟ್ಟ ಪ್ರಸಾದ ಸ್ವೀಕರಿಸಿದ ಮೇಲೆ ಮಗುವಿನ ಸೋಂಕು ಹೋಯಿತಲ್ಲದೇ ಸ್ವಲ್ಪ ದಿನಗಳಲ್ಲಿ ಮಗುವಿನ ಮೈಮೇಲಿನ ಸಿಡುಬಿನ ಕಲೆಗಳೂ ಮಾಯವಾದವು.
ತನ್ನ ಮಕ್ಕಳು ವಿದ್ಯಾವಂತರಾಗಬೇಕು, ಸಮಾಜದಲ್ಲಿ ಗಣ್ಯ ವ್ಯಕ್ತಿಗಳಾಗಬೇಕು ಎಂಬ ಹಂಬಲ ವೆಂಕಟ್ರಾಯ ಪೈಗಳದ್ದು. ಮಗ ಕಮಲಾಕ್ಷನನ್ನು ಒತ್ತಿನವನಾದ ಪ್ರಭಾಕರನೊಂದಿಗೆ ಹತ್ತಿರದ ಕಡಿಯಾಳಿ ಶಾಲೆಯಲ್ಲಿ ದಾಖಲಿಸಿದರು. ಇಬ್ಬರಿಗೂ ಪ್ರಾಯದಲ್ಲಿ ಎರಡು ವರ್ಷಗಳ ಅಂತರ. ತರಗತಿಯ ಪಾಠಗಳ ಹೊರತಾಗಿ ಉಳಿದ ಆಟೋಟಗಳಲ್ಲಿ ಅಣ್ಣತಮ್ಮಂದಿರಿಬ್ಬರೂ ಜತೆಜತೆಯಾಗಿಯೇ ಇರುತ್ತಿದ್ದರು. ಯಾವಾಗಲೂ ಅನ್ಯೋನ್ಯವಾಗಿ ಇರುತ್ತಿದ್ದ ಇವರನ್ನು ಎಲ್ಲರೂ ರಾಮಲಕ್ಷಣರೆಂದು ಕರೆಯುತ್ತಿದ್ದರು. ಶಿಕ್ಷಣದ ಭದ್ರ ಬುನಾದಿ ತಮಗೆ ಕಡಿಯಾಳಿ ಶಾಲೆಯಲ್ಲಿಯೇ ಸಿಕ್ಕಿದ್ದು ಎಂದು ಪೈಗಳು ಯಾವಾಗಲೂ ಜ್ಞಾಪಿಸಿಕೊಳ್ಳುತ್ತಿದ್ದರು. ಆಗಿನ ಕಡಿಯಾಳಿ ಶಾಲೆಯ ಮುಖ್ಯೋಪಾಧ್ಯಾಯ ವಾಸು ಶೆಟ್ಟರು ಶಿಸ್ತು ಮತ್ತು ದಕ್ಷತೆಗೆ ಹೆಸರಾದವರು. ಸ್ಕೌಟ್ ಮತ್ತು ಆಟೋಟಗಳನ್ನು ಎಲ್ಲೂರು ಸೋಮನಾಥ ರಾಯರು ಹೇಳಿ ಕೊಟ್ಟರೆ ಕಡಿಯಾಳಿ ರಾಮಚಂದ್ರ ಉಪಾಧ್ಯರು ಮಕ್ಕಳಲ್ಲಿ ಕನ್ನಡದ ಅಭಿಮಾನವನ್ನು ತಮ್ಮ ರಸವತ್ತಾದ ಪಾಠದ ಮೂಲಕ ಸೃಷ್ಟಿಸುತ್ತಿದ್ದುದು ಮುಂದೆ ತಾನೊಬ್ಬ ಕನ್ನಡ ಸಾಹಿತ್ಯದ ಅಭಿಮಾನಿಯಾಗಿ ಬೆಳೆಯಲು ಸಹಕಾರಿಯಾಯಿತೆಂದು ಪೈಗಳ ಅನಿಸಿಕೆ. ಕಡಿಯಾಳಿ ಶಾಲೆಯಲ್ಲಿರುವಷ್ಟು ದಿನ ತಮಗೆಲ್ಲ ಕನ್ನಡ ಮೇಷ್ಟ್ರಾಗಿದ್ದ ರಾಮಚಂದ್ರ ಉಪಾಧ್ಯರು ಕನ್ನಡ ಕಲಿಸುತ್ತಿದ್ದುದರ ಜತೆಗೆ ಕಡಿಯಾಳಿ ದೇವಳದಲ್ಲಿ ಅವರು ಪ್ರತಿ ಶನಿವಾರ ಜೈಮಿನಿ ಭಾರತದ ಪಠಣ ಕಾರ್ಯಕ್ರಮವನ್ನು ನಡೆಸಿ ಕೊಡುತ್ತಿದ್ದರು. ಆಗ ಅಲ್ಲಿಗೆ ತಾನೊಬ್ಬ ಶ್ರೋತೃವಾಗಿ ಹೋಗುತ್ತಿದ್ದುದನ್ನು ಹೇಳಲು ಪೈಗಳು ಮರೆಯುತ್ತಿರಲಿಲ್ಲ.
ಶಾಲೆಯ ಪಠ್ಯೇತರ ಚಟುವಟಿಕೆಗಳಲ್ಲಿ ತಾವಿಬ್ಬರೂ ಅಣ್ಣತಮ್ಮಂದಿರು ಒಟ್ಟಿಗೆ ಭಾಗವಹಿಸುತ್ತಿದ್ದುದು ಮಾತ್ರವಲ್ಲ ಅಡುಗೆ ಮನೆಯ ಕೆಲಸಕಾರ್ಯಗಳಲ್ಲಿ ತಾಯಿಗೆ ಸಹಕರಿಸುತ್ತಿದ್ದುದನ್ನು ಪೈಗಳು ಆಗಾಗ ನೆನಪು ಮಾಡಿಕೊಳ್ಳುತ್ತಿದ್ದರು. ಅಡುಗೆ ಮನೆಯಲ್ಲಿ ತೆಂಗಿನಕಾಯಿ ತುರಿದು ಕೊಡುವುದು, ತರಕಾರಿ ತೊಳೆದು ಹೋಳು ಮಾಡಿಕೊಡುವುದು, ಹಬ್ಬ ಹರಿದಿನಗಳಲ್ಲಿ ದೇವರ ನೈವೇದ್ಯಕ್ಕಾಗಿ ಪಂಚಕಜ್ಜಾಯ ಹಾಗೂ ಇತರ ಭಕ್ಷ್ಯಗಳ ತಯಾರಿಕೆಯಲ್ಲಿ ತಾಯಿಗೆ ನೆರವಾಗುವುದು, ದಿನನಿತ್ಯ ಮುಂಜಾನೆ ಎದ್ದು ದೇವರ ಕೋಣೆ ಶುಚಿಮಾಡಿ ತಂದೆಯವರ ದೇವರ ಪೂಜೆಗೆ ಅಣಿ ಮಾಡುವುದು, ಅಷ್ಟೇ ಅಲ್ಲ ವಿದ್ಯುಚ್ಛಕ್ತಿ ಇನ್ನೂ ಬಂದಿರದ ಆ ದಿನಗಳಲ್ಲಿ ಸಂಜೆ ಹೊತ್ತು ಬೆಡ್‌ಲ್ಯಾಂಪ್, ಲಾಟೀನುಗಳ ಬುರುಡೆಗಳನ್ನು ಒರೆಸಿ ದೀಪ ಹಚ್ಚಿಡುವುದು ಇವೆಲ್ಲ ಶಾಲಾ ಓದಿನ ಜತೆಗೆ ತಮ್ಮ ದಿನಚರಿಯ ಭಾಗಗಳು ಎನ್ನುತ್ತಿದ್ದರು ಪೈಗಳು.
ತಂದೆ ವೆಂಕಟ್ರಾಯ ಪೈಗಳ ಸಾತ್ವಿಕ ಜೀವನ ತನ್ನ ಮೇಲೆ ಗಾಢ ಪ್ರಭಾವ ಬೀರಿತ್ತು ಎಂದೂ ಪೈಗಳು ನೆನಪಿಸಿಕೊಳ್ಳುತ್ತಿದ್ದರು. ಪೈಗಳು ಹೇಳುತ್ತಿದ್ದಂತೆ ತಂದೆ ವೆಂಕಟ್ರಾಯ ಪೈಗಳು ಹಾಸಿಗೆ ಬಿಟ್ಟೇಳುವುದು ನಸುಕಿನಲ್ಲಿಯೇ. ಎದ್ದೊಡನೆ ಮನೆಯಂಗಳದಲ್ಲಿನ ಹೂವು ತುಳಸಿ ಕೊಯ್ದು ದೇವರ ಕೋಣೆಯ ಮುಂದಿಟ್ಟು ಸ್ನಾನ ಇತ್ಯಾದಿ ಪ್ರಾತಃ ಕರ್ಮಗಳನ್ನು, ದೇವರ ಪೂಜೆಯನ್ನು ಮುಗಿಸಿ ತೆಗೆದಿಟ್ಟ ಒಂದಿಷ್ಟು ಹೂವುಗಳನ್ನು ಕಡಿಯಾಳಿ ಅಮ್ಮನಿಗೆ ನಂತರ ಮಠದ ಶ್ರೀಕೃಷ್ಣನಿಗೆ ಕೊಟ್ಟು ಪ್ರದಕ್ಷಿಣೆ ಹಾಕಿ ತೀರ್ಥ ಗಂಧಾಕ್ಷತೆ ಸ್ವೀಕರಿಸಿ ಮನೆಗೆ ಬಂದು ಬೆಳಗ್ಗಿನ ಉಪಾಹಾರ ಸ್ವೀಕರಿಸಿ ಅಂಗಡಿಗೆ ಹೋದರೆ ಮತ್ತೆ ಮಧ್ಯಾಹ್ನ ಮನೆಗೆ ಬಂದಾಗ ಊಟ ಮುಗಿಸಿ ಒಂದಿಷ್ಟು ಬಿಡುವು. ಅನಂತರ ಅಂಗಡಿಗೆ ಹೋದರೆ ಅವರು ಮನೆಗೆ ಮರಳುವುದು ಅಂಗಡಿಯ ಆಯಾ ದಿನದ ಲೆಕ್ಕ ಪತ್ರ ಪರಿಶೀಲನೆ ಮುಗಿಸಿ ರಾತ್ರಿ ಹತ್ತು ಹತ್ತೂವರೆ ನಂತರವೇ. ಪೈಗಳು ನೆನಪಿಸಿಕೊಳ್ಳುತ್ತಿದ್ದಂತೆ ಅವರ ತಂದೆ ಓರ್ವ ಸಾತ್ವಿಕ ಸ್ವಭಾವದ ಸ್ನೇಹ ಜೀವಿ ಹಾಗೂ ಧರ್ಮಭೀರು. ದೈನಂದಿನ ದೇವರ ದರ್ಶನ ಹಾಗೂ ಪೂಜೆ ಪುನಸ್ಕಾರಗಳನ್ನು ಅವರು ಎಂದೂ ತಪ್ಪಿಸಿದ್ದಿಲ್ಲ. (ಬ್ಯಾಂಕಿಗೆ ಹೋಗುವ ಮುನ್ನ ಪೈಗಳು ಕೂಡಾ ಮಗುಟ ಉಟ್ಟು ದಿನ ನಿತ್ಯ ಸುಮಾರು ಒಂದು ಗಂಟೆ ಕಾಲ ದೇವರ ಪೂಜೆ ಮಾಡಲಿಕ್ಕೆ ಅವರ ತಂದೆಯವರ ಪ್ರಭಾವ ಸಾಕಷ್ಟಿರಬಹುದು. ಪೈಗಳು ಯಾವತ್ತೂ ದೈನಂದಿನ ದೇವರ ಪೂಜೆ ತಪ್ಪಿಸಿಲ್ಲ ಎಂಬುದು ಅವರ ನಿಕಟವರ್ತಿಗಳ ಅಂಬೋಣ) ತನ್ನ ಅಂಗಡಿಗೆ ಬರುವ ಗ್ರಾಹಕರಿಗೆ ಗುಣ ಮಟ್ಟದ ದಿನಸಿ ಸಪ್ಲೈ ಮಾಡಲು ಪೈಗಳ ತಂದೆ ವೆಂಕಟ್ರಾಯರು ವಹಿಸುತ್ತಿದ್ದ ಕಾಳಜಿಯನ್ನು ಮಗ ಯಾವಾಗಲೂ ನೆನಪಿಸಿಕೊಳ್ಳುತ್ತಿದ್ದರು. ಮಠಕ್ಕೆ ದಿನಸಿ ಒದಗಿಸುವುದು ಇವರ ಅಂಗಡಿಯಿಂದಲೇ. ಇವರ ಗಿರಾಕಿಗಳ ಮನೆಯಲ್ಲಿ ಮದುವೆ, ಮುಂಜಿ, ಸತ್ಯನಾರಾಯಣ ಪೂಜೆ ಮುಂತಾದ ಶುಭಕಾರ್ಯಗಳಿಗೆ ಗಿರಾಕಿಗಳು ಸಾಲದ ರೂಪದಲ್ಲಿ ದಿನಸಿ ಇವರಿಂದ ಪಡಕೊಂಡು ಅನಂತರ ನಿಧಾನವಾಗಿ ಸಾಲ ಪಾವತಿ ಮಾಡುವುದೂ ಇತ್ತು. ಹೀಗೆ ಜನತೆಯ ಜತೆ ಸ್ಪಂದಿಸುವಲ್ಲಿ ವೆಂಕಟ್ರಾಯ ಪೈಗಳಿಗೆ ಜಾತಿ ಮತಗಳ ಪ್ರಶ್ನೆ ಎಂದೂ ಅಡ್ಡಿ ಬಂದಿರಲಿಲ್ಲ. ತನ್ನ ತಂದೆ ತನಗೆ ಅನೇಕ ವಿಧದಲ್ಲಿ ರೋಲ್ ಮಾಡೆಲ್ ಎಂದು ಪೈಗಳು ಯಾವಾಗಲೂ ಜ್ಞಾಪಿಸಿಕೊಳ್ಳುತ್ತಿದ್ದುದಿದೆ. ತಾನು ಬ್ಯಾಂಕಿನ ವರಿಷ್ಠನಾಗಿದ್ದಾಗ ಕೆಲಸ ನೇಮಕಾತಿಯಲ್ಲಿ ತಂದೆಯವರ ಈ ಗುಣವೇ ತನಗೆ ಮಾರ್ಗದರ್ಶಕ ಎನ್ನುವುದು ಪೈಗಳ ಅಭಿಮತ. ಜಾತಿಮತಗಳನ್ನು ಗಣನೆಗೆ ತೆಗೆದುಕೊಳ್ಳದೇ ಬ್ಯಾಂಕಿನಲ್ಲಿ ನೇಮಕಾತಿ ನಡೆಸುವಲ್ಲಿ ಪೈಗಳು ಎಲ್ಲರನ್ನೂ ಸಮಾನ ದೃಷ್ಟಿಯಲ್ಲಿ ನೋಡಿದ್ದಾರೆ ಎಂದು ಜನ ಈಗಲೂ ನೆನಸಿಕೊಳ್ಳುತ್ತಾರೆ.
ಕಡಿಯಾಳಿ ಶಾಲೆಯ ಶಿಕ್ಷಣ ಮುಗಿಸಿ ಉಡುಪಿಯ ಬೋರ್ಡ್ ಹೈಸ್ಕೂಲಿಗೆ ಸೇರ್ಪಡೆಯಾದಾಗ ರಾಕಿ ಮಾಸ್ತರೆಂದೇ ಜನಪ್ರಿಯರಾಗಿದ್ದ (ಹಾಲಿ ಲೋಕಸಭಾ ಸದಸ್ಯ ಆಸ್ಕರ್ ಫೆರ್ನಾಂಡಿಸರ ತಂದೆ) ರಾಕಿ ಫೆರ್ನಾಂಡಿಸರು ಇವರಿಗೆ ಗುರುವಾಗಿ ಸಿಕ್ಕಿದರು. ಹೈಸ್ಕೂಲಿನಲ್ಲಿ ಕೂಡಾ ಪಾಠ ಮತ್ತು ಆಟೋಟಗಳಲ್ಲಿ ಇವರು ಸದಾ ಮುಂದು. ಹೈಸ್ಕೂಲು ಮುಗಿಸಿ ಮುಂದೆ ಮಂಗಳೂರಿನ ಸಂತ ಎಲೋಶಿಯನ್ ಕಾಲೇಜಿಗೆ ಸೇರ್ಪಡೆ. ಉತ್ತಮ ಅಂಕ ಗಳಿಸಿ ಇಂಟರ್ ಪಾಸಾದರೂ ತನ್ನ ಬಹುದಿನದ ಕನಸಾದ ಮೆಡಿಸಿನ್‌ಗೆ ಸೀಟು ದಕ್ಕಿಸಿಕೊಳ್ಳಲು ಇವರಿಗೆ ಸಾಧ್ಯವಾಗಲಿಲ್ಲ. ಆಗಿನ ಮದರಾಸು ಪ್ರಾಂತ್ಯದಲ್ಲಿ ಇದ್ದುದು ಎರಡೇ ಮೆಡಿಕಲ್ ಕಾಲೇಜುಗಳು. ಅಲ್ಲದೇ ಅಲ್ಲಿ ಪ್ರದೇಶವಾರು ಮತ್ತು ಜಾತಿವಾರು ಸೀಟು ಹಂಚಿಕೆಯ ಕಾರಣ, ಕರಾವಳಿ ಜಿಲ್ಲೆಗೆ ನಿಗದಿಪಡಿಸಿದ 3-4 ಬ್ರಾಹ್ಮಣರ ಸೀಟುಗಳ ಮಿತಿಯ ಕಾರಣ ಪೈಗಳಿಗೆ ಮೆಡಿಕಲಿಗೆ ದಾಖಲಾತಿ ಸಿಗಲಿಲ್ಲ. Man proposes, God disposes ಎಂದು ಹೇಳುವುದು ಇದಕ್ಕೆ ಇರಬೇಕು. ಮೆಡಿಕಲಿಗೆ ದಾಖಲಾತಿ ಸಿಕ್ಕಿದ್ದರೆ ವೈದ್ಯಕೀಯ ಕಲಿತು ಅವರೊಬ್ಬ ತಜ್ಞ ವೈದ್ಯರಾಗಬಹುದಿತ್ತು. ಹೆಸರೂ ಗಳಿಸಬಹುದಿತ್ತು. ಆದರೆ ಒಬ್ಬ ಉತ್ತಮ ಬ್ಯಾಂಕರನನ್ನು ಸಮಾಜ ಕಳೆದುಕೊಳ್ಳುತ್ತಿತ್ತು. ಹೀಗೆ ಕಾಣದ ಶಕ್ತಿಯೊಂದು ಪೈಗಳ ಭವಿಷ್ಯವನ್ನು ಬೇರೆ ರೀತಿಯಲ್ಲೇ ಬರೆದಿತ್ತು. ಅದಕ್ಕೆ ಪೂರಕವೆಂಬಂತೆ ವಾಣಿಜ್ಯಶಾಸ್ತ್ರ ಕಲಿಯಲು ಅವರು ಮುಂಬಯಿ ದಾರಿ ಹಿಡಿದರು. ಇದೇ ಇವರ ಜೀವನದ ಮಹತ್ತರ ತಿರುವು. ಇವರ ನಿಜವಾದ ವ್ಯಕ್ತಿತ್ವ ರೂಪುಗೊಳ್ಳಲು ಅಡಿಪಾಯ ಸಿಕ್ಕಿದ್ದು ಇದೇ ತಿರುವಿನ ಮುಖಾಂತರ
ಮುಂಬಯಿಯ ಹೆಸರಾಂತ Sydenham College of Commerce &    Economics ಕಾಲೇಜಿಗೆ ಸೇರ್ಪಡೆಯಾಗಿ ವಿದ್ಯಾಭ್ಯಾಸ ಸಾಗುತ್ತಿದ್ದಂತೆ ಅನೇಕ ಕ್ರಿಯಾತ್ಮಕ ಚಟುವಟಿಕೆಗಳಲ್ಲೂ ಇವರು ತಮ್ಮನ್ನು ತೊಡಗಿಸಿಕೊಂಡರು. ಮುಂದೆ ಸಿಂಡಿಕೇಟ್ ಬ್ಯಾಂಕಿನ ರೂವಾರಿಗಳಾಗ ಬೇಕಾಗಿದ್ದ ಟಿ.ಎ.ಪೈ, ಹೆಚ್.ಎನ್.ರಾವ್, ಆರ್.ಕೆ.ಆಗಾಶೆ ಮುಂತಾದವರು ಪೈಗಳಿಗೆ ಅಲ್ಲಿ ಸಹಪಾಠಿಗಳಾಗಿ ದೊರಕಿದರು. ಕಾಲೇಜಿನ ಕನ್ನಡ ವಿದ್ಯಾರ್ಥಿಗಳನ್ನು, ಉಪನ್ಯಾಸಕರನ್ನು ಸೇರಿಸಿ ಪೈಗಳು ಕಾಲೇಜಿನಲ್ಲಿ ಪ್ರಪ್ರಥಮವಾಗಿ ಕರ್ನಾಟಕ ಸಂಘವನ್ನು ಹುಟ್ಟು ಹಾಕಿ ಅಲ್ಲಿ ಕನ್ನಡ ಧ್ವಜವನ್ನು ಹಾರಿಸಿಯೇ ಬಿಟ್ಟರು. ಕಾಲೇಜಿನಲ್ಲಿ ಆಗ ನಡೆಯುತ್ತಿದ್ದ ಕನ್ನಡ ಚಟುವಟಿಕೆಗಳ ರೂವಾರಿ ಇವರೇ. ಅಲ್ಲದೆ ಆಗ ದೇಶದಲ್ಲಿ ಸ್ವಾತಂತ್ರ್ಯ ಹೋರಾಟದ ಚಳುವಳಿ ಕಾವು ಪಡೆಯುತ್ತಿದ್ದ ಕಾಲ. ಮುಂಬಯಿ ಈ ಚಳುವಳಿಯ ಆಡೊಂಬುಲವಾಗಿತ್ತೆಂದು ಬೇರೆ ಹೇಳಬೇಕಿಲ್ಲ. ವಿದ್ಯಾರ್ಥಿ ಪೈಗಳು ಚಳುವಳಿಯಲ್ಲಿ ಕೂಡಾ ತನ್ನನ್ನು ಸಕ್ರಿಯ ತೊಡಗಿಸಿಕೊಂಡರು. ಮಾತೃ ಸಂಸ್ಥೆ ಕಾಂಗ್ರೆಸ್ ಜತೆ ಸೈದ್ಧಾಂತಿಕ ಭಿನ್ನಾಭಿಪ್ರಾಯದ ಕಾರಣ ಹುಟ್ಟಿಕೊಂಡ ನೇತಾಜಿ ಸುಭಾಸ್‌ಬೋಸರ ನೇತೃತ್ವದ ಫಾರ್ವರ್ಡ್ ಬ್ಲಾಕ್ ಮೊತ್ತ ಮೊದಲು ಮುಂಬಯಿಯಲ್ಲಿ ಸಮಾವೇಶ ನಡೆಸಿದಾಗ ಅದರ ಸ್ವಾಗತ ಸಮಿತಿಯ ಓರ್ವ ಸದಸ್ಯನಾಗಿ ಉತ್ತಮ ಸಂಘಟಕನಾಗಿಯೂ ಇವರು ಗುರುತಿಸಿಕೊಂಡರು. ಆದರೆ ಪಠ್ಯೇತರ ಚಟುವಟಿಕೆಗಳು ತನ್ನ ಓದಿಗೆ ಎಂದೂ ಅಡ್ಡಿಯಾಗದಂತೆ ನೋಡಿಕೊಳ್ಳುವ ಜಾಣತನವೂ ಅವರಲ್ಲಿತ್ತು. ಇದು ಇವರ ದೃಢ ಮನೋಬಲದ ಸಂಕೇತ.
ಬ್ಯಾಂಕಿಂಗ್ ದೀಕ್ಷೆ ಮತ್ತು ವಿವಾಹ
1943ರಲ್ಲಿ ರ್ಯಾಂಕ್ ಗಳಿಸಿ ಕಾಮರ್ಸ್ ಪದವಿ ಗಳಿಸಿದ ಮೇಲೆ ಸ್ನಾತಕೋತ್ತರಕ್ಕೆ ಸೇರ್ಪಡೆಯಾಗುವ ಇಚ್ಛೆ ಇವರಿಗೆ ಇದ್ದರೂ ಸಿಂಡಿಕೇಟ್ ಬ್ಯಾಂಕಿಗೆ ಇವರ ಸೇವೆಯ ಅಗತ್ಯ ಹೆಚ್ಚಿನದಾಗಿದ್ದ ಕಾರಣ ಬ್ಯಾಂಕ್ ಸ್ಥಾಪಕರಾಗಿದ್ದ ಪೈಬಂಧುಗಳ ಆಶೆಯಂತೆ ಬ್ಯಾಂಕಿಗೆ ಸೇರ್ಪಡೆಯಾಗಬೇಕಾಯಿತು. ಮಗ ಬ್ಯಾಂಕಿಗೆ ಸೇರ್ಪಡೆ ಗೊಂಡದ್ದು ಹೆತ್ತವರಿಗೆ ಸಂತೋಷಕೊಟ್ಟಿತು. ಮಗ ಹುಟ್ಟಿದ್ದೇ ತಿರುಪತಿ ತಿಮ್ಮಪ್ಪನ ಅನುಗ್ರಹದಿಂದ ಮತ್ತೆ ಮುಂದೆ ಆತನ ಉಪನಯನ ಮತ್ತು ತುಲಾಭಾರಗಳು ತಿರುಪತಿ ದೇವರ ಸನ್ನಿಧಿಯಲ್ಲೇ ಜರಗಿದ್ದವು. ಮಗ ಈಗ ಈ ಹಂತಕ್ಕೆ ಏರಿರುವುದು ಎಲ್ಲ ದೇವರ ಅನುಗ್ರಹ ಎಂದು ಹೆತ್ತವರು ತಿಳಿದರು. ಮುಂಬಯಿಯ ಫೋರ್ಟ್‌ಬ್ರಾಂಚಿನ ಶಾಖೆಯಲ್ಲಿ ಇವರ ಮೊದಲ ಸೇರ್ಪಡೆ. ಬರಿಯ ಎಂಟು ಸಾವಿರ ರೂಪಾಯಿಗಳ ಬಂಡವಾಳದೊಡನೆ 1925ರಲ್ಲಿ ದಿವಂಗತ ಉಪೇಂದ್ರ ಪೈಗಳ ಕನಸಿನ ಕೂಸಾಗಿ ಹುಟ್ಟಿಕೊಂಡ ಈ ಬ್ಯಾಂಕು (ದಿ ಕೆನರಾ ಇಂಡಸ್ಟ್ರಿಯಲ್ ಎಂಡ್ ಬ್ಯಾಂಕಿಗ್ ಸಿಂಡಿಕೇಟ್) ಜನ ಸಾಮಾನ್ಯರ ಅಗತ್ಯಗಳನ್ನು ಮನಸ್ಸಿನಲ್ಲಿಟ್ಟುಕೊಂಡೇ ಅದರ ಏಜಂಡಾಗಳನ್ನು ರೂಪಿಸಿಕೊಂಡ ಕಾರಣ ಬಲು ಬೇಗನೆ ಜನಪ್ರಿಯವಾಯಿತು.
ತರಕಾರಿ ಮಾರುವವರು, ದಿನಗೂಲಿ ನೌಕರರು, ಹೋಟೇಲು ಕಾರ್ಮಿಕರು ಹೀಗೆ ಕಡಿಮೆ ವರಮಾನದವರನ್ನು ದೃಷ್ಟಿಯಲ್ಲಿಟ್ಟುಕೊಂಡು ದಿವಂಗತ.ಡಾ.ಮಾಧವ ಪೈಗಳು ಪ್ರಾರಂಭಿಸಿದ ಪಿಗ್ಮಿ ಯೋಜನೆಯಂತೂ ಬ್ಯಾಂಕಿನ ಚರಿತ್ರೆಯಲ್ಲಿ ಒಂದು ಗ್ರ್ಯಾಂಡ್ ಸಕ್ಸಸ್. ಬ್ಯಾಂಕಿಗೆ ಸೇರ್ಪಡೆಯಾದ ಕೆಲವೇ ತಿಂಗಳುಗಳೊಳಗೆ ಮುಂಬಯಿಯ ಫೋರ್ಟ್ ಶಾಖೆಯಲ್ಲಿ ಕೆಲಸ ಮಾಡುತ್ತಿದ್ದ ಕೆ.ಕೆ. ಪೈಗಳು ತಮ್ಮ ತಂಗಿ ಸಗುಣಾಗೆ ತಕ್ಕ ವರ ಎಂದು ಟಿ.ಎ.ಪೈಗಳು ಭಾವಿಸಿದ ಕಾರಣ ಅವರ ಮೂಲಕ ವಿಷಯ ಹಿರಿಯರ ಸಮ್ಮುಖಕ್ಕೆ ಬಂದು ಮದುವೆ ವಿಜೃಂಭಣೆಯಿಂದ ನಡದೇ ಹೋಯಿತು. ಮದುವೆಯ ಮೆರವಣಿಗೆಯಲ್ಲಿ ಎರಡು ಆನೆಗಳು ಬಂದು ಮದುವೆಗೆ ವಿಶೇಷ ಕಳೆಕೊಟ್ಟದ್ದು ಅಂದಿನ ದಿನಗಳ ಒಂದು ವಿಶೇಷ ಸುದ್ದಿಯೇ.
ಮಣಿಪಾಲದ ಪೈಕುಟುಂಬದೊಡನೆ ಕೆ.ಕೆ.ಪೈಗಳ ರಕ್ತ ಸಂಬಂಧ ಬೆಳೆದುದು ಕೆ.ಕೆ.ಪೈಗಳ ಜೀವನದಲ್ಲಿ ಒಂದು ಹೊಸ ತಿರುವು. ಅದು ಇಕ್ಕಟಿನ ತಿರುವಾಗಿರಲಿಲ್ಲ. ಅಡೆತಡೆಯಿಲ್ಲದೇ ಅನಾಯಾಸವಾಗಿ ಸೀದಾ ಮುಂದೆ ಚಲಿಸಲು ಸುಲಭವಾಗುವಂತಿದ್ದ ತಿರುವು ಅದು. ಮುಂಬಯಿಯ ಚರ್ನಿರೋಡಿನ ತುಳಸಿ ಬಿಲ್ಡಿಂಗ್‌ನಲ್ಲಿ ಪೈಗಳ ಗೃಹಸ್ಥ ಜೀವನ ಆರಂಭವಾಯಿತು. ತನ್ನ ಪದವಿ ಮುಗಿಸಿ ಮುಂಬಯಿಗೆ ಕೆಲಸ ಅರಸಲು ಬಂದ ಪೈಗಳ ತಮ್ಮ ಪ್ರಭಾಕರ ಕೂಡಾ ಈ ಸಂಸಾರದಲ್ಲಿ ಸೇರಿಕೊಂಡು ಸಂಸಾರದ ರಥ ಚಲಿಸ ತೊಡಗಿತು. ಅತ್ತಿಗೆಗೆ ತರಕಾರಿ ತರಲು ಜತೆ ಕೊಡುವುದು, ಮನೆಗೆಸಲದಲ್ಲಿ ಸಹಕರಿಸುವುದು. ಅಣ್ಣನಿಗೂ ಬೇಕಾದ ಒಂದಿಷ್ಟು ಚಿಕ್ಕಪುಟ್ಟ ಕೆಲಸ ಮಾಡಿಕೊಡುವುದು ಪ್ರಭಾಕರನಿಗೆ ಸೇರಿದ್ದು. ಇಷ್ಟರಲ್ಲಿ ಕೇರಳ, ತಮಿಳನಾಡು ಗ್ರಾಹಕರಿಗಾಗಿ ಸಿಂಡಿಕೇಟ್ ಬ್ಯಾಂಕಿನಿಂದ ಆಗಲೇ ಪ್ರಾರಂಭಗೊಂಡ ಸದರ್ನ ಇಂಡಿಯಾ ಎಕ್ಸ್‌ಪ್ರೆಸ್ ಬ್ಯಾಂಕ್ ಲಿಮಿಟೆಡ್‌ಗೆ ಮ್ಯಾನೇಜಿಂಗ್ ಡೆರೆಕ್ಟರ ಆಗಿ ಪೈಗಳಿಗೆ ಬಡ್ತಿ ಸಿಕ್ಕಿತು. ಅನಂತರ ಸ್ವಲ್ಪ ಸಮಯದಲ್ಲೇ ಈ ಬ್ಯಾಂಕು ಮಾತೃ ಸಂಸ್ಥೆಯಾದ ಸಿಂಡಿಕೇಟ್ ಬ್ಯಾಂಕಿನ ಜತೆ ವಿಲೀನಗೊಂಡಾಗ ಕೆ.ಕೆ.ಪೈಗಳಿಗೆ ಶಾಶ್ವತವಾಗಿ ಮಣಿಪಾಲ ಕಛೇರಿಗೆ ವರ್ಗವಾಯಿತು.
1958ರಲ್ಲಿ ಬ್ಯಾಂಕಿನ ಉಪಮಹಾಪ್ರಬಂಧಕರಾಗಿ ಬಡ್ತಿ ಪಡೆದ ನಂತರ ಪೈಗಳು ಬ್ಯಾಂಕಿಂಗ್‌ಗಳಲ್ಲಿ ಹೆಚ್ಚಿನ ತಿಳುವಳಿಕೆ ಪಡೆಯಲು ಇಂಡಿಯನ್ ಬ್ಯಾಂಕ್ ಅಸೋಶಿಯೇಶನ್ ಪರವಾಗಿ ಸ್ಕಾಟಲೆಂಡ್ ಹಾಗೂ ಇತರ ಐರೋಪ್ಯ ದೇಶಗಳಿಗೆ ಭೇಟಿಕೊಟ್ಟು ಪಡೆದ ಅನುಭವ ಪೈಗಳಿಗೆ ಸಿಂಡಿಕೇಟ್ ಬ್ಯಾಂಕನ್ನು ಮುನ್ನೆಡೆಸಲು ಪೂರಕವಾಯಿತು. ಉಳಿತಾಯ ಯೋಜನೆಗಾಗಿ 1960ರಲ್ಲಿ ಇವರು ರೂಪಿಸಿದ ಇನ್ವೆಸ್ಟರ್ಸ್‌ಏಜನ್ಸಿ ಡಿಪಾರ್ಟಮೆಂಟ್, ಉದ್ದಿಮೆಗಳ ಸ್ಥಾಪನೆಗೆ ನೆರವಾಗುವಂಥ ಇಂಡಸ್ಟ್ರಿಯಲ್ ಪೈನಾನ್ಸ್, ಕೃಷಿ ಸಂಬಂಧಿತ ಚಟುವಟಿಕೆಗಳಿಗಾಗಿ ಕೃಷಿ ಸಾಲದ ಯೋಜನೆ ಮುಂತಾದವುಗಳ ಮೂಲಕ ಮಧ್ಯಮ ವರ್ಗದ ಜನರ ಬಳಿ ಬ್ಯಾಂಕನ್ನು ಕೊಂಡು ಹೋಗುವ ಇವರ ಇಂಥ ಯೋಜನೆಗಳು ಹೆಚ್ಚಿನ ಯಶಸ್ಸು ಕಂಡವು.   ಡಾ. ಮಾಧವ ಪೈಗಳು ಆಡಳಿತ ನಿರ್ದೇಶಕರಾಗಿ ನಿವೃತ್ತಿ ಹೊಂದಿದ ಮೇಲೆ ಅವರ ಸ್ಥಾನಕ್ಕೆ ಬಂದ ಟಿ.ಎ.ಪೈಗಳ ಜತೆ ಸೇರಿ ಟಿ.ಎ.ಪೈಗಳ ಎಲ್ಲ ಕನಸುಗಳಿಗೆ ಇವರು ಒತ್ತಾಸೆಯಾಗಿ ನಿಂತರು.
ಆರುವತ್ತರ ದಶಕ ಎಂಬುದು ಬ್ಯಾಂಕಿನ ಇತಿಹಾಸದಲ್ಲಿ ನೆನಪಿಡುವಂಥ ದಶಕ. ಏಕೆಂದರೆ ಬ್ಯಾಂಕಿಗೆ ಪುನರ್ನಾಮಕರಣವಾದುದು ಈ ಸಮಯದಲ್ಲೇ. ಕೆನರಾ ಇಂಡಸ್ಟ್ರಿಯಲ್ ಎಂಡ್ ಬ್ಯಾಂಕಿಂಗ್ ಸಿಂಡಿಕೇಟ್ ಎಂಬ ಬ್ಯಾಂಕಿನ ದೀರ್ಘ ಹೆಸರಿನ ಬದಲಾಗಿ ಬ್ಯಾಂಕನ್ನು ಸಂಕ್ಷಿಪ್ತವಾಗಿ ಸಿಂಡಿಕೇಟ್ ಬ್ಯಾಂಕ್ ಎಂದು ಪುನರ್ನಾಮಕರಣ ಮಾಡಲಾಯಿತು. ಬ್ಯಾಂಕಿನ ಮುಖ್ಯ ಕಛೇರಿಯನ್ನು ಈ ತನಕವಿದ್ದ ಉಡುಪಿಯ ಮುಕುಂದ ನಿವಾಸದಿಂದ ಮಣಿಪಾಲಕ್ಕೆ ಸ್ಥಳಾಂತರಿಸಲಾಯಿತು. ಅಲ್ಲದೆ ವಿದೇಶಿ ವಿನಿಮಯ ವ್ಯವಹಾರವನ್ನು ಬ್ಯಾಂಕಿನಲ್ಲಿ ಪ್ರಾರಂಭಿಸಲಾಯಿತು. ಇನ್ನೂ ಒಂದು ಬ್ಯಾಂಕಿನ ಮುಖ್ಯ ಹೆಜ್ಜೆ ಅಂದರೆ ಬೆಂಗಳೂರಿನ ಶೇಷಾದ್ರಿಪುರಂನಲ್ಲಿ ಸಂಪೂರ್ಣ ಮಹಿಳಾ ಸಿಬ್ಬಂದಿಗಳ್ಳುಳ್ಳ ಒಂದು ಮಹಿಳಾ ಶಾಖೆ ತೆರೆದು ಮಹಿಳೆಯರನ್ನು ಬ್ಯಾಂಕಿಂಗ್‌ನ ಮುಖ್ಯ ವಾಹಿನಿಗೆ ತರುವಲ್ಲಿ ಸಿಂಡಿಕೇಟ್ ಬ್ಯಾಂಕ್ ಮುಂದಾಳುತನ ವಹಿಸಿತು. ಇವೆಲ್ಲ ಬ್ಯಾಂಕು ಇರಿಸಿದ ದೃಢವಾದ ಹೆಜ್ಜೆಗಳು. ಸಂಪೂರ್ಣ ಮಹಿಳೆಯರನ್ನು ಹೊಂದಿದ ಶೇಷಾದ್ರಿಪುರಂ ಶಾಖೆಯನ್ನು ತೆರೆದ ಸಿಂಡಿಕೇಟ್ ಬ್ಯಾಂಕಿನ ಹೊಸ ಹೆಜ್ಜೆಯನ್ನು ಎಲ್ಲರೂ ಬೆರಗಿನಿಂದ ಗಮನಿಸುವಂತಾಯಿತು.
ಇಷ್ಟರೊಳಗಾಗಿ ಬ್ಯಾಂಕಿನ ಆಡಳಿತ ನಿರ್ದೇಶಕ ಡಾ.ಮಾಧವಪೈಗಳು ನಿವೃತ್ತಿ ಹೊಂದಿ ಅವರ ಸ್ಥಾನವನ್ನು ಟಿ.ಎ.ಪೈಗಳು ವಹಿಸಿಕೊಂಡರು. ಬ್ಯಾಂಕಿನಲ್ಲಿ ಹೊಸ ಪೀಳಿಗೆಯ ಆಡಳಿತ ಪ್ರಾರಂಭವಾಯಿತು. ಶೇಷಾದ್ರಿಪುರಂನ ಮಹಿಳಾ ಶಾಖೆ ಬಹು ಬೇಗ ತನ್ನ ಪ್ರಗತಿಯನ್ನು ಸಾಬೀತು ಪಡಿಸಿತು. ಇದರಿಂದ ಉತ್ತೇಜಿತರಾದ ಪೈದ್ವಯರು (ಟಿ.ಎ.ಪೈ, ಕೆ.ಕೆ.ಪೈ) ಸೇರಿ ಮುಂದೆ ದೆಹಲಿ, ಹೈದರಾಬಾದ, ಮದರಾಸು (ಈಗಿನ ಚೆನ್ನೈ) ಮುಂತಾದ ಕಡೆಗಳಲ್ಲೂ ಸಂಪೂರ್ಣ ಮಹಿಳೆಯರಿದ್ದ ಶಾಖೆಗಳನ್ನು ತೆರೆದರು. ಇದೊಂದು ಮಹಿಳಾ ಸಬಲೀಕರಣದ ಅರ್ಥಪೂರ್ಣ ಹೊಸ ಹೆಜ್ಜೆಯೆನ್ನಬಹುದು. ಈ ಇಬ್ಬರು ಪೈಗಳು ಬ್ಯಾಂಕಿನ ಅಭಿವೃದ್ಧಿಯಲ್ಲಿ ಎಷ್ಟು ತತ್ಪರರಾಗಿರುತ್ತಿದ್ದರು ಎಂದರೆ ಅವರ ಕಾರ್ಯಕ್ಷಮತೆ ನೋಡಿದವರು ಇಬ್ಬರನ್ನು ಜವಾಹರಲಾಲ ನೆಹರು ಮತ್ತು ಸರ್ದಾರ್ ವಲ್ಲಭಬಾಯ್ ಪಟೇಲರಿಗೆ ಹೋಲಿಸುತ್ತಿದ್ದಂತೆ.
ವಜ್ರಾದಪಿ ಕಠೋರಾಣಿ ಮೃದೂನಿ ಕುಸುಮಾದಪಿ
1965ರಲ್ಲಿ ಭಾರತದ ಸರಕಾರ ಹೊಸದಾಗಿ ಸ್ಥಾಪಿಸಿದ ಆಹಾರ ನಿಗಮದ ಅಧ್ಯಕ್ಷ ಸ್ಥಾನಕ್ಕೆ ಟಿ.ಎ.ಪೈಗಳ ನೇಮಕವಾಗಿ ಅವರು ಮಣಿಪಾಲವನ್ನು ಬಿಡುವಂತಾದಾಗ ಬ್ಯಾಂಕಿನ ಸಂಪೂರ್ಣ ಹೊಣೆ ಕೆ.ಕೆ.ಪೈಗಳ ಹೆಗಲ ಮೇಲೆ. ಹೆಚ್ಚು ಕಡಿಮೆ ಇದೇ ಸಮಯ ಪೈಗಳ ಜೀವನದಲ್ಲಿ ಹಿನ್ನಡೆ ತರುವಂಥ ಘಟನೆ ಸಂಭವಿಸಿದರೂ ಅದನ್ನು ಪೈಗಳು ನಿಭಾಯಿಸಿದ ರೀತಿಯಂತೂ ಅವರನ್ನು ಓರ್ವ ಮುತ್ಸದ್ದಿ ಸ್ಥಾನದಲ್ಲಿ ನಿಲ್ಲಿಸಿತು. ಒಂದು ಕ್ಷುಲ್ಲಕವೆನಿಸುವಂಥ ಘಟನೆಯ ಕಾರಣ ಬ್ಯಾಂಕಿನ ಸುಮಾರು 800ರಷ್ಟು ಉದ್ಯೋಗಿಗಳು ಮುಷ್ಕರ ನಿರತರಾದರು. ತತ್ಫಲವಾಗಿ ಬ್ಯಾಂಕಿನ ದೈನಂದಿನ ವ್ಯವಹಾರ ಬಹು ಮಟ್ಟಿಗೆ ಸ್ಥಗಿತಗೊಂಡು ಬ್ಯಾಂಕಿನ ಇಮೇಜ್‌ಗೆ ಧಕ್ಕೆಯೊದಗುವ ಪ್ರಸಂಗ ಇದಿರಾಯಿತು. ಮುಷ್ಕರನಿರತರು ಯಾವ ಕಾರಣಕ್ಕೂ ರಾಜಿಗೆ ಒಲ್ಲದ ಕಾರಣ ಅಶಿಸ್ತಿನ ನೆಲೆಯಲ್ಲಿ ಒಂದಿಷ್ಟು ನೌಕರರನ್ನು ಅಮಾನತು ಗೊಳಿಸುವುದರ ಜೊತೆಗೆ ಸುಮಾರು 140 ಮಂದಿ ನೌಕರರನ್ನು ಕೆಲಸದಿಂದ ವಜಾಗೊಳಿಸಿದ ಪೈಗಳ ನಿರ್ಧಾರ ವನ್ನು ಉಳಿದ ಬ್ಯಾಂಕಿನ ಸಿಬ್ಬಂದಿಗಳು ಭಯ ಮತ್ತು ಬೆರಗುಗಣ್ಣುಗಳಿಂದ ನೋಡಿದರು. ವಿಚಾರ ಕೋರ್ಟು ಕಟ್ಟೆಯೇರಿ ಕೋರ್ಟು ಪೈಗಳ ಕ್ರಮವನ್ನು ಎತ್ತಿ ಹಿಡಿಯಿತು. ನೌಕರರು ಪೈಗಳಿಂದ ಈ ಕ್ರಮವನ್ನು ಖಂಡಿತಾ ನಿರೀಕ್ಷಿಸಿರಲಿಲ್ಲ. ಕೋರ್ಟಿನ ತೀರ್ಪು ಬಂದೊಡನೆ ನೌಕರರು ರಾಜಿಗಿಳಿಯುವ ಪ್ರಯತ್ನ ಮಾಡಿದರು. ತಮ್ಮ ನಿರ್ಧಾರದಿಂದ ಹಿಂದೆ ಸರಿಯುವಂತೆ ಪೈಗಳ ಮನವೊಲಿಕೆ ಕಾರ್ಯ ಸುರುವಾಯಿತು. ಅದು ಫಲಿಸದಿದ್ದಾಗ ಟಿ.ಎ.ಪೈಗಳನ್ನು ಸಂಧಾನಕಾರರಾಗಿ ಬರುವಂತೆ ಒತ್ತಾಯ ಹೇರಲಾಯಿತು. ಟಿ.ಎ.ಪೈಗಳು ಸಂಧಾನಕ್ಕಾಗಿ ಏಕ ಸದಸ್ಯ ಆಯೋಗ ರಚನೆಯ ಘೋಷಣೆ ಮಾಡಿದರು. ಅದಕ್ಕೂ ಕೆ.ಕೆ.ಪೈಗಳು ಜಗ್ಗಲಿಲ್ಲ. ಅನಂತರ ಅಖಿಲ ಭಾರತ ಬ್ಯಾಂಕ್ ಉದ್ಯೋಗಿಗಳ ಒಕ್ಕೂಟದ ಅಧ್ಯಕ್ಷ ಪ್ರಭಾತ್‌ಕಾರ್ ಅವರು ಮಣಿಪಾಲಕ್ಕೆ ಬಂದು ಖುದ್ದಾಗಿ ಪೈಗಳನ್ನು ಕಂಡು ನೌಕರರ ವಜಾ ಪ್ರಕರಣವನ್ನು ಸಹಾನುಭೂತಿಯ ನೆಲೆಯಲ್ಲಿ ಪರಿಶೀಲಿಸಿ ಎಲ್ಲರನ್ನೂ ವಾಪಾಸು ಕೆಲಸಕ್ಕೆ ತೆಗೆದುಕೊಳ್ಳ ಬೇಕೆಂದು ವಿನಂತಿಸಿಕೊಂಡ ಮೇಲೆ ವಜಾಗೊಂಡ ಹೆಚ್ಚಿನವರನ್ನು ಮತ್ತೆ ಬ್ಯಾಂಕಿಗೆ ಸೇರ್ಪಡೆ ಮಾಡಿಕೊಂಡಿದ್ದು ಬ್ಯಾಂಕ್ ವಲಯದಲ್ಲಿ ಒಂದು ಮಹತ್ತರ ಸುದ್ದಿಯಾಗಿ ಪೈಗಳು ಓರ್ವ ಅಪರೂಪದ ದಕ್ಷ ಬ್ಯಾಂಕರ್ ಎಂಬಂತೆ ಬಿಂಬಿಸಲ್ಪಟ್ಟರು. ನೌಕರ ವಲಯದಲ್ಲಿ ಮುಚ್ಚಿದ್ದ ಕಾರ್ಮೋಡ ಚದುರಿ ಆಕಾಶ ಶುಭ್ರವಾಯಿತು. ಈ ಕಹಿ ಘಟನೆಯ ಸುಖಾಂತ ಎಲ್ಲರಿಗೂ ಖುಶಿ ಕೊಟ್ಟಿತು.
ಇದಾದ ಕೆಲವೇ ದಿನಗಳಲ್ಲಿ ಒಂದು ಭಾನುವಾರ ಸಂಜೆ ಸರ್ ಪಿರೋಜ್‌ಶಹಾ ಮೇಥಾ ಮಾರ್ಗದಲ್ಲಿರುವ ಬ್ಯಾಂಕ್ ಶಾಖೆಯ ಹತ್ತಿರದ ಫೋರ್ಟ್ ಸೆಂಟ್ರಲ್ ಹೋಟೇಲಿನಲ್ಲಿ ಪೈಗಳು ಒಂದು ಆತ್ಮೀಯ ಚಹಾಕೂಟ ಏರ್ಪಡಿಸಿ ಮುಂಬಯಿನ ಎಲ್ಲ ಶಾಖಾಧಿಕಾರಿಗಳನ್ನೂ, ಅಧಿಕಾರಿ ವರ್ಗದವರನ್ನೂ ಚಹಾಕೂಟಕ್ಕೆ ಆಮಂತ್ರಿಸಿದರು. ಈ ತುರ್ತು ಚಹಾಕೂಟದ ಉದ್ದೇಶ ಏನಿದ್ದೀತು ಎಂಬುದು ಎಲ್ಲರಿಗೂ ಕುತೂಹಲ. ಚಹಾಕೂಟ ಇನ್ನೇನು ಮುಗಿಯುತ್ತದೆ ಎನ್ನುವಾಗ ಪೈಗಳು ಒಂದು ಪುಟ್ಟ ಭಾಷಣ ಬಿಗಿದರು. ಅಶಿಸ್ತಿನ ವರ್ತನೆ ನೆಲೆಯಲ್ಲಿ ಯಾವ ನೌಕರರನ್ನು ವಜಾಗೊಳಿಸಿ ನಂತರ ಅನುಕಂಪದ ನೆಲೆಯಲ್ಲಿ ಅವರನ್ನು ವಾಪಾಸು ತೆಗೆದುಕೊಂಡರೋ ಅದೇ ನೌಕರರ ಪರವಾಗಿ ಪೈಗಳು ಅಲ್ಲಿದ್ದ ಅಧಿಕಾರಿ ವರ್ಗದ ಮುಂದೆ ತನ್ನ ಮನವಿ ಇಟ್ಟರು. ಮರು ಸೇರ್ಪಡೆಗೊಂಡ ನೌಕರರ ಕುರಿತಾಗಿ ಯಾರೂ ಕಹಿ ಭಾವನೆ ತಾಳದೇ ಅವರೆಲ್ಲರನ್ನೂ ಸ್ನೇಹಿತರಂತೆ ನಡೆಸಿಕೊಳ್ಳಬೇಕೆಂದು ಪೈಗಳು ವಿನಂತಿಸಿಕೊಂಡಾಗ  ಸ್ವಲ್ಪ ದಿನಗಳ ಮೊದಲು ವಜಾಗೊಂಡ ನೌಕರರ ಕುರಿತು ಕಠಿಣ ನಿಲುವು ತಾಳಿದ ಪೈಗಳು ಇವರೆಯೇ ಎನ್ನುವಂತಾಯಿತು ಎಲ್ಲರಿಗೆ. ವಜ್ರಾದಪಿ ಕಠೋರಾಣಿ ಮೃದೂನಿ ಕುಸುಮಾದಪಿ (ವಜ್ರಗಿಂತ ಕಠೋರ, ಹೂವಿಗಿಂತ ಮೃದು) ಈ ನುಡಿಗಟ್ಟು ಪೈಗಳಿಂದಾಗಿಯೇ ಹುಟ್ಟಿಕೊಂಡಿತು ಎನ್ನುವಷ್ಟರ ಮಟ್ಟಿಗೆ ಪೈಗಳು ಆ ನೌಕರರ ಬಗ್ಗೆ ಮೃದು ಧೋರಣೆ ತಾಳಿದ್ದು ನೋಡಿ ಅಲ್ಲಿದ್ದ ಎಲ್ಲರೂ ಅಚ್ಚರಿ ಪಡುವಂತಾಯಿತು.
ಇಂತಹದೇ ಒಂದು ಅನುಭವ 60ರ ದಶಕದ ಮಧ್ಯಭಾಗದಲ್ಲಿ ಕೃಷಿ ವಿಜ್ಞಾನಿ ಯಾಗಿ ಬೆಂಗಳೂರಿನಲ್ಲಿ ಬ್ಯಾಂಕ್ ಸೇರಿದ ಕೆ.ಎಂ. ಉಡುಪರದು. ಬ್ಯಾಂಕ್ ಸೇರಿದ ಸ್ವಲ್ಪ ಸಮಯದೊಳಗೆ ರೋಟರಿ ಇಂಟರ್ ನ್ಯಾಶನಲ್ ಅವರ ಗ್ರೂಪ್ ಸ್ಟಡಿ ಎಕ್ಸಚೇಂಜ್ ಪ್ರೋಆಯ್ಕೆಯಾಗಲು ಉಡುಪರು ಅರ್ಜಿಯೊಂದನ್ನು ಹಾಕಿದಾಗ ತಾನು ಆಯ್ಕೆಯಾಗುವ ಕಿಂಚಿತ್ತೂ ಭರವಸೆ ಅವರಲ್ಲಿರಲಿಲ್ಲ. ಅದಕ್ಕಾಗಿಯೇ ಅರ್ಜಿಯನ್ನು proper channel ಮೂಲಕ ಕಳಿಸುವ ಗೋಜಿಗೆ ಅವರು ಹೋಗಲೇ ಇಲ್ಲ. ಆದರೆ 1971ರ ಮೇ ತಿಂಗಳಲ್ಲಿ ಆಯ್ಕೆಗೊಂಡವರ ಅಂತಿಮ ಪಟ್ಟಿ ಬಿಡುಗಡೆಯಾದಾಗ ಉಡುಪರಿಗೆ ಆಶ್ಚರ್ಯವೋ ಆಶ್ಚರ್ಯ. ಅಷ್ಟಾಗಲೇ ತಮ್ಮ ಕಿರಿಯ ಉದ್ಯೋಗಿಯೊಬ್ಬ ಹೀಗೆ ಆಯ್ಕೆ ಪಟ್ಟಿಯಲ್ಲಿರುವುದನ್ನು ತಿಳಿದು ಉಡುಪರ ಆಯ್ಕೆಗಾಗಿ ಖುಷಿ ಪಟ್ಟ ಬ್ಯಾಂಕಿನ ಹಿರಿಯ ಅಧಿಕಾರಿ ಎಚ್.ಡಿ.ಎಸ್ ಪೈಗಳು ಕೆ.ಕೆ. ಪೈಗಳಿಗೆ ಈ ಕುರಿತು ಟೆಲೆಕ್ಸ್ ರವಾನಿಸಿದ್ದೂ ಆಯಿತು. ಮುಂದಿನದನ್ನು ಉಡುಪರ ಮಾತುಗಳಲ್ಲೇ ಕೇಳಿದರೆ ಸೂಕ್ತ.
ಬೆಂಗಳೂರಿಂದ ಮಣಿಪಾಲಕ್ಕೆ ಬಂದು ನಾನು ಮಾಡಿದ ಮೊದಲ ಕೆಲಸ ಪೈ ಗಳನ್ನು ಭೇಟಿಯಾಗಿ ವಿಷಯ ತಿಳಿಸಿದ್ದು. ರೋಟರಿ ಕಾರ್ಯಕ್ರಮದನ್ವಯ ಆಗಸ್ಟ್ ತಿಂಗಳಿಂದ ಅಕ್ಟೋಬರ್ ಅಂತ್ಯದವರೆಗೆ ಮೂರು ತಿಂಗಳು ನಾನು ದೇಶದಿಂದ ಹೊರಗಿರ ಬೇಕು. ಇದೇ ಅವಧಿ ಕೃಷಿ, ಆರ್ಥಿಕ ನೆರವಿನ ಕಾರ್ಯಕ್ರಮಗಳನ್ನು ಅನುಷ್ಠಾನಕ್ಕೆ ತರುವ ಪೀಕ್ ಪೀರಯಡ್. ಈ ವಿಚಾರ ತಿಳಿದುಕೊಂಡ ಮೇಲೆ ಇದಕ್ಕೆ ಪೈಗಳ ಪ್ರತಿಕ್ರಿಯೆ ಆತಂಕಕಾರಿಯಾಗಿತ್ತು. ಸರಿ ಉಡುಪರೆ, ಇನ್ನೂ ಮೂರು ತಿಂಗಳು ನಿಮ್ಮ ಸೇವೆ ಬ್ಯಾಂಕಿಗೆ ಲಭ್ಯವಿಲ್ಲ. ಇದರ ಉಸ್ತುವಾರಿ ನೋಡಿಕೊಳ್ಳುವವರಾರು? ಸೇವಾ ನಿಯಮಾವಳಿಗೆ ಅನುಗುಣವಾಗಿ ಸಂಬಂಧಪಟ್ಟವರ ಮೂಲಕ ನೀವು ಅರ್ಜಿ ಕಳಿಸಬೇಕಾಗಿತ್ತು. ನೇರವಾಗಿ ಅರ್ಜಿ ಕಳಿಸಿದ ನಿಮ್ಮ ಈ ವರ್ತನೆ ಅಶಿಸ್ತಿನ ಕೆಲಸ ಪೈಗಳು ಗುಡುಗಿದ್ದು ಕೇಳಿಯೇ ಉಡುಪರು ನಿಂತಲ್ಲಿಯೇ ತತ್ತರಿಸಿ ತೊದಲುತ್ತಾ ಉತ್ತರಿಸಿದರಂತೆ. ಸರ್ ದಯವಿಟ್ಟು ಕ್ಷಮಿಸಿ. ಈ ಕಾರ್ಯಕ್ರಮದಲ್ಲಿ ನಾನು ಭಾಗವಹಿಸುವುದಿಲ್ಲ
ತಕ್ಷಣವೆ ಪೈಗಳು ಮೃದುವಾದುದನ್ನು ನೋಡಿ ಉಡುಪರಿಗೆ ಆಶ್ವರ್ಯ. ಇದು ಬ್ಯಾಂಕಿನ ಪ್ರತಿಷ್ಠೆಯ ವಿಷಯ ಉಡುಪರೇ. ಇದು ನಿಮ್ಮೊಬ್ಬರಿಗೆ ಸಂಬಂಧಿಸಿದ ವಿಚಾರವಲ್ಲ. ಎಲ್ಲರಿಗೂ ಸಂಬಂಧಿಸಿದ್ದು. ನೀವು ಹೋಗಲೇಬೇಕು. ಯುರೋಪ್, ಅಮೇರಿಕಾ ಮಾತ್ರವಲ್ಲ ಬರುವಾಗ ಜಪಾನ, ಮನಿಲಾ ಮುಂತಾದ ದೇಶಗಳನ್ನು ಸಂದರ್ಶಿಸಿ ಅಲ್ಲಿನ ಕೃಷಿ ಅಧ್ಯಯನ ಮಾಡಿ ಬನ್ನಿ, ಇದರ ಎಲ್ಲ ಖರ್ಚನ್ನೂ ಬ್ಯಾಂಕು ಭರಿಸುತ್ತಿದೆ. ಮತ್ತೆ ಮೂರು ತಿಂಗಳ ನಿಮ್ಮ ಗೈರುಹಾಜರಿಯನ್ನು ಕರ್ತವ್ಯದ ರಜೆ ಎಂದು ಪರಿಗಣಿಸಲಾಗುತ್ತಿದೆ. ಪೈಗಳ ಈ ಮಾತುಗಳನ್ನು ಕೇಳಿದ ಉಡುಪರಿಗೆ ಹೃದಯವೇ ಬಾಯಿಗೆ ಬಂದಂತಾಗಿ ಮುಂದೆ ಏನು ಮಾತನಾಡುವುದೆಂದು ತಿಳಿಯಲಿಲ್ಲ ವಂತೆ. ಪೈಗಳ ಔದಾರ್ಯ ಇಷ್ಟಕ್ಕೆ ಮುಗಿಯಲಿಲ್ಲ. ಉಡುಪರಿಗೆ ಬೇಕಾದ ಸಲಹೆ ಸಹಕಾರಗಳ ಜತೆಗೆ ಬ್ಯಾಂಕಿನ ವತಿಯಿಂದ ಒಂದು ಬೀಳ್ಕೋಡುಗೆ ಸಮಾರಂಭ ಏರ್ಪಡಿಸಿ ಬ್ಯಾಂಕಿನ ವಿಶೇಷ ಕಾರಿನಲ್ಲಿ ಉಡುಪರನ್ನು ಬೆಂಗಳೂರಿಗೆ ಕಳಿಸುವ ಏರ್ಪಾಟೂ ಪೈಗಳು ಮಾಡಿದರು. ತಾನು ವಿದೇಶದಲ್ಲಿದ್ದಾಗ ತನ್ನ ಅನುಪಸ್ಥಿತಿಯಲ್ಲಿ ತನ್ನ ಮನೆಯವರ ಯೋಗಕ್ಷೇಮವನ್ನು ಪೈಗಳು ಆಗಾಗ ವಿಚಾರಿಸಿಕೊಳ್ಳುತ್ತಿದ್ದುದು ಉಡುಪರ ಮನಸ್ಸಿನಲ್ಲಿ ಇನ್ನೂ ಹಸಿರಾಗಿರುವ ನೆನಪು. ಇದು ತನ್ನ ಸಿಬ್ಬಂದಿಗಳ ಕುರಿತಾದ ಪೈಗಳ ಕಾಳಜಿ ಎಂದು ಅಭಿಮಾನದಿಂದ ಉಡುಪರು ಇಂದಿಗೂ ಹೇಳಿಕೊಳ್ಳುತ್ತಾರೆ.
ದೇಶ ಆರ್ಥಿಕ ವಲಯದಲ್ಲಿ ಬ್ಯಾಂಕಿನ ಕೊಡುಗೆ – ಶಾಖೆಗಳ ಜಾಲ
ಬ್ಯಾಂಕಿನ ಉನ್ನತ ಸ್ಥಾನದಲ್ಲಿದ್ದು ಆ ಮೂಲಕ ಪೈಗಳು ಬ್ಯಾಂಕಿನ ನೀಡಿದ ಕೊಡುಗೆಗಳು ಅನನ್ಯ. 1969ರಲ್ಲಿ ಬ್ಯಾಂಕುಗಳು ರಾಷ್ಟ್ರೀಕರಣಗೊಂಡಿದ್ದೇ ಒಬ್ಬ ಜನ ಸಾಮಾನ್ಯನನ್ನು ದೃಷ್ಟಿಯಲ್ಲಿಟ್ಟುಗೊಂಡು. ಸಮಾಜದ ಅಂಚಿನಲ್ಲಿರುವವರೂ ಬ್ಯಾಂಕಿನ ಯೋಜನೆಗಳ ಫಲಾನುಭವಿಗಳಾಗ ಬೇಕೆಂದು ದೂರದೃಷ್ಟಿಯಿಟ್ಟು ಕೊಂಡೇ ಆಗಿನ ಪ್ರಧಾನಿ ಇಂದಿರಾಗಾಂಧಿ ಬ್ಯಾಂಕ್ ರಾಷ್ಟ್ರೀಕರಣದಂಥ ದಿಟ್ಟ ನಿಲುವು ತೆಗೆದುಕೊಂಡರು. ಸಿಂಡಿಕೇಟ್ ಬ್ಯಾಂಕು ಮೊದಲಿನಿಂದಲೂ ಜನಸಾಮಾನ್ಯರಿಗೆ ಎಟಕುವಂಥ ಯೋಜನೆಗಳನ್ನೇ ತನ್ನ ಕಾರ್ಯಸೂಚಿಯಲ್ಲಿ ರೂಪಿಸಿಕೊಂಡು ಬಂದ ಕಾರಣ ರಾಷ್ಟ್ರೀಕರಣ ಎಂಬುವುದು ಸಿಂಡಿಕೇಟ್ ಬ್ಯಾಂಕ್ ಮಟ್ಟಿಗೆ ಏನೂ ವ್ಯತ್ಯಾಸಕ್ಕೆ ಕಾರಣವಾಗಲಿಲ್ಲ.
ಕೃಷಿ ಆರ್ಥಿಕ ನೆರವಿನ ಯೋಜನೆ ಬಗ್ಗೆ ಪೈಗಳಿಗೆ ವಿಶಿಷ್ಟ ಒಳನೋಟಗಳಿದ್ದವು. ಭಾರತ ಸರಕಾರ ಹಾಗೂ ರಿಸರ್ವ ಬ್ಯಾಂಕ್ ಜಂಟಿಯಾಗಿ 1974ರಲ್ಲಿ ಮಧುರೆಯಲ್ಲಿ ಏರ್ಪಡಿಸಿದ ಸಂಕಿರಣವೊಂದರಲ್ಲಿ ಪೈಗಳು ಹಸಿರು ಕ್ರಾಂತಿಯ ಕುರಿತು ಮಾಡಿದ ಭಾಷಣವೇ ಇದಕ್ಕೆ ಸಾಕ್ಷಿ. ಶಾಖಾ ವಿಸ್ತರಣೆ ಮತ್ತು ಠೇವಣಿ ಸಂಗ್ರಹಣೆಗೆ ಹೆಚ್ಚು ಒತ್ತು ಕೊಡುತ್ತಾ ನೌಕರರ ವೃತ್ತಿಪರತೆಗೆ ಆದ್ಯತೆ ನೀಡುವಲ್ಲಿ ಜರ್ಮನ್ ಮಾದರಿಯ ಪರಿಪೂರ್ಣತೆ ಅವರ ಕನಸಾಗಿತ್ತು. ಗ್ರಾಮೀಣ ಪ್ರದೇಶದಲ್ಲಿ ಶಾಖಾ ವಿಸ್ತರಣೆಗೆ ಪೈಗಳು ಪ್ರಾಮುಖ್ಯತೆ ನೀಡಿದರು. ಶಾಖಾ ವಿಸ್ತರಣೆಯ ನೆಲೆಯಲ್ಲಿ 1971ರಲ್ಲಿ ಲಕ್ಷದ್ವೀಪದ ಕವರಟ್ಟಿ, ಅನಂತರ ಅಮೇನಿ, ಮಿನಿಕಾಯ್‌ಗಳಲ್ಲಿ ಶಾಖೆಗಳನ್ನು ತೆರೆದುದು ಪೈಗಳ ವಿಚಕ್ಷಣತೆಗೆ ಸಾಕ್ಷಿ. ಲೀಡ್ ಬ್ಯಾಂಕ್ ಪಾತ್ರ ವಹಿಸಿ ಉತ್ತರ ಪ್ರದೇಶ ಹರಿಯಾಣದ ಮೂಲೆಮೂಲೆಗೂ ಬ್ಯಾಂಕಿಂಗ್ ಸೌಲಭ್ಯ ಜನರಿಗೆ ಸಿಗುವಂತೆ ಮಾಡಿದ್ದು ಹಿಂದುಳಿದ ಪ್ರದೇಶಗಳ ಕುರಿತು ಇವರ ಕಾಳಜಿ ತೋರಿಸುತ್ತದೆ. ಯಾವುದಾದರೂ ಪ್ರದೇಶಕ್ಕೆ ಬ್ಯಾಂಕಿಂಗ್ ಸೇವೆಯ ಅಗತ್ಯವಿದೆ ಎಂದು ಪೈಗಳಿಗೆ ತಿಳಿದು ಬಂದೊಡನೆ ಅದಕ್ಕೆ ಅವರು ಸ್ಪಂದಿಸುತ್ತಿದ್ದ ಪರಿಯನ್ನು ಈ ಒಂದು ಘಟನೆ ತಿಳಿಸುತ್ತದೆ.
1969ರಲ್ಲಿ ಸಂಭವಿಸಿದ ಘಟನೆಯಿದು. ವಿಜ್ಞಾನಿ ಲೇಖಕ ದಿವಂಗತ ಜಿ.ಟಿ ನಾರಾಯಣ ರಾಯರು ಮೈಸೂರು ವಿಶ್ವವಿದ್ಯಾನಿಲಯದ ಹುದ್ದೆ ಒಪ್ಪಿ ಅಲ್ಲಿ ಹೋಗಿ ರಿಪೋರ್ಟ್ ಮಾಡಿಕೊಂಡರು. ಅವರು ವಾಸ ಮಾಡುತ್ತಿದ್ದ ಸರಸ್ವತಿಪುರಂ ಬಡಾವಣೆ ಯಲ್ಲಿ ಆಗ ಯಾವೊಂದು ಬ್ಯಾಂಕೂ ಇರಲಿಲ್ಲವಂತೆ. ಹಾಗಾಗಿ ಬ್ಯಾಂಕಿಂಗ್ ಸೇವೆಗಾಗಿ ಬೇರೆ ಬಡಾವಣೆಗೆ ಹೋಗಬೇಕು. ತಾನು ಮೊದಲಿನಿಂದಲೂ ವ್ಯವಹರಿಸುತ್ತಿದ್ದ ಬ್ಯಾಂಕಿಗೆ ಪತ್ರ ಬರೆದು ನಾರಾಯಣರಾಯರು ಸರಸ್ವತಿಪುರಂನಲ್ಲಿ ಅದರ ಶಾಖೆಯೊಂದನ್ನು ತೆರೆಯಲು ವಿನಂತಿಸಿ ಕೊಂಡರಂತೆ. ಅಲ್ಲಿ ಶಾಖೆ ತೆರೆದರೆ ಅಲ್ಲಿ ವಾಸ್ತವ್ಯವಿದ್ದ ಎಲ್ಲ ಜನರಿಗೂ ಅದರಿಂದ ಅನುಕೂಲ, ಬ್ಯಾಂಕಿಗೂ ಲಾಭ ಎಂದು ಇವರು ಬರೆದ ಪತ್ರಕ್ಕೆ ತಿಂಗಳು ಕಳೆದರೂ ಉತ್ತರ ಬಾರದಿದ್ದುದನ್ನು ಕಂಡು ಅನಂತರ ಕೆ.ಕೆ.ಪೈಗಳಿಗೆ ಪತ್ರದ ಮೂಲಕ ಎಲ್ಲವನ್ನೂ ವಿಶದೀಕರಿಸಿದರಂತೆ. ಪೈಗಳು ತಕ್ಷಣವೇ ನಾರಾಯಣ ರಾಯರಿಗೆ ಪತ್ರ ಬರೆದು ಸದ್ಯದಲ್ಲಿಯೇ ತಮ್ಮ ಬ್ಯಾಂಕು ನಾರಾಯಣ ರಾಯರ ಇಚ್ಛೆಯಂತೆ ಅಲ್ಲಿ ಶಾಖೆ ತೆರೆಯಲಿದೆ ಎಂದು ತಿಳಿಸಿದರಂತೆ. ಅಂತೆಯೇ ಸ್ವಲ್ಪ ದಿನಗಳಲ್ಲಿಯೇ ಸಿಂಡಿಕೇಟ್ ಬ್ಯಾಂಕಿನ ಶಾಖೆ ಸರಸ್ಪತಿಪುರಂನಲ್ಲಿ ಪ್ರಾರಂಭವಾಗಿ ಜನರು ಖುಶಿಗೊಂಡರಂತೆ. ಹೀಗೆ ಪೈಗಳು ಜನರ ಮನವಿಗೆ ಸ್ಪಂದಿಸುವ ರೀತಿ ಅನನ್ಯ ಎಂದು ಒಂದೆಡೆ ನೆನಪಿಸಿ ಕೊಂಡಿದ್ದಾರೆ ನಾರಾಯಣರಾಯರು. ಇದು ಪೈಗಳು ಕಂಡುಕೊಂಡ ಅಭಿವೃದ್ಧಿ ತಂತ್ರವೆಂದೂ ಹೇಳಬಹುದು. ಕವಿ ಕುವೆಂಪು ಅವರ ಕವಿತೆಯ ಒಂದು ತುಣುಕು ಕರುಣೆಗೊಂದು ಕೋಡವನ್ ಎಂದಿದೆ. ಇಲ್ಲಿ ಕೂಡ ಕೆ.ಕೆಪೈಗಳ ಹೆಸರಿನ ಮೊದಲಿನ ಎರಡು ಅಕ್ಷರಗಳಿಗಿರುವ ಕೆ.ಕೆ ಅಂದರೆ ಕರುಣೆಗೊಂದು ಕೋಡವನ್ ಇರಬಹುದೆ ಎಂಬ ಭಾವನೆ ಎಲ್ಲರಲ್ಲಿ ಬಂದರೆ ಅದು ಅಸಹಜವೇನಲ್ಲ.
ಟಿ.ಎ. ಪೈಗಳ ಕನಸಿಗೆ ಸಾಕಾರ ರೂಪ
ಭಾರತೀಯ ಆಹಾರ ನಿಗಮದ ಅಧ್ಯಕ್ಷ ಪದವಿಯ ಅವಧಿ ಮುಗಿದ ಮೇಲೆ ಟಿ.ಎ.ಪೈಗಳು ಮತ್ತೆ ಬ್ಯಾಂಕಿಗೆ ಮರಳಿದರು. ಟಿ.ಎ.ಪೈಗಳ ಮನಸ್ಸಿನಲ್ಲಿ ಆಗಲೇ ಭಾರತದ ಆಹಾರ ಸಮಸ್ಯೆ ನೀಗಿಸಲು ಕೆಲವು ಯೋಜನೆಗಳು ಮೊಳಕೆಯೊಡೆಯ ಲಾರಂಭಿಸಿದ್ದವು. ಅವರು ನಿಗಮದ ಅಧ್ಯಕ್ಷರಾಗಿದ್ದಾಗ ಭಾರತ ಎಂಥ ತೀವ್ರ ಆಹಾರ ಸಮಸ್ಯೆಯನ್ನು ಇದಿರುಸುತ್ತಿದೆ ಎಂಬ ಪರಿಪೂರ್ಣ ಮಾಹಿತಿ ಅವರಿಗೆ ಸಿಕ್ಕಿತ್ತು. ಈ ಸಮಸ್ಯೆ ನಿವಾರಣೆಗಾಗಿ ಬ್ಯಾಂಕಿನ ಕೊಡುಗೆ ಏನಾಗಬೇಕು ಎಂದು ಚಿಂತಿಸಿದ ಟಿ.ಎ.ಪೈ ಗಳು ಬ್ಯಾಂಕಿನಲ್ಲಿ ಎಗ್ರಿಕಲ್ಚರಲ್ ಫೌಂಡೇಶನ್ ಸ್ಥಾಪಿಸಲು ಮುಂದಾದಾಗ ಅದರ ಸಂಪೂರ್ಣ ಹೊಣೆಯನ್ನು ಹೊರಲು ಕೆ.ಕೆ.ಪೈಗಳು ಸಜ್ಜಾದರು. ಕೃಷಿಕರಿಗೆ ಮಾಹಿತಿ ನೀಡುವ ಸಲುವಾಗಿ ಕೃಷಿಲೋವೆಂಬ ಪತ್ರಿಕೆ ಅಲ್ಲದೇ ಫಾರ್ಮಕ್ಲಿನಿಕ್, ಫಾರ್ಮರ್ಸ್‌ಕ್ಲಬ್, ಕೃಷಿ ವಿನಿಮಯ ಕೇಂದ್ರಗಳು, ಗೋಬರ್ ಗ್ಯಾಸ್ ಪ್ಲಾಂಟ್ ಯೋಜೆ ಹೀಗೆ ಟಿ.ಎ. ಪೈಗಳ ಕನಸಾದ ಹಸಿರುಕ್ರಾಂತಿ ಯೋಜನೆಯನ್ನು ಸಾಕಾರಗೊಳಿಸುವಲ್ಲಿ ಕೆ.ಕೆ. ಪೈಗಳು ಮಹತ್ತರ ಪಾತ್ರ ವಹಿಸಿದರು. ಕೃಷಿ ವಿಜ್ಞಾನಿಯಾಗಿ ಆಗ ಬ್ಯಾಂಕ್ ಸೇರಿದ್ದ ಕೆ.ಎಂ ಉಡುಪ (ಈಗ ಬಿ.ವಿ.ಟಿ.ಯ ಮುಖ್ಯಸ್ಥ) ರ ಕೃಷಿ ಸಂಬಂಧಿತ ಜ್ಞಾನವನ್ನು ಬ್ಯಾಂಕಿನ ಅಭಿವೃದ್ಧಿಗೆ ಬಳಸಿಕೊಳ್ಳುವಲ್ಲಿ ಕೆ.ಕೆ ಪೈಗಳು ತೋರಿದ ಆಸಕ್ತಿ ಅವರ ವಿಚಕ್ಷಣತೆಯನ್ನು ತೋರಿಸುತ್ತದೆ.
1970ರಲ್ಲಿ ಟಿ.ಎ. ಪೈಗಳು ಭಾರತೀಯ ಜೀವ ವಿಮಾ ನಿಗಮದ ಅಧ್ಯಕ್ಷರಾಗಿ ಅಧಿಕಾರ ಸ್ವೀಕರಿಸಲು ಸಿಂಡಿಕೇಟ್ ಬ್ಯಾಂಕಿನ ತನ್ನ ಹುದ್ದೆಗೆ ವಿದಾಯ ಹೇಳಿದಾಗ ಕೆ.ಕೆ ಪೈಗಳು ಬ್ಯಾಂಕಿನ ಕಸ್ಟೋಡಿಯನ್ ಹಾಗೂ ಚೇರ್‌ಮನ್ ಆಗಿ ಅಧಿಕಾರ ವಹಿಸಿ ಕೊಂಡರು. 1978ರಲ್ಲಿ ಅವರು ನಿವೃತ್ತರಾಗುವ ತನಕ ಬ್ಯಾಂಕಿನ ವರಿಷ್ಠರಾಗಿಯೇ ಮುಂದುವರಿದರು. ಬ್ಯಾಂಕಿಂಗ್ ಇತಿಹಾಸದಲ್ಲಿ ಇಷ್ಟು ದೀರ್ಘ ಸಮಯ ಕಸ್ಟೋಡಿಯನ್ ಆಗಿ ಯಾರಾದರೂ ಕಾರ್ಯ ನಿರ್ವಹಿಸಿದವರಿದ್ದರೆ ಅದು ಕೆ.ಕೆ. ಪೈಗಳು ಮಾತ್ರ ಎಂದು ಎಲ್ಲರೂ ಹೇಳಿಯಾರು.
ಪೈಗಳು ಬ್ಯಾಂಕಿನ ವರಿಷ್ಠರಾಗಿದ್ದ ಸಮಯದಲ್ಲಿನ ಮುಖ್ಯ ಘಟನೆ ಎಂದರೆ ಬ್ಯಾಂಕಿನ ಸುವರ್ಣ ಮಹೋತ್ಸವದ ಆಚರಣೆ. ಸಭೆ, ಸಮಾರಂಭ, ವಿಚಾರ ಸಂಕಿರಣ ಮತ್ತಿತರ ಸಾಂಸ್ಕೃತಿಕ ಚಟುವಟಿಕೆಗಳನ್ನು ನಡೆಸಲು ಅನುಕೂಲವಾಗುವಂಥ ಹವಾನಿಯಂತ್ರಿತ ಗೋಲ್ಡ್ ಜುಬಿಲಿ ಹಾಲ್ ಉದ್ಘಾಟನೆ ಇದೇ ಸಂದರ್ಭದಲ್ಲಾಯಿತು. ಉದ್ಘಾಟನೆಗೆ ಅಂದಿನ ಕೇಂದ್ರ ಅರ್ಥ ಮಂತ್ರಿ ಸಿ.ಸುಬ್ರಹ್ಮಣ್ಯಂ ಬಂದು ಸಮಾರಂಭಕ್ಕೆ ಕಳೆಗೊಟ್ಟರು. ಆಗಿನ ಕೇಂದ್ರ ಕೈಗಾರಿಕಾ ಮಂತ್ರಿ ಟಿ.ಎ.ಪೈ, ಉತ್ತರ ಪ್ರದೇಶದ ಮುಖ್ಯಮಂತ್ರಿ ಎನ್.ಡಿ.ತಿವಾರಿ, ರಿಸರ್ವ ಬ್ಯಾಂಕ್ ಗವರ್ನರ ಆಗಿದ್ದ ಕೆ.ಆರ್. ಪುರಿ ಮೊದಲಾದ ಗಣ್ಯರೂ ಕಾರ್ಯಕ್ರಮದಲ್ಲಿ ಭಾಗವಹಿಸಿ ಕಾರ್ಯಕ್ರಮದ ಶೋಭೆ ಹೆಚ್ಚಿಸಿದರು. ಇದೇ ಸಂದರ್ಭ ಆರ್ಥಿಕ ಪ್ರಗತಿಗಾಗಿ ಬ್ಯಾಂಕಿಂಗ್ ಅಭಿವೃದ್ಧಿ ಎಂಬ ವಿಚಾರಸಂಕಿರಣವನ್ನು ಏರ್ಪಡಿಸಲಾಯಿತು. ಸಂಕಿರಣದಲ್ಲಿ ವಿಷಯ ಮಂಡನೆಗಾಗಿ ದೇಶದ ಹೆಸರಾಂತ ಆರ್ಥಿಕ ತಜ್ಞರನ್ನು ಕರೆಸಲಾಗಿತ್ತು. ಸಮಾರಂಭ ನಭೂತೋ ನ ಭವಿಷ್ಯತಿ ಎಂಬಂತೆ ಎಲ್ಲರ ನೆನಪಿನಲ್ಲಿ ಉಳಿಯಿತು. ಗೋಲ್ಡನ್ ಜುಬಿಲಿ ಹಾಲ್ ಉದ್ಘಾಟನೆಯ ನೆನಪಿನಲ್ಲಿ ಗೋಲ್ಡನ್ ಜುಬಿಲಿ ಕ್ಯಾಶ್ ಸರ್ಟಿಫಿಕೇಟ್ ಎಂಬ ಹೊಸ ಠೇವಣಿ ಯೋಜನೆಯ ಜತೆಗೆ ವಿಶ್ವವಿದ್ಯಾನಿಲಯಗಳಲ್ಲಿ ಅಧಿಕ ಅಂಕ ಪಡೆದ ವಿದ್ಯಾರ್ಥಿ ಗಳಿಗೆ ಗೋಲ್ಡನ್ ಜುಬಿಲಿ ಮೆಡಲ್ ಕೊಡುವ ಪರಿಪಾಠ ಅಂದಿನಿಂದಲೇ ಪ್ರಾರಂಭ ವಾಯಿತು. ಬ್ಯಾಂಕಿನ ಇತಿಹಾಸದಲ್ಲಿನ ಇನ್ನೂ ಒಂದು ಮಹತ್ವ್ವದ ಘಟನೆ ಎಂದರೆ ಗೋಲ್ಡನ್ ಜುಬಿಲಿ ಹಾಲ್ ಉದ್ಘಾಟನೆಗೊಂಡ ಮರು ವರ್ಷವೇ ಲಂಡನ್‌ನಲ್ಲಿ ಬ್ಯಾಂಕಿನ ಶಾಖೆಯೊಂದನ್ನು ತೆರೆದು ತನ್ನ ತ್ರಿವಿಕ್ರಮ ಹೆಜ್ಜೆಗಳನ್ನು ಲಂಡನ್‌ನಲ್ಲಿ ಊರಿ ವಿದೇಶದಲ್ಲಿ ಶಾಖೆಹೊಂದಿದ ಪ್ರಥಮ ಬ್ಯಾಂಕು ಎಂದು ಬ್ಯಾಂಕಿಗೆ ಹೆಗ್ಗಳಿಕೆ ಸಿಗುವಂತೆ ಆದದ್ದು ಪೈಗಳ ಕಾರಣದಿಂದಾಗಿಯೇ. ಸವಾಲನ್ನು ಸ್ವೀಕರಿಸುವುದು, ಬ್ಯಾಂಕನ್ನು ಜನರ ಹತ್ತಿರ ತರುವಲ್ಲಿ ಯೋಜನೆ ರೂಪಿಸುವುದು ಪೈಗಳಿಗೆ ಯಾವಾಗಲೂ ಪ್ರಿಯವೇ. ಪೈಗಳ ತ್ವರಿತ ಗ್ರಾಹಕ ಸೇವೆಯ ಕಾಳಜಿ ಬ್ಯಾಂಕನ್ನು ಜನರ ಬಳಿ ಕೊಂಡೊಯ್ಯಿತು ಎಂಬುದರಲ್ಲಿ ಸಂದೇಹವೇ ಇಲ್ಲ. Where service is a way of life ಎನ್ನುತ್ತಿದ್ದ ಪೈಗಳು ಬ್ಯಾಂಕಿನ ಕಾರ್ಯಾಚರಣೆ ಸುಲಭಗೊಳಿಸಲು ಪ್ರಾದೇಶಿಕ ಅಭಿವೃದ್ಧಿ ಕಛೇರಿಗಳನ್ನು ತೆರೆದು ಅದರ ನಿಯಂತ್ರಣಕ್ಕೆ ಪ್ರಾದೇಶಿಕ ಅಭಿವೃದ್ಧಿ ನಿರ್ವಾಹಕರನ್ನು ನೇಮಿಸಿದರು. ಆಡಳಿತ ಮತ್ತು ನೌಕರರೊಳಗೂ ಸಂಬಂಧವನ್ನು ಆಪ್ತಗೊಳಿಸಲು ಬ್ಯಾಂಕಿನಿಂದ ಉತ್ತಮ ಸೇವೆ ಗ್ರಾಹಕರಿಗೆ ನೀಡುವಲ್ಲಿ ಶ್ರಮಿಸಿ ಗ್ರಾಹಕರ ದೃಷ್ಟಿಯಲ್ಲಿ ಬ್ಯಾಂಕಿನ ಘನತೆ ಹೆಚ್ಚಿಸಲು ನೆರವಾದ ಸಿಬ್ಬಂದಿಗಳನ್ನು ಗುರುತಿಸಿ ಅವರಿಗೆ Man of the Year ಪ್ರಶಸ್ತಿ ನೀಡಿ ಗೌರವಿಸುವ ಪರಿಪಾಠಕ್ಕೆ ನಾಂದಿ ಹಾಡಿದ್ದು ಪೈಗಳ ಒಳನೋಟದ ದ್ಯೋತಕ.
ಇದು ನಮ್ಮ ಬ್ಯಾಂಕ್
ಇವರು ಬ್ಯಾಂಕಿನ ಕಸ್ಟೋಡಿಯನ್ ಆಗಿದಷ್ಟು ಕಾಲ ಪೈಗಳನ್ನು ಅರಸಿ ಬಂದವರು ದಿನನಿತ್ಯವೆಂಬಂತೆ ಇವರ ಚೇಂಬರಿನ ಬಾಗಿಲು ಕಾಯುತ್ತಿದ್ದ ದೃಶ್ಯ ಸಾಮಾನ್ಯವಾಗಿತ್ತು. ಕೆಲವರಂತೂ ಇವರ ಮನೆಗೂ ಹೋಗಿ ಇವರ ಪತ್ನಿಯ ಮನವೊಲಿಸಿ ತಮ್ಮ ಕೆಲಸ ಸಾಧಿಸಿಕೊಳ್ಳುತ್ತಿದ್ದರು. Power is not an end in it self. It is an oppprtunity to help and serve the people ಎಂಬ ಸಿದ್ಧಾಂತವನ್ನು ಜೀವನದುದ್ದಕ್ಕೂ ನಂಬಿಕೊಂಡು ಬಂದ ಇವರು ದೀನರಿಗೆ, ದಲಿತರಿಗೆ, ಶೋಷಿತರಿಗೆ, ವಿಧವೆಯರಿಗೆ ಮತ್ತು ಎಲ್ಲ ಜಾತಿ ಮತಗಳ ಯುವಕ ಯುವತಿಯರಿಗೆ ಕೆಲಸ ನೀಡಿ ಅವರ ಎರಡು ಹೊತ್ತಿನ ಊಟಕ್ಕೆ ದಾರಿ ಮಾಡಿಕೊಟ್ಟಿರುವುದು ಸರ್ವವಿದಿತ. 1970ರಲ್ಲಿ ಇವರು ಬ್ಯಾಂಕಿನ ವರಿಷ್ಠರಾಗಿ ಅಧಿಕಾರ ವಹಿಸಿಕೊಂಡಾಗ ಬ್ಯಾಂಕಿನ ಸಿಬ್ಬಂದಿಗಳ ಸಂಖ್ಯೆ ಬರೀ 5872ರಷ್ಟಿದ್ದದು ಇವರು ಬ್ಯಾಂಕಿನ ಅಧಿಕಾರ ಬಿಟ್ಟು ಕೊಡುವಾಗ 19,650ಕ್ಕೇರಿತ್ತು. ಠೇವಣಿ ಮೊತ್ತ 145 ಕೋಟಿ ರೂಪಾಯಿಗಳಿಂದ 1978ರಲ್ಲಿ 865 ಕೋಟಿ ರೂಪಾಯಿಗಳಷ್ಟಾಯಿತು. ಇವರು ಕಸ್ಟೋಡಿಯನ್ ಆಗಿದ್ದ ಏಳೆಂಟು ವರ್ಷದಲ್ಲಿ ಇವರು ಮಾಡಿದ ನೇಮಕಾತಿ 14600ರಷ್ಟು. ಇದನ್ನೆಲ್ಲ ಗಮನಿಸುವಾಗ ಬ್ಯಾಂಕಿಗೆ ಅಗತ್ಯವಾದ ಆರ್ಥಿಕ ಹಾಗೂ ಮಾನವ ಸಂಪನ್ಮೂಲ ಹೆಚ್ಚಿಸಲು ಅಗತ್ಯವಾದ ಇವರ ಕಾಳಜಿ ಅರ್ಥವಾಗುತ್ತದೆ. ಬಹಳಷ್ಟು ತಜ್ಞರು ಸಾಮಾಜಿಕ ನ್ಯಾಯದ ಕುರಿತು ಬಹಳಷ್ಟು ಮಾತನಾಡಿಯಾರು. ಆದರೆ ಇವರು ಮಾತನಾಡದೇ ಎಲ್ಲವನ್ನೂ ಕಾರ್ಯದಲ್ಲೇ ಮಾಡಿ ತೋರಿಸಿದರು. ಇಷ್ಟೇ ಅಲ್ಲ. Self Employment Endeavour ಯೋಜನೆಯನ್ವಯ ನಿರುದ್ಯೋಗಿ ಯುವಕರಿಗೆ ಬೇಕಾದ ಮಾರ್ಗದರ್ಶನ, ಆರ್ಥಿಕ ಸಂಪನ್ಮೂಲ ಒದಗಿಸಿ ಅವರು ಸ್ವಂತ ಉದ್ದಿಮೆ ಸ್ಥಾಪಿಸಲು ಕೂಡ ಪೈಗಳ ಕೊಡುಗೆ ಸಾಕಷ್ಟು ಇದೆ. ಈ ಯೋಜನೆಗೆ J.C Internation Award ಇವರಿಗೆ ದೊರಕಿದೆ. ಹೀಗೆ ಸುಮಾರು 1400 ನಿರುದ್ಯೋಗಿಗಳು ಬ್ಯಾಂಕಿನ ಈ ಯೋಜನೆಯ ಫಲಾನುಭವಿಗಳಾಗಿ ಸ್ವಂತ ಉದ್ದಿಮೆ ಸ್ಥಾಪಿಸಿ ಸಮಾಜದಲ್ಲಿ ಗೌರವಯುತ ಜೀವನ ನಡೆಸುತ್ತಿದ್ದಾರೆ. ಸಿಂಡಿಕೇಟ್ ಬ್ಯಾಂಕು ಹುಟ್ಟು ಹಾಕಿದ ಇಂಥ ಯೋಜನೆಯಿಂದ ಸ್ವಂತ ಉದ್ದಿಮೆ ಸ್ಥಾಪಿಸಿದ ಉದ್ಯಮಿಗಳು ತಮ್ಮ ಉದ್ದಿಮೆಗಳಲ್ಲಿ ಒಂದಿಷ್ಟು ಜನರಿಗೆ ಉದ್ಯೋಗ ಕೊಟ್ಟು ಆ ಮೂಲಕವೂ ಉದ್ಯೋಗ ಸೃಷ್ಟಿಯಾದುದನ್ನು ಇಲ್ಲಿ ಸ್ಮರಿಸಬೇಕು. ಒಂದೇ ಬಾಣದಿಂದ ಎರಡು ಹಕ್ಕಿಗಳು ಎಂಬಂತೆ ಪೈಗಳು ರೂಪಿಸಿದ ಈ ಯೋಜನೆ ಬಹಳ ಫಲಕಾರಿಯಾಯಿತು.
ಪೈಗಳಿಗೆ ಕೇಳುವ ಕಿವಿಗಳಿದ್ದವು. ಹಾಗಂತ ಇದಿರು ಕುಳಿತವರು ಹೇಳಿದುದನ್ನು ಪೂರ್ತಿ ನಂಬಿ ಬಿಡುವ ಜಾಯಮಾನವೂ ಇವರದಲ್ಲ. ಮಾತುಗಳ ಸತ್ಯಾಸತ್ಯತೆ ತೂಗಿ ನೋಡಿಯೇ ನಿರ್ಣಯಕ್ಕೆ ಬರುವುದು ಇವರ ಜಾಯಮಾನ. ಬಡವರ ಪರ ಪೈಗಳದ್ದು ಯಾವಾಗಲು ಸಹಾಸುಭೂತಿಯ ನಿಲುವು. ಇದನ್ನು ಸಾಬೀತು ಪಡಿಸುವಂಥ ಈ ಘಟನೆ ನೋಡಿ. ಎಲ್.ಐ.ಸಿ.ಯ ಉದ್ಯೋಗಿಯಾಗಿದ್ದು ಪೈಗಳ ನಿಕಟವರ್ತಿ ಬಿ.ವಿ. ಕೆದಿಲಾಯರ ಅನಿಸಿಕೆ ಹೀಗೆ. ಅವರ ಪರಿಚಯಸ್ಥರಾಗಿದ್ದ ಐದಾರು ಮಕ್ಕಳುಳ್ಳ ಸಂಸಾರದ ಯಜಮಾನ ಆಕಸ್ಮಾತ್ ತೀರಿಕೊಂಡಾಗ ಕುಟುಂಬದ ಹಿರಿಯ ಹುಡುಗನಿಗೆ ಆಗಷ್ಟೇ ಹದಿನೆಂಟು ತುಂಬಿತ್ತು. ಆ ಸಂಸಾರದಲ್ಲಿ ಬಡತನವೆಂಬುದು ಹೊದ್ದು ಮಲಗಿತ್ತು. ಒಪ್ಪೊತ್ತಿನ ಕೂಳಿಗೂ ತತ್ವಾರ. ಅದಕ್ಕೆಂದೇ ಹುಡುಗನ ಜತೆ ಬೇರೊಂದು ಬ್ಯಾಂಕಿನ ಅಧ್ಯಕ್ಷರನ್ನು ಕಂಡು ಕೆದಿಲಾಯರು ಹುಡುಗನ ಮನೆಯ ಪರಿಸ್ಥಿತಿ ವಿವರಿಸಿ ಹುಡುಗನಿಗೆ ಬ್ಯಾಂಕಿನಲ್ಲಿ ಒಂದು ಕೆಲಸ ಕೊಟ್ಟರೆ ಸಂಸಾರ ಬದುಕಿ ಕೊಳ್ಳುತ್ತದೆ ಎಂದು ವಿನಂತಿಸಿ ಕೊಂಡರಂತೆ. ಅಧ್ಯಕ್ಷರಿಂದ ತಕ್ಷಣವೇ ಪಟಾಕಿ ಸಿಡಿಸಿದಂತೆ ಪ್ರತಿಕ್ರಿಯೆ. ಅಪ್ಪ ಸತ್ತದ್ದು ಅಂದರೆ ಅದೊಂದು ಕ್ವಾಲಿಫಿಕೇಶನ್ನಾ? ಕೆದಿಲಾಯರು ಅವರಿಂದ ಖಂಡಿತಾ ಇಂಥ ಪ್ರತಿಕ್ರಿಯೆಯನ್ನು ನಿರೀಕ್ಷಿಸಿಯೇ ಇರಲಿಲ್ಲವಂತೆ. ಇದರಿಂದ ನೊಂದ ಕೆದಿಲಾಯರು ಅನಂತರ ಪೈಗಳನ್ನು ನೋಡಿದರಂತೆ. ಹುಡುಗನ ಪರವಾಗಿ ಕೆದಿಲಾಯರು ಪೈಗಳಲ್ಲಿ ಹುಡುಗನ ಕುಟುಂಬದ ಪರಿಸ್ಥಿತಿ ವಿವರಿಸಿ ನಿವೇದಿಸಿಕೊಂಡರಂತೆ. ಎಲ್ಲವನ್ನೂ ಶಾಂತವಾಗಿ ಕೇಳಿಸಿಕೊಂಡು ಪೈಗಳು ಕೇಳಿದ್ದು ಒಂದೇ ಪ್ರಶ್ನೆ. ಈ ಹುಡುಗನಿಗೆ ಎಲ್ಲಿ ಪೋಸ್ಟಿಂಗ್ ಕೊಟ್ಟರೆ ಅನುಕೂಲ? ಮುಂದೆ ಹುಡುಗನಿಗೆ ಅನುಕೂಲವಾದೆಡೆ ಪೋಸ್ಟಿಂಗ್ ಆಯಿತು. ಆ ಹುಡುಗನಿಗೆ ಕೆಲಸ ಕೊಟ್ಟ ಕಾರಣ ಇಡೀ ಕುಟುಂಬಕ್ಕೆ ಅನ್ನದ ದಾರಿಯಾಯಿತು. ತನ್ನ ಪರಿಮಿತಿಯೊಳಗೆ ಎಷ್ಟು ಮಾಡಲು ಸಾಧ್ಯವೋ ಅಷ್ಟನ್ನು ಪೈಗಳು ಸದಾ ಮಾಡಿದ್ದಾರೆ. ಆದರೆ ತನ್ನ ಔದಾರ್ಯವನ್ನು ಅಪಾತ್ರ ದಾನವಾಗದಂತೆ ಕೂಡಾ ಅವರು ನೋಡಿದ್ದಾರೆ ಇದು ಕೆದಿಲಾಯರ ಅನಿಸಿಕೆ.
ಇನ್ನು ಉಡುಪಿ ಪರಿಸರದಲ್ಲಿ ಹೆಸರು ಪಡೆದ ಐರೋಡಿ ಕುಟುಂಬದಲ್ಲಿ ಒಬ್ಬರಾಗಿದ್ದು ಸಮಾಜಸೇವೆಯಲ್ಲಿ ಸಕ್ರಿಯರಾಗಿರುವ ಸಹನಶೀಲ ಪೈಗಳು ಕೆ.ಕೆ.ಪೈಗಳ ಕುರಿತು ಹೇಳುವುದು ಹೀಗೆ.
‘‘ಉಡುಪಿ ಜಿಲ್ಲಾ ವರ್ತಕರ ಸಂಘ, ಸಂಗೀತ ಸಂಗಮ, ಟೇಕ್‌ಕೇರ್ ಫೌಂಡೇಶನ್‌ನ ಪ್ರತಿನಿಧಿಯಾಗಿ ನಾನು ಈ ಸಂಸ್ಥೆಗಳ ಸಭೆ-ಸಮಾರಂಭದಲ್ಲಿ ಭಾಗವಹಿಸಲು ವಿನಂತಿಸಿದಾಗ ಶ್ರೀಯುತ ಕೆ.ಕೆ.ಪೈಯವರು ಆಗಮಿಸಿ, ಆ ಸಭೆ-ಸಮಾರಂಭ ಗಳಲ್ಲಿ ಭಾಗವಹಿಸಿದರೆ ಅದರ ಕಳೆಯೇ ಬೇರೆಯಾಗುತ್ತಿತ್ತು. ಹೂವಿನ ಜತೆಗೆ ದಾರಕ್ಕೆ ಬೆಲೆ ಬರುತ್ತದೆಂಬ ಸ್ವಾರ್ಥದಿಂದ ಅವರನ್ನು ವಿನಂತಿಸುತ್ತಿದ್ದೆ. ನಾನು ಕರೆದ ಪ್ರತಿಯೊಂದು ಸಮಾರಂಭಕ್ಕೂ ಅವರು ಬರುತ್ತಿದ್ದರು. ಜತೆಗೆ ನನ್ನ ತಂದೆಯವರಾದ ದಿ ಐರೋಡಿ ರಾಮದಾಸ ಪೈಯವರ ಸ್ವಾತಂತ್ರ್ಯ ಹೋರಾಟ, ಲಾವಣಿ ಹಾಡುವುದು, ದೇವತಾರ್ಚನವಸ್ತುಗಳ ಕುಸುರಿ ಕೆಲಸ ಹಾಗೂ ಎರಕದ ವಸ್ತುಗಳ ಕೆಲಸದ ನೈಪುಣ್ಯವನ್ನು ಹೊಗಳುತ್ತಿದ್ದರು. ಅಲ್ಲದೆ, ರಥಬೀದಿಯಲ್ಲಿ ಪ್ರಸಿದ್ಧ ಪಾತ್ರೆ ವ್ಯಾಪಾರಿ ದಿ ಐರೋಡಿ ರಾಧಾಕೃಷ್ಣ ಪೈಯವರ ದೇಶಭಕ್ತಿ, ದೈವಭಕ್ತಿ, ವ್ಯಾಪಾರದ ಬಗ್ಗೆ ಶ್ರದ್ಧೆ ಹಾಗೂ ಸಮಾಜಸೇವೆಯನ್ನು ಕೊಂಡಾಡುತ್ತಿದ್ದರು.
ಯಾವುದೋ ಒಂದು ಸಮಾರಂಭಕ್ಕೆ ಶ್ರೀಯುತ ಕೆ.ಕೆ. ಪೈಯವರಿಗೆ ಭಾಗವಹಿಸಲು ಅನನುಕೂಲವಾದುದರಿಂದ ಅವರು ತಮ್ಮ ಧರ್ಮಪತ್ನಿ ಶ್ರೀಮತಿ ಸಗುಣಾ ಪೈಯವರನ್ನು ಸಭಾಧ್ಯಕ್ಷರಾಗಿ ಕಳುಹಿಸಿಕೊಟ್ಟಿದ್ದರು. ಜತೆಗೆ. ‘ಸಭೆಯಲ್ಲಿ ತುಂಬಾ ಮಾತನಾಡಬೇಡ, ಶಿಸ್ತಿನಿಂದಿರಬೇಕು ಎಂದು ಷರತ್ತು ವಿಧಿಸಿದ್ದರು! ಆಗ ನಾನು – ‘ಸಗುಣಕ್ಕ, ನೀನು ಮಾತಾಡು. ನಾನು ಕೆ. ಕೆ. ಪೈಯವರಲ್ಲಿ ಹೇಳುವುದಿಲ್ಲ  ಎಂದು ತಮಾಷೆ ಮಾಡಿದ್ದು ಇಂದಿಗೂ ನನಗೆ ನೆನಪಿದೆ. ಅಲ್ಲದೆ, ನನಗೆ ಅವರ ಕುಟುಂಬದ ಒಡನಾಟದಲ್ಲಿ ಹೆಮ್ಮೆಯಿದೆ.
ನಾನು ಅವರಿಗೆ ಎಷ್ಟು ಪರಿಚಿತನಾಗಿದ್ದೆ ಎಂದರೆ ಕೆ. ಕೆ. ಪೈಯವರ ಮನೆಯ ಅಂಗಳದಲ್ಲಿ ವಾಹನದಿಂದ ಇಳಿದ ಕೂಡಲೇ ಅಲ್ಲಿ ಡ್ರೈವರ್- ‘ಉಲಾಯಿ ಉಲ್ಲೆರ್. ಪೋಲೆ (ಒಳಗೆ ಇದ್ದಾರೆ, ಹೋಗಿ) ಎನ್ನುತ್ತಿದ್ದರು. ಒಳಗೆ ಹೋದ ಕೂಡಲೇ ಅವರ ಮನೆಯವರು ‘ಭಿತ್ತರಿ ಬಸ್ಲ ವಸ್ (ಒಳಗೆ ಕೂತಿದ್ದಾರೆ, ಹೋಗು) ಎಂದು ಪ್ರೀತಿಯಿಂದ ಹೇಳುತ್ತಿದ್ದರು.
ಒಂದು ದಿನ ನಾನು ಅವರ ಹುಟ್ಟುಹಬ್ಬಕ್ಕೆ ಶುಭಾಶಯ ಕೋರಲು ಹೋಗಿದ್ದೆ. ಆಗ ಸಾಯಂಕಾಲ ಏಳು ಗಂಟೆಯಾಗಿತ್ತು. ಅವರ ಮೇಲಿನ ಪ್ರೀತಿಯಿಂದ ಯಾರೂ ತೆಗೆದುಕೊಂಡು ಹೋಗದ ಉಡುಗೊರೆ ತೆಗೆದುಕೊಂಡುಹೋಗಬೇಕೆಂಬ ದೃಷ್ಟಿಯಿಂದ ತುಪ್ಪದಿಂದ ತಯಾರಿಸಿದ ಮೈಸೂರುಪಾಕನ್ನು ವೆಂಕಟೇಶ್ವರ ಸ್ವೀಟ್ ಸ್ಟಾಲ್‌ನಿಂದ ತೆಗೆದುಕೊಂಡು ಹೋಗಿದ್ದೆ. ಅವರಿಗೆ ಎಷ್ಟು ಖುಷಿಯಾಯಿತೆಂದರೆ, ತತ್‌ಕ್ಷಣ ‘ಇದು ಒಳ್ಳೆಯ ಕ್ವಾಲಿಟಿ ಎಂದು ಹೇಳಿ, ನನಗೂ ಒಂದು ತುಂಡನ್ನು ತಿನ್ನಲು ಅವರು ಕೈಯಾರೆ ತೆಗೆದುಕೊಟ್ಟರು. ಅವರಿಗೋಸ್ಕರ ತೆಗೆದುಕೊಂಡು ಹೋದದ್ದನ್ನು ನಾನು ತಿನ್ನುವುದು ಸರಿಯಲ್ಲವೆಂದು ತಿಳಿದಿದ್ದರೂ ದೊಡ್ಡ ವ್ಯಕ್ತಿಯ ಕೈಯಿಂದ ತಿನ್ನುವುದು ನನ್ನ ಯೋಗವೆಂದು ತಿಳಿದು ತತ್‌ಕ್ಷಣ ಅದನ್ನು ಪಡೆದುಕೊಂಡು ತಿಂದೆ.
ಸಾವಿರಾರು ಮಂದಿಗೆ ಉದ್ಯೋಗ. ಅಸಹಾಯಕರಿಗೆ ಸಹಾಯ ಮಾಡಿದ ಹಾಗೆ ನಮಗೂ ಅವರು ಅನ್ನದಾತರೆಂದು ಹೆಮ್ಮೆಯಿಂದ ಹೇಳುತ್ತೇನೆ. ನನ್ನ ಇಬ್ಬರು ಸಹೋದರರಿಗೆ ಹಾಗೂ ಇಬ್ಬರು ಸಹೋದರಿಯರಿಗೆ ಉದ್ಯೋಗ ಕೊಟ್ಟ ಮಹಾನುಭಾವರು ಅವರು. ನಾನು ಉದ್ಯೋಗ ಕೇಳಲು ಹೋದಾಗ, ‘ನೀನು ಅಂಗಡಿಯಿಡು ಎಂದು ಹರಸಿ ಕಳುಹಿಸಿದರು. ಅವರ ಆಶೀರ್ವಾದದಿಂದ ವ್ಯಾಪಾರ ರಂಗದಲ್ಲಿ ಉತ್ತುಂಗದಲ್ಲಿದ್ದೇನೆ ಹಾಗೂ ಅಧಿಕಾರ, ಅಂತಸ್ತು ದೊರೆತಿದೆ ಎಂದು ಹೇಳಲು ಹೆಮ್ಮೆಯೆನಿಸುತ್ತದೆ. ಜತೆಗೆ, ನಾಡಿನ ಎಲ್ಲ ಪ್ರಮುಖ ವ್ಯಕ್ತಿಗಳ ಸ್ನೇಹವಿದೆ. ಸುಖ, ಶಾಂತಿ, ನೆಮ್ಮದಿಯಿದೆ. ಇದು ನನ್ನ ಜೀವನದಲ್ಲಿ ಪೈಗಳ ಕೊಡುಗೆ. ಇವು ಕೆ. ಕೆ. ಪೈಯವರ ಕುರಿತು ಸಹನಶೀಲ ಪೈಗಳು ಹೇಳುವ ಅಭಿಮಾನದ ಮಾತುಗಳು.
ಪೈಗಳ ಮಾನವೀಯತೆ
ಸಿಂಡಿಕೇಟ್ ಬ್ಯಾಂಕನ್ನು ಜನರು ಇದು ನಮ್ಮ ಬ್ಯಾಂಕ್ ಎಂದು ಅಭಿಮಾನ ಪಡುವುದಕ್ಕೆ ಮೇಲಿನ ನಿದರ್ಶನವಷ್ಟೇ ಅಲ್ಲ. ಅದಕ್ಕೆ ಸಾಕಷ್ಟು ಉದಾಹರಣೆಗಳನ್ನು ಕೊಡಬಹುದು. ಇಲ್ಲೊಂದು ಘಟನೆ ನೋಡಿ. ಘಟನೆ ಚಿಕ್ಕದಾದರೂ ಅದು ಮಹತ್ವ ಪಡೆದದ್ದು ಪೈಗಳ ಮಾನವೀಯತೆ ಹಾಗೂ ಕಾಳಜಿಯಿಂದಾಗಿ. 1977ರಲ್ಲಿ ನಡೆದ ಈ ಘಟನೆಯನ್ನು ನೆನಪಿಸಿಕೊಂಡವರು ಆಗ ಮಣಿಪಾಲ ಶಾಖೆಯ ಮ್ಯಾನೇಜರ್ ಆಗಿದ್ದ ದೇವೇಂದ್ರ ಪೆಜತ್ತಾಯರು.
ಮಣಿಪಾಲದ ಮೈದಾನದ ಪೂರ್ವಬದಿಯಲ್ಲಿ ನೆಟ್ಟ ಅಡಿಕೆ ಮರದ ಸುತ್ತ ಹಾಕಿದ ದೊಡ್ಡದಾದ ವೃತ್ತದೊಳಗೆ ನಿರಂತರವಾಗಿ ಒಬ್ಬ ಸೈಕಲ್ ಸವಾರಿ ಮಾಡುತ್ತಿದ್ದ. ಅವನ ಈ ಕಸರತ್ತು ನೋಡಿ ವಿದ್ಯಾರ್ಥಿಗಳು ಹಾಗೂ ದಾರಿಹೋಕರು ಅಷ್ಟಿಷ್ಟು ಪುಡಿಗಾಸು ಹಾಕಿ ಅವನನ್ನು ಪ್ರೋಆ ಯುವಕನ ಕಸುಬು ದಿನನಿತ್ಯ ಕಟ್ಟಡಗಳಿಗೆ ಬಣ್ಣ ಬಳಿಯುವುದು ಮತ್ತು ಸಾಯಂಕಾಲ 7ರಿಂದ 10ರ ವರೆಗೆ ಬಾಡಿಗೆ ಸೈಕಲ್ ಗಾಡಿಯಲ್ಲಿ ಮಂಡಕ್ಕಿ ಉಪ್ಕರಿ, ಹುರಿಗಡಲೆ ಇತ್ಯಾದಿ ಮಾರಿ ಒಂದಿಷ್ಟು ಕಾಸು ಸಂಪಾದಿಸುವುದು. ಒಂದು ದಿನ ಆ ಯುವಕ ಸ್ವಂತವಾಗಿ ಸೈಕಲ್ ಗಾಡಿ ಖರೀದಿಸುವ ಇರಾದೆಯಿಂದ ಪೆಜತ್ತಾಯರನ್ನು ಬ್ಯಾಂಕಿನಲ್ಲಿ ಕಂಡು ಮಾತನಾಡಿದ ನಂತೆ. ಆಗಲೇ ಬ್ಯಾಂಕಿನ ಅವನ ಖಾತೆಯಲ್ಲಿ ಒಂದಿಷ್ಟು ಹಣ ಜಮಾ ಆಗಿತ್ತು. ಆ ಹಣದೊಂದಿಗೆ ಬ್ಯಾಂಕಿನವರು ನೀಡಿದ ಸಾಲ ಸೇರಿಸಿ ಸೈಕಲ್ ಗಾಡಿ ಖರೀದಿಸುವ ಆಲೋಚನೆ ಆತನದು. ಅವನ ಜತೆಗೆ ಗಾಡಿ ಮಾರುವವನನ್ನು ಅಂದು ಆತ ಬ್ಯಾಂಕಿಗೆ ಕರೆತಂದಿದ್ದ. ಬ್ಯಾಂಕಿನ ನಿಯಮಾವಳಿಯಂತೆ ಅವನಿಗೆ ಸಾಲ ಮಂಜೂರಾಗಿ ಆತ ಸೈಕಲ್ ಗಾಡಿಯನ್ನೂ ಖರೀದಿಸಿದ. ಮರುದಿನ ಬ್ಯಾಂಕಿಗೆ ಬಂದು ಸೈಕಲ್ ಗಾಡಿಯ ವ್ಯಾಪಾರದ ಬೋಣಿ ಮಾಡಿ ಕೈಗಾಡಿಯ ಉದ್ಟಾಟನೆ ಮಾಡಬೇಕೆಂದು ಪೆಜತ್ತಾಯರಲ್ಲಿ ವಿನಂತಿಕೊಂಡಂತೆ ಪೆಜತ್ತಾಯರು ಗಾಡಿಯಿದ್ದಲ್ಲಿ ಬಂದು ನಿಂತುಕೊಂಡಾಗಲೇ ಪೈಗಳ ಕಾರು ಅಲ್ಲಿಂದ ಹಾದು ಹೋಯಿತು. ತನ್ನ ಚೇಂಬರ್‌ನಿಂದ ಮರುಕ್ಷಣವೇ ಪೈಗಳಿಂದ ಫೋನು. ಏನು ಪೆಜತ್ತಾಯರೇ ಅಷ್ಟು ಜನ ಕೂಡಿದ್ದಾರಲ್ಲ. ಅಲ್ಲಿ ಏನು ವಿಶೇಷ? ಪೆಜತ್ತಾಯರು ಸಂದರ್ಭದ ವಿವರಣೆ ನೀಡಿದರು. ‘‘ಅವನಿಗೆ ಸಾಲ ನಮ್ಮ ಬ್ಯಾಂಕಿಂದಲೇ ಕೊಡಲಾಗಿದೆ. ಅದಕ್ಕೆ ಸೈಕಲ್ ಗಾಡಿಯ ಉದ್ಘಾಟನೆ ಕೂಡ ನಮ್ಮವರಿಂದ ಆಗ ಬೇಕೆಂದು ಅಪೇಕ್ಷೆ ಪಡುತ್ತಾನೆ. ತಾವು ಬಂದು ಉದ್ಘಾಟಿಸಿದರೆ ಯುವಕನಿಗೆ ಪ್ರೋನೀಡಿದಂತಾಗುತ್ತದೆ ಎಂದು ಪೆಜತ್ತಾಯರು ಹೇಳಿದಾಗ ‘‘ಇಷ್ಟು ಸಣ್ಣ ವಿಚಾರಕ್ಕೆ ಇಷ್ಟು ಮಹತ್ವ ಯಾಕೆ? ಎಂಬಂತೆ ಪೈಗಳ ದನಿಯಲ್ಲಿ ಸ್ವಲ್ಪ ಗಡಸುತನ ತೋರಿದಂಥ ಅನುಭವ ಪೆಜತ್ತಾಯರಿಗೆ ಆಯಿತು. ಆದರೆ ಏನಾಶ್ಚರ್ಯ! ಮರುಕ್ಷಣದಲ್ಲಿಯೇ ಪೈಗಳು ಸೈಕಲ್ ಗಾಡಿಯಿದ್ದಲ್ಲಿ ಹಾಜರ್. ತಾನು ವಿಶ್ವಾಸವಿಟ್ಟ ಅಧಿಕಾರಿಗಳ ಮಾತನ್ನು ತೆಗೆದು ಹಾಕಲಾರದೇ ಪೈಗಳು ಬಂದದ್ದು ಪೆಜತ್ತಾಯರಿಗೆ ಖುಶಿ ಕೊಟ್ಟಿತು. ಗಾಡಿಯ ಮೇಲೆ ಹೂಎಸಳನ್ನು ಚೆಲ್ಲಿ ಪೈಗಳು ಸೈಕಲ್ ಗಾಡಿಯನ್ನು ಉದ್ಘಾಟಿಸಿ ಯುವಕನಿಗೆ ಶುಚಿತ್ವ ಮತ್ತು ಪ್ರಾಮಾಣಿಕತೆ ಕಾಪಾಡಿಕೊಂಡು ಬರುವಂತೆ ಎರಡು ಬುದ್ಧಿ ಮಾತು ಹೇಳಿದರು. ಯುವಕ ಪೈಗಳ ಸಹೃದಯತೆಗೆ ಆನಂದ ಭಾಷ್ಪ ಸುರಿಸಿ ಅವರಿಗೆ ಒಂದೇ ಕೈಯಿಂದ ನಮಸ್ಕರಿಸಿದಾಗಲೇ ಅವನಿಗೆ ಎಡಗೈ ಇಲ್ಲ ಎಂದು ಎಲ್ಲರಿಗೂ ತಿಳಿದದ್ದು. ಪೈಗಳು ಯುವಕನ ಬೆನ್ನು ತಟ್ಟಿ ಪ್ರೋಮತ್ತು ಧೈರ್ಯದ ಮಾತುಗಳನ್ನು ಹೇಳಿದ ಸಂದರ್ಭ ಯಾರೂ ಮರೆಯುವಂಥಹದಲ್ಲ ಎನ್ನುವುದ ಪೆಜತ್ತಾಯರ ಅನಿಸಿಕೆ.
ಚಿಕ್ಕವರು, ದೊಡ್ಡವರು, ಬಡವರು, ಬಲ್ಲಿದರು ಎಂದು ಪೈಗಳು ಎಂದೂ ತಾರತಮ್ಯ ಮಡಿದವರೇ ಅಲ್ಲ. No man is too small ಇದನ್ನು ಪೈಗಳು ಯಾವಾಗಲೂ ಅನ್ನುತ್ತಿದ್ದುದು ಇದಕ್ಕೆ ಇರಬೇಕು. ಅದನ್ನು ಬಾಯಿಯಲ್ಲಿ ಮಾತ್ರವಲ್ಲ, ಕಾರ್ಯದಲ್ಲೂ ಮಾಡಿ ತೋರಿಸುವುದು ಪೈಗಳ ದೊಡ್ಡ ಗುಣ. ಇದಕ್ಕೆ ಮೇಲಿನ ನಿದರ್ಶನವೇ ಸಾಕು. ಇದು ನಮ್ಮ ಬ್ಯಾಂಕು ಎಂದು ಸಮಾಜದ ಅಂಚಿನ ವ್ಯಕ್ತಿಯೂ ಸಿಂಡಿಕೇಟ್ ಬ್ಯಾಂಕ್ ಬಗ್ಗೆ ಅಭಿಮಾನ ಪಡಲು ಇಂಥ ಘಟನೆಗಳು ಪೈಗಳ ಸಾಚಾತನಕ್ಕೆ ಕನ್ನಡಿ ಹಿಡಿಯುತ್ತವೆ. ಇಷ್ಟೆ ಅಲ್ಲ, ಯಾವಾಗಲೂ ಸವಾಲನ್ನು ಸ್ವೀಕರಿಸುವ ಯುವಕರ ಕುರಿತು ಪೈಗಳಿಗೆ ಅತೀವ ಅಭಿಮಾನ. ಅಂಥವರಿಗೆ ಪ್ರೋನೀಡಿ ಜೀವನದಲ್ಲಿ ಮೇಲೆ ಬರಲು ಪೈಗಳೂ ಕಾರಣರಾಗಿದ್ದಾರೆ ಎಂಬುದಕ್ಕೆ ಈ ನಿದರ್ಶನಗಳು ಸಾಕು.
ಅಬುದಾಬಿಯ ಬಿ.ಆರ್. ಶೆಟ್ಟಿ, ಸತೀಶ್ಚಂದ್ರ ಎಂಡ್ ಕಂಪೆನಿಯ ಸತೀಶ್ಚಂದ್ರ ಹೆಗ್ಡೆ ಜೀವನದಲ್ಲಿ ಎತ್ತರವಾಗಿ ಬೆಳೆಯಲು ಪೈಗಳೇ ಕಾರಣ. ಎಂದು ಈ ಇಬ್ಬರು ಯಾವಾಗಲೂ ಸ್ಮರಿಸಿದ್ದು ಇದೆ. ಒಂದರ್ಥದಲ್ಲಿ ಪೈಗಳು Builder of the Men.
ಪೈಗಳುದ್ದು ಎಲ್ಲ ಜನರೊಡನೆ ಆತ್ಮೀಯವಗಿ ಬೆರೆಯುವಂಥ ಗುಣ. ಆತ ದಿಲ್ಲಿಯವನಿರಲಿ ಹಳ್ಳಿಯವನಿರಲಿ ಆತನೊಡನೆ ಸಲೀಸಾಗಿ ಒಡನಾಡಿ ವಿಷಯ ಗ್ರಹಣ ಮಾಡುವಲ್ಲಿ ಪೈಗಳು ಎತ್ತಿದ ಕೈ. ವಿದೇಶಿ ಶೈಲಿಯ ಇಂಗ್ಲೀಷಿನಲ್ಲಿ ಮಾತನಾಡುತ್ತಲೇ ಮರುಕ್ಷಣ ಅಪ್ಪಟ ತುಳುವಿನಲ್ಲಿ ಮಾತನಾಡಿಯಾರು. ಪೋಷಾಕಿನಲ್ಲಿ ಎಷ್ಟು ಆಧುನಿಕರೋ ಅಷ್ಟೇ ಸಂಪ್ರದಾಯಸ್ಥರು. ಮನೆಯಲ್ಲಿ ಒಂದು ದಿನವೂ ದೇವರ ಪೂಜೆಯನ್ನು ತಪ್ಪಿಸಿದವರೇ ಅಲ್ಲ ಅವರು. ಗೋಪಿ ಚಂದನದ ನಾಮ ಮುದ್ರೆಗಳಲ್ಲಿ ರೇಶಿಮೆ ಮಗುಟ ಉಟ್ಟು ಪೂಜೆಗೆ ಕುಳಿತರೆ ಕನಿಷ್ಠ ಒಂದು ಗಂಟೆಯಾದರೂ ಪೂಜೆಗೆ ತೆಗೆದುಕೊಂಡಾರು. ಹಬ್ಬ ಹರಿದಿನಗಳಲ್ಲಿ ಎಲ್ಲವೂ ಶಾಸ್ತ್ರೋಕ್ತವಾಗಿ ನಡೆಯಬೇಕು ಅವರಿಗೆ. ತಾನೊಬ್ಬ ಅಪ್ಪಟ ಮಾಧ್ವ ಎಂದು ಅಭಿಮಾನದಿಂದ ಅವರು ಯಾವಾಗಲೂ ಹೇಳಿಕೊಳ್ಳುತ್ತಿದ್ದುದಿದೆ.
ಪೈಗಳನ್ನು ಜನರು ಯಾವ ರೀತಿ ಸ್ಮರಿಸಿಕೊಳ್ಳುತ್ತಾರೆ. ಮುಖ್ಯವಾಗಿ ಅವರೆಲ್ಲರ ಪಾಲಿಗೆ ಪೈಗಳು ಒಬ್ಬ ಅನ್ನದಾತ. ಬಹಳಷ್ಟು ಯುವಕ ಯುವತಿಯವರಿಗೆ ಬ್ಯಾಂಕಿನಲ್ಲಿ ಕೆಲಸ ಕೊಡಿಸಿದ್ದಲ್ಲದೇ ಬಹಳಷ್ಟು ಮಂದಿ ನಿರುದ್ಯೋಗಿಗಳು ಸ್ವಂತ ಉದ್ದಿಮೆ ಸ್ಥಾಪಿಸಲು ನೆರವಾಗುವಲ್ಲಿ ಇವರ ಕೊಡುಗೆ ಗಮನಿಸಿ ಜೇಸಿ ಇಂಟರ್‌ನ್ಯಾಷನಲ್‌ನವರು 1975 ಮತ್ತು 1976ರಲ್ಲಿ ಎರಡು ಬಾರಿ ಮೆರಿಟೋರಿಯಸ್ ಸರ್ವೀಸ್ ಎವಾರ್ಡ್ ನೀಡಿ ಇವರನ್ನು ಗೌರವಿಸಿದ್ದಾರೆ. ಜತೆಗೆ ನ್ಯಾಶನಲ್ ಅಲೈಯನ್ಸ್ ಆಫ್ ಯಂಗ್ ಎಂಟ್ರಪೂರ್ಯೃನಿಯರ್ ಸಂಸ್ಥೆಯವರು ಲಘು ಉದ್ಯೋಗ ಸಹಕಾರಿ ಪ್ರಶಸ್ತಿ ಅಲ್ಲದೇ ಎಫ್‌ಐಸಿಸಿಐ ಪ್ರಶಸ್ತಿಗಳು ಇವರಿಗೆ ಸಿಕ್ಕಿವೆ. ಇವರ ಆಡಳಿತಾವಧಿಯಲ್ಲಿ ಬ್ಯಾಂಕಿಗೆ ಸಿಕ್ಕಿದ ಅಸೋಶಿಯೆಟೇಟ್ ಚೇಂಬರ್ ಆಫ್ ಕಾಮರ್ಸ ಎವಾರ್ಡ್ ಇಂಡಿಯನ್ ಮರ್ಚಂಟ್ಸ ಚೇಂಬರ್ ಎವಾರ್ಡ್ ಅಲ್ಲದೇ ನ್ಯಾಶನಲ್ ಟ್ರಾಫಿಗಳು (ವಿದೇಶಿ ವಿನಿಮಯ ವ್ಯವಹಾರಕ್ಕಾಗಿ) ಬ್ಯಾಂಕಿನ ಹಿರಿಮೆಗೆ ಸಾಕ್ಷಿಯಾದುದನ್ನು ಇಲ್ಲಿ ನೆನೆಯಬೇಕು. ತನ್ನ ಅಧಿಕಾರವಧಿಯಲ್ಲಿ ಬ್ಯಾಂಕಿಂಗ್‌ನಲ್ಲಿ ಹೆಚ್ಚಿನ ಪರಿಜ್ಞಾನ ಪಡೆಯಲು ಪೈಗಳು ಹೆಚ್ಚು ಕಡಿಮೆ ಇಡೀ ಭೂಖಂಡವನ್ನು ಸುತ್ತಿದ್ದಾರೆ. ಯು.ಕೆ., ಯುರೋಪ್, ಇಜಿಪ್ಟ್, ಥಾಯ್‌ಲೇಂಡ್ ಹಾಂಗಕಾಂಗ್, ಜಪಾನ್, ಯುಸ್‌ಎ, ಇಟಲಿ, ಫಿಲಿಪ್ಪೀನ್ಸ್, ಮಲೇಶಿಯಾ, ಸಿಂಗಪೂರ, ಸ್ಕಾಟಲೇಂಡ್ ಹೀಗೆ ಇವರು ಸಂದರ್ಶಿಸದ ದೇಶವೇ ಇಲ್ಲ ಎನ್ನಬೇಕು. ಅಲ್ಲಿಂದ ಗಳಿಸಿ ತಂದ ಅನುಭವವನ್ನು ಸ್ವಂತ ನಾಡಿನ ಹಣಕಾಸು ಸಂಸ್ಥೆ, ಕೈಗಾರಿಕಾ ಸಂಸ್ಥೆ ಶಿಕ್ಷಣ ಸಂಸ್ಥೆಗಳಿಗೆ ಧಾರೆಯೆರೆದು ಅಂಥ ಸಂಸ್ಥೆಗಳನ್ನು ಸಮೃದ್ಧಿಯೆಡೆಗೆ ತೆಗೆದುಕೊಂಡು ಹೋಗುವಲ್ಲಿ ಇವರ ಕೊಡುಗೆ ಅನುಪಮ. ಬ್ಯಾಂಕಿಗೆ 35 ವರ್ಷಗಳ ತನ್ನ ಅಮೂಲ್ಯ ಸೇವೆ ನೀಡಿ ಎಲ್ಲ ಸಹೋದ್ಯೋಗಿಗಳ ಶುಭ ಹಾರೈಕೆಗಳ ದೊಡ್ಡ ಮೊತ್ತದೊಡನೆ 1978ರ ಎಪ್ರಿಲ್ 22ರಂದು ಪೈಗಳು ಬ್ಯಾಂಕಿನ ತನ್ನ ಅಧಿಕಾರ ಬಿಟ್ಟುಕೊಟ್ಟಾಗ ಅವರ ಎಲ್ಲ ಸಹೋದ್ಯೋಗಿಗಳ ಹಾಗೂ ಇತರ ಸಿಬ್ಬಂದಿಗಳ ಹೃದಯಗಳಲ್ಲಿ ಏನೋ ಒಂದು ದುಗುಡ, ಏನೋ ಒಂದು ಹೇಳಲಾಗದ ಚಿಕ್ಕ ಆತಂಕ. ಅಭಿಮಾನದಿಂದ ಬಾಯಿ ಕಟ್ಟಿದಂತೆ ಆಗಿ ಯಾರಿಗೂ ಮಾತೇ ಬೇಡದ ಅನುಭವ, ಬರಿಯ  ಒಂದು ಮೌನದಲ್ಲಿಯೇ ಎಲ್ಲವನ್ನು ಕಣ್ಣುಗಳೇ ಹೇಳಿದಂತೆ. ‘‘ಪೈಗಳ ಆಡಳಿತಾವಧಿ ಬ್ಯಾಂಕಿನ ಇತಿಹಾಸದಲ್ಲಿ ಮರೆಯಲಾಗದ ಅಧ್ಯಾಯ. ಅವು ಸುವರ್ಣ ಪುಟಗಳು ಎನ್ನುವವರಿದ್ದಾರೆ.
ಇದು ಇನ್ನೊಂದು ಅಧ್ಯಾಯ…
ಪೈಗಳು ವೃತ್ತಿಯಿಂದ ನಿವೃತ್ತಿ ಪಡೆದರೂ ಪ್ರವೃತ್ತಿಯಿಂದ ನಿವೃತ್ತಿ ಪಡೆಯಲಿಲ್ಲ. ಅದಕ್ಕೆ ಕಾರಣ ಅವರು ಮೊದಲಿನಿಂದಲೂ ಬೆಳೆಸಿಕೊಂಡ ಹಲವಾರು ಆಸಕ್ತಿಗಳು. ಬ್ಯಾಂಕಿನಲ್ಲಿ ಸೇವೆ ನೀಡಿದಷ್ಟೇ ಪ್ರಮಾಣದಲ್ಲಿ ಉಳಿದ ಕ್ಷೇತ್ರಗಳಾದ ಸಮಾಜ ಸೇವೆ, ಸಂಗೀತ, ಸಾಹಿತ್ಯ, ಕಲೆ, ಕ್ರೀಡೆ ಹೀಗೆ ಅವರ ಬೆಳೆಸಿಕೊಂಡ ಆಸಕ್ತಿಗಳ ಹರವು ವಿಶಾಲ. ಪೆರ್ಡೂರು ಶಾಲೆ ಸಹಿತ ಕೆಲವು ಹೈಸ್ಕೂಲು ಸ್ಥಾಪನೆಗೆ ಕಾರಣರಾಗಿ ಅಂಥ ಶಾಲೆಗಳ ಕರೆಸ್ಪಾಂಡೆಂಟ್ ಕೂಡ ಆಗಿ ಇವರು ಸೇವೆ ಸಲ್ಲಿಸಿದ್ದಾರೆ. ಮಣಿಪಾಲ ಎಕೆಡೆಮಿ ಆಫ್ ಜನರಲ್ ಎಜ್ಯುಕೇಶನ್ ಇದರ ರಿಜಿಸ್ಟ್ರಾರ್ ಆಗಿಯೂ ಡಾ.ಟಿ.ಎಂ.ಎ. ಪೈ ಫೌಂಡೇಶನಿನ ಅಧ್ಯಕ್ಷರಾಗಿ ಜತೆಗೆ ಟಿ.ಎ.ಪೈ ಇನ್‌ಟ್ಯೂಟ್ಸ್ ಆಫ್ ಮೆನೇಜ್‌ಮೆಂಟ್ ಸಂಸ್ಥೆಯ ಅಧ್ಯಕ್ಷರಾಗಿ ಕೂಡಾ ಸೇವೆ ಸಲ್ಲಿಸಿದ್ದಾರೆ. ಮಣಿಪಾಲದ ಹಣಕಾಸಿನ ಸಮೂಹ ಸಂಸ್ಥೆಗೆ ನಿರ್ದೇಶಕರಾಗಿಯೂ ಸೇವೆ ಸಲ್ಲಿಸಿದ್ದಾರೆ. ಇನ್ನೂ ಅವರು ಸಲಹಾಕಾರರಾಗಿ, ನಿರ್ದೇಶಕರಾಗಿ ಸೇವೆ ಸಲ್ಲಿಸಿದ ಹಣಕಾಸು ಸಂಸ್ಥೆ, ಕೈಗಾರಿಕಾ ಸಂಸ್ಥೆಗಳ ಹೆಸರುಗಳನ್ನು ಹೇಳುತ್ತಾ ಹೋದರೆ ಪಟ್ಟಿ ಬೆಳೆಯುತ್ತದೆ.
ಸಂಗೀತ ಸಭಾದ ಅಧ್ಯಕ್ಷರಾಗಿ ಇವರು ಉಡುಪಿಯ ಜನತೆಗೆ ಮಹಾನ್ ಸಂಗೀತಗಾರರ ಸಂಗೀತ ಕೇಳುವ ಅವಕಾಶ ಒದಗಿಸಿದರು. ಯಕ್ಷಗಾನದಲ್ಲೂ ಇವರ ಆಸಕ್ತಿ ಕಡಿಮೆಯೇನಿಲ್ಲ. ಸಾಲಿಗ್ರಾಮ ಮಕ್ಕಳ ಮೇಳವನ್ನು ಕಟ್ಟಿ ಬೆಳೆಯಿಸುವಲ್ಲಿ ಇವರ ಪ್ರೋಇದೆ. ರೋಟಕ್ ಸಿಂಡಿಕೇಟ್ ಟೂರ್ನಮೆಂಟ್ ಇಪ್ಪತ್ತೊಂದು ವರ್ಷಗಳ ಕಾಲ ಯಶಸ್ವಿಯಗಿ ನಡೆಸಿ ತನ್ನ ಕ್ರೀಡಾಸಕ್ತಿಯನ್ನು ಇವರು ಸಾಬೀತು ಪಡಿಸಿದ್ದಾರೆ. ಕ್ರೀಡಾ ಪಟುಗಳಿಗೆ, ಸಾಹಿತಿ, ಕಲಾವಿದರಿಗೆ ಬ್ಯಾಂಕಿನಲ್ಲಿ ಕೆಲಸ ಕೊಡಿಸಿ ಕ್ರೀಡೆ, ಸಾಹಿತ್ಯ ಮುಂತಾದುವುಗಳ ಮೇಲಣ ತನ್ನ ಅಭಿಮಾನಕ್ಕೆ ಕೂಡಾ ಸಾಕ್ಷಿಯಾದರು. ಉಡುಪಿ ಪರಿಸರದ ಸಾಮಾಜಿಕ, ಧಾರ್ಮಿಕ ಕಾರ್ಯಗಳಲ್ಲಿ ಸಕ್ರಿಯವಾಗಿ ಸೇವೆ ನೀಡುತ್ತಾ ಇವುಗಳ ಕುರಿತಾದ ತನ್ನ ಕಾಳಜಿಗೆ ಒತ್ತು ಕೊಟ್ಟಿದ್ದಾರೆ. ಉಡುಪಿ ಪರಿಸರದ ಯಾವುದೇ ಧಾರ್ಮಿಕ, ಶೈಕ್ಷಣಿಕ, ಸಾಮಾಜಿಕ, ಸಾಹಿತ್ಯಿಕ ಮತ್ತು ಕ್ರೀಡಾ ಕಾರ್ಯಕ್ರಮಗಳಲ್ಲಿ ಪೈಗಳು ಭಾಗವಹಿಸದಿದ್ದರೆ ಆ ಕಾರ್ಯಕ್ರಮಗಳು ಸಪ್ಪೆಯೆಂದೇ ಭಾವಿಸುತ್ತಿದ್ದರು. ಅಷ್ಟ ಮಠಕ್ಕೂ ಪೈಗಳಿಗೂ ತುಂಬಾ ನಿಕಟ ಸಂಪರ್ಕ. ಇದು ಪೈಗಳ ತಂದೆಯ  ಕಾಲದಿಂದ ನಡೆದು ಬಂದದ್ದು. ಹಾಗಾಗಿ ಪ್ರತೀ ಪರ್ಯಾಯ ಸ್ವಾಗತ ಸಮಿತಿಯ ಅಧ್ಯಕ್ಷರಾಗಿದ್ದಷ್ಟು ಸಮಯ ಪೈಗಳು ತನಗೆ ವಹಿಸಿದ ಹೊಣೆಯನ್ನು ಯಶಸ್ವಿಯಾಗಿ ನಿಭಾಯಿಸಿದ್ದು ಕೂಡಾ ಇಲ್ಲಿ ನೆನೆಯಬೇಕು.
ಪೈಗಳು ರಾಜಕೀಯ ಮುತ್ಸದ್ದಿ ಕೂಡಾ. ನಾಲ್ವತ್ತರ ದಶಕಗಳಲ್ಲಿ ಟಿ.ಎ.ಪೈಗಳು ಕಾಂಗ್ರೆಸ್ ಟಿಕೇಟಿನಲ್ಲಿ ವಿಧಾನಸಭೆಗೆ ಆರಿಸಿ ಬರಲು ಕಾರ್ಯಕ್ರಮ ರೂಪಣೆ ರಚಿಸಿದ್ದು ಕೆ.ಕೆ.ಪೈಗಳೇ. ಫಲಿತಾಂಶದಲ್ಲಿ ನಿರೀಕ್ಷಿಸಿದ ಸ್ಥಾನಗಳಿಗಿಂಥ ಹೆಚ್ಚಿನ ಸ್ಥಾನಗಳನ್ನು ಇವರ ಪಾರ್ಟಿ ಗಳಿಸುವಂತಾದದ್ದು ಪೈಗಳ ದೂರ ದೃಷ್ಟಿಯೆನ್ನಬೇಕು. ಅನಂತರ ಟಿ.ಎ ಪೈಗಳು ರಾಷ್ಟ್ರ ರಾಜಕೀಯಕ್ಕೆ ಪ್ರವೇಶಿಸಿದಾಗ ಅವರಿಗೆ ಬೆಂಗಾವಲಾಗಿ ನಿಂತವರಲ್ಲಿ ಕೆ.ಕೆ. ಪೈಗಳೂ ಒಬ್ಬರು. ನಗರ ಸಭೆಯ ಸದಸ್ಯರಾಗಿ 14 ವರ್ಷಗಳ ಕಾಲ ಹಾಗೂ ಅಧ್ಯಕ್ಷರಾಗಿ ಐದು ವರ್ಷಗಳ ಕಾಲ ಇವರು ಸೇವೆ ಸಲ್ಲಿಸಿದ್ದಾರೆ. ಇವರ ಕಾಲದಲ್ಲಿ ನಗರಾಡಳಿತಕ್ಕೆ ಸಂಬಂಧ ಪಟ್ಟ ಹಾಗೆ ಅನೇಕ ಸುಧಾರಣೆಗಳಾದುದಲ್ಲದೆ ಪರ್ಯಾಯ ಪೀಠ ಯಶಸ್ವಿಯಾಗಿ ಮುಗಿಸಿದ ಹಾಗೂ ಪರ್ಯಾಯ ಪೀಠವೇರುವ ಸ್ವಾಮಿಗಳಿಗೆ ನಾಗರಿಕ ಸಮ್ಮಾನ ಮಾಡುವ ಕ್ರಮವನ್ನು ಪ್ರಾರಂಭಿದ್ದು ಪೈಗಳು ನಗರಸಭೆ ಅಧ್ಯಕ್ಷರಾಗಿದ್ದಾಗ. ಈ ಕಾರ್ಯಕ್ರಮ ಇಂದಿಗೂ ಮುಂದುವರಿದುಕೊಂಡು ಬರುತ್ತಿದೆ. ಇದು ಪೈಗಳು ಹಾಕಿದ ಹೊಸ ಹೆಜ್ಜೆ. ಹಾಗೆಯೇ ಉಡುಪಿಯ ಸುಪುತ್ರರನ್ನು ಸಮ್ಮಾನಿಸುವ ಪರಂಪರೆಯನ್ನು ಪರ್ಯಾಯದ ಸಮಯ ಪ್ರಾರಂಭಿಸಿದ್ದು ಪೈಗಳೇ ಎಂಬುದನ್ನು ಗಮನಿಸಬೇಕು. ಇವರು ನಗರಸಭೆ ಅಧ್ಯಕ್ಷರಾಗಿದ್ದಾಗಲೇ ಕರ್ನಾಟಕ ರಾಜ್ಯ ಉದಯವಾಯಿತು ಎಂಬುದನ್ನು ಕೂಡಾ ಈ ಸಂದರ್ಭದಲ್ಲಿ ಜ್ಞಾಪಿಸಿಕೊಳ್ಳಬೇಕು.
ಎಲ್ಲರೊಳು ಒಂದೊಂದಾಗಿ
ಇಷ್ಟನ್ನು ಹೇಳಿದರೆ ಪೈಗಳ ಕುರಿತು ಎಲ್ಲವನ್ನೂ ಹೇಳಿದಂತಾಗುವುದಿಲ್ಲ. ಬ್ಯಾಂಕಿನಿಂದ ನಿವೃತ್ತಿ ಹೊಂದಿದ ಮೇಲೆ ಪೈಗಳು ಸಮಾಜ ಸೇವೆಗೆ ಸಂಪೂರ್ಣವಾಗಿ ತನ್ನನ್ನು ಅರ್ಪಿಸಿಕೊಂಡರು. ಉಡುಪಿಯ ಅಸುಪಾಸಿನ ಯಾವುದೇ ಅಭಿವೃದ್ಧಿ ಕಾರ್ಯ, ಸಂಸ್ಮರಣೆ, ದೇವಳದ ನವೀಕರಣ ಮುಂತಾದುವುಗಳಿಗೆ ಪೈಗಳೇ ಮಾರ್ಗದರ್ಶನ ನೀಡಬೇಕು. ಇದಕ್ಕೆ ಒಂದು ಉದಾಹರಣೆ ಉಡುಪಿಯ ಹೆಣ್ಣು ಮಕ್ಕಳ ತರಬೇತಿ ಸಂಸ್ಥೆಯ ವಜ್ರ ಮಹೋತ್ಸವದ ಸಂದರ್ಭದಲ್ಲಿ ಶಾಲೆಯ ನವೀಕರಣ ಕಾರ್ಯಕ್ಕೆ ಸಮಿತಿಯ ಅಧ್ಯಕ್ಷರನ್ನಾಗಿ ಕೆ.ಕೆ ಪೈಗಳನ್ನು ಮುಂದಿಟ್ಟುಕೊಂಡು ಕೆಲಸ ಪ್ರಾರಂಭಿಸಿದ್ದು. ಅಭಿವೃದ್ಧಿ ಕೆಲಸ ಪೈಗಳ ಹೆಸರಿನಲ್ಲಿ ಸುಲಭವಾಯಿತು. ದೇಣಿಗೆ ಹರಿದು ಬರಲು ಕಷ್ಟವಾಗಲಿಲ್ಲ. ಪೈಗಳ ಹೆಸರಿನ ಮಹತ್ವ ಅಷ್ಟು. ನಿನ್ನ ನಾಮದ ಬಲವೊಂದಿದ್ದರೆ ಸಾಕು ಅನ್ನುತ್ತಾರಲ್ಲ ಹಾಗೆ. ಸಮಾಜ ಸೇವೆಯ ಮುಂದುವರಿದ ಭಾಗವಾಗಿ ಅಲ್ಲಲ್ಲಿ ನಡೆಯುವ  ಕಾರ್ಯಕ್ರಮಗಳ ಉದ್ಘಾಟನೆಯ ಮುಖ್ಯ ಅತಿಥಿ ಸ್ಥಾನ ಮತ್ತಿತರ ಜವಾಬ್ದಾರಿಗಳು ಹೀಗೆ ತಾನು ಹೋಗುವ ಕಾರ್ಯಕ್ರಮಗಳಿಗೆ ಪೈಗಳು ಕ್ಲಪ್ತ ಸಮಯಕ್ಕೆ ಹೋಗಿ ಹಾಜರಾಗುತ್ತಿದ್ದರು. ತಡವಾಗಿ ಹೋದ ನಿದರ್ಶನಗಳು ಇಲ್ಲವೇ ಇಲ್ಲವೆನ್ನಬೇಕು. ನಿಗದಿತ ಸಮಯದಲ್ಲಿ ಕಾರ್ಯಕ್ರಮಕ್ಕೆ ಬಂದು ಅದನ್ನು ಚಂದವಾಗಿ ಮುಗಿಸಿಕೊಟ್ಟು ಹೋಗುವುದು ಅವರ ಜಾಯಮಾನ.
ಸುಮಾರು 10-15 ವರ್ಷಗಳ ಹಿಂದೆ ಕುಮಟಾದಲ್ಲಿ ಒಂದು ಗ್ರಾಮೀಣ ಬ್ಯಾಂಕು ಪ್ರಾರಂಭವಾಗುವುದಿತ್ತು. ಮುಖ್ಯ ಅತಿಥಿಯಾಗಿ ಬರಬೇಕೆಂದು ಪೈಗಳನ್ನು ಫೋನಿನ ಮೂಲಕ ಕೇಳಿಕೊಳ್ಳಲಾಯಿತು. ಆಗ ಪೈಗಳಿಗೆ 74ರ ಹರೆಯ. ಹಳ್ಳಿಯ ಮೂಲೆಯಲ್ಲಿರುವ ಗ್ರಾಮೀಣ ಬ್ಯಾಂಕಿನ ಉದ್ಘಾಟನೆ ಎಂದೇನೂ ಅವರು ಉಪೇಕ್ಷೆ ಮಾಡಲಿಲ್ಲ. ಕಾರ್ಯಕ್ರಮಕ್ಕೆ ಬರಲು ತಮ್ಮ ಒಪ್ಪಿಗೆ ನೀಡಿದರು. ಬೆಳಗ್ಗೆ ಆರರ ನಸುಕಿನಲ್ಲಿ ಮಣಿಪಾಲದಿಂದ ಕಾರಿನಲ್ಲಿ ಹೊರಟು 9 ಗಂಟೆ ಒಳಗೆ ಕಾರ್ಯಕ್ರಮಕ್ಕೆ ಅವರು ಹಾಜರು. ಇದು ಪೈಗಳ ಸಮಯ ಬದ್ಧತೆ. ಅದಕ್ಕಾಗಿಯೇ ಪೈಗಳು ವಿಶಿಷ್ಟವಾಗಿ ಎದ್ದು ತೋರುತ್ತಾರೆ. ದೊಡ್ಡವರಲ್ಲಿ ದೊಡ್ಡವರಾಗಿ ಸಾಮಾನ್ಯರಲ್ಲಿ ಸಾಮಾನ್ಯರಾಗಿ ಬೆರೆಯುವ ಗುಣ ಅವರದು.
ಇವೆಲ್ಲಕ್ಕಿಂತ ಮುಖ್ಯ ಪೈಗಳು ಒಬ್ಬ ಅಪ್ಪಟ ಸಾಹಿತ್ಯಾಭಿಮಾನಿ. ಸಾಹಿತ್ಯದ ವಿಷಯ ಕೇಳಲು ಅವರಿಗೆ ನಾಲ್ಕು ಕಿವಿಗಳು. ಸಾಹಿತ್ಯ ವಿಷಯಗಳೆಂದರೆ ಗಂಟೆಗಟ್ಟಲೆ ಮಾತನಾಡಿಯಾರು. ಮಂಗಳೂರಿನಲ್ಲಿ ಕಲಿಯುವಾಗ ತಾನು ಮುಳಿಯ ತಿಮ್ಮಪ್ಪಯ್ಯನವರ ವಿದ್ಯಾರ್ಥಿಯಾಗಿದ್ದೆ ಎಂದು ಯಾವಾಗಲೂ ಅವರು ಅಭಿಮಾನದಿಂದ ಹೇಳಿಕೊಳ್ಳು ತ್ತಿದ್ದರು. ಆಗ ಮಂಗಳೂರಿನ ಕನ್ನಡ ದಿಗ್ಗಜರೆಲ್ಲ ಸೇರಿ ಕಟ್ಟಿದ ಕನ್ನಡ ಸಂಘ ಮಿತ್ರ ಮಂಡಳಿಯ ಸದಸ್ಯನಾಗಿ ಸಾಹಿತ್ಯದ ಒಲವನ್ನು ಇವರು ಬೆಳೆಸಿಕೊಂಡರು. ಇವರಲ್ಲಿ ಕನ್ನಡ ಅಭಿಮಾನದ ಬಗ್ಗೆ ಬೀಜಾಂಕುರವಾದುದು ಇವರು ಕಡಿಯಾಳಿ ಶಾಲೆಯ ವಿದ್ಯಾರ್ಥಿಯಾಗಿದ್ದಾಗ ಎಂಬುದು ಕೂಡಾ ಅಷ್ಟೇ ಸತ್ಯ. ಹಾಗೆ ಬೆಳೆದು ಬಂದ ಒಲವು ಮಂಗಳೂರಿನಿಂದ ಮುಂಬಯಿ ತನಕ ಇವರನ್ನು ಬಿಡಲಿಲ್ಲ. ಮುಂಬಯಿಯಲ್ಲಿ ಕಲಿಯುತ್ತಿದ್ದಾಗ ಕಾಲೇಜಿನಲ್ಲಿ ಕರ್ನಾಟಕ ಸಂಘವನ್ನು ಇವರು ಕಟ್ಟಿದ್ದನ್ನು ಇಲ್ಲಿ ಸ್ಮರಿಸಬೇಕು. ದಿವಂಗತ ಕು.ಶಿ.ಯವರು ಒಂದೆಡೆ ದಾಖಲಿಸಿದ ಈ ಘಟನೆ ಪೈಗಳ ಕನ್ನಡ ಪ್ರೇಮಕ್ಕೆ ಸಾಕ್ಷಿ. 1951ರಲ್ಲಿ ಉಡುಪಿಯಲ್ಲಿ ಕರ್ನಾಟಕ ಸಂಘದ ದಸರಾ ಮಹೋತ್ಸವ ನಡೆಯಿತು. ಒಂದು ಸಮಾರಂಭವೆಂದರೆ ಸಂಘಟಕರಿಗೆ ಸಾಕಷ್ಟು ಓಡಾಟಗಳಿರುತ್ತವೆ. ಅದನ್ನರಿತ ಪೈಗಳು ಕು.ಶಿ.ಯವರ ಓಡಾಟಕ್ಕೆ ತನ್ನ ಮೋರಿಸ್ ಕಾರನ್ನು ಕಾರ್ಯಕ್ರಮ ಮುಗಿಯುವ ತನಕ ಉಪಯೋಗಿಸುವಂತೆ ಬಿಟ್ಟು ಕೊಟ್ಟರಂತೆ. ಆಮೇಲೆ ಉಡುಪಿಯಲ್ಲಿ ನಡೆದ ಕನಕ ಉತ್ಸವ, ಪುರಂದರ ಉತ್ಸವ, ಸರ್ವಧರ್ಮ ಸಮ್ಮೇಳನ ಹೀಗೆ ಉತ್ಸವ ಮುಗಿಯುವ ತನಕ ಪೈಗಳ ಕಾರು ಸಂಘಟಕರ ಸುಪರ್ದಿಯಲ್ಲಿ. ಸಾಹಿತ್ಯಾಭಿಮಾನಿಯಾಗಿ ತರಾಸು, ಅನಕೃ, ವಿ.ಸೀ, ನರಸಿಂಹ ಸ್ವಾಮಿ, ದ.ರಾ.ಬೇಂದ್ರೆ ಮೊದಲಾದ ಸಾಹಿತ್ಯ ದಿಗ್ಗಜರ ಜತೆ ಪೈಗಳು ನಿಕಟ ಸಂಪರ್ಕ ಹೊಂದಿದ್ದರು. ಪೈಗಳು ಸಾಹಿತ್ಯದಲ್ಲಿ  ಜ್ಞಾನ ಬೆಳೆಸಿ ಕೊಂಡದ್ದು ಇಂಥವರ ಒಡನಾಟದಿಂದ.
ಮುಂದೆ 1972ರಲ್ಲಿ ಸೇಡಿಯಾಮ ಕೃಷ್ಣಭಟ್ಟರು ತನ್ನ ಮಗನೊಂದಿಗೆ ಮಣಿಪಾಲಕ್ಕೆ ಬಂದು ನೆಲೆಸಿದರು. ಆಗಷ್ಟೇ ಅವರ ಚಂದ್ರಖಂ ಕವನ ಸಂಕಲನಕ್ಕೆ ರಾಜ್ಯ ಸಾಹಿತ್ಯ ಎಕಾಡೆಮಿಯ ಪ್ರಶಸ್ತಿ ಬಂದಿತ್ತು. ಇದೇ ನೆಪದಲ್ಲಿ ಇವರಿಗೊಂದು ಅಭಿನಂದನಾ ಸಮಾರಂಭ ಮಣಿಪಾಲ ಸಾಹಿತ್ಯ ಸಂಘದ ವತಿಯಿಂದ ನಡೆಯಿತು. ಈ ಕಾರ್ಯಕ್ರಮದ ಬೆನ್ನೆಲುಬಾಗಿ ನಿಂತ ಪೈಗಳು ಕಾರ್ಯಕ್ರಮ ನಡೆಯಲು ಬ್ಯಾಂಕಿನಲ್ಲೇ ಜಾಗದ ಏರ್ಪಾಟು ಮಾಡಿದರು. ಅದೇ ಸಮಯ ಕಾರ್ಕಳದ ಪ್ರೊ.ಎಂ ರಾಮಚಂದ್ರ ಅವರು ಸೇಡಿಯಾಪು ತನಗೆ ಬರೆದ ಅನೇಕ ಸಾಹಿತ್ಯಿಕ ಮೌಲ್ಯವುಳ್ಳ  ಪತ್ರಗಳಲ್ಲಿ ಕೆಲವನ್ನು ಆರಿಸಿ ಸಭೆಯಲ್ಲಿ ವಾಚಿಸಿದರು. ಇದನ್ನು ಆಲಿಸಿದ ಪೈಗಳು ಕಾರ್ಯಕ್ರಮ ಮುಗಿದ ಮೇಲೆ ರಾಮಚಂದ್ರರನ್ನು ಕಂಡು ಅವರ ಪತ್ರ ಸಂಗ್ರಹದ ಬಗ್ಗೆ ಖುಶಿ ಪಟ್ಟರಂತೆ. ಪತ್ರಗಳನ್ನು ಪುಸ್ತಕ ರೂಪದಲ್ಲಿ ಹೊರ ತರುವಂತೆ ಕೂಡಾ ಆಗ ಪೈಗಳಿಂದ ಸೂಚನೆ ಬಂತಂತೆ. ಅದರ ಫಲಶ್ರುತಿಯೇ ಸೇಡಿಯಾಪು ಅವರಿಗೆ 90 ತುಂಬಿದಾಗ ಹೊರತಂದ ಅವರದೇ ಆದ ಸುಮಾರು 100 ಪತ್ರಗಳ ಸಂಗ್ರಹ ಪತ್ರಾವಳಿ. ಇದು ಒಂದು ಮೌಲಿಕ ಕೃತಿಯೆಂದು ಪರಿಗಣಿಸಲ್ಪಡುತ್ತದೆ. ಸೇಡಿಯಾಪು ಅವರ ಪತ್ರಗಳನ್ನೊಳ ಗೊಂಡ ಈ ಪತ್ರಾವಳಿ, ಸಾಹಿತ್ಯದ ಕುರಿತಾಗಿ ಸೇಡಿಯಾಪು ಅವರಿಗಿದ್ದ ಸೂಕ್ಷ್ಮ ಒಳನೋಟವನ್ನು ತೋರಿಸುತ್ತದೆ.
ಕೆ.ಕೆ ಪೈಗಳ ಸಾಹಿತ್ಯ ಪ್ರೀತಿಯ ಇನ್ನೂ ಒಂದು ಘಟನೆಯನ್ನು ಇಲ್ಲಿ ಉಲ್ಲೇಖಿಸ ಬಹುದೇನೊ? ಪ್ರೊ.ಎಸ್.ವಿ. ಪರಮೇಶ್ವರ ಭಟ್ಟರ ಮಹಾಕವಿ ಕಾಳಿದಾಸ ಸಮಗ್ರ ಸಂಪುಟ ಪ್ರಕಟಣೆಯ ಕುರಿತು ಮಾತು ಬಂದಾಗ ಪ್ರಕಟಣೆಗಾಗಿ ಯಾವ ಭದ್ರತೆಯನ್ನು ಬಯಸದೇ ಬ್ಯಾಂಕಿನಿಂದ ಸಾಲ ಒದಗಿಸಿದ್ದು ಪೈಗಳ ಔದಾರ್ಯದ ಹಾಗೂ ಸಾಹಿತ್ಯ ಪ್ರೇಮದ ಸಂಕೇತ. ಯಾವ ವಿಶ್ವವಿದ್ಯಾನಿಲಯವೂ ಅಷ್ಟರ ತನಕ ಮಾಡದಿದ್ದ ಒಂದು ದಾಖಲೆಯ ಘಟನೆಯಿದು. ಹೀಗೆ ಪೈಗಳ ಸಾಹಿತ್ಯ ಪ್ರೀತಿಯ ಬಗ್ಗೆ ಹೇಳುತ್ತಾ ಹೋದರೆ ಅದೇ ಒಂದು ಸಮಗ್ರ ಸಂಪುಟವಾದೀತು.
ಇಷ್ಟೆಲ್ಲಾ ಹೇಳಿದ ಮೇಲೆ ಪೈಗಳ ಬದುಕಿನ ಫಿಲಾಸಫಿ ಬಗ್ಗೆ ಒಂದಿಷ್ಟು ಮಾತು. ಹೌದು! ಅವರ ಬದುಕಿನ ಫಿಲಾಸಫಿ ಯಾವುದು?
ಶ್ರೀ ಕೆ. ಕೆ. ಪೈಯವರ ಬದುಕಿನ ಫಿಲಾಸಫಿ
· ಯಶಸ್ವೀ ಜೀವನ : ಯಶಸ್ವೀ ಜೀವನವೆಂದರೆ ಪರಿಸ್ಥಿತಿಗನುಗುಣವಾಗಿ ನಮ್ಮ ಧ್ಯೇಯಗಳ ಹೊಂದಾಣಿಕೆ ಮಾಡುವುದು.
· ಬದುಕು : ನಾನು ಬದುಕಲು ಕಲಿತಿದ್ದೇನೆ. ನನ್ನ ಬದುಕು ಬೇರೆಯವರಿಗೆ ಪ್ರಯೋಜನಕಾರಿ ಯಾಗಿರುವಂತೆ ನನಗೂ ಪ್ರಯೋಜನಕಾರಿಯಾಗಿದೆ.
· ಜೀವನ – ಸ್ಪರ್ಧೆ : ಘಟನೆಗಳು ಸಂಭವಿಸಿದಂತೆ ಅವನ್ನು ಸ್ಪರ್ಧಾಭಾವದಿಂದ ಎದುರಿಸುವುದೇ ಜೀವನವೆಂದು ನಾನರಿತಿದ್ದೇನೆ.
· ಧ್ಯೇಯ : ಜೀವನಕ್ಕೊಂದು ಧ್ಯೇಯವಿರಬೇಕು – ಗುರಿ ಇರಬೇಕು. ಇಲ್ಲವಾದರೆ ಜೀವನವೆಂದರೆ ಗುರಿ ತಪ್ಪಿದ ನೌಕೆಯು ಅಂತ್ಯವಿಲ್ಲದ ಸಾಗರದಲ್ಲಿ ಅಲೆದಾಡಿದಂತೆ.
· ಉಪದೇಶ – ಆಚರಣೆ : ಉಪದೇಶ ಕೊಡುವುದು ಬಹಳ ಸುಲಭ. ಆದರೆ ಉಪದೇಶಿಸುವುದು ಅದನ್ನು ಆಚರಿಸಬೇಕೆಂದಿದ್ದರೆ ಅದರಷ್ಟು ಕಷ್ಟ ಇನ್ನೊಂದಿಲ್ಲ! ಜೀವನದಲ್ಲಿ ನಾನು ಕಲಿತ ದೊಡ್ಡ ಪಾಠವೆಂದರೆ ಯಾರಿಗೂ ಉಪದೇಶ ಕೊಡದಿರುವುದು.
· ಕರ್ತವ್ಯ – ಫಲ : ಕರ್ತವ್ಯವನ್ನು ಪೂರೈಸುವುದು ಮಾತ್ರ ನನ್ನ ಹಕ್ಕು ಹೊರತು ಅದರ ಫಲ ಇಲ್ಲವೇ ಪರಿಣಾಮದೆಡೆಗೆ ದೃಷ್ಟಿ ಬೀರುವುದು ನನಗೆ ಸಂಬಂಧಿಸಿದುದಲ್ಲ. ಕಾರಣವಿಷ್ಟೇ. ದೇವರ ಆದೃಶ್ಯ ಹಸ್ತಗಳು ಕಾರ್ಯನಿರತವಾಗಿ ಸದಾ ನನಗೆ ಮಾರ್ಗದರ್ಶನವನ್ನು ಮಾಡುತ್ತಲಿವೆ. ದೇವರೆನ್ನಿ ಅಥವಾ ವಿಧಿಯೆನ್ನಿ. ನನಗರಿವಿಲ್ಲದಿದ್ದರೂ ನನ್ನ  ಅನುಭವಕ್ಕೆ ಬರುವಂತಿರುವ ಅದೃಶ್ಯ ಶಕ್ತಿ ಸದಾಕಾಲವಿರುವುದನ್ನು ಕಾಣಬಹುದು. ನನಗೆ ಆತನಲ್ಲಿ ವಿಶ್ವಾಸವಿದೆ.
· ಜೀವನ ದರ್ಶನ : ಜೀವನವೆಂದರೆ ಶಾಂತವಾಗಿರುರುವ ಕಡಲಲ್ಲಿ ಚಲಿಸುವ ಒಂದು ನೌಕೆಯಂತೆ. ಅದರ ಪಥ ನಿರ್ದಿಷ್ಟವಾಗಿ ಪೂರ್ವ ನಿಯೋಜಿತವಾಗಿದೆ. ಆದರೆ ಅದು ಯಾವ ದಿಕ್ಕಿಗೆ ಚಲಿಸುವುದೆಂದು ಮಾತ್ರ ಅರಿವಿಲ್ಲ!.
· ಜೀವನ ಶಿಕ್ಷಣ : ಒಳ್ಳೆಯ ಜೀವನ ಹಾಗೂ ಯಶಸ್ವೀ ಜೀವನವನ್ನು ನಡೆಸಲು ತರಬೇತಿಯನ್ನು ನೀಡಲು ಕಾಲೇಜುಗಳು ಇನ್ನು ಪ್ರಾರಂಭವಾಗಬೇಕು. ಜೀವನವೆಂದರೆ ಉದ್ಯೋಗದಲ್ಲಿ ತರಬೇತಿ ಇದ್ದಂತೆ. ಕೆಲವು ಬಾರಿ ಬೇರೆಯವರ ಜೀವನವನ್ನು ನಕಲುಮಾಡಿ, ಕೆಲವೊಮ್ಮೆ ಬೇರೆಯವರ ಆದರ್ಶಗಳನ್ನು ನೋಡಿ ಧ್ಯೇಯಗಳನ್ನು ಅನುಸರಿಸಿ, ಅಳವಡಿಸಿ ಮುಂದಡಿ ಇಡಬೇಕು.
What is success?
Success is speaking words of Praise
In cheering other people’s ways.
In doing just the best you can
with every task and every plan.
It’s silence when your speech would hurt,
Politeness when your neighbour’s curt.
It’s deafness when the scandal flows
And symapathy with others’ woes
It’s loyalty when duty calls,
It’s courage when disater falls,
It’s patience when the hours are long,
It’s found in laughter and in song,
It’s in the silent time of prayer,
In happiness and in despair,
In all of life and nothing less,
We find the thing we call success.
ಮನೆಗೆ ಮಲ್ಲಿಗೆಯಾಗು
ಪೈಗಳು ಹೀಗೆ ಪರಿಪೂರ್ಣವಾದ ವ್ಯಕ್ತಿತ್ವವನ್ನು ಬೆಳೆಸಿಕೊಳ್ಳಲು ಸಹಕಾರಿಯಾದ ಅಂಶಗಳು ಯಾವುವು? ಡಿ.ವಿ.ಜಿ ತನ್ನ ಮಂಕುತಿಮ್ಮನ ಕಗ್ಗದಲ್ಲಿ ಹೇಳುತ್ತಾರೆ :
ಹುಲ್ಲಾಗು ಬೆಟ್ಟದಡಿ, ಮನೆಗೆ ಮಲ್ಲಿಗೆಯಾಗು
ಕಲ್ಲಾಗು ಕಷ್ಟಗಳ ಮಳೆಯ ವಿಧಿ ಸುರಿಸೆ
ಬೆಲ್ಲ ಸಕ್ಕರೆಯಾಗು ದೀನ ದುರ್ಬಲರಿಂಗೆ
ಎಲ್ಲರೊಳಗೊಂದಾಗು ಮಂಕುತಿಮ್ಮ !!
ಡಿವಿಜಿಯವರ ಕವನದ ಈ ಸಾಲುಗಳು ಪೈಗಳ ಪತ್ನಿ ಸಗುಣ ಪೈಗಳನ್ನೇ ಉದ್ದೇಶಿಸಿ ಹೇಳಿದಂತಿವೆ. ಪ್ರತಿಷ್ಠಿತ ತೋನ್ಸೆ ಪೈ (ಮಣಿಪಾಲ ಪೈ) ಗಳ ಕುಟುಂಬದಿಂದ ಬಂದು ಕಲ್ಸಂಕ ಕುಟುಂಬದ ಹಿರಿಯ ಮಗ ಕಮಲಾಕ್ಷ ಪೈಗಳ ಕೈಹಿಡಿದು ಮನೆಯ ಹಿರಿಯ ಸೊಸೆಯಾಗಿ ಮನೆಯ ಹಿರಿಯರನ್ನೂ ಕಿರಿಯರನ್ನೂ ಪ್ರೀತಿಯಿಂದ ನೋಡಿ ಕೊಂಡು ಕಲ್ಸಂಕ ಕುಟುಂಬದಲ್ಲಿ ಮಲ್ಲಿಗೆಯಾಗಿ ಬಂದ ಈ ಹೆಣ್ಣು ಮಗಳ ಕುರಿತು ಒಂದಿಷ್ಟು ಹೇಳದಿದ್ದರೆ ಈ ಬರವಣಿಗೆಗೆ ಅರ್ಥ ಬರುವುದಿಲ್ಲ. ದೊಡ್ಡ ಕುಟುಂಬದಿಂದ ಬಂದು ದೊಡ್ಡ ಮನುಷ್ಯರ ಪತ್ನಿಯಾಗಿಯೂ ಸಾಮಾನ್ಯ ಹೆಣ್ಣು ಮಗಳಂತೆ ತನ್ನ ಮನೆಗೆಲಸ ನೋಡಿಕೊಳ್ಳುವ ಇವರನ್ನು ನೋಡಿ ಆಸುಪಾಸಿನವರು ಅಚ್ಚರಿ ಪಡುತ್ತಿದ್ದರಂತೆ. ಮನೆಯಲ್ಲಿದ್ದ ಗೋಬರ್ ಪ್ಲಾಂಟ್ ನಿರ್ವಹಿಸುವುದು, ಬಚ್ಚಲೊಲೆಗೆ ಹಾಕಲು ಹಿತ್ತಲಲ್ಲಿ ಬಿದ್ದ ತೆಂಗಿನ ಗರಿಗಳನ್ನು ಒಟ್ಟು ಮಾಡುವುದು, ಮನೆಯಲ್ಲಿ ಹಸುಗಳಿದ್ದ ಕಾರಣ ಹಸುಗಳ ಆರೈಕೆ, ಕೆಲಸದವಳು ಬಾರದಿದ್ದರೆ ಕೆಲವೊಮ್ಮೆ ಹಸುಗಳ ಹಾಲು ಕರೆಯುವುದು. ಹೀಗೆ ಎಲ್ಲ ಕೆಲಸ ಇವರದೇ. ಕೆಲವೊಮ್ಮೆ ಮನೆಯಲ್ಲಿ ಗಬ್ಬದ ದನ ಕರು ಹಾಕುವಾಗ ಲಂತೂ ದನದ ವೇದನೆ ನೋಡಲಾಗದೇ ದನದ ಮೈ ನೇವರಿಸುತ್ತಾ ಇವರು ಕುಳಿತುಕೊಳ್ಳುತ್ತಿದ್ದುದು – ಇದೆಲ್ಲ ಇವರ ಪ್ರಾಣಿ ಪ್ರೀತಿಯನ್ನು ತೋರಿಸುತ್ತದೆ. ಇನ್ನು ಅಡುಗೆ ಮನೆಯ ಹೊಣೆಗಾರಿಕೆ ಕೂಡಾ ಇವರದೇ. ಇವರ ಮಕ್ಕಳಲ್ಲದೇ ಕಾಲೇಜಿಗೆ ಹೋಗಲೆಂದು ಇವರ ನಿಕಟ ಸಂಬಂಧಿಗಳ ಮತ್ತು ನಿಕಟವರ್ತಿಗಳ ಮಕ್ಕಳಿಗಾಗಿ ಮಧ್ಯಾಹ್ನದ ಊಟ ಇವರ ಮನೆಯಲ್ಲಿಯೇ. ಆಗಾಗ ಪೈಗಳ ಸ್ನೇಹಿತ ವರ್ಗದವರು ಅನಿರೀಕ್ಷಿತ ಅತಿಥಿಗಳಾಗಿ ಬಂದಾಗಲೂ ಸಗುಣಾ ಪೈಗಳದು ನಗುಮೊಗದ ಆತಿಥ್ಯ.
ಬ್ಯಾಂಕಿನ ಕೆಲಸ ಮುಗಿಸಿ ಮನೆಗೆ ವಾಪಾಸು ಬರಲು ಪೈಗಳಿಗೆ ನಿಗದಿತ ಸಮಯವೇ ಇರಲಿಲ್ಲ. ಫೈಲುಗಳ ವಿಲೇವಾರಿ ಮಾಡುತ್ತಿರುವಾಗ ಕೆಲವೊಮ್ಮೆ ಮನೆಯ ನೆನಪೇ ಆಗುತ್ತಿರಲಿಲ್ಲವಂತೆ. ಎಲ್ಲ ಬಾಕಿ ಉಳಿದ ಫೈಲುಗಳ ಪರಿಶೀಲನೆ ಮುಗಿಸಿ ಮನೆಗೆ ಬರುವಾಗ ಮಧ್ಯರಾತ್ರಿಯಾದರೂ ಆದೀತು. ಒಂದೊಮ್ಮೆ ಹೀಗೆ ಆಯಿತಂತೆ. ಎಲ್ಲ ಫೈಲುಗಳನ್ನು ಪರಿಶೀಲಿಸಿ ಅವುಗಳ ವಿಲೇವಾರಿ ಮಾಡುತ್ತಾ ಇರುವಾಗ ಪೈಗಳಿಗೆ ಮಾರಣೆ ದಿನ ನಸುಕು ಹರಿದದ್ದೇ ತಿಳಿಯಲಿಲ್ಲವಂತೆ. ಹೀಗೆ ಮುನ್ನಾ ದಿನ ಹತ್ತು ಗಂಟೆಗೆ ಕಛೇರಿಗೆ ಬಂದವರು ಕೆಲಸ ಮುಗಿಸಿ ಮನೆಗೆ ಮರಳಿದ್ದು ಮಾರಣೆ ದಿನ ಬೆಳಗ್ಗಿನ ಆರೂವರೆಗೆ ಅಂದರೆ ಅವರು ಆವತ್ತು ಕೆಲಸ ಮಾಡಿದ್ದು ಬರೋಬ್ಬರಿ 21 ಗಂಟೆಗಳಷ್ಟು. ಇದು ಒಂದೆರಡು ದಿನಗಳ ವಿದ್ಯಮಾನ ಮಾತ್ರವೆಂದು ನೀವು ಭಾವಿಸಿದರೆ ಅದು ತಪ್ಪಾದೀತು. ಪೈಗಳ ಜಾಯಮಾನವೇ ಹಾಗೆ. ಕೆಲವೊಮ್ಮೆ ಅಂತೂ ಕಛೇರಿಯ ಕೆಲಸ ಮುಗಿಸಿದ ಮೇಲೆ ಸಭೆ ಸಮಾರಂಭಗಳ ಅನಿವಾರ್ಯವಾದ ಗಣ್ಯ ಅತಿಥಿಯ ಕರ್ತವ್ಯ. ಪೈಗಳು ಬ್ಯಾಂಕಿನ ವರಿಷ್ಠರಾದ ಮೇಲಂತೂ ಇದೆಲ್ಲ ಅವರ ದಿನಚರಿಯ ಭಾಗ. ಹೀಗೆ ಪೈಗಳು ಹೆಚ್ಚು ಕಡಿಮೆ ಮನೆಗೆ ಮರಳುತ್ತಿದ್ದುದು ತಡರಾತ್ರಿಯೇ. ಗಂಡನ ಈ ರೀತಿಯ ದಿನಚರಿಯನ್ನು ತನ್ನ ಜೀವನದ ಅವಿಭಾಜ್ಯ ಅಂಗ ಎಂಬಂತೆ ಸಗುಣಾ ಪೈಗಳು ತಾಳ್ಮೆಯಿಂದ ಸ್ವೀಕರಿಸಿ ಕೊಂಡಿದ್ದು ಅವರ ಹೊಂದಾಣಿಕೆ ಸ್ವಭಾವವನ್ನು ತೋರಿಸುತ್ತದೆ.
ಪೈಗಳು ಕುಂಜಿಬೆಟ್ಟಿನಲ್ಲಿ ವಾಸಿಸುತ್ತಿದ್ದಾಗ ಬ್ಯಾಂಕಿನ ದೀಪ ಕುಂಜಿಬೆಟ್ಟು ಮನೆಯಲ್ಲಿ ಕಾಣಿಸುತ್ತಿತ್ತಂತೆ. ಕತ್ತಲು ಆವರಿಸಿದ ಮೇಲೆ ಬ್ಯಾಂಕಿನ ದೀಪದ ಮೇಲೆಯೇ ಸಗುಣಾ ಪೈಗಳ ಗಮನ. ದೀಪ ಆರಿದೊಡನೆ ಪೈಗಳು ಮನೆಗೆ ಹೊರಟರು ಎಂದರ್ಥ. ಆಗ  ಸಗುಣಾ ಪೈಗಳು ಬಂದು ಗೇಟಿನ ಬಳಿ ಕಾಯುವರು. ಗಂಡ ಬಂದೊಡನೆ ಗೇಟಿನ ಬಾಗಿಲು ತೆಗೆದು ಕಾರನ್ನು ಒಳಗೆ ಬಿಡುವ ಕೆಲಸ ಸಗುಣಾ ಪೈಗಳದ್ದೇ. ಮನೆಯಲ್ಲಿ ಇದಕ್ಕಾಗಿ ಆಳುಗಳಿದ್ದರೂ ಗೇಟನ್ನು ತೆರೆಯುವ ಕಾಯಕ ಮಾತ್ರ ಸಗುಣಾ ಪೈಗಳದ್ದು. ಮನೆಗೆ ಬಂದ ಪೈಗಳು ಕೈಕಾಲು ತೊಳೆದು ಡ್ರೆಸ್ ಬದಲಿಸಿ ದೇವರಿಗೆ ನಮಸ್ಕರಿಸಿ ಬರುವುದರೊಳಗೆ ಡೈನಿಂಗ್ ಟೇಬಲ್ ಮೇಲೆ ಬಿಸಿ ಮಾಡಿದ ಅಡುಗೆ ರೆಡಿ. ಪತಿಯ ಊಟವಾದ ಮೇಲೆಯೇ ಸಗುಣಾ ಪೈಗಳ ಊಟ. ಇವೆಲ್ಲ ಇವರು ಮೈಗೂಡಿಸಿಕೊಂಡ ದಿನಚರಿಯ ಭಾಗಗಳು.
ಸಗುಣಾ ಪೈಗಳದು ಯಾರ ಮನಸ್ಸನ್ನೂ ನೋಯಿಸದ ಸ್ವಭಾವ, ಮಿತಮಾತು. ಗಾಸಿಪ್‌ಗಳಿಂದಂತೂ ಅವರು ಬಲು ದೂರ. ಬದುಕನ್ನು ಯಾವಾಗಲೂ ಸಮಚಿತ್ತದಿಂದ ನೋಡುವ ದೃಷ್ಟಿ ಆಕೆಯದು.
ದುಃಖೇಷ್ವನುದ್ವಿಗ್ನ ಮನಾಃ ಸುಖೇಷು ವಿಗತಃಸ್ಪಹಃ
ವೀತರಾಗ ಭಯಕ್ರೋಧಃ ಸ್ಥಿತಧೀರ್ಮುನಿರುಚ್ಯತೆ
ಎನ್ನುವ ಭಗದ್ಗೀತೆ ಉವಾಚದ ಹಾಗೆ ಬದುಕಿನ ಸಿಹಿಕಹಿಗಳನ್ನು ಒಂದೇ ಎಂಬಂತೆ ಸ್ವೀಕರಿಸಿದ ಮನೋವೃತ್ತಿ ಅವರದು. ಸದಾ ಎಲೆ ಮರೆಯ ಕಾಯಿಯಂತಿದ್ದು ಪತಿಗೆ ಎಲ್ಲ ರೀತಿಯ ಸಹಕಾರ ನೀಡುತ್ತಾ ಪತಿಯ ಬದುಕನ್ನು ಶ್ರೀಮಂತಗೊಳಿಸಿದ ಅನನ್ಯ ಮಹಿಳೆ ಆಕೆ. ಮನೆಯೊಳಗೆ ಒಬ್ಬ ಸಾಮಾನ್ಯ ಗೃಹಿಣಿಯಾಗಿದ್ದು ಜನರ ಮನಸ್ಸುಗಳನ್ನು ಪ್ರಭಾವಿಸಿದ್ದ ಮಹಿಳೆಯರು ಯಾರಾದರೂ ಇದ್ದರೆ ಅದು ಸಗುಣಾ ಪೈಗಳು ಎಂದು ಖಂಡಿತವಾಗಿಯೂ ಹೇಳಬಹುದು. 1998 ರಲ್ಲಿ ಪೈಗಳಿಗೆ ಉಡುಪಿಯ ಜನರಿಂದ ಒಂದು ಸಾರ್ವಜನಿಕ ಸಮ್ಮಾನವಾಯಿತು. ಆ ಸಂದರ್ಭದಲ್ಲಿ ಅಭಿನಂದನಾ ಗ್ರಂಥದಲ್ಲಿ ಪ್ರಕಟಿಸಲು ಡಾ.ಕೆ.ಕೆ. ಅಮ್ಮಣ್ಣಾಯರು ಸಗುಣಾ ಪೈಗಳ ಒಂದು ಸಂದರ್ಶನ ನಡೆಸಿದರು. ಸಗುಣಾ ಪೈಗಳು ಎಂಥ ಒಂದು ಸರಳ ವ್ಯಕ್ತಿ ಎಂದು ತಿಳಿಯಲು ಡಾ.ಅಮ್ಮಣ್ಣಾಯರು ನಡೆಸಿದ ಸಂದರ್ಶನ ಓದಿದರೆ ಸಾಕು. ಸಂದರ್ಶನದ ಪೂರ್ಣ ಪಾಠ ಇಲ್ಲಿದೆ.
ಸಂದರ್ಶಕ : ಡಾ  ಕೆ.ಕೆ. ಅಮ್ಮಣ್ಣಾಯ
ಪ್ರ : ನೀವು ನಿಮ್ಮ ಮದುವೆಯ ಮೊದಲು ಹೆಸರಾಂತ ತೋನ್ಸೆ ಮನೆತನದವರು. ದಿ  ಉಪೇಂದ್ರ ಪೈ ನಿಮ್ಮ ತಂದೆ ಮತ್ತು ಡಾ ಟಿ.ಎಂ.ಎ. ಪೈ ನಿಮ್ಮ ಚಿಕ್ಕ ತಂದೆ. ಟಿ. ಎ. ಪೈ ನಿಮ್ಮ ಅಣ್ಣ. ಹೀಗಿರುವಾಗ, ನೀವು ಕಲ್ಸಂಕ ಮನೆತನಕ್ಕೆ ಸೊಸೆಯಾಗಿ ಬರಲು ಹೇಗೆ ಮನಸ್ಸು ಮಾಡಿದಿರಿ?
ಉ: ತಾ. 8-3-1944ರಲ್ಲಿ ನನಗೆ ಇವರೊಂದಿಗೆ ಮದುವೆಯಾಯಿತು. ಆಗ ನನಗೆ ಬರೇ 17 ವರ್ಷ ವಯಸ್ಸು. ಇವರು ನನ್ನ ಸಹೋದರ ಶ್ರೀ ಟಿ.ಎ. ಪೈಯವರ ಸಹಾಪಾಠಿಯಾಗಿದ್ದರು. ಟಿ.ಎ. ಪೈಗಳು ಇವರನ್ನು ಚೆನ್ನಾಗಿ ಅರಿತಿದ್ದರು. ಹಾಗಾಗಿ, ಮದುವೆ ಮಾಡಿಸಲು ಅವರು ಪ್ರಯತ್ನಿಸಿದರು. ನನ್ನ ತಾಯಿ ಮನೆಯ ಪ್ರಯತ್ನವೇ ಇಲ್ಲಿ ಹೆಚ್ಚಾಗಿತ್ತು. ಆ ವೇಳೆಗೆ ಕಲ್ಸಂಕ ಮನೆತನವೂ ಉಡುಪಿಯಲ್ಲಿ ವ್ಯಾಪಾರ- ವಹಿವಾಟುಗಳಿಂದ ಪ್ರಸಿದ್ಧವಾಗಿತ್ತು. ನನ್ನ ಗಂಡನ ಮನೆಯವರಿಗೆ ಕಡಿಮೆಯೇನೂ ಇರಲಿಲ್ಲ. ಒಳ್ಳೆಯ ಹೆಸರು ಅಂತಸ್ತು, ಉತ್ತಮ ಆರ್ಥಿಕ ಸ್ಥಿತಿ ಮತ್ತು ಸ್ಥಾನಮಾನ-ಇವೆಲ್ಲ ಇದ್ದವು.
ಪ್ರ : ಕೆ. ಕೆ. ಪೈಯವರು ಬ್ಯಾಂಕಿನಲ್ಲಿರುವಾಗ ರಾತ್ರಿ -ಹಗಲು ದುಡಿಯುತ್ತಿದ್ದರು. ಕೆಲವೊಮ್ಮೆ ಮಧ್ಯರಾತ್ರಿ ಕೆಲಸ ಮುಗಿಸಿ ಮನೆಗೆ ಹಿಂತಿರುಗುತ್ತಿದ್ದರು. ಇದು ನಿಮಗೆ ಕಿರಿಕಿರಿಯಾಗುತ್ತಿರಲಿಲ್ಲವೇ? ನೀವು ಮತ್ತು ನಿಮ್ಮ ಅತ್ತೆ ಇದನ್ನು ಹೇಗೆ ಸಹಿಸಿಕೊಂಡಿರಿ?
ಉ : ಅವರು ರಾತ್ರಿ ಕೆಲಸ ಮಾಡಿ, ಕೆಲಸ ಮುಗಿದ ಮೇಲೆ ಎಷ್ಟು ತಡವಾಗಿ ಮನೆಗೆ ಬಂದರೂ ನಮಗೆ ತೊಂದರೆಯಾಗುತ್ತಿರಲಿಲ್ಲ. ನಮ್ಮ ಅತ್ತೆ ಕೂಡಾ ಆಗ ನನ್ನ ಮಗನನ್ನು ಕಾಯುವುದು ಬೇಡ, ಎಲ್ಲರೂ ಊಟ ಮಾಡಿ ಎಂದು ಹೇಳುತ್ತಿದ್ದರು. ಹಿಂದಿನಿಂದಲೂ ನನ್ನ ಗಂಡ ಬ್ಯಾಂಕಿನಿಂದ ಬಂದು ಅಂಗಡಿಗೆ ಹೋಗುತ್ತಿದ್ದರು. 12 ಗಂಟೆ ರಾತ್ರಿವರೆಗೆ ಅಂಗಡಿ ಕೆಲಸ.
ಪ್ರ : ಕೆ.ಕೆ. ಪೈಗಳು ಕೆಲಸದಲ್ಲೇ ಮಗ್ನರಾಗಿದ್ದುದರಿಂದ ನಿಮಗೆ ನಿಮ್ಮ ಮಕ್ಕಳನ್ನು ಸಾಕಿ ಬೆಳೆಸಲು ತೊಂದರೆಯಾಗಲಿಲ್ಲವೆ?
ಉ : ಇಲ್ಲ. ನನಗೆ ತೊಂದರೆಯಾಗಲಿಲ್ಲ. ಮಕ್ಕಳನ್ನೆಲ್ಲ ನಾನು ಸರಿಯಾಗಿ ನೋಡಿಕೊಳ್ಳುತ್ತಿದ್ದೆ. ನನ್ನ ಅತ್ತೆಯವರ ಮಾರ್ಗದರ್ಶನವೂ ಇತ್ತು.
ಪ್ರ : ನಿಮ್ಮ ಅತ್ತೆಯವರು ತೀರಾ ಇತ್ತೀಚೆಗಷ್ಟೇ ನಿಧನಾದರು. ಅವರು ತೀರಿಕೊಂಡಾಗ ಕೆ.ಕೆ. ಪೈಯವರು ತಾಯಿಯಿಲ್ಲದೆ ಈಗ ನಾನು ತಬ್ಬಲಿಯಾದೆ ಎಂದು ಪತ್ರವೊಂದರಲ್ಲಿ ಬರೆದಿದ್ದರು. ಆಗಲೇ ಕೆ.ಕೆ ಪೈಗಳಿಗೂ ಇಳಿವಯಸ್ಸು. ತಾಯಿಗೂ ಮಗನಿಗೆ ಅಷ್ಟು ಪ್ರೀತಿಯೆ?
ಉ : ಹೌದು. ಅತ್ತೆಯವರಿಗೆ ಇವರ ಮೇಲೆ ತುಂಬಾ ಪ್ರೀತಿ. ಮಾವನವರು (ಕಲ್ಸಂಕ ವೆಂಕಟ್ರಾಯ ಪೈಯವರು) ಸ್ವಲ್ಪ ಸ್ಟ್ರಿಕ್ಟ್. ಹಾಗಾಗಿ ತಾಯಿಯೊಂದಿಗೆ ಇವರಿಗೆ ಸಂಪರ್ಕ ಹೆಚ್ಚಾಗಿತ್ತು. ಅತ್ತೆಯವರು ಮಕ್ಕಳನ್ನೆಲ್ಲ ಚೆನ್ನಾಗಿ ನೋಡಿಕೊಂಡರಂತೆ.
ಪ್ರ : ಕೆ.ಕೆ. ಪೈಗಳು ಇಷ್ಟು ದೊಡ್ಡ ವ್ಯಕ್ತಿಯಾಗಿ ಬೆಳೆದರು. ಸಾಧನಾತೃಪ್ತಿ-ವೈಯಕ್ತಿಕ ಖ್ಯಾತಿಗಳನ್ನು ಸಂಪಾದಿಸಿದರು. ಕಲ್ಸಂಕ ಮನೆತನದಲ್ಲಿ ಹೀಗೆ ಹೆಸರು ಪಡೆದವರು ವಿರಳ. ಇದಕ್ಕೆ ನಿಮ್ಮ ತಂದೆ, ಚಿಕ್ಕಪ್ಪ ಮತ್ತು ಅಣ್ಣ ಟಿ.ಎ. ಪೈ ಇವರುಗಳ ಸಹಕಾರ, ಪ್ರಭಾವ ಕಾರಣವೆ?
ಉ : ಅಲ್ಲ. ನನ್ನ ಅತ್ತೆಯವರ ತಿರುಪತಿ ಹರಕೆಯಿಂದ ಇವರು ಹುಟ್ಟಿದರು. ಮಗ ಹುಟ್ಟಿದರೆ ತಿರುಪತಿಯಲ್ಲಿ ಉಪನಯನ ಮಾಡಿಸುತ್ತೇನೆ ಎಂದಿದ್ದರಂತೆ. ಹಾಗೆಯೇ ಇವರಿಗೆ ತಿರುಪತಿಯಲ್ಲೇ ಉಪನಯನವಾಗಿತ್ತು. ಅತ್ತೆಯವರು ಹೇಳುತ್ತಿದ್ದರು: ‘‘ಜಾತಕ ಪ್ರಕಾರ ಅವರ ಇಬ್ಬರು ಮಕ್ಕಳು ದೊಡ್ಡ ಜನಗಳಾಗುತ್ತಾರೆ  ಹೆಸರುವಾಸಿಯಾಗುತ್ತಾರೆ ಎಂದು. ಇದಕ್ಕೆ ಮುಖ್ಯವಾಗಿ ನನ್ನ ಗಂಡನ ಶ್ರದ್ಧೆಯ ದುಡಿಮೆಯೇ ಕಾರಣ. ಸ್ವಲ್ಪ ಮಟ್ಟಿಗೆ ಜಾತಕದ ಫಲವೂ ಇರಬಹುದು. ಅತ್ತೆಯವರ ತಿರುಪತಿ ಹರಕೆಯಿಂದ ಇವರು ಹುಟ್ಟಿದ ಪರಿಣಾಮವೂ ಇರಬಹುದು.
ಪ್ರ : ಈ ಇಳಿವಯಸ್ಸಿನಲ್ಲೂ ಬೈಪಾಸ್ ಸರ್ಜರಿ ಆಗಿದ್ದರೂ ಕೆ.ಕೆ. ಪೈಗಳ ಆರೋಗ್ಯ ಚೆನ್ನಾಗಿದೆ. ಈಗ 78ರಲ್ಲಿ ಅವರಿಗೆ ಇಪ್ಪತ್ತೆಂಟರ ಉತ್ಸಾಹ. ಈಗಲೂ ಹಿಂದಿನಂತೆಯೇ ಚುರುಕು. ಅವರ ಆರೋಗ್ಯ, ಉತ್ಸಾಹ ಮತ್ತು ನಿರಂತರ ಚಟುವಟಿಕೆಗಳ ಗುಟ್ಟೇನು? ಈಗಲೂ ಅವರ ಎಲ್ಲಾ ಮಣಿಪಾಲ ಸಂಸ್ಥೆಗಳಿಗೆ ಮುಖ್ಯಸ್ಥರು. ಇಷ್ಟೆಲ್ಲ ಸಂಸ್ಥೆಗಳ ಜವಾಬ್ದಾರಿಯಿದ್ದರೂ ಅವರು ಅನೇಕರಂತೆ ಪುರುಸೊತ್ತಿಲ್ಲ ಎಂದು ಹೇಳುವ ವ್ಯಕ್ತಿಯೇ ಅಲ್ಲ. ಇದು ಹೇಗೆ ಸಾಧ್ಯವಾಯಿತು?
ಉ : ಅವರು ಮೊದಲಿನಿಂದಲೂ ಹಾಗೆಯೇ. ಕೆಲಸ ಮಾಡುತ್ತಾ ಇರಬೇಕು ಅವರಿಗೆ. ಏನೂ ಕೆಲಸ ಇಲ್ಲದಿದ್ದರೆ ಗಾರ್ಡನಿಗೆ ಹೋಗಿ ಏನಾದರು ಕೆಲಸ ಮಾಡುತ್ತಾರೆ. ಬ್ಯಾಂಕಿನಲ್ಲಿರುವಾಗ ಅವರಿಗೆ ಊಟ ಸರಿಯಾದ ಸಮಯಕ್ಕೆ ಸಾಧ್ಯವಾಗುತ್ತಿರಲಿಲ್ಲ. ಅತ್ತೆಯವರ ಆರೋಗ್ಯ ಚೆನ್ನಾಗಿತ್ತು. ಅವರಿಗೆ ಡಯಬಿಟಿಸ್, ಬಿಪಿ ಇತ್ಯಾದಿ ಇರಲಿಲ್ಲ. ಅತ್ತೆಯವರು 97 ವರ್ಷ ಬದುಕಿದರು. ಅತ್ತೆಯ ಉತ್ತಮ ಆರೋಗ್ಯದಿಂದ ಹೆರಿಡಿಟರಿ ಆಗಿ ಇವರಿಗೂ ಒಳ್ಳೆಯ ಆರೋಗ್ಯ ಬಂದಿರಬೇಕು. ಈಗಲೂ ನನ್ನ ಗಂಡ ರಾತ್ರಿ 1 ಗಂಟೆಗೆ ಮೊದಲು ಮಲಗುವುದಿಲ್ಲ. ನಿರಂತರ ಚಟುವಟಿಕೆ ಅವರ ಅಭ್ಯಾಸ. ಯಾರು ಬಂದು ಭೇಟಿಯಗಲು ಕೂತರೂ ಪುರುಸೊತ್ತಿಲ್ಲ ಎಂದು ಅವರು ಹೇಳುವುದೇ ಇಲ್ಲ.
ಪ್ರ : ನೌಕರಿಗಾಗಿ ಬರುವವರು, ಬ್ಯಾಂಕಿನಲ್ಲಿ ಅವರಿರುವಾಗ ಸಾಲಕ್ಕಾಗಿ ಬರುವವರು ನಿಮ್ಮ ಮೂಲಕ ಇನ್‌ಫ್ಲುಯೆನ್ಸ್ ಮಾಡಿಸುತ್ತಿದ್ದರೆ?
ಉ : ಎಷ್ಟೋ ಜನ ನನ್ನಲ್ಲಿ ನಿಮ್ಮ ಗಂಡನಲ್ಲಿ ಹೇಳಿ, ಈ ಹುಡುಗನಿಗೆ ಕೆಲಸ ಮಾಡಿಸಿ ಎಂದೋ ಅಥವಾ ಈ ಲೋನ್ ಪಾಸ್ ಮಾಡಿಸಿ ಎಂದೋ ಹೇಳಿದ್ದುಂಟು. ನಾನು ನನ್ನ ಗಂಡನಿಗೆ ಇದನ್ನು ತಿಳಿಸಿ ಸಾಧ್ಯವಾದರೆ ಸಹಾಯ ಮಾಡಿ ಎನ್ನುತ್ತಿದ್ದೆ ಅಷ್ಟೆ.
ಪ್ರ : ಕೆ.ಕೆ. ಪೈಗಳಲ್ಲಿ ಬ್ಯಾಂಕ್ ಬಿಟ್ಟ ಮೇಲೆ ಏನಾದರೂ ಬದಲಾವಣೆ ಕಂಡಿದ್ದೀರಾ?
ಉ : ಇಲ್ಲ. ಅವರು ಇದ್ದ ಹಾಗೆಯೇ ಇದ್ದಾರೆ. ಬದಲಾವಣೆಯೇ ಇಲ್ಲ.
ಪ್ರ : ಕೆ.ಕೆ. ಪೈಗಳ ಕುಟುಂಬದಲ್ಲಿ ಅಣ್ಣ ತಮ್ಮಂದಿರೆಲ್ಲ ಹೇಗಿದ್ದಾರೆ?
ಉ : ಅಣ್ಣ ತಮ್ಮಂದಿರೆಲ್ಲ ಬಹಳ ಅನ್ಯೋನ್ಯತೆಯಿಂದ ಇದ್ದಾರೆ. ಇವರು ತಮ್ಮಂದಿರನ್ನು ಚೆನ್ನಾಗಿ ನೋಡಿಕೊಂಡಿದ್ದಾರೆ.
ಪ್ರ : ಬಿಡು ಸಮಯವನ್ನು ಕೆ.ಕೆ ಪೈಗಳು ಹೇಗೆ ಉಪಯೋಗಿಸಿಕೊಳ್ಳುತ್ತಾರೆ?
ಉ: ಓದುವುದು, ಟಿ.ವಿ. ನೋಡುವುದು, ಮೊಮ್ಮಕ್ಕಳೊಂದಿಗೆ ಆಟ, ಸರಸಸಲ್ಲಾಪ – ಹೀಗೆ ಸಮಯ ಹೋಗುತ್ತದೆ. ಗಾರ್ಡನಿಂಗ್ ಅವರಿಗೆ ತುಂಬಾ ಇಷ್ಟ. ತೋಟದಲ್ಲೂ ಕೆಲಸ ಮಾಡುತ್ತಾರೆ.
ಪ್ರ : ನಿಮ್ಮ ಅಣ್ಣ ಮಾನ್ಯ ಟಿ.ಎ. ಪೈಗಳು ಕೇಂದ್ರ ಸಚಿವರಾಗಿದ್ದರು. ಅವರಿಂದ ನಿಮಗೆ ಏನಾದರೂ ಸಹಾಯ, ಸಹಕಾರ, ಬೆಂಬಲ ಇತ್ತಾ?
ಉ : ನಮಗೆ ಅಂದರೆ ನನ್ನ ಗಂಡನ ಕುಟುಂಬಕ್ಕೆ ಅಂತಹ ಸಹಾಯ, ಬೆಂಬಲ ಬೇಕಾಗಿರಲಿಲ್ಲ. ನನ್ನ ಗಂಡನ ಕುಟುಂಬಕ್ಕೆ ಯಾವ ತೊಂದರೆಗಳೂ ಇರಲಿಲ್ಲ. ಎಲ್ಲಾ ಸಮಸ್ಯೆಗಳನ್ನು ಅವರೇ ನಿವಾರಿಸಿಕೊಳ್ಳಲು ಶಕ್ತರಾಗಿದ್ದರು.
ಪ್ರ : ಕೆ.ಕೆ. ಪೈಗಳು ಬ್ಯಾಂಕಿನಿಂದ ಬರುವಾಗ ಮುನ್ಸೂಚನೆ ಇಲ್ಲದೆ ಯಾರನ್ನಾದರೂ ಊಟಕ್ಕೆ ಕರಕೊಂಡು ಬಂದರೆ ನಿಮಗೆ ತೊಂದರೆಯಾಗುತ್ತಿರಲಿಲ್ಲವೆ?
ಉ : ಇಲ್ಲ. ನಾವು ಯಾವಾಗಲೂ ಅದಕ್ಕೆ ಸಿದ್ಧವಾಗಿಯೇ ಇರುತ್ತಿದ್ದೆವು. ಮೊದಲು ಎಲ್ಲಾ ಕೆಲಸ ನಾನೇ ಮಾಡುತ್ತಿದ್ದೆ. ಆಗ ದನ ಕೂಡಾ ಇತ್ತು. ನಾನೇ ಹಾಲು ಕರೆಯುತ್ತಿದ್ದೆ. ಈಗ ಕೆಲಸಕ್ಕೆ ಜನ ಇದೆ. ಸೊಸೆ ಇದ್ದಾಳೆ. ಈಗ ನನಗೆ 72 ವರ್ಷ. ನನ್ನ ಆರೋಗ್ಯ ಚೆನ್ನಾಗಿದೆ. ನನ್ನ ತಂದೆ 61 ವರ್ಷ ಬದುಕಿದ್ದರು. ನನ್ನ ತಾಯಿ ಬರೇ 54 ವರ್ಷ ಬದುಕಿದ್ದರು. ನನಗೆ ಡಯಾಬಿಟಿಸ್ ಇತ್ಯಾದಿ ಯಾವುದೂ ಇಲ್ಲ. ಈಗಲೂ ಕೆಲಸ ಮಾಡುತ್ತೇನೆ. ಸೊಸೆಯಿರುವ ಕಾರಣ ಕೆಲಸದ ಭಾರ ಕಡಿಮೆಯಾಗಿದೆ. ಕೆಲಸಕ್ಕೆ ಜನವೂ ಉಂಟು. ನನಗೆ ಈಗ ನೆಮ್ಮದಿಯಿದೆ. ಗಂಡನಿಗೆ ಸಹಕಾರಿಯಾದ ಪತ್ನಿಯಾಗಿದ್ದೇನೆಂಬ ತೃಪ್ತಿಯಿದೆ.
ಈ ಸಂದರ್ಶನವೇ ಸಗುಣಾ ಪೈಗಳ ಸರಳ ವ್ಯಕ್ತಿತ್ವವನ್ನು ತಿಳಿಸುತ್ತದೆ. ಇದಕ್ಕೆ ಪೂರಕವಾಗಿ ತರಂಗದ ಸಂಧ್ಯಾ ಎಸ್. ಪೈ ಅವರು ಸಗುಣಾ ಪೈ ಕುರಿತು ಬರೆದ ಈ ಲೇಖನ ಕೂಡಾ ಓದಿರಿ.
ಅಮ್ಮನ ನೆನಪಿನಲ್ಲಿ ಪುಸ್ತಕವೊಂದನ್ನು ಪ್ರಕಟಿಸುವ ಯೋಜನೆ ಇದೆ. ಅವಳನ್ನು ಹತ್ತಿರದಿಂದ ಬಲ್ಲವರಿಗೆ ಅವರ ಮತ್ತವಳ ಸಂಬಂಧದ ಬಗ್ಗೆ ನಾಲ್ಕು ಸಾಲು ಬರೆಯಲು ಕೇಳಿಕೊಂಡಿದ್ದೇವೆ. ನೀವೂ ಬರೆಯುವುದಿಲ್ಲವೇಕೆ? ಏನು ಅನಿಸುವುದೋ ಅದನ್ನು ಬರೆಯಿರಿ ಎಂದು ಸುಧಾ ಮತ್ತು ಗೀತಮ್ಮ ಹೇಳಿದಾಗ ನಿರಾಳವಾಗಿ ಒಪ್ಪಿಕೊಂಡೆ.
ಒಪ್ಪಿಕೊಂಡಿದ್ದೇನೋ ಸರಿ, ಅದರೆ ಲೇಖನಿ ಕೈಗೆತ್ತಿಕೊಂಡಾಗ ಅನಿಸಿದ್ದು ಮನಸ್ಸೆಲ್ಲ ಖಾಲಿ ಕಾಗದದಂತೆ ಆಗಿದೆ ಎಂದು. ಸಂಬಂಧಗಳಿಗೆ ಹೆಸರಿಡುವುದು, ಅದನ್ನು ಶಬ್ದಗಳಲ್ಲಿ ಬರೆಯುವುದು, ಹೇಳುವುದು ಬಲು ಕಷ್ಟ. ಅದರಲ್ಲೂ ನನ್ನ ಮತ್ತು ಸಗುಣಕ್ಕನ ಸಂಬಂಧದ ತಂತು ಯಾವುದು? ಅದನ್ನು ಹೆಸರಿಟ್ಟು ಕರೆಯಲು ಬಾಧ್ಯಳೇ ನಾನು? ಏಕೆಂದರೆ ಗತಕಾಲದಲ್ಲಿ ಕಳೆದುಕೊಂಡ ಪ್ರೇಮದ ಸೆಲೆಯೊಂದನ್ನು ನಾನವಳಲ್ಲಿ ಕಂಡಿದ್ದೆ. ಆದರೆ ಅದನ್ನು ಹಾಗೆ ಕರೆಯಲಾಗದು. ಅದಕ್ಕೆಂದೇ ಹೆಸರಿಡಲಾಗದ ತಂತುವೊಂದು ನನ್ನನ್ನು ಅವರಿಗೆ ಕಟ್ಟಿಹಾಕಿತ್ತು.
ಇಷ್ಟಕ್ಕೂ ಅವಳು ವಾವೆಯಲ್ಲಿ ನನ್ನ ನಾದಿನಿ. ಯಜಮಾನರ ಹಿರಿಯಕ್ಕ. ವಯಸ್ಸಿನ ಅಂತರವೂ ಹೆಚ್ಚೇ ಎನ್ನಬಹುದು. ಇಪ್ಪತ್ತು ವರ್ಷಗಳು, ಸರಿ ಸುಮಾರು ನನ್ನಮ್ಮನ ವಯಸ್ಸು. ನನ್ನಮ್ಮ ಬದುಕಿದ್ದರೆ ನಿಮ್ಮ ವಯಸ್ಸೇ ಇರುತ್ತಿತ್ತು ಸಗುಣಕ್ಕ ಎಂದರೆ ಹೌದೇನು ಎಂದು ಕಣ್ಣರಳಿಸಿ ನಗುತ್ತಿದ್ದಳು. ಹೀಗೆ ಅತ್ತಿಗೆಯಾಗಿರಬೇಕಾದ್ದವಳು ಅಕ್ಕನಾಗಿ ನನ್ನ ಪ್ರತೀದಿನದ ಬದುಕಿನ ಹಿಸ್ಸೆಯಾಗಿ ಹೋದಳು. ತಾಯಿಯೊಂದಿಗಿನ ವಯಸ್ಸಿನ ಅಂತರದಿಂದ ಕೆಲವೊಮ್ಮೆ ಕೆಲ ವಿಷಯಗಳನ್ನು ಚರ್ಚಿಸಲು ಹಿಂಜರಿಕೆ ಯಾಗುತ್ತದೆ. ಆದರೆ ಅಕ್ಕನೊಂದಿಗೆ ಹಾಗೆನಿಸುವುದಿಲ್ಲ. ಎಂಥಹುದೇ ವಿಚಾರವಾದರೂ ಮುಕ್ತ ಮನಸ್ಸಿನಿಂದ ಬಿಚ್ಚಿಡಲು ಅವಳೇ ಸೈ. ಹೀಗೆ ಸಗುಣ ಅಕ್ಕನೊಂದಿಗೆ ಯಾರೊಂದಿಗೂ ಹಂಚಿಕೊಳ್ಳಲಾಗದ ನೋವುಗಳನೇಕವನ್ನು ಹಂಚಿಕೊಂಡು ಮನಸ್ಸು ಹಗುರ ಮಾಡಿಕೊಂಡಿದ್ದೇನೆ.
ನನ್ನತ್ತೆ ಇವರಿಗೆ ಸಗುಣ ಎಂಬ ಹೆಸರನ್ನು ಅದು ಹೇಗೆ ಆರಿಸಿದರೋ ನಾನರಿಯೆ. ಆದರೆ ಅವರಿಗೆ ಅನ್ವರ್ಥವಾಗಿತ್ತು. ಸ ಎಂದರೆ ಒಳಿತು, ಸಹನೆ, ತಾಳ್ಮೆ, ಅನುಕಂಪಗಳ ಆಗರವಾಗಿತ್ತವಳ ಮನಸ್ಸು. ಕೆಲವೊಮ್ಮೆ ತೀರಾ ಅತಿಯಾಯಿತು ಎಂದು ಅನಿಸುವವರೆಗೆ. ಕೆಲವು ಮಂದಿ ಅವಳ ಈ ಗುಣಗಳನ್ನು ದುರಪಯೋಗಪಡಿಸಿ ಕೊಂಡದ್ದೂ ಇದೆ. ಆವಾಗಲೆಲ್ಲ ನಾನು ಅವಳೊಂದಿಗೆ ಜಗಳವಾಡುತ್ತಿದ್ದುದುಂಟು. ನೀನ್ಯಾಕೆ ತಗ್ಗಿ ಬಗ್ಗಿ ಅನ್ಯಾಯ ಸಹಿಸಬೇಕು? ಎದುರಿಸಿ ನಿಲ್ಲಬೇಕು ಎಂದದ್ದುಂಟು. ಅವಳು ಮಾತ್ರ ಯಾವುದೇ ಸೆಡವಿಲ್ಲದೆ ಹೋಗಲಿ ಬಿಡೆ. ಅದು ಅವರ ಕರ್ಮ. ನನಗೆ ಬೇರೆಯವರಿಗೆ ಸಹಾಯ ಮಾಡಬೇಕೆಂದೇ ಇಷ್ಟು ಒಳ್ಳೆಯ ಸೌಲಭ್ಯಗಳನ್ನು ದೇವರು ಕರುಣಿಸಿದ್ದಾನೆ. ಇದು ನನಗೆ ಶಾಶ್ವತವಾಗಿದ್ದರೆ ಸರಿ. ಹಾಗೇ ನಡೆಸಲಿ, ದೇವರು ಎಂದುಬಿಡುತ್ತಿದ್ದಳು.
ನನ್ನ ಮಗ ಬೆಳೆದದ್ದೇ ಅವಳ ಮಡಿಲಲ್ಲಿ ಎನ್ನಬಹುದು. ಶಾಲೆಗೆ ಹೋಗುವ ವಯಸ್ಸಾಗುವವರೆಗೆ ಬೆಳಗೆದ್ದು ಸಗುಣಕ್ಕನ ಮನೆಗೆ ಹೋದರೆ, ಮಧ್ಯಾಹ್ನ ಊಟದ ಹೊತ್ತಿಗೆ ಮರಳುತ್ತಿದ್ದ. ಮತ್ತೆ ಸಾಯಂಕಾಲ ಅವರೊಂದಿಗೆ ಉಡುಪಿಗೋ, ಅಥವಾ ಅವರು ಹೋದ ಮತ್ತೆಲ್ಲಿಗೂ ತಿರುಗಾಟವಾಗಿ ರಾತ್ರೆ ಊಟದ ಹೊತ್ತಿಗೆ ಮನೆಗೆ ಬರುತ್ತಿದ್ದ. ಊರಿನಲ್ಲಿ ಅವನು ನಮ್ಮ ಮಗನೆಂದು ಬಹಳಷ್ಟು ಜನರಿಗೆ ತಿಳಿದಿರಲೇ ಇಲ್ಲ. ಸಗುಣಕ್ಕನ ಮೊಮ್ಮಗ ಎಂದೇ ತಿಳಿದಿದ್ದರು. ಕಾರಣ ಇಷ್ಟು. ಅವರ ಪ್ರೀತಿ ಅವರನ್ನು ಅವನಿಗೆ ಬೇಕಿದ್ದಂತೆ ಕುಣಿಸುತ್ತಿತ್ತು. ಅವನು ಅವಳಲ್ಲಿ ಇಲ್ಲದ ಅಜ್ಜಿಯ ಪ್ರೇಮಲ ಸಾನ್ನಿಧ್ಯವನ್ನು ಕಂಡು ಅನುಭವಿಸುತ್ತಿದ್ದ.
ತನ್ನಿಂದ ಯಾರಿಗೂ ತೊಂದರೆಯಾಗಬಾರದು ಎಂಬುದು ಅವಳ ಜಪವಾಗಿತ್ತು. ಯಾರಿಗೂ ಭಾರವಾಗಿ ಬದುಕದಂತೆ ದೇವರು ಕರುಣಿಸಬೇಕು. ಇದೊಂದೇ ನನ್ನ ಬೇಡಿಕೆ ಎನ್ನುತ್ತಿದ್ದಳು. ಅನಾರೋಗ್ಯವಾದಾಗ, ಸಂಧಿವಾತದಿಂದ ಮೊಣಕಾಲಿಗೆ ಶಸ್ತ್ರಚಿಕಿತ್ಸೆಯಾದಾಗ, ಇನ್ನು ತಾನೆಲ್ಲಿ ಪರಾಧೀನಳಾಗುತ್ತೇನೋ ಎಂಬ ಭಯದಿಂದ ವೈದ್ಯರು ಹೇಳಿದ್ದಕ್ಕಿಂತ ಹೆಚ್ಚೇ ವ್ಯಾಯಾಮ, ಪಥ್ಯ ಮಾಡುತ್ತಿದ್ದಳು. ಅಗತ್ಯವಿದ್ದರೆ ಬೇರೆಯವರ ಉಪಚಾರಕ್ಕೆ ಎಂದೂ ಹಿಂದೇಟು ಹಾಕುತ್ತಿರಲಿಲ್ಲ. ಬಹಳಷ್ಟು ಸಲ ಅವಳು ಏಕೆ ಹೀಗೆ? ಎಲ್ಲರಿಗಿಂತ ಭಿನ್ನ ಎಂದು ನಾನು ಚಿಂತಿಸಿದ್ದುಂಟು. ಸಿಕ್ಕಿದ ಉತ್ತರವೆಂದರೆ ಅದು ಅವಳ ಸಹಜ ಸ್ವಭಾವವಾಗಿತ್ತು. ಸೂರ್ಯನಂತೆ, ಚಂದ್ರಮ, ತಾರೆಯರು, ತಂಗಾಳಿಯಂತೆ, ಸುರಿವ ಸಜಲಧಾರೆಯಂತೆ, ಫಲಪುಷ್ಪಭರಿತ ವೃಕ್ಷದಂತೆ, ತಾನು ತನ್ನದೆನ್ನುವ ಭೇಧಭಾವವಿಲ್ಲದೆ ಪರರಿಗಾಗಿ ಮಿಡಿಯುವುದು ಅವಳ ಬದುಕಿನ ಪರಿಯಾಗಿತ್ತು.
ಇಂದು ನಾವು ಬದುಕುತ್ತಿರುವುದು ಮುಖವಾಡಗಳ ಹಿಂದೆ. ಹುಟ್ಟಿನಿಂದ, ಹೆತ್ತವರಿಂದ, ವಿದ್ಯಾಭ್ಯಾಸ ಪದ್ಧತಿಯಿಂದ, ಪರಿಸರದಿಂದ ಕಲಿತ ಪಾಠಗಳು, ಒಳಿತೋ, ಕೆಟ್ಟದೋ, ಪರಿಪರಿಯ ಮುಖವಾಡಗಳನ್ನು ಸೃಷ್ಟಿಸುತ್ತದೆ. ಇದರ ಇರುವಿಕೆಯನ್ನು ತಿಳಿಯದೆಯೇ ನಾವು ಅದರಲ್ಲಿ ಮನಮುಟ್ಟಿ ಬದುಕುತ್ತೇವೆ. ಮುಖವಾಡದ ಹೊದಿಕೆ ಇಲ್ಲದ ಬದುಕು ಭಯಾವಹ ಎನಿಸುತ್ತದೆ. ಸಹಜತೆ ಸಾಯುತ್ತದೆ. ಆದರೆ ಸಗುಣಕ್ಕ ಇದಕ್ಕೆ ಹೊರತಾಗಿದ್ದಳು. ಮುಖವಾಡಗಳು ಇವಳಲ್ಲಿ ರೂಪುಗೊಂಡಿರಲೇ ಇಲ್ಲ. ಎಲ್ಲವೂ ಸರಳ, ಸಹಜ. ಈ ಸರಳತೆ ನನ್ನನ್ನು ಅವರತ್ತ ಸೆಳೆದ ಮೊದಲ ತಂತು. ನಂತರ ಕಂಡದ್ದು, ಅರ್ಥಮಾಡಿಕೊಂಡದ್ದು ನನ್ನ ಬದುಕಿನಲ್ಲಿ ಅಳವಡಿಸಿಕೊಳ್ಳಲು ಪ್ರಯತ್ನಿಸಿದ್ದು ಬಹಳಷ್ಟು. ಈ ಸೆಳೆತ, ಕೊನೆಯವರೆಗೂ ಸಡಿಲವಾಗಲೇ ಇಲ್ಲ. ಬದಲಿಗೆ ಗಾಢವಾಗುತ್ತಾ ಅವಳ ಸಂಸಾರವನ್ನು ನನ್ನದಾಗಿಸಿತು. ಅವಳ ಮಕ್ಕಳು, ಕಿರಿಯ ಸೊಸೆ ನನ್ನವರೇ ಆಗಿ ಹೋದರು.
ಸಾಮಾನ್ಯ ಮಗಳಾಗಿ, ಗೃಹಿಣಿಯಾಗಿ, ಪತ್ನಿಯಾಗಿ, ತಾಯಿಯಾಗಿ ಬದುಕಿನ ಏರಿಳಿತಗಳನ್ನು ಬದುಕಿನ ಸಮಸ್ತ ವ್ಯವಹಾರಗಳನ್ನು ಸಮದೃಷ್ಟಿಯಿಂದ ಕಾಣುವ ದೃಷ್ಟಿಕೋನವನ್ನು ಬೆಳೆಸಿಕೊಂಡ ಒಬ್ಬ ಅಸಾಮಾನ್ಯಳನ್ನು ಹತ್ತಿರದಿಂದ ಕಂಡು, ಅವಳ ಸಾನ್ನಿಧ್ಯವನ್ನು ಅನುಭವಿಸಿ, ಕಡೆಗೊಮ್ಮೆ ಭೌತಿಕವಾಗಿ ಅವಳಿಂದ ದೂರವಾದಾಗ ಕೊರತೆ ಕಂಡಿತೇ ವಿನಃ ದುಃಖವಲ್ಲ. ಏಕೆಂದರೆ ಅನಾಯಾಸದ ಮರಣ ವಿನಾ ದೈನ್ಯತೆಯ ಜೀವನ ಅವಳ ಕನಸಾಗಿತ್ತು. ಒಳ್ಳೆಯ ಜೀವವೊಂದರ ಕನಸು ನನಸಾದ ತೃಪ್ತಿ ನನಗಾಯಿತು.
ಇವಳೇ ಜೀವನ್ಮುಕ್ತೆ !
ಮಂಕುತಿಮ್ಮ ಎನ್ನುವಂತೆ
ಇಂದ್ರಿಯಂಗಳೊಳು ಬಾಳಿ, ಜೀವ ಪಕ್ವಂಗೊಳ್ಳ –
ಲಿಂದ್ರಿಯಗಳ ಮೀರಿ ಮೇಲೇರಿ ಜಾಣಿಂ – ॥
ದಿಂದ್ರಿಯಗಳನಾಳಿ ಲೋಕವಂ ಸಂತಯಿಪ
ಬಂಧು ಜೀವನ್ಮುಕ್ತ – ಮಂಕುತಿಮ್ಮ ॥
ಮನಸ್ಸು ತುಂಬಿದಾಗ, ಮಾತು ಹೊರಬರಲು ತಡಕಾಡುತ್ತದೆ. ಹಾಗೆಯೇ ಪದಗಳೂ ಕೂಡ. ಕೈ ತಡೆಯುತ್ತದೆ. ಒಂದು ಹೊತ್ತಗೆ ಬರೆಯಬಹುದಾದಷ್ಟು ನೆನಪುಗಳು ನನ್ನ ಮನದಲ್ಲಿ ಮೂಡಿನಿಂತಿವೆ. ಆದರೆ ಪದಗಳಿಗೆ, ಮಾತಿಗೆ ಮಿತಿ ಇದೆ. ಓದುವವ ಯಾವ ಭಾವದಿಂದ ಓದುತ್ತಾನೋ ಅದು ಅವನಿಗೆ ತಲುಪುತ್ತದೆ. ಒಂದು ಸಂಬಂಧದ ಆಳ, ಗಹನತೆ, ಅನುಭವಿಸಿದವರಿಗೆ ಮಾತ್ರ ವೇದ್ಯವಾಗುವಂತಹದು. ನಾನು ಕಂಡ ಸಗುಣಕ್ಕ ಬರೀ ನನ್ನವಳು ಮಾತ್ರ . ಇನ್ನು ಮಿಕ್ಕವರು ಅವಳನ್ನು ಬಹಳಷ್ಟು ರೂಪಗಳಿಂದ ಕಂಡಿರಬಹುದು. ಆದರೆ ನಾನು ಅವಳ ಜತೆ ಕಳೆದ ಕೆಲವು ಕ್ಷಣಗಳು ಕೇವಲ ನಮ್ಮವು ಮಾತ್ರ. ಹಂಚಿಕೊಳ್ಳಲಾರದ ನವರಸದ ಬಿಂದುಗಳವು. ಅವಳಿಲ್ಲದ ಕೊರತೆ ಇದೆ. ಆದರೆ ಅಂತೇ ಅವಳ ಬದುಕಿನ ಆದರ್ಶವೂ ನನ್ನ ಮುಂದಿದೆ. ಕಲಿತ ಪಾಠವಿದೆ. ನೆನಪುಗಳಿವೆ.
ಸಂಧ್ಯಾ ಪೈಗಳು ಬರೆದ ಈ ಲೇಖನದಲ್ಲಿ ಸಗುಣಾ ಪೈಗಳ ಕುರಿತು ಅವರಿಗಿರುವ ಪ್ರೀತಿ ವ್ಯಕ್ತವಾಗುತ್ತದೆ. ಕೆ. ಕೆ. ಪೈಗಳಿಗೆ ತಮ್ಮ ಪತ್ನಿಯ ಬಗ್ಗೆ ಅಪಾರ ಗೌರವವಿತ್ತು ಎಂದು ಅವರೊಡನೆ ಮಾತಿಗೆ ಕೂತಾಗ ತಿಳಿದು ಬಂದ ವಿಚಾರ. ತನ್ನ ಕುರಿತು ಹೊರ ತರುವ ಪುಸ್ತಕದಲ್ಲಿ ತನ್ನ ಪತ್ನಿಯ ಕುರಿತೂ ಒಂದಿಷ್ಟು ಮಾತು ಬರೆಯುವುದು ಸೂಕ್ತ ಎಂಬ ಆಶಯವನ್ನೂ ಅವರು ಮಾತಿಗೆ ಕೂತಾಗ ವ್ಯಕ್ತಪಡಿಸಿದ್ದುಂಟು. ಒಂದರ್ಥದಲ್ಲಿ ಸಗುಣಾ ಪೈ ಅವರು ತಮ್ಮ ಪತಿಯ ಯಶಸ್ಸಿನ ರೂವಾರಿ ಎಂಬುದೂ ಕೆ. ಕೆ. ಪೈಗಳ ನಿಕಟವರ್ತಿ ಬ್ಯಾಂಕಿನ ಉಪಮಹಾಪ್ರಬಂಧಕರಾಗಿ ನಿವೃತ್ತಿ ಹೊಂದಿದ ಪ್ರಸ್ತುತ ಭಾರತೀಯ ವಿಕಾಸ ಟ್ರಸ್ಟ್‌ನ ಮ್ಯಾನೇಜಿಂಗ್ ಟ್ರಸ್ಟಿ ಆಗಿರುವ ಕೆ.ಎಂ. ಉಡುಪರ ಅಂಬೋಣ. ಕೆ. ಕೆ. ಪೈ ದಂಪತಿಗಳ ಕುರಿತಾಗಿ ಉಡುಪರಿಗೆ ಅಪಾರ ಗೌರವ. ಸಗುಣಾ ಪೈ ಅವರು ತೀರಿಕೊಂಡ ಮೇಲೆ ಅವರಿಗೆ ಶ್ರದ್ಧಾಂಜಲಿ ರೂಪದಲ್ಲಿ ಹೊರತಂದ ಪುಸ್ತಕ ‘ಸದ್ಗುಣಿ ಸಗುಣಾ ಇದರಲ್ಲಿ ಉಡುಪರು ಸಗುಣಾ ಪೈಗಳ ಕುರಿತು ತನ್ನ ಅನಿಸಿಕೆಗಳನ್ನು ಬಿಚ್ಚಿಟ್ಟಿದ್ದು ಹೀಗೆ :
ಅಂದು ತಾ. 19 ನವಂಬರ. ಶ್ರೀ ಕೆ. ಕೆ. ಪೈಯವರನ್ನು ಕಾಣುವುದಿತ್ತು. 11 ಗಂಟೆಗೆ ಮನೆಗೆ ಫೋನ್ ಮಾಡಿದಾಗ ಸಗುಣಮ್ಮ ಮಾತನಾಡಿದರು. ಶ್ರೀ ಪೈಯವರು ಹೊರಹೋಗಿದ್ದಾರೆ, ಮಧ್ಯಾಹ್ನದ ಊಟಕ್ಕೆ ಬರುತ್ತಾರೆ ಎಂದು ತಿಳಿಸಿದರು. ಸುಮಾರು ಒಂದು ಗಂಟೆಗೆ ಅವರ ಮನೆಗೆ ಹೋದೆ. ಊಟಕ್ಕೆ ಕುಳಿತಿದ್ದರು. ಮತ್ತೆ ಬರುತ್ತೇನೆ ಎಂದು ಹೊರಟವನನ್ನು ಸಗುಣಮ್ಮ ಕರೆದರು. ಉಡುಪರೇ ಊಟ ಮಾಡಿ ಹೋಗಿ  ಎಂದರು. ಇಲ್ಲ ಮತ್ತೆ ಸಿಗುತ್ತೇನೆ ಎಂದರೂ ಕೇಳದೆೇ ಒತ್ತಾಯ ಮಾಡಿ ಬಡಿಸಿದರು. ಸ್ವಲ್ಪ ಹೊತ್ತಿನಲ್ಲಿ ಮಗ ಸುರೇಶ ಬಂದರು. ಎಲ್ಲಾ ಒಟ್ಟಿಗೆ ಊಟ ಮಾಡಿದೆವು. ಅಂದಿನ ವಿಶೇಷ ಪತ್ರೊಡೆ ಚೆನ್ನಾಗಿತ್ತು. ಎರಡೆರಡು ಸಲ ಹಾಕಿಸಿಕೊಂಡೆ. ತಾಯಿಯ ವ್ಯಾತ್ಸಲ್ಯದ ಸಗುಣಮ್ಮನ ಅತಿಥ್ಯ ಅದ್ವಿತೀಯವಾದುದು.
ತಾ. 21ರಂದು ಬೆಳಗ್ಗಿನ ಉದಯವಾಣಿಯಲ್ಲಿ ಸಗುಣಮ್ಮನ ನಿಧನದ ವಾರ್ತೆ ಬಂದಿತ್ತು. ಕೂಡಲೇ ಮಣಿಪಾಲಕ್ಕೆ ಹೋದೆ. ಕೆ. ಕೆ. ಪೈಯವರ ಮನೆಯಲ್ಲಿ ಜನಸಾಗರವೇ ನೆರೆದಿತ್ತು. 20ರ ಸಂಜೆ ಅವರು ಸಾರ್ಥಕ ಬಾಳನ್ನು ಮುಗಿಸಿದ್ದರು. ಮುತ್ತೈದೆಯಾಗಿ ಅನಾಯಾಸ ಮರಣ ಬಹಳ ಪುಣ್ಯವಂತರಿಗೆ ಮಾತ್ರ ದೊರಕುತ್ತದೆ. ಅಂತಹ ಸೌಭಾಗ್ಯ ಸಗುಣಮ್ಮನದಾಗಿತ್ತು.
ನಾನು 1965ರಲ್ಲಿ ಸಿಂಡಿಕೇಟ್ ಬ್ಯಾಂಕಿಗೆ ಸೇರಿದಾಗಿನಿಂದ, ಶ್ರೀ ಕೆ.ಕೆ. ಪೈಯವರ ವಿಶೇಷ ಪ್ರೀತಿಗೆ ಪಾತ್ರನಾಗಿದ್ದೆ. ಹಾಗಾಗಿ ಅಂದಿನಿಂದಲೇ ಅವರ ಮನೆಗೆ ಆಗಾಗ ಹೋಗಿ ಬರುವುದು ರೂಢಿಯಾಗಿತ್ತು. ಹಾಗೆ ಹೋದಾಗಲೆಲ್ಲಾ ಸಗುಣಮ್ಮನ ಆತಿಥ್ಯವನ್ನು ಅನುಭವಿಸುತ್ತಿದ್ದೆ. ಅಂದಿನ ಕೆ. ಕೆ. ಪೈಯವರ ಮನೆಯೆಂದರೆ ಸದಾ ಜನರಿಂದ ತುಂಬಿರುವ ತಾಣವಾಗಿತ್ತು. ಉದ್ಯೋಗ ಕೇಳಿಕೊಂಡು, ಬ್ಯಾಂಕ್ ವ್ಯವಹಾರದ ಸಮಸ್ಯೆಗಳು, ಹಾಗೂ ವೈಯಕ್ತಿಕ ಕಾರಣಗಳಿಗಾಗಿ ಜನ ಪೈಯವರನ್ನು ಸಂಪರ್ಕಿಸಲು ಬರುತ್ತಿದ್ದರು. ಕುಂಜಿಬೆಟ್ಟಿನ ಅವರ ಮನೆ ಜೇನುಗೂಡಿನಂತಿರುತ್ತಿತ್ತು. ಬಂದವರನ್ನೆಲ್ಲಾ ಮಾತನಾಡಿಸಿ ಸುಧಾರಿಸುವ ಕೆಲಸ ಸಾಮಾನ್ಯವಲ್ಲ. ಆದರೂ ನಗುಮೊಗದಿಂದ ಇದನ್ನು ಮಾಡಿಕೊಂಡು ಬಂದು ಕುಟುಂಬದ, ಸಾರ್ವಜನಿಕರ ಮೆಚ್ಚುಗೆ ಗಳಿಸಿದವರು ಸಗುಣಮ್ಮ.
ಕೆಲವರಿಗೆ ಹೆಸರು ಅನ್ವರ್ಥವಾಗುತ್ತದೆ. ಪ್ರಾಯಶಃ ಶ್ರೀ ಉಪೇಂದ್ರ ಪೈಗಳು ತಮ್ಮ ಹಿರಿಯ ಮಗಳಿಗೆ ಈ ಹೆಸರಿಟ್ಟದ್ದು ಪೂರ್ಣ ಸತ್ಯವಾಗಿತ್ತು.
ಸಗುಣಮ್ಮನ ಒಳ್ಳೆಯತನಕ್ಕೆ ಪೂರಕವಾದುದು ಪ್ರಾಯಶಃ ಹಿರಿಯರ ಆದರ್ಶ. ತಂದೆ ಉಪೇಂದ್ರ ಪೈ, ಚಿಕ್ಕಪ್ಪ ಡಾ. ಟಿ. ಎಂ. ಪೈ ಮತ್ತು ಹಿರಿಯಣ್ಣ ಶ್ರೀ ಟಿ. ಎ. ಪೈಯವರ ವಿಶಿಷ್ಟ ವ್ಯಕ್ತಿತ್ವ ಇವರ ಮೇಲೆ ಆಗಾಧ ಪರಿಣಾಮ ಬೀರಿರಬೇಕು. ತುಂಬು ಸಂಸಾರ. ಅನಂತ ಸಾಧನೆಗಳ ಯಶಸ್ಸಿನ ಮಧ್ಯೆ, ಬಾಲ್ಯವನ್ನು ಕಳೆದ ಇವರಿಗೆ ಸರಳತೆ, ಸಜ್ಜನಿಕೆ, ಸದ್ಗುಣಗಳು ಸ್ವಾಭಾವಿಕವಾಗಿಯೇ ಮೈಗೂಡಿಕೊಂಡಿರಬೇಕು.
60 ವರುಷಗಳ ಹಿಂದೆ ಶ್ರೀ ಕೆ. ಕೆ. ಪೈಯವರನ್ನು ವಿವಾಹವಾದ ನಂತರ ಪ್ರಾಯಃ ಇವರು ತಮ್ಮ ಪತಿ ಮತ್ತು ಕುಟುಂಬದವರು ಯಶಸ್ಸಿನ ಸೋಪಾನ ಗಳನ್ನೇರುತ್ತಿರುವುದನ್ನು ಗಮನಿಸಿ, ಅದಕ್ಕೆ ತಮ್ಮದೇ ಆದ ಕೊಡುಗೆ ನೀಡಿದರು. ಗೃಹಿಣಿಯೊಬ್ಬಳು ತನ್ನ ಜವಾಬ್ದಾರಿಯನ್ನು ಸಂಪೂರ್ಣವಾಗಿ ಅರಿತು ನಿಭಾಯಿಸಿದಾಗ, ಕುಟುಂಬದ ಸಮಗ್ರ ಉನ್ನತಿ ಹೇಗೆ ಆಗುತ್ತದೆ ಎನ್ನುವುದಕ್ಕೆ ಸಗುಣಮ್ಮ ಒಂದು ಜ್ವಲಂತ ಉದಾಹರಣೆ. ಹುಟ್ಟಿದ ಮನೆಯ ತುಂಬು ಸಂಸಾರ, ಗಂಡನ ಮನೆಯಲ್ಲಿಯೂ ದೊಡ್ಡ ಕುಟುಂಬ, ಇವೆರಡನ್ನೂ ಹೊಂದಿಸಿಕೊಂಡು ಎಲ್ಲರಿಗೂ ಬೇಕೆನಿಸಿಕೊಂಡು ಅವರನ್ನು ಬೆಳೆಸಿ ತಾವೂ ಬೆಳೆದರು.
ಮುಖ್ಯವಾಗಿ ಇಲ್ಲಿ ಗಮನಿಸಬೇಕಾದುದು, ಶ್ರೀ ಕೆ.ಕೆ. ಪೈಯವರ ಸಹಧರ್ಮಿಣಿ ಯಾಗಿ ಅವರು ತಮ್ಮನ್ನು ತೊಡಗಿಸಿಕೊಂಡಿದ್ದುದನ್ನು. ಸಿಂಡಿಕೇಟ್ ಬ್ಯಾಂಕಿನಲ್ಲಿ ವಿವಿಧ ಹುದ್ದೆಗಳನ್ನು ಸಮರ್ಥವಾಗಿ ನಿರ್ವಹಿಸಿ, 1970ರಲ್ಲಿ ಅಧ್ಯಕ್ಷರಾಗಿ ನೇಮಕ ಗೊಂಡ ನಂತರ ಅವರ ಜೀವನದ ಕ್ರಮವೇ ಬೇರೆಯಾಗಿತ್ತು. ದಿನಕ್ಕೆ ಕನಿಷ್ಠ 18 ತಾಸು ಅಥವಾ ಅದಕ್ಕೂ ಹೆಚ್ಚು ಬ್ಯಾಂಕಿನಲ್ಲೇ ಕಳೆಯುತ್ತಿದ್ದ ಶ್ರೀ ಕೆ. ಕೆ. ಪೈಯವರಿಗೆ ಬಿಡುವೆಂಬುದೇ ಇಲ್ಲ. ಜತೆಗೆ ವಿವಿಧ ಸಾರ್ವಜನಿಕ, ಸಾಮಾಜಿಕ ಚಟುವಟಿಕೆಗಳು, ಬರುವ ಅತಿಥಿಗಳು. ಇವುಗಳನ್ನೆಲ್ಲಾ ಸುಧಾರಿಸಿಕೊಂಡು ಗೃಹಕೃತ್ಯದ ಜವಾಬ್ದಾರಿಯನ್ನು ನಿರ್ವಹಿಸುವುದು ಬಹಳ ದೊಡ್ಡ ಸವಾಲು. ಇದನ್ನು ತಾಳ್ಮೆಯಿಂದ ಕರಾರುವಕ್ಕಾಗಿ ನಡೆಸಿಕೊಂಡು ಬಂದು ಸದಾ ಹಸನ್ಮುಖಿಯಾಗಿ, ಐದು ಮಕ್ಕಳ ತಾಯಿಯಾಗಿ, ಅವರ ಪಾಲನೆ ಪೋಷಣೆಗಳ ಜತೆಗೆ, ಉತ್ತಮ ಮನುಷ್ಯರಾಗಿ ರೂಪಿಸಿದುದು ಸಾಮಾನ್ಯ ಸಾಧನೆಯಲ್ಲ. ಮನೆಯ ಆತಿಥ್ಯ ಬಹಳ ದೊಡ್ಡ ಹೊಣೆಗಾರಿಕೆ. ಬ್ಯಾಂಕಿನ ಕೆಲಸಕ್ಕಾಗಿ ಬಂದ ಗಣ್ಯರನ್ನು ಮನೆಗೆ ಕರೆದು ಉಪಚರಿಸುವುದು ಶ್ರೀ ಕೆ. ಕೆ. ಪೈಯವರ ಒಂದು ಉತ್ತಮ ಪರಿಪಾಠ. ಇದಕ್ಕೆ ಬೇಕಾದ ತಯಾರಿ ಅದು ಅತ್ಯಂತ ಕಡಿಮೆ ಸಮಯದಲ್ಲಿ ಮಾಡುವುದು ಸಗುಣಮ್ಮನವರ ಕಾಯಕ. ಅದೂ ಶ್ರೀ ಪೈಯವರ ದಿನಚರಿ ಹೀಗೆಂದು ಹೇಳಲು ಬರುವಂತಿರಲಿಲ್ಲ. ಬೆಳಗ್ಗೆ ಎಂಟು ಗಂಟೆ, ಅಥವಾ ರಾತ್ರಿ 12 ಗಂಟೆ-ಮನೆಯ ಬಾಗಿಲು ಅತಿಥಿ ಸತ್ಕಾರಕ್ಕೆ ಸದಾ ತೆರೆದಿರಬೇಕಿತ್ತು. ಜತೆಗೆ ಇಂದು ಮುಂಬೈ, ನಾಳೆ ದಿಲ್ಲಿ ಹೀಗೆ ದೇಶದಾದ್ಯಂತ ಪಯಣ ಮಾಡುತ್ತಿದ್ದ ಪತಿಯ ಅಗತ್ಯತೆಗಳಿಗೂ ಗಮನಹರಿಸಬೇಕಿತ್ತು. ಇವುಗಳನ್ನೆಲ್ಲಾ ಸಮಚಿತ್ತದಿಂದ ನಿಭಾಯಿಸಿ, ಮನೆಯವರಿಗೂ, ಹೊರಗಿನವರಿಗೂ ಆಪ್ತರಾದವರು ಸಗುಣಮ್ಮ. 9 ವರ್ಷಗಳ ಕಾಲ ಸಿಂಡಿಕೇಟ್ ಬ್ಯಾಂಕಿನ ಅಧ್ಯಕ್ಷರಾಗಿ ಇನ್ನಿಲ್ಲ ಎನ್ನುವ ರೀತಿಯಲ್ಲಿ ಬ್ಯಾಂಕನ್ನು ಬೆಳೆಸಿ ದೇಶದಾದ್ಯಂತ ಬ್ಯಾಂಕಿಂಗ್ ಕ್ಷೇತ್ರದಲ್ಲಿ ಹೆಸರು ಮಾಡಿದ ಪೈಯವರ ಯಶಸ್ಸನ್ನು, ಸಾಧನೆಯನ್ನು ಗಮನಿಸಿ, ತೃಪ್ತಿಪಟ್ಟ ಮಹಾಸಾಧ್ವಿ ಅವರು.
ಮನೆವಾರ್ತೆಯ ಯಾವ ಕೆಲಸಕ್ಕೂ ಹಿಂಜರಿದವರಲ್ಲ, ಮನೆಯಲ್ಲಿ ದನಸಾಕಿ, ಗೋಬರ್‌ಗ್ಯಾಸ್ ಪ್ಲಾಂಟ್ ಇಟ್ಟು, ತೆಂಗಿನ ಗರಿಗಳಿಂದ ಬಿಸಿನೀರು ಕಾಯಿಸಿ ಗೃಹಕೃತ್ಯಗಳನ್ನು ನಡೆಸುತ್ತಿದ್ದರು. ಇಂದಿನ ದಿನಗಳಲ್ಲಿ ಸಾಮಾನ್ಯವರ್ಗದ ಗೃಹಿಣಿಯರೂ ಮಾಡದ, ಇಂತಹ ಕೆಲಸಗಳನ್ನು ತಾದಾತ್ಮ್ಯಭಾವದಿಂದ ಮಾಡಿ, ಎಲ್ಲರ ಮೆಚ್ಚುಗೆಗೆ ಪಾತ್ರರಾದರು. ಮಾನವೀಯ ಗುಣಗಳಿಂದ ತುಂಬಿ ತುಳುಕಾಡುತ್ತಿದ್ದ ಸಗುಣಮ್ಮ,  ಬ್ಯಾಂಕಿನ ಹಿರಿಯ ಅಧಿಕಾರಿಗಳಿಂದ ಹಿಡಿದು, ಕಾರಿನ ಡ್ರೈವರ್, ಮನೆಕೆಲಸದವರು-ಎಲ್ಲರ ಮೆಚ್ಚುಗೆ ಗಳಿಸಿದ್ದರು.
1987ರಿಂದ 89ರ ವರೆಗೆ ಅವರ ಕುಂಜಿಬೆಟ್ಟಿನ ಮನೆಯಲ್ಲಿ ಬಾಡಿಗೆಗೆ ವಾಸವಾಗಿದ್ದೆ. ತೋಟದ ಮೇಲ್ವಿಚಾರಣೆ ನೋಡಲು ಸಗುಣಮ್ಮ ಆಗಾಗ ಬರುತ್ತಿದ್ದರು. ಆಗ ಅವರನ್ನು ತುಂಬಾ ಆತ್ಮೀಯವಾಗಿ ಹತ್ತಿರದಿಂದ ನೋಡುವ ಅವಕಾಶ ನನಗೆ, ನನ್ನ ಶ್ರೀಮತಿ ಶಾಂತ ಹಾಗೂ ಮಕ್ಕಳಿಗೆ ದೊರಕಿತ್ತು. ಅದೇನು ಸೌಜನ್ಯ, ಸಹನೆ!  ಇದನ್ನು ನಾವಿಂದಿಗೂ ಮೆಲುಕು ಹಾಕುತ್ತಿದ್ದೇವೆ. ಅಂತೆಯೇ ಮಂದರ್ತಿಯ ನಮ್ಮ ಮನೆಗೆ ವರುಷಕ್ಕೊಮ್ಮೆ ನವರಾತ್ರಿಯ ಸಮಯ, ಅಥವಾ ಮಕ್ಕಳು ಅಮೇರಿಕದಿಂದ ಬಂದಾಗ ಬರುತ್ತಿದ್ದರು. ಆಗ ಶ್ರೀ ಕೆ. ಕೆ. ಪೈಯವರೂ ಜತೆಗಿರುತ್ತಿದ್ದರು. ಸಾಮಾನ್ಯರಲ್ಲಿ ಸಾಮಾನ್ಯರಂತೆ ಹೊಂದಿಕೊಂಡು ಹೋಗಿ ನಮಗೆಲ್ಲಾ ಖುಷಿ ನೀಡುತ್ತಿದ್ದರು.
1978ರಲ್ಲಿ ಕೆ. ಕೆ.ಪೈಯವರು ಬ್ಯಾಂಕಿನ ಅಧ್ಯಕ್ಷ ಪದವಿಯಿಂದ ನಿವೃತ್ತಿಹೊಂದಿದ ನಂತರವೂ, ಅವರ ಜೀವನಶೈಲಿ ಮುಂಚಿನಂತೆಯೇ ಇತ್ತು. ವಿವಿಧ ಪ್ರತಿಷ್ಠಿತ ಕಂಪೆನಿಗಳಲ್ಲಿ ನಿರ್ದೇಶಕ ಹುದ್ದೆ, ಸಂಸ್ಥೆಗಳ ಹಿರಿತನ, ಸಾಮಾಜಿಕ ಜೀವನದಲ್ಲಿ ಬಿಡುವಿಲ್ಲದ ಕಾರ್ಯಕ್ರಮಗಳು, ಮನೆಗೆ ಬರುವ ಜನರು ಇವುಗಳನ್ನೆಲ್ಲಾ ಮುಂಚಿನಂತೆಯೆ ನಿಭಾಯಿಸುವುದು ಅವರ ಜಾಯಮಾನವಾಗಿತ್ತು. ಹಾಗಾಗಿ ಸಗುಣಮ್ಮನವರ ದಿನಚರಿಯಲ್ಲಿ ಬದಲಾವಣೆಯಾಗಲಿಲ್ಲ. 1998 ಜೂನ್ 26ರಂದು ಶ್ರೀ ಪೈಯವರ ಹುಟ್ಟುಹಬ್ಬದ ದಿನ ನಡೆದ ಅವರ ಸಾರ್ವಜನಿಕ ಸಮ್ಮಾನ ಉಡುಪಿಯ ಚರಿತ್ರೆಯಲ್ಲಿ ಒಂದು ಅಪೂರ್ವ ಘಟನೆ. ಕೆ. ಕೆ. ಪೈಯವರಿಂದ ಉಪಕೃತರಾದ ಬ್ಯಾಂಕ್ ಸಿಬ್ಬಂದಿಗಳು, ಉದ್ಯಮಿಗಳು, ಸಾರ್ವಜನಿಕರೂ ಹಿರಿಯ ಚೇತನಕ್ಕೆ ಸಾವಿರಾರು ಸಂಖ್ಯೆಯಲ್ಲಿ ಬಂದು ತಮ್ಮ ಕೃತಜ್ಞತೆ ಸೂಚಿಸಿದರು. ಸಾವಿರಾರು ಜನಕ್ಕೆ ಜೀವನದ ದಾರಿತೋರಿಸಿ, ಕುಟುಂಬಗಳಿಗೆ ಅನ್ನ ತೋರಿಸಿದ ಇವರಿಗೆ ‘ಚಿನ್ನದ ಬಟ್ಟಲಿನ ನೆನಪಿನ ಕಾಣಿಕೆಯಿತ್ತು ಸಮ್ಮಾನಿಸಿದರು. ಅಂದು ಸಹ ಸಗುಣಮ್ಮ ಅವರ ಜತೆಗಿದ್ದು ಬಾಳ ಕೃತಾರ್ಥತೆಯನ್ನು ಅನುಭವಿಸಿದರು.
ತುಂಬಿದ ಕಲ್ಸಂಕ ಪೈಗಳ ಕುಟುಂಬದ ಹಿರಿಯ ಸೊಸೆಯಾಗಿ ಅತ್ತೆ ಮಾವಂದಿರು, ಭಾವಮೈದುನರುಗಳನ್ನು ಅಕ್ಕರೆಯಿಂದ ನೋಡಿಕೊಂಡು ಎಲ್ಲರ ಪ್ರೀತಿಗೆ ಪಾತ್ರರಾದರು. ಅಂತೆಯೇ ತಂದೆಯ ಮನೆಯವರ ದೊಡ್ಡ ಕುಟುಂಬದ ಎಲ್ಲರಿಗೂ ಸಗುಣಕ್ಕನಲ್ಲಿ ವಿಶೇಷ ಅಕ್ಕರೆ. ಹೀಗೆ ವಿವಿಧ ವೈರುಧ್ಯಗಳ ನಡುವೆ ‘ಸಮರಸದ ಬಾಳನ್ನು ಬಾಳಿದ ಆದರ್ಶ ಗೃಹಿಣಿ ಸಗುಣಮ್ಮ ಮುತ್ತೈದೆಯಾಗಿ ಮರಣದಲ್ಲೂ ವಿಶೇಷತೆಯನ್ನು ಮೆರೆದರು. ಮಧ್ಯಾಹ್ನದ ಊಟ ಮುಗಿಸಿ ವಿಶ್ರಾಂತಿ ತೆಗೆದುಕೊಳ್ಳುವಾಗಲೇ ಅವರ ಜೀವನಯಾತ್ರೆ ಯಾರಿಗೂ ತಿಳಿಯದಂತೆ ಮುಗಿದಿತ್ತು. ‘ಅನಾಯಾಸೇನ ಮರಣಂ ಇದನ್ನು ದೇವರು ಅವರಿಗೆ ಕರುಣಿಸಿದ. ಅವರ ಬದುಕು ಇಂದಿನ ಯುವತಿಯರಿಗೆ ಒಂದು ‘ದಾರಿದೀಪವಾಗಲಿ. ಇವು ಉಡುಪರ ಹೃದಯಾಂತರಾಳದ ಮಾತುಗಳು.
ಪೈ ದಂಪತಿಗಳದ್ದು 5 ಮಕ್ಕಳ ಸುಖ ಸಂಸಾರ. ವೈದ್ಯೆಯಾಗಿದ್ದ ಒಬ್ಬ ಮಗಳು ವಿದೇಶದಲ್ಲಿ ಅನಿರೀಕ್ಷಿತವಾಗಿ ಸಾವಿಗೀಡಾದ್ದು ಇವರ ಜೀವನದಲ್ಲಿ ಸಂಭವಿಸಿದ ಅನಿರೀಕ್ಷಿತ ಆಘಾತಕಾರಿ ಘಟನೆ. ಉಳಿದ ಮಕ್ಕಳೆಲ್ಲ (ಮೊಮ್ಮಕ್ಕಳು ಸೇರಿ) ತಂತಮ್ಮ ಸಂಸಾರದೊಂದಿಗೆ ಸುಖೀ ಜೀವನ ನಡೆಸುತ್ತಿರುವುದು ಪೈಗಳಿಗೆ ಸಂತಸ ತಂದ ವಿಚಾರ. ಹಿರೇ ಮಗ ಡಾಕ್ಟರನಾಗಿ 1970ರಿಂದ ಅಮೇರಿಕಾದ ಕೆಲಿಫೋರ್ನಿಯಾದಲ್ಲಿ ವೈದ್ಯಕೀಯ ವೃತ್ತಿಯನ್ನು ನಡೆಸಿಕೊಂಡು ಬರುತ್ತಿದ್ದಾನೆ. ಹಿರೇ ಮಗಳು ಮನೆ ವಾರ್ತೆಯಲ್ಲಿಯೇ ಇದ್ದು ಅಲ್ಲದೇ ಸಮಾಜದಲ್ಲಿ ಬೆರೆತು ಕರಕುಶಲ ತರಬೇತಿಯನ್ನು ಹೊಂದಿ ಉತ್ತಮ ಕೆಲಸಗಳನ್ನು ಮಾಡುತ್ತಿದ್ದಾಳೆ. ಕಿರಿಯ ಮಗಳು ವೈದ್ಯೆಯಾಗಿ ಕಾನ್ಸರ್ ಬಗ್ಗೆ ಸಂಶೋಧನೆ ನಡೆಸುತ್ತಿದ್ದಾಳೆ. ಅವಳ ಇಬ್ಬರು ತಂಗಿಯಂದಿರು ಕೂಡಾ ಪ್ರಸಿದ್ಧ ಜನಪ್ರಿಯ ವೈದ್ಯರಾಗಿದ್ದಾರೆ.
ಸಗುಣಾ ಪೈಗಳು ಪತಿಯೊಡನೆ ಸಭೆ ಸಮಾರಂಭಗಳಿಗೆ ಹೋಗುತ್ತಿದ್ದುದು ಅಪರೂಪವೇ. ಆದರೆ ಕೌಟುಂಬಿಕ ಹಾಗೂ ಆಪ್ತರ ಮನೆಗಳಲ್ಲಿನ ಪೂಜೆ ಪುನಸ್ಕಾರ, ಮದುವೆ, ಮುಂಜಿ ಮುಂತಾದ ಸಮಾರಂಭಗಳನ್ನು ಮಾತ್ರ ಅವರು ಎಂದಿಗೂ ತಪ್ಪಿಸುತ್ತಿರಲಿಲ್ಲ. ಅದು ಕಡ್ಡಾಯ. 1998ರಲ್ಲಿ ಉಡುಪಿ ಪರಿಸರದ ಪೈಗಳ ಅಭಿಮಾನಿಗಳೆಲ್ಲ ಸೇರಿ ಪೈಗಳಿಗೆ ಒಂದು ಸಾರ್ವಜನಿಕ ಸಮ್ಮಾನ ಏರ್ಪಡಿಸಿದರು. ಉಡುಪಿಯ ಅಮ್ಮಣ್ಣಿ ರಾಮಣ್ಣ ಕಲ್ಯಾಣ ಮಂಟಪದಲ್ಲಿ ನಡೆದ ಈ ಸಮಾರಂಭದಲ್ಲಿ ಪೈಗಳ ಅಭಿಮಾನಿಗಳು ಅತ್ಯಧಿಕ ಸಂಖ್ಯೆಯಲ್ಲಿ ಸೇರಿದ್ದು ಉಡುಪಿಯ ಇತಿಹಾಸದಲ್ಲಿ ಒಂದು ದಾಖಲೆಯ ಘಟನೆ ಎಂದು ಅದನ್ನು ಈಗಲೂ ಸ್ಮರಿಸುವವರಿದ್ದಾರೆ. ಈ ಸಮಾರಂಭಕ್ಕೆ ಪೈಗಳ ಜೊತೆಗೆ ಸಗುಣಾ ಪೈಗಳೂ ಉಪಸ್ಥಿತರಿದ್ದು ಸನ್ಮಾನವನ್ನು ಸ್ವೀಕರಿಸಿದಾಗ ಪೈಗಳ ಅಭಿಮಾನಿಗಳು ಸಾರ್ಥಕತೆಯ ಭಾವ ಅನುಭವಿಸಿದರು. ಪತ್ನಿಯ ಜತೆ ಪೈಗಳು ಅಭಿಮಾನಿಗಳ ಗೌರವ ಸ್ವೀಕರಿಸಿದ ಆ ಸಂದರ್ಭ ಪೈಗಳ ಬದುಕಿನ ಒಂದು ಅವಿಸ್ಮರಣೀಯ ಘಟನೆಯೂ ಹೌದು. ಪೈಗಳ ಕುರಿತು ಅಂದು ಅವರ ಅಭಿಮಾನಿಗಳು ವ್ಯಕ್ತಪಡಿಸಿದ ಮೆಚ್ಚುಗೆಯ ನುಡಿಗಳಿಗೆ ಲೆಕ್ಕವೇ ಇಲ್ಲ. ಪೈಗಳ ನೆರವಿನ ಹಸ್ತದಿಂದ ತಮ್ಮ ಬಾಳನ್ನು ಬಂಗಾರವಾಗಿಸಿಕೊಂಡ ಅವರ ಅಭಿಮಾನಿಗಳೆಲ್ಲ ಸೇರಿ ಬಂಗಾರದ ಬಟ್ಟಲನ್ನೇ ಪೈಗಳಿಗೆ ಸಮರ್ಪಿಸಿದ ಸಂದರ್ಭವಂತೂ ವರ್ಣನಾತೀತ ಎನ್ನುತ್ತಾರೆ ಸಮಾರಂಭ ವೀಕ್ಷಿಸಿದವರು. ಆ ಬಂಗಾರದ ಬಟ್ಟಲ ತುಂಬಾ ಅಭಿಮಾನಿಗಳ ಪ್ರೀತಿಯ ಶುಭಹಾರೈಕೆಗಳೇ ಹಾರೈಕೆಗಳು. ಅಭಿಮಾನಿಗಳ ಇಂಥ ಪ್ರೀತಿ ಪೈಗಳಿಗೆ ದಕ್ಕಿದ ಭಾಗ್ಯ, ಅದೊಂದು ಬೆಲೆ ಕಟ್ಟಲಾಗದ ಆಸ್ತಿಯೆಂದರೂ ತಪ್ಪಿಲ್ಲ. ಪೈಗಳ ಕುರಿತು ಜನರ ಪ್ರೀತಿ ಇಷ್ಟಕ್ಕೆ ಮುಗಿಯಲಿಲ್ಲ. ಪೈಗಳ ಹೆಸರಿನಲ್ಲಿ ಅಭಿಮಾನಿಗಳೆಲ್ಲ ಸೇರಿ ಒಂದು ದತ್ತಿನಿಧಿ ಸ್ಥಾಪಿಸಿ ಅದರಿಂದ ಬರುವ ಬಡ್ಡಿಯಿಂದ ಪ್ರತಿವರ್ಷ ಶ್ರೇಷ್ಠ ಬ್ಯಾಂಕರನೊಬ್ಬನನ್ನು ಗುರುತಿಸಿ ಸಮ್ಮಾನಿಸುವ ಕಾರ್ಯಕ್ರಮ ಹಮ್ಮಿಕೊಂಡಿರುವುದೂ ಒಂದು ಮಹತ್ವದ ಹೆಜ್ಜೆ. ಇದು ಪೈಗಳ ಮೇಲಿನ ಅಭಿಮಾನಿಗಳ ಪ್ರೀತಿಯ ದ್ಯೋತಕ.
ಸಾರ್ವಜನಿಕ ಸಮ್ಮಾನದ ನಂತರ ಸಗುಣಾ ಪೈಗಳು ಬದುಕಿದ್ದು ಆರು ವರ್ಷ ಮಾತ್ರ. ಅದು 2004ರ ನವಂಬರ 20ರ ದಿನ. ಪೈಗಳಿಗೆ ಕೆಲವು ಮಹತ್ವದ ಕಾರ್ಯಕ್ರಮಗಳಿದ್ದವು. ಮಧ್ಯಾಹ್ನ ಊಟವಾದ ಮೇಲೆ ಕಾರ್ಯಕ್ರಮಕ್ಕೆ ಹೋಗುವುದಕ್ಕೆ ಸಜ್ಜಾಗುತ್ತಿದ್ದ ಪೈಗಳಿಗೆ ಸಹಕರಿಸಿ ಅವರು ಮನೆ ಬಿಟ್ಟು ಹೋದ ಮೇಲೆ ದಣಿವಾರಿಸಿಕೊಳ್ಳಲೆಂದು ಹಾಸಿಗೆ ಮೇಲೆ ಅಡ್ಡಾಗಿದ್ದ ಸಗುಣಾ ಪೈಗಳು ಮತ್ತೆ ಮೇಲೇಳಲೇ ಇಲ್ಲ. ಅನಾಯಾಸೇನ ಮರಣಂ ಎನ್ನುವಂತೆ ವೈವಾಹಿಕ ಜೀವನದ 60 ವಸಂತಗಳನ್ನು ಯಶಸ್ವಿಯಾಗಿ ಪೂರೈಸಿದ ಸಗುಣಾ ಪೈಗಳು ಸಹಸ್ರಚಂದ್ರ ದರ್ಶನ ಕಾರ್ಯಕ್ರಮದ ಆಸೆಯನ್ನು ಹೃದಯದಲ್ಲಿಟ್ಟುಕೊಂಡೇ ಇಹ ಲೋಕಕ್ಕೆ ವಿದಾಯ ಹೇಳಿದರು, ತನ್ನ ಕುರಿತಾದ ನೆನಪುಗಳನ್ನು ಎಲ್ಲರ ಹೃದಯಗಳಲ್ಲೂ ಬಾಕಿ ಉಳಿಸುತ್ತಾ.
ಈ ದಂಪತಿಗಳ ಕುರಿತಾಗಿ ಅಭಿಮಾನಿಗಳ ಪ್ರೀತಿಗೆ ಅಳತೆಯೇ ಇಲ್ಲ. ಪೈ ದಂಪತಿಗಳ ಕುರಿತಾಗಿ ಜನರು ವ್ಯಕ್ತಪಡಿಸುವ ಭಾವನೆಗಳನ್ನು ಸಂಗ್ರಹಿಸಿದರೆ ಅದೊಂದು ಸಂಪುಟವೇ ಆದೀತು. ಮೊದಲು ಸಗುಣಾ ಪೈಗಳ ಕುರಿತು ಕೆಲವೇ ಕೆಲವು ಆತ್ಮೀಯರ ಅಭಿಪ್ರಾಯಗಳನ್ನು ತಿಳಿಯೋಣ.
· She was very loving mother. We are privileged to have a mother like her. Geetha Kamath (daughter)
· My mother was a very sensitive person all her life. She had a child like trust in people which was more often abused. Sudha Prabhu (daughter)
· I am fortunate being born to such a great mom.  Aravind Pai (Son)
· No complaints against any body.  She was an embodiment  of Goodness.
· Suresh Pai & Asha pai (Son & daughter in law)
· She was a true angel on earth. KPS Kamath (son-in-law)
· ಅತಿಥಿ ಸತ್ಕಾರ ಮಾಡುವುದು, ಯಾವ ಸಮಯದಲ್ಲಿ ಬಂದರೂ ಉಪಚಾರ ಮಾಡುವುದು, ಸಂತೋಷದಿಂದ ಸ್ವಾಗತಿಸುವುದು ಅವಳ ಗುಣ. ಟಿ. ರಮೇಶ್ ಪೈ (ಸಹೋದರ)
· She was a devoted wife to her husband  Shruthi R. Pai (sister in law)
· ನಮ್ಮ ಸಗುಣಕ್ಕನಿಗೆ ಸದಾ ಗಂಡನ ಬಗ್ಗೆ ಕಾಳಜಿ. ತಾರಾ ಕುಡ್ವ (ಸಹೋದರಿ)
· ನಾನು ಮರೆಯಲಾಗದ ನನ್ನ ಹಿರಿಯಕ್ಕ ಆಕೆ. ಲೀಲಾ ಎಂ. ಪೈ (ಸಹೋದರಿ)
· ತಾಯಿಗೆ ಸರಿ ಸಮಾನರಾದ ನನ್ನ ಅಕ್ಕ ಆಕೆ. ವರದಾ ಎಸ್. ಪ್ರಭು (ಸಹೋದರಿ)
*****
ಕೆ.ಆರ್.ನಾರಾಯಣನ್
ರಾಷ್ಟ್ರಪತಿಯಾಗಿ ಸೇವೆಯ ಅವಧಿ:೨೫.೦೭.೧೯೯೭ ರಿಂದ ೨೫.೦೭.೨೦೦೨
ಭಾರತದ ಹತ್ತನೆಯ ರಾಷ್ಟ್ರಪತಿಯಾಗಿ ಆಯ್ಕೆಗೊಂಡವರು ಕೊಚರಿಲ್ ರಾಮನ್ ನಾರಾಯಣನ್. ರಾಷ್ಟ್ರದ ಪರಮೋಚ್ಚ ಪೀಠ ಅಲಂಕರಿಸಿದ್ದು ಮೊದಲ ದಲಿತರು ಎಂಬುವುದು ರಾಷ್ಟ್ರಕ್ಕೆ ಹೆಮ್ಮೆ ತರುವ ವಿಷಯ.
ಕೆ.ಆರ್.ನಾರಾಯಣನ್ ೧೯೨೧ರ ಫೆಬ್ರ್ರುವರಿ ೪ರಂದು ಕೇರಳದ ಕೊಟ್ಟಾಯಂ ಜಿಲ್ಲೆಯ ಉಳವೀರ್ ಗ್ರಾಮದಲ್ಲಿ ದಲಿತ ಕುಟುಂಬವೊಂದರಲ್ಲಿ ಜನಿಸಿದರು. ಇವರ ತಂದೆ ರಾಮನ್ ಹಣವಂತರೇನಲ್ಲ; ಮನೆಮದ್ದಿನ ಗ್ರಾಮೀಣ ಚಿಕಿತ್ಸೆ ಇವರು ಕಲಿತಿದ್ದ ವಿದ್ಯೆ. ಈ ವೈದ್ಯ ವೃತ್ತಿಯಿಂದ ಜೀವನ ಸಾಗಿಸುವುದು ಕಷ್ಟವಾಗಿತ್ತು. ತಾಯಿ ಪಪ್ಪಿಯಮ್ಮ ಅತ್ಯಂತ ಕಷ್ಟದಿಂದಲೇ ಆರು ಮಕ್ಕಳ ದೊಡ್ಡ ಕುಟುಂಬವನ್ನು ಪೋಷಿಸುತ್ತಿದ್ದರು.
ಕುರುವಿಲಂಗಾಡು ಗ್ರಾಮದಲ್ಲಿರುವ ಸೇಂಟ್ ಮೇರೀಸ್ ಪ್ರೌಢಶಾಲೆಯಲ್ಲಿ ಕಲಿತ ನಾರಾಯಣನ್, ಹತ್ತನೆಯ ತರಗತಿ ಪರೀಕ್ಷೆಯಲ್ಲಿ ಪ್ರಥಮ ಶ್ರೇಣಿಯಲ್ಲಿ ಉತ್ತೀರ್ಣರಾದರು. ಅನಂತರ, ಕೊಟ್ಟಾಯಂನಲ್ಲಿನ ಸಿ.ಎಂ.ಎಸ್.ಕಾಲೇಜು ಸೇರಿದರು. ಅಲ್ಲಿ , ನಾರಾಯಣ ಪಣಿಕ್ಕರ್ ಎಂಬ ವಕೀಲರಿಂದ ಆರ್ಥಿಕ ಸಹಾಯ ಪಡೆದು ತಮ್ಮ ಶಿಕ್ಷಣವನ್ನು ಮುಂದುವರಿಸಿದರು. ಇವರಿಗೆ ಸಾಹಿತ್ಯದಲ್ಲಿ ಹೆಚ್ಚಿನ ಆಸಕ್ತಿ ಇದ್ದಿತು. ಕವನಗಳನ್ನು ರಚಿಸುವುದು, ಲೇಖನಗಳನ್ನು ಬರೆದು ಪತ್ರಿಕೆಗಳಿಗೆ ಕಳುಹಿಸುವುದು ಇವರ ಹವ್ಯಾಸವಾಗಿತ್ತು.
ತಮ್ಮ ಕಾಲೇಜು ವಿದ್ಯಾಭ್ಯಾಸವನ್ನು ಮುಂದುವರಿಸಿದ ನಾರಾಯಣನ್ ,ಕೇರಳ ವಿಶ್ವವಿದ್ಯಾಲಯದಿಂದ ಎಂ.ಎ.ಪದವಿಯನ್ನು ಪ್ರಥಮ ಶ್ರೇಣಿಯಲ್ಲಿ ಗಳಿಸಿದರು.ಅನಂತರ, ಖ್ಯಾತ ಕೈಗಾರಿಕೋದ್ಯಮಿ ಜೆ.ಆರ್.ಡಿ. ಟಾಟಾರವರಿಂದ ವಿದ್ಯಾರ್ಥಿವೇತನ ಪಡೆದು ೧೯೪೫ರಲ್ಲಿ ಹೆಚ್ಚಿನ ವಿದ್ಯಾಭ್ಯಾಸಕ್ಕಾಗಿ ಲಂಡನ್ನಿಗೆ ಪ್ರಯಾಣ ಬೆಳೆಸಿದರು. ಅಲ್ಲಿನ ಸ್ಕೂಲ್ ಆಫ್ ಎಕನಾಮಿಕ್ಸ್‌ನಲ್ಲಿ ಮೂರು ವರ್ಷಕಾಲ ವ್ಯಾಸಂಗ ಮಾಡಿ ರಾಜನೀತಿ ಶಾಸ್ತ್ರದಲ್ಲಿ ಪ್ರಥಮ ಶ್ರೇಣಿಯಲ್ಲಿ ತೇರ್ಗಡೆಯಾಗಿ B.Sc ಪದವಿ ಪಡೆದುಕೊಂಡು ಭಾರತಕ್ಕೆ ಹಿಂದಿರುಗಿದರು.
ಸ್ವದೇಶಕ್ಕೆ ಮರಳಿದ ಬಳಿಕ ತಿರುವಾಂಕೂರ್ ಕಲಾ ಕಾಲೇಜಿನ ಇಂಗ್ಲಿಷ್ ವಿಭಾಗದಲ್ಲಿ ಅಧ್ಯಾಪಕರಾಗಿ ಕೆಲಕಾಲ ಸೇವೆ ಸಲ್ಲಿಸಿದರು. ವಿದ್ಯಾರ್ಥಿಯಾಗಿದ್ದಾಗಲೇ ಮುಂಬೈನ Social Welfare ನಿಯತಕಾಲಿಕೆಗೆ ಲಂಡನ್ ಪ್ರತಿನಿಧಿಯಾಗಿದ್ದರು. ಈ ಅನುಭವ ಅವರನ್ನು ಪತ್ರಿಕಾರಂಗಕ್ಕೆ ಎಳೆಯಿತು. ಒಂದು ವರ್ಷಕಾಲ ಮದ್ರಾಸಿನ ಹಿಂದೂ ಪತ್ರಿಕೆಯಲ್ಲಿ ಉಪಸಂಪಾದಕರಾಗಿದ್ದು, ಮುಂಬೈಗೆ ತೆರಳಿ ಟೈಮ್ಸ್ ಆಫ್ ಇಂಡಿಯಾ ಪತ್ರಿಕಾ ಕಛೇರಿಯಲ್ಲಿ ವರದಿಗಾರರಾಗಿ ಸೇವೆ ಸಲ್ಲಿಸಿದರು. ಇವರ ಪ್ರತಿಭೆಯನ್ನು ಮನಗಂಡ ಪಂಡಿತ್ ಜವಹರಲಾಲ್ ನೆಹರೂರವರು ೧೯೪೯ರಲ್ಲಿ ನಾರಾಯಣ್‌ರವರನ್ನು ವಿದೇಶಾಂಗ ಇಲಾಖೆ (Indian Foreign Service)ಗೆ ಸೇರಿಸಿಕೊಂಡು ಭಾರತದ ರಾಜತಾಂತ್ರಿಕ ಪ್ರತಿನಿಧಿಯಾಗಿ ಬರ್ಮಾ (ಈಗಿನ ಮ್ಯಾನ್‌ಮಾರ್) ದೇಶಕ್ಕೆ ಕಳುಹಿಸಿಕೊಟ್ಟರು. ಅದೇಸಮಯಕ್ಕೆ ರಾಜಧಾನಿ ರಂಗೂನ್ ಪಟ್ಟಣದಲ್ಲಿ Y.W.C.A. ಕಛೇರಿಯಲ್ಲಿ ಕಾರ್ಯದರ್ಶಿಯಾಗಿ ಸೇವೆ ಸಲ್ಲಿಸುತ್ತಿದ್ದ ಮಾಟಿಂಟೆಂಟ್ ಎಂಬ ಬರ್ಮಾ ಹುಡುಗಿಯನ್ನು ವರಿಸಿದರು. ಈವಿವಾಹದ ನಂತರ, ಆಕೆಯು ತಮ್ಮ ಹೆಸರನ್ನು ಉಷಾ ಎಂಬುದಾಗಿ ಬದಲಾಯಿಸಿಕೊಂಡರು.
ವರ್ಷಗಳು ಕಳೆದಂತೆ ನಾರಾಯಣನ್ ಥೈಲ್ಯಾಂಡ್, ಟರ್ಕಿ, ಜಪಾನ್, ಚೀನಾ ಮೊದಲಾದ ದೇಶಗಳಲ್ಲಿ ಭಾರತದ ರಾಯಭಾರಿಯಾಗಿದ್ದು ಕಾರ್ಯನಿರ್ವಹಣೆ ಮಾಡಿ ಅಪಾರ ಅನುಭವ ಗಳಿಸಿದರು.೧೯೭೬ರಲ್ಲಿ ಭಾರತದ ರಾಯಭಾರಿಯಾಗಿ ಚೀನಾದೇಶಕ್ಕೆ ತೆರಳಿದ್ದಲ್ಲದೆ, ಚೀನೀ ಭಾಷೆಯನ್ನು ಕಲಿತು ಅಲ್ಲಿನ ಜನರ ಮನಸ್ಸನ್ನು ಸೂರೆಗೊಂಡರು. ಇವರು ಆಸ್ಟ್ರೇಲಿಯಾದಲ್ಲಿ ಕಾರ್ಯವಾಹಕ ಹೈಕಮೀಷನರ್ ಆಗಿಯೂ, ಹಾನಾಯ್‌ನಲ್ಲಿ ಭಾರತದ Consul General ಆಗಿಯೂ ಸೇವೆ ಸಲ್ಲಿಸಿದ್ದಾರೆ.
ನಂತರ, ಇವರು ಭಾರತದ ವಿದೇಶಾಂಗ ವ್ಯವಹಾರಗಳ ಖಾತೆಯ ಕಾರ್ಯದರ್ಶಿಯಾಗಿ ಸೇವೆ ಸಲ್ಲಿಸಿ ೧೯೭೮ರಲ್ಲಿ ಸರ್ಕಾರೀ ಸೇವೆಯಿಂದ ನಿವೃತ್ತರಾದರು. ಆ ನಂತರ, ೧೯೭೯ರಲ್ಲಿ ಜವಹರಲಾಲ್‌ನೆಹರೂ ವಿಶ್ವವಿದ್ಯಾಲಯದ ಉಪಕುಲಪತಿಗಳಾಗಿ ನೇಮಕಗೊಂಡರು. ಆ ವಿಶ್ವವಿದ್ಯಾಲಯದ ಸರ್ವಾಂಗೀಣ ಅಭಿವೃದ್ಧಿಗೆ ಕಾರಣವಾದ ಇವರು ೧೯೮೦ರಲ್ಲಿ ಭಾರತದ ರಾಯಭಾರಿಯಾಗಿ ಅಮೆರಿಕಾ ದೇಶಕ್ಕೆ ತೆರಳಿದರು.
ರಾಜಕಾರಣದಲ್ಲಿ ಸುದೀರ್ಘ ಅನುಭವ ಪಡೆದ ನಾರಾಯಣನ್ ೧೯೮೪ರಲ್ಲಿ ರಾಜಕೀಯ ರಂಗ ಪ್ರವೇಶಿಸಿದರು, ಕೇರಳದ ಒಟ್ಟಪಾಳಂ ಲೋಕಸಭಾಕ್ಷೇತ್ರದಿಂದ ಕಾಂಗ್ರೆಸ್ ಅಭ್ಯರ್ಥಿಯಾಗಿ ಆಯ್ಕೆಗೊಂಡರು. ರಾಜೀವ್ ಗಾಂಧೀ ಮಂತ್ರಿ ಮಂಡಲದಲ್ಲಿ ೧೯೮೫ರಿಂದ ೧೯೮೯ರವರೆಗೆ ಯೋಜನೆ, ವಿದೇಶಾಂಗ ಖಾತೆ, ವಿಜ್ಞಾನ, ತಂತ್ರಜ್ಞಾನ, ಅಣು ಶಕ್ತಿ, ಬಾಹ್ಯಾಕಾಶ, ಎಲೆಕ್ಟ್ರಾನಿಕ್ಸ್, ಸಾಗರ ಅಭಿವೃದ್ಧಿಕ್ಷೇತ್ರಗಳಲ್ಲಿ ಸಹಾಯಕ ಸಚಿವರಾಗಿ ಕಾರ್ಯನಿರ್ವಹಣೆ ಮಾಡಿದರು. ಇವರು C.S.I.R. ನ ಉಪಾಧ್ಯಕ್ಷರಾಗಿಯೂ ಕೆಲಸಮಾಡಿದ್ದಾರೆ. ಇವರು ಪ್ಯಾರಿಸ್‌ನ Universal Academy of Cultures ಸಂಸ್ಥೆಯ ಸದಸ್ಯರೂ ಆಗಿದ್ದರು. ಅಲ್ಲದೆ ವಿಶ್ವ ಸಂಸ್ಥೆ ಹಾಗೂ ಅಲಿಪ್ತದೇಶಗಳ ಸಮ್ಮೇಳನಗಳಲ್ಲಿ ಭಾರತೀಯ ನಿಯೋಗಗಳ ಮುಂದಾಳುತನ ವಹಿಸಿ, ಭಾರತದ ನಿಲುವನ್ನು ಅತ್ಯಂತ ಸಮರ್ಥವಾಗಿ ಪ್ರತಿಪಾದಿಸಿದ್ದಾರೆ.
೧೯೮೯ ಮತ್ತು ೧೯೯೧ರಲ್ಲಿ ನಡೆದ ಲೋಕಸಭಾ ಚುನಾವಣೆಗಳಲ್ಲೂ ಜಯಗಳಿಸಿ ಲೋಕಸಭೆಯನ್ನು ಸತತವಾಗಿ ಪ್ರವೇಶಿಸಿದ ನಾರಾಯಣನ್, ೧೯೯೨ರ ಆಗಸ್ಟ್ ೨೧ರಂದು ಉಪರಾಷ್ಟ್ರಪತಿ ಸ್ಥಾನವನ್ನಲಂಕರಿಸಿ ಯಶಸ್ವಿಯಾಗಿ ಆಡಳಿತ ನಡೆಸಿದರು. ನಂತರ, ೧೯೯೭ರಲ್ಲಿ ರಾಷ್ಟ್ರಪತಿ ಸ್ಥಾನಕ್ಕೆ ಚುನಾಯಿತರಾಗಿ ಬಂದು, ೧೯೯೭ರ ಜುಲೈ ೨೫ರಂದು ಭಾರತದ ರಾಷ್ಟ್ರಪತಿಯಾಗಿ ಪ್ರಮಾಣ ವಚನ ಸ್ವೀಕರಿಸಿದರು.
ಕಾಲೇಜು ಶಿಕ್ಷಕ, ಪತ್ರಕರ್ತ, ರಾಯಭಾರಿ, ವಿಶ್ವವಿದ್ಯಾಲಯದ ಕುಲಪತಿ, ರಾಜಕೀಯ ತಂತ್ರಜ್ಞ, ಲೋಕ ಸಭಾಸದಸ್ಯ, ಕೇಂದ್ರ ಸಂಪುಟದಲ್ಲಿ ಮಂತ್ರಿ, ಉಪರಾಷ್ಟ್ರಪತಿ-ಹೀಗೆ ವೈವಿಧ್ಯಮಯವಾದ ವೃತ್ತಿ ಹಾಗೂ ಪ್ರವೃತ್ತಿ ಜೀವನದ ಅನುಭವವಿರುವ ಕೆ.ಆರ್.ನಾರಾಯಣನ್ ರಾಷ್ಟ್ರಪತಿಯ ಸ್ಥಾನ ಅಲಂಕರಿಸಿದ್ದು ಸಾಮಾಜಿಕ ನ್ಯಾಯಕ್ಕೆ ತಂದ ಗೌರವ.
ದೇಶದ ವಿವಿಧ ಸಾಂಸ್ಕೃತಿಕ ಸಂಸ್ಥೆಗಳು, ಸಾರ್ವಜನಿಕ ಸೇವಾಸಂಸ್ಥೆಗಳು, ರಾಮಕೃಷ್ಣಮಿಷನ್ ಇತ್ಯಾದಿ ಸಂಘ ಸಂಸ್ಥೆಗಳೊಂದಿಗೆ ನಾರಾಯಣನ್ ನಿಕಟ ಸಂಬಂಧ ಹೊಂದಿದ್ದಾರೆ.ಇವರು, ಅನೇಕ ದೇಶೀಯ ಮತ್ತು ಅಂತರ ರಾಷ್ಟ್ರೀಯ ಸಾಧನೆಗಳಿಗಾಗಿ ನೀಡುವ ಪ್ರಶಸ್ತಿ ಹಾಗೂ ಬಹುಮಾನಗಳ ತೀರ್ಪುಗಾರ ಸಮಿತಿಗಳ ಅಧ್ಯಕ್ಷರೂ ಆಗಿದ್ದಾರೆ.
ಅಲಿಪ್ತ ನೀತಿಯ ಬಗ್ಗೆ ಹೆಚ್ಚು, ಪರಿಣತಿ ಹೊಂದಿರುವ ನಾರಾಯಣನ್ ಅವರಿಗೆ ೧೯೭೦-೭೨ರ ಅವಧಿಯಲ್ಲಿ ಪಂಡಿತ ಜವಹರಲಾಲ್ ನೆಹರೂ ರವರ ಅಲಿಪ್ತ ನೀತಿಯ ಬಗ್ಗೆ ವಿಶೇಷ ಅಧ್ಯಯನ ನಡೆಸಲು ಜವಹರಲಾಲ್ ನೆಹರೂ ಫೆಲೋಷಿಪ್ ನೀಡಲಾಗಿತ್ತು ನಾಯಾಯಣನ್ ವಿದ್ಯಾರ್ಜನೆ ಮಾಡಿದ ಲಂಡನ್ ಸ್ಕೂಲ್ ಆಫ್ ಎಕನಾಮಿಕ್ಸ್ ಸಂಸ್ಥೆಯ ಗೌರವ ಫೆಲೋಷಿಪ್ ಸಹ ಅವರಿಗೆ ಸಂದಿದೆ. ನೂಯಾರ‍್ಕ್‌ನ The Appeal of Conscience Foundation ಸಂಸ್ಥೆಯು ೧೯೯೮ರಲ್ಲಿ World Statesman Award ಎಂಬ ಗೌರವವನ್ನು ಅವರಿಗೆ ನೀಡಿತು. ದೇಶ ವಿದೇಶಗಳ ಅನೇಕ ವಿಶ್ವವಿದ್ಯಾಲಯಗಳಿಂದಲೂ ಅವರಿಗೆ ಗೌರವ ಡಾಕ್ಟರೇಟ್ ಪ್ರಶಸ್ತಿಗಳು ಲಭ್ಯವಾಗಿವೆ.
ನಾರಾಯಣನ್ ಪಾಂಡಿತ್ಯ ಪೂರ್ಣ ಲೇಖನಗಳನ್ನು ಬರೆಯುವುದರಲ್ಲೂ ಸಿದ್ಧ ಹಸ್ತರು. ರಾಜಕೀಯ ಮತ್ತು ಅಂತಾರಾಷ್ಟ್ರೀಯ ವ್ಯವಹಾರಗಳನ್ನು ಕುರಿತಾದ ಅವರ ಲೇಖನಗಳು ವಿವಿಧ ನಿಯತಕಾಲಿಕೆಗಳಲ್ಲಿ ಪ್ರಕಟವಾಗಿದೆ. ಭಾರತ-ಅಮೆರಿಕಾ ಬಾಂಧವ್ಯ, ಅಲಿಪ್ತ ನೀತಿ ಮೊದಲಾದ ವೈಚಾರಿಕ ಸಂಗತಿಗಳನ್ನು ಕುರಿತು ಶ್ರೀಯುತರು ಗ್ರಂಥರಚನೆ ಮಾಡಿದ್ದಾರೆ. Images and Insights ಎಂಬುದು ಅವರ ಪ್ರಮುಖ ಗ್ರಂಥಗಳಲ್ಲೊಂದು. ಇವರು ೦೯.೧೧.೨೦೦೫ರಂದು ನಿಧನರಾದರು.
ನ್ಯಾಯಮೂರ್ತಿ ಎಂ.ಹಿದಾಯತುಲ್ಲಾ
ಹಂಗಾವಿ ರಾಷ್ಟ್ರಪತಿಯಾಗಿ ಸೇವೆಯ ಅವಧಿ: ೨೦.೦೭.೬೯ ರಿಂದ ೨೩.೦೮.೬೯
೧೯೦೫ರ ಡಿಸೆಂಬರ್ ೧೭ರಂದು ಮಹಾರಾಷ್ಟ್ರದ ಬೇತುಲ್ ಎಂಬಲ್ಲಿ ಹಿದಾಯತುಲ್ಲಾ ಅವರ ಜನನ. ಇವರ ಹಿರಿಯರು ವಾರಣಾಸಿಯ ಒಂದು ಸುಸಂಸ್ಕೃತ ಹಾಗೂ ಸಾಹಿತ್ಯಪ್ರಿಯ ಕುಟುಂಬಕ್ಕೆ ಸೇರಿದವರು. ತಂದೆ ಖಾನ್ ಬಹದ್ದೂರ್ ಹಫೀಜ್ ಮಹಮ್ಮದ್ ವಿಲಾಯತುಲ್ಲಾ ಅವರು ಸ್ವತಃ ಕವಿ; ಡೆಪ್ಯೂಟಿ ಕಮೀಷನ್ ಆಗಿದ್ದರು. ತಾಯಿ, ಮಹಮ್ಮದಿ ಬೇಗಂ ಸಂಪ್ರದಾಯಸ್ಥ ಕುಟುಂಬದಿಂದ ಬಂದವರು.
ಹಿದಾಯತುಲ್ಲಾ ರಾಯಪುರದಲ್ಲಿ ಪ್ರೌಢಶಾಲಾಶಿಕ್ಷಣ ಮುಗಿಸಿ, ನಾಗಪುರದಲ್ಲಿ B.A. ಇಂಗ್ಲೆಂಡಿನಲ್ಲಿ M.A ಪದವಿಗಳನ್ನು ಪಡೆದು, ಬ್ಯಾರಿಸ್ಟರ್ ಆದರು. ೧೯೩೦ರಲ್ಲಿ ಭಾರತಕ್ಕೆ ಮರಳಿ, ನಾಗಪುರದಲ್ಲಿ ನ್ಯಾಯವಾದಿಯಾಗಿ ತಮ್ಮ ವೃತ್ತಿಜೀವನವನ್ನು ಆರಂಭಸಿದರು. ವಕೀಲ ವೃತ್ತಿಯ ಜೊತೆಗೆ, ನಾಗಪುರ ವಿಶ್ವವಿದ್ಯಾಲಯದಲ್ಲಿ ಕಾನೂನು ವಿದ್ಯಾರ್ಥಿಗಳಿಗೆ ಬೋಧಿಸುತ್ತಿದ್ದರು. ಎಷ್ಟೇ ಕ್ಲಿಷ್ಟವಾದ ವಿಷಯವನ್ನಾದರೂ, ವಿದ್ಯಾರ್ಥಿಗಳ ಆಸಕ್ತಿ ಕೆರಳಿಸಿ, ಅವರಿಗೆ ಮನ ಮುಟ್ಟುವಂತೆ ಬೋಧಿಸುವುದು ಅವರ ವೈಶಿಷ್ಟ್ಯ. ಆಗಿನ ಮಧ್ಯಪ್ರಾಂತ ಹಾಗೂ ಬೇರಾರ್ ಸಂಸ್ಥಾನದ ಸಕಾರಗಳ ಅಡ್ವೊಕೇಟ್ ಜನರಲ್ ಆಗಿಯೂ ಕೆಲಸ ಮಾಡಿದರು
೧೯೪೭ರಲ್ಲಿ ಭಾರತ ಎರಡು ಹೋಳಾಗಿ, ಪಾಕಿಸ್ಥಾನ ಉದಯಿಸಿದಾಗ, ಸಾವಿರಾರು ಮುಸ್ಲಿಂ ಕುಟುಂಬಗಳು ಅಲ್ಲಿಗೆ ವಲಸೆ ಹೋದವು. ಸ್ವತಃ ಪಾಕಿಸ್ಥಾನದ ಅಧ್ಯಕ್ಷರಿಂದಲೇ ಪಾಕಿಸ್ಥಾನಕ್ಕೆ ಬಂದು ನೆಲೆಸಲು ಕೆರೆ ಬಂದರೂ, ಅದನ್ನು ಲೆಕ್ಕಿಸದೆ, ತಮ್ಮ ತಾಯ್ನಾಡಲ್ಲೇ ಉಳಿದದ್ದು ಹಿದಾಯತುಲ್ಲಾ ಅವರ ಸ್ವದೇಶ ಪ್ರೇಮಕ್ಕೆ, ಹೃದಯ ವೈಶಾಲ್ಯಕ್ಕೆ ಸಾಕ್ಷಿ.
೧೯೪೮ರಲ್ಲಿ ಅವರು ಮದುವೆಯಾದದ್ದು ಪುಷ್ಪಾ ಷಾ ಎಂಬ ಹಿಂದೂ ಕನ್ಯೆಯನ್ನು. ಇದರಿಂದ ನಾಗಪುರದ ಹಿಂದೂ-ಮುಸ್ಲಿಂ ಎರಡೂ ಸಮುದಾಯಗಳ ಪ್ರೀತಿ, ಗೌರವಗಳನ್ನು ಗಳಿಸಿಕೊಂಡರು.
ಹಿದಾಯತುಲ್ಲಾ ಅವರು ನಾಗಪುರ ಮತ್ತು ಮಧ್ಯ ಪ್ರದೇಶಗಳ ಉಚ್ಚನ್ಯಾಯಾಲಯಗಳಲ್ಲಿ ಹಾಗೂ ಭಾರತದ ಶ್ರೇಷ್ಠ ನ್ಯಾಯಾಲಯದಲ್ಲಿ ನ್ಯಾಯಮೂರ್ತಿಯಾಗಿದ್ದರು. ೧೯೬೮ರಲ್ಲಿ ಭಾರತದ ಶ್ರೇಷ್ಠ ನ್ಯಾಯಾಧೀಶ ಪದವಿಯು, ಅವರ ದಕ್ಷತೆ, ಶ್ರದ್ಧೆ ಮತ್ತು ನ್ಯಾಯಾಪರತೆಗಳ ಫಲವಾಗಿ ಅವರನ್ನು ಆರಿಸಿ ಬಂದಿತು.
ಹಿದಾಯತುಲ್ಲಾ ಅವರು ಅಂತಾರ್ರಾಷ್ಟ್ರೀಯ ಮಟ್ಟದಲ್ಲಿ ವಿಶ್ವದ ನ್ಯಾಯಮೂರ್ತಿಗಳ ಸಮ್ಮೇಳನದಲ್ಲಿ ಭಾರತದ ಪ್ರತಿನಿಧಿಯಾಗಿ ಕೀರ್ತಿ ತಂದರು. ಸ್ಕೌಟ್ ಆಂದೋಳನದಲ್ಲಿ ಅವರು ಸಲ್ಲಿಸಿದ ವಿಶೇಷ ಸೇವೆಗಾಗಿ ೧೯೪೬ರಲ್ಲೇ ಇಂಗ್ಲೆಂಡಿನ ರಾಣಿಯಿಂದ Order of the British Empire ಎಂಬ ಗೌರವ ಲಭಿಸಿತ್ತು. ೧೯೬೯ರಲ್ಲಿ ಸ್ಕೌಟ್ ಆಗಿ ಅವರು ಸಲ್ಲಿಸಿದ ಸೇವೆಗಾಗಿ ಭಾರತದ ಅತ್ಯುಚ್ಚ ಶೌರ್ಯ ಪ್ರಶಸ್ತಿ ನೀಡಲಾಯಿತು. ಪ್ರಸಿದ್ಧ ಸಾಹಿತಿ ಮಾರ‍್ಕ್‌ಟ್ವೈನ್ ಹೆಸರಿನಲ್ಲಿ ಅಮೆರಿಕಾದಲ್ಲಿ ಸ್ಥಾಪಿಸಿರುವ ಮಾರ‍್ಕ್‌ಟ್ವೈನ್ ಸೊಸೈಟಿ, Knight of Mark Twain ಎಂಬ ಗೌರವವನ್ನು ಅವರಿಗೆ ನೀಡಿತು. ಯುಗೋಸ್ಲಾವಿಯಾ ದೇಶ, Order of the Yugoslav Flag ಪ್ರಶಸ್ತಿಯನ್ನು ೧೯೭೧ರಲ್ಲಿ ಕೊಡಮಾಡಿತು. ಭಾರತದ ವಿವಿಧ ವಿಶ್ವವಿದ್ಯಾಲಯಗಳು ಹಾಗೂ ಫಿಲಿಪೀನ್ ವಿಶ್ವವಿದ್ಯಾಲಯದ ಗೌರವ ಡಾಕ್ಟರೇಟ್‌ಗಳೇ ಅಲ್ಲದೆ ಇನ್ನೂ ಅನೇಕ ಅಂತಾರಾಷ್ಟ್ರೀಯ ಪ್ರಶಸ್ತಿಗಳು ಅವರಿಗೆ ಸಂದವು.
ಹಿದಾಯತುಲ್ಲಾ ಅವರು ಶ್ರೇಷ್ಠ ನ್ಯಾಯಾಧೀಶರಾಗಿದ್ದಾಗ ಒಂದು ವಿಶೇಷ ಸಂವೈಧಾನಿಕ (Constitutional) ಸಮಸ್ಯೆ ಹುಟ್ಟಿಕೊಂಡಿತು. ರಾಷ್ಟ್ರಪತಿ ಡಾ|| ಜಾಕೀರ್ ಹುಸೇನ್ ಇದ್ದಕ್ಕಿದಂತೆ ನಿಧನರಾದ ಮೇಲೆ, ಕಾರ್ಯವಾಹಕ ರಾಷ್ಟ್ರಪತಿಯಾಗಿದ್ದ ಉಪರಾಷ್ಟ್ರಪತಿ ಗಿರಿಯವರು ತಮ್ಮ ಉಪರಾಷ್ಟ್ರಪತಿ ಸ್ಥಾನಕ್ಕೆ ರಾಜೀನಾಮೆ ಕೊಟ್ಟುಬಿಟ್ಟರು ಹಾಗೂ ರಾಷ್ಟ್ರಪತಿ ಚುನಾವಣೆಯಲ್ಲಿ ತಾವೇ ಖುದ್ದಾಗಿ ಉಮೇದುವಾರಿಕೆ ಪತ್ರ ಸಲ್ಲಿಸಿದರು. ಹೀಗಾಗಿ, ಚುನಾವಣೆ ನಡೆದು ಹೊಸ ರಾಷ್ಟ್ರಪತಿಗಳು ಅಧಿಕಾರ ವಹಿಸಿಕೊಳ್ಳುವವರೆಗೂ ಬೇರೊಬ್ಬರನ್ನು ಕಾರ್ಯವಾಹಕ ರಾಷ್ಟ್ರಪತಿಯಾಗಿ ನೇಮಕ ಮಾಡಲೇ ಬೇಕಾಯಿತು. ಹಾಗೆ ಕಾನೂನಿನ್ವಯ ನಿಯುಕ್ತರಾದವರು ಆಗಿನ ಶ್ರೇಷ್ಠ ನ್ಯಾಯಾಧೀಶರಾಗಿದ್ದ ನ್ಯಾಯಮೂರ್ತಿ ಮಹಮ್ಮದ್ ಹಿದಾಯತುಲ್ಲಾ. ಅವರು ಕಾರ್ಯವಾಹಕ ರಾಷ್ಟ್ರಪತಿಗಳಾಗಿ ಸೇವೆ ಸಲ್ಲಿಸಿದ್ದು ಕೇವಲ ೩೫ ದಿನಗಳ ಅವಧಿಗೆ ಮಾತ್ರ.
ನ್ಯಾಯಮೂರ್ತಿಯಾಗಿ ೨೫ ವರ್ಷಗಳ ಸುದೀರ್ಘ ಸೇವೆಯ ನಂತರ. ೧೯೭೦ರಲ್ಲಿ ನಿವೃತ್ತರಾಗಿ ಮುಂಬೈಯಲ್ಲಿ ನೆಲೆಸಿದರು. ನಿವೃತ್ತಿಯ ನಂತರವೂ, ೧೯೭೧ರಲ್ಲಿ ಬೆಲ್‌ಗ್ರೇಡ್‌ನಲ್ಲಿ ನಡೆದ ನ್ಯಾಯಮೂರ್ತಿಗಳ ವಿಶ್ವಸಮ್ಮೇಳನದಲ್ಲಿ ಅವರು ಭಾಗವಹಿಸಿದ್ದು ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಅವರಿಗಿದ್ದ ಮನ್ನಣೆಯನ್ನು ಬಿಂಬಿಸುತ್ತದೆ.
೧೯೭೯ರಲ್ಲಿ ಹಿದಾಯತುಲ್ಲಾ ಅವರು ಉಪರಾಷ್ಟ್ರಪತಿಗಳಾಗಿ ಸರ್ವಾನುಮತದಿಂದ ಚುನಾಯಿತರಾಗಿ ಆಗಸ್ಟ್ ೩೧ರಂದು ಪ್ರಮಾಣವಚನ ಸ್ವೀಕರಿಸಿದರು.ಉಪರಾಷ್ಟ್ರಪತಿ ರಾಜ್ಯ ಸಭೆಯ ಅಧ್ಯಕ್ಷರೂ ಆಗಿರುತ್ತಾರೆ. ಆ ಸ್ಥಾನದಿಂದ , ರಾಜಸಭೆಯ ಕಾರ್ಯಕಲಾಪಗಳನ್ನು ಅವರು ನಿರ್ವಹಿಸುತ್ತಿದ್ದ ಹಾಗೂ ನಿಯಂತ್ರಿಸುತ್ತಿದ್ದ ರೀತಿ ಎಲ್ಲ ಸಂಸತ್ ಸದಸ್ಯರ ಮೆಚ್ಚುಗೆಯನ್ನು ಗಳಿಸಿತು. ತಮ್ಮ ಪಾಂಡಿತ್ಯ, ಸಾಂಸದಿಕ ವ್ಯವಹಾರಗಳ ಜ್ಞಾನದ ಜೊತೆಗೆ ತಿಳಿಹಾಸ್ಯ, ಮಾನವೀಯತೆ, ಇನ್ನೊಬ್ಬರ ಅಭಿಪ್ರಾಯಗಳನ್ನು ಅರ್ಥಮಾಡಿಕೊಂಡು ಸ್ನೇಹದಿಂದ ತಿಳಿಹೇಳುವುದು, ಮಾರ್ಗದರ್ಶನ ಮಾಡುವುದು ಅವರ ಈ ಎಲ್ಲ ಸದ್ಗುಣಗಳನ್ನು ಎಲ್ಲರೂ ಮೆಚ್ಚಿದ್ದರು.
“My own Boswell”ಎಂಬ ಶೀರ್ಷಿಕೆಯಡಿ ಅವರು ಬರೆದ ಆತ್ಮಕಥೆ, ಆತ್ಮಕಥೆಗಳ ಸಾಲಿನಲ್ಲೇ ವಿಶಿಷ್ಟವಾದ ಕೃತಿ; ನ್ಯಾಯಾವಾದಿಗಳನ್ನೂ ಸಾಮಾನ್ಯ ಓದುಗನನ್ನೂ ಸಮಾನವಾಗಿ ಆಕರ್ಷಿಸಬಲ್ಲ ಕೃತಿ. ಇದಲ್ಲದೆ, ಕಾನೂನಿಗೆ ಸಂಬಂಧಿಸಿದ ಅನೇಕ ಗಹನ ವಿಷಯಗಳ ಮೇಲೂ ಉದ್ಗ್ರಂಥಗಳನ್ನು ಬರೆದಿದ್ದಾರೆ.ಗಾಲ್ಫ್ ಮತ್ತು ಬ್ರಿಜ್ ಆಟಗಳು ಹಾಗೂ ಓದುವುದು ಅವರ ಹವ್ಯಾಸವಾಗಿತ್ತು.
ನ್ಯಾಯಮೂರ್ತಿ ಮಹಮ್ಮದ್ ಹಿದಾಯತುಲ್ಲಾ ಅವರು ೧೯೯೨ರಲ್ಲಿ ನಿಧನರಾದರು.
ಆರ್.ವೆಂಕಟರಾಮನ್
ಆರ್.ವೆಂಕಟರಾಮನ್
ರಾಷ್ಟ್ರಪತಿಯಾಗಿ ಸೇವೆಯ ಅವಧಿ: ೨೫.೦೭.೧೯೮೭ ರಿಂದ ೨೪.೦೭.೧೯೯೨
 
ರಾಮಸ್ವಾಮಿ ವೆಂಕಟರಾಮನ್ ಅವರು ತಾವು ರಾಷ್ಟ್ರಪತಿಗಳಾಗಿದ್ದ ಐದು ವರ್ಷಗಳ ಅನುಭವದ ಸಾರವನ್ನು “My Presidential Years” ಎಂಬ ಪುಸ್ತಕದಲ್ಲಿ ಬರೆಯುತ್ತಾ “ಹುಟ್ಟಿದ ಊರು ರಾಜಮಡಮ್ ಹಳ್ಳಿಯಿಂದ ರಾಷ್ಟ್ರಪತಿ ಭವನದವರೆಗಿನ ಪಯಣ ಸುದೀರ್ಘವಾದದ್ದು. ಏಣಿಯ ಪ್ರತಿಯೊಂದು ಮೆಟ್ಟಿಲನ್ನೂ ಹಂತ ಹಂತವಾಗಿ ಏರಿ, ಈ ಉನ್ನತ ಸ್ಥಾನವನ್ನು ತಲುಪಿದ್ದೇನೆ” ಎಂದು ಹೇಳಿಕೊಂಡಿದ್ದಾರೆ. ಕಾರ್ಮಿಕ ಸಂಘಟನೆಯ ವಕೀಲ, ಅದರ ಅಧ್ಯಕ್ಷ, ಕಾಂಗ್ರೆಸ್ ಸಂಸ್ಥೆಯ ಸಾಮಾನ್ಯ ಕೆಲಸಗಾರ, ಕಾಂಗ್ರೆಸ್ ಕಾರ್ಯಕಾರಿ ಸಮಿತಿಯ ಸದಸ್ಯ, ಸಂಯುಕ್ತ ರಾಷ್ಟ್ರ ಸಂಸ್ಥೆಯಲ್ಲಿ ಭಾರತದ ಪ್ರತಿನಿಧಿ, ಅದೇ ಸಂಸ್ಥೆಯ ಆಡಳಿತ ನ್ಯಾಯಮಂಡಳಿಯ (Administarative Tribunal) ಅಧ್ಯಕ್ಷ, ಸಂಸತ್ ಸದಸ್ಯ, ತಮಿಳು ನಾಡು ಹಾಗು ಕೇಂದ್ರ ಸಂಪುಟಗಳಲ್ಲಿ ಮಂತ್ರಿ, ಉಪರಾಷ್ಟ್ರಪತಿ, ರಾಷ್ಟ್ರಪತಿ-ಹೀಗೆ ವೈವಿಧ್ಯಪೂರ್ಣ ಸಾರ್ವಜನಿಕ ಸೇವೆಯ ಅನುಭವ ಅವರದು. ಸಮರ್ಥನ್ಯಾಯವಾದಿ, ಅರ್ಥಿಕರಂಗದ ಅಪಾರ ಜ್ಞಾನವುಳ್ಳವರು, ರಾಜಕೀಯ ಕ್ಷೇತ್ರದ “ಸೂಕ್ಷ್ಮಗಳನ್ನು ಅರಿತವರು. ಆಡಳಿತದಲ್ಲಿ ಸಿದ್ಧಹಸ್ತರು , ನಡೆನುಡಿಯಲ್ಲಿ ವಿನಯ, ಶುದ್ಧಚಾರಿತ್ರ್ಯ, ನ್ಯಾಯಪರತೆ ಇವುಗಳಿಂದ ಎಲ್ಲರ ಪ್ರೀತಿ, ವಿಶ್ವಾಸ, ಗೌರವ ಗಳಿಸಿಕೊಂಡವರು ವೆಂಕಟರಾಮನ್.
೧೯೧೦ರ ಡಿಸೆಂಬರ್ ೪ ರಂದು ತಮಿಳು ನಾಡಿನ ತಂಜಾವೂರ್ ಜಿಲ್ಲೆಯ ರಾಜಮಡಮ್ ಹಳ್ಳಿಯಲ್ಲಿ ವೆಂಕಟರಾಮನ್ ಅವರ ಜನನ. ತಂದೆ ರಾಮಸ್ವಾಮಿ ಅಯ್ಯರ್ ವಕೀಲರು. ಸುಸಂಸ್ಕೃತ ವ್ಯಕ್ತಿ ದೇಶ ಸೇವೆಯ ಮೊದಲ ಪಾಠಗಳು ಕುಟುಂಬದ ಹಿರಿಯರಿಂದಲೇ ವೆಂಕಟರಾಮನ್ ಅವರಿಗೆ ಲಭಿಸಿತ್ತು. ವಿಶ್ವವಿದ್ಯಾಲಯದವರೆಗಿನ ಶಿಕ್ಷಣವನ್ನು ತಮ್ಮ ಜಿಲ್ಲೆಯಲ್ಲಿ ಮುಗಿಸಿ, ಮದರಾಸ್ ವಿಶ್ವವಿದ್ಯಾಲಯದಲ್ಲಿ ಅರ್ಥಶಾಸ್ತ್ರದಲ್ಲಿ ಎಂ.ಎ.ಹಾಗೂ ಕಾನೂನಿನಲ್ಲಿ ಬಿ.ಎಲ್.ಪದವಿಗಳನ್ನು ಪಡೆದರು. ಬ್ರಿಟಿಷ್ ಸರ್ಕಾರದ ಗುಲಾಮನಾಗಲು ಇಷ್ಟವಿಲ್ಲದೆ, ೧೯೩೫ರಲ್ಲಿ ಮದರಾಸ್, ಉಚ್ಚನ್ಯಾಯಲಯದಲ್ಲಿ ವಕೀಲರಾದರು. ೧೯೩೮ರಲ್ಲಿ ಜಾನಕಿದೇವಿ ಅವರೊಂದಿಗೆ ವಿವಾಹವಾಯಿತು. ಮುಂದೆ, ೧೯೫೧ರಲ್ಲಿ ಭಾರತದ ಶ್ರೇಷ್ಠ ನ್ಯಾಯಲಯದಲ್ಲಿ ನ್ಯಾಯವಾದಿಯಾದರ. ವಕೀಲ ವೃತ್ತಿಯನ್ನು ಆರಂಭಿಸಿದ ದಿನಗಳಿಂದಲೂ ಅವರು ತೋರಿದ ಅಸಾಧಾರಣ ಪ್ರತಿಭೆ ಮತ್ತು ಜಾಣ್ಮೆಗಳು ರಾಜಾಜಿಯವರಿಂದಲೂ ಪ್ರಶಂಸೆ ಗಳಿಸಿದ್ದವು.
೧೯೪೨ರ “ಭಾರತ ಬಿಟ್ಟು ತೊಲಗಿ” ಆಂದೋಳನದಲ್ಲಿ ಭಾಗವಹಿಸಿ ಎರಡು ವರ್ಷ ಸೆರೆಮನೆವಾಸ ಅನುಭವಿಸಿದರು. ವಕೀಲ ವೃತ್ತಿ ಆರಂಭಿಸಿದಾಗಿನಿಂದಲೂ ಕಾರ್ಮಿಕರಿಗೆ ಸಂಬಂಧಿಸಿದ ಕಾನೂನುಗಳಲ್ಲಿ ಅವರಿಗೆ ವಿಶೇಷ ಆಸಕ್ತಿ. ಸೆರೆಮನೆಯಿಂದ ಬಿಡುಗಡೆಯಾದ ಕೂಡಲೆ ಅವರು ಮಾಡಿದ ಮೊದಲ ಕೆಲಸ, ತಮಿಳು ನಾಡು ಕಾಂಗ್ರೆಸ್ಸಿನ ಕಾರ್ಮಿಕ ವಿಭಾಗದ ಸಂಘಟನೆ. ಕಾರ್ಮಿಕರ ಉಪಯೋಗಕ್ಕಾಗಿ Labour Law Journal ಎಂಬ ನಿಯತಕಾಲಿಕೆಯನ್ನು ಆರಂಭಿಸಿದರು. ಪ್ಲಾಂಟೇಷನ್, ಎಸ್ಟೇಟ್, ಬಂದರು, ರೈಲ್ವೆ, ಪತ್ರಿಕೋದ್ಯಮ- ಈ ಎಲ್ಲ ಕ್ಷೇತ್ರಗಳ ಕಾರ್ಮಿಕರನ್ನು ಸಂಘಟಿಸುವ ಕೆಲಸದಲ್ಲಿ ತಮ್ಮನ್ನು ತೊಡಗಿಸಿಕೊಂಡರು. ೧೯೫೦ರಲ್ಲಿ ತಾತ್ಕಾಲಿಕ ಸಂಸತ್ತಿಗೆ ಆಯ್ಕೆಯಾದ ವೆಂಕಟರಾಮನ್ ಮುಂದೆ ನಾಲ್ಕು ಬಾರಿ ಲೋಕಸಭೆಗೆ ಆಯ್ಕೆಯಾದರು. ಆದರೆ ೧೯೫೭ರಲ್ಲಿ ಮಾತ್ರ ಲೋಕಸಭಾ ಸದಸ್ಯತ್ವಕ್ಕೆ ರಾಜೀನಾಮೆ ನೀಡಿ, ತಮಿಳುನಾಡಿ ಸರ್ಕಾರದಲ್ಲಿ ಕೈಗಾರಿಕೆ,ಕಾರ್ಮಿಕ ಶಾಖೆ ಮತ್ತಿತರ ಪ್ರಮುಖ ಖಾತೆಗಳ ಮಂತ್ರಿಯಾಗಿ ದುಡಿದು, ತಮ್ಮ ರಾಜ್ಯವನ್ನು ಒಂದು ಪ್ರಮುಖ ಕೈಗಾರಿಕಾ ಕೇಂದ್ರವಾಗಿ ರೂಪಸಿದರು.
ಕೇಂದ್ರ ಯೋಜನಾ ಆಯೋಗದ ಸದಸ್ಯತ್ವ, ಸಾರ್ವಜನಿಕ ಲೆಕ್ಕಪತ್ರಗಳ ಪರಿಶೀಲನಾ ಸಮಿತಿಯ ಅಧ್ಯಕ್ಷತೆ(Public Accounts Committee), ಕೇಂದ್ರ ಸಂಪುಟದ ರಾಜಕೀಯ ಹಾಗೂ ಆರ್ಥಿಕ ವ್ಯವಹಾರಗಳ ಸಮಿತಿಗಳ ಸದಸ್ಯತ್ವ, International Monetary Fund (IMF),The International Bank of Rconstruction and Development (IBRD) ಮತ್ತು Asian Developmetn Bank (ADB)- ಇವುಗಳ ಗವರ್ನರ್ ಪದವಿ ಇತ್ಯಾದಿ ವೆಂಕಟರಾಮನ್ ನಿವಹಿಸಿದ ಕೆಲವು ಉನ್ನತ ಹುದ್ದೆಗಳು. ೧೯೮೦ರಲ್ಲಿ ಕೆಂದ್ರ ವಿತ್ತಮಂತ್ರಿಯಾಗಿ, ನಂತರ ರಕ್ಷಣಾ ಮಂತ್ರಿಯಾಗಿ ೧೯೮೪ರವರೆಗೆ ಸೇವೆ ಸಲ್ಲಿಸಿದ್ದಾರೆ. ಅಂತಾರಾಷ್ಟ್ರೀಯ ವ್ಯವಹಾರಗಳಲ್ಲಿ ವೆಂಕಟರಾಮನ್ ಅವರಿಗಿದ್ದ ಅಪಾರ ಜ್ಞಾನದಿಂದ ಲಾಭವನ್ನು ಪಡೆಯಲು, ಅಂದಿನ ಪ್ರಧಾನಿ ನೆಹರೂ ಅವರು, ಸಂಯುಕ್ತ ರಾಷ್ಟ್ರ ಸಂಸ್ಥೆಯಲ್ಲಿ ಭಾರತವನ್ನು ಪ್ರತಿನಿಧಿಸಲು ವೆಂಕಟರಾಮನ್ ಅವರನ್ನು ಆರಿಸಿದ್ದರು.೧೯೫೩ ರಿಂದ ೧೯೬೧ ರ ಅವಧಿಯಲ್ಲಿ ಅವರು ಹಾಗೆ ಏಳು ಬಾರಿ ಪ್ರತಿನಿಧಿಸಿದ್ದಾರೆ.ಅಂತಾರ್ರಾಷ್ಟ್ರೀಯ ಕಾರ್ಮಿಕ ಹಾಗೂ ಸಂಸದೀ
ಅಧಿಕಾರ ಪ್ರಾಬಲ್ಯವಾದ
[ಪ್ರಜಾಪ್ರಭುತ್ವ ವಿಫಲವಾಗಿ ಸರ್ವಾಧಿಕಾರ ಪ್ರಭುತ್ವಗಳು ತಲೆಯೆತ್ತಿದವು] (ಅಥಾರಿಟೇರಿಯನಿಸಂ).
ವಿಶ್ವದ ಮೊದಲ ಮಹಾಯುದ್ಧದ ತರುವಾಯ ಯೂರೋಪಿನಲ್ಲಿ ಹಲವೆಡೆ, ಇಟಲಿಯಲ್ಲಿ ಪ್ಯಾಸಿಸ್ಟ್ ಆಳ್ವಿಕೆಯೂ ಜರ್ಮನಿಯಲ್ಲಿ ಹಿಟ್ಲರನ ಆಳ್ವಿಕೆಯೂ, ಆನಂತರ ರಷ್ಯದಲ್ಲಿ ಕಮ್ಯೂನಿಸ್ಟ್ ಆಳ್ವಿಕೆಯೂ ಅಸ್ತಿತ್ವದಲ್ಲಿ ಬಂದವು. ವಿಶ್ವದ ಎರಡನೆಯ ಮಹಾಯುದ್ಧದ ನಂತರ ಪ್ರಪಂಚದ ಇನ್ನೂ ಅನೇಕ ಕಡೆ ಈ ವ್ಯವಸ್ಥೆ ಆವಿರ್ಭವಿಸಿತು. ಚೀನ, ಬರ್ಮ, ಇಂಡೋನೇಷ್ಯ, ಈಜಿಪ್ಟ್, ಯುಗೋಸ್ಲೇವಿಯ, ಜಕೋಸ್ಲೊವೇಕಿಯ ಮೊದಲಾದ ದೇಶಗಳಲ್ಲಿ ಅಧಿಕಾರಪ್ರಾಬಲ್ಯವಾದ ತಲೆ ಎತ್ತಿತು.
ಒಂದು ದೇಶದ ರಾಜಕೀಯ ಅನಿಶ್ಚಿತತೆ, ಆರ್ಥಿಕಮುಗ್ಗಟ್ಟು, ದುರಾಡಳಿತ ಮುಂತಾದ ಸನ್ನಿವೇಶಗಳು ಸರ್ವಾಧಿಕಾರಪ್ರಭುತ್ವಕ್ಕೆ ನಾಂದಿಯಾಗಬಹುದು; ಮುರಿದುಬೀಳುತ್ತಿರುವ ಸಂವಿಧಾನವನ್ನು ಬದಿಗಿರಿಸಿ ಹೊಸರಾಜಕೀಯ ವ್ಯವಸ್ಥೆಯನ್ನು ರೂಪಿಸಿಕೊಂಡು ಮಹತ್ವಾಕಾಂಕ್ಷೆ ಹೊಂದಿದ ಕೆಲ ಜನ ತಮ್ಮ ಅಧಿಕಾರ ಸ್ಥಾಪಿಸಬಹುದು. ಪ್ರಜಾಮುಖಂಡರೇ ಸರ್ವಾಧಿಕಾರಿಗಳಾಗಿ ಮುಂದೆ ಬರಬಹುದು; ಇಲ್ಲವೇ ಸೇನಾಧಿಪತಿಗಳು ತಾವೇ ಸರ್ಕಾರದ ಸೂತ್ರಗಳನ್ನು ಹಿಡಿದು ತಮ್ಮ ಪ್ರಭುತ್ವ ಸ್ಥಾಪಿಸಬಹುದು. ಮತ, ಧರ್ಮ, ಜಾತಿ ಮುಂತಾದ ಒಡಕುಗಳು ಹೆಚ್ಚಾಗಿರುವ, ಶಿಕ್ಷಣಾಭಾವವಿರುವ ಹಿಂದುಳಿದ ಸಮಾಜದಲ್ಲಿ ಸರ್ವಾಧಿಕಾರಪ್ರಭುತ್ವ ತಲೆ ಎತ್ತಿ ಬಹುದಿನ ಬಾಳಬಲ್ಲದು. ಜನರಲ್ಲಿ ಸ್ವಾತಂತ್ಯ್ರ ಪ್ರೇಮವಿರದಿದ್ದರೆ ಸರ್ವಾಧಿಕಾರಿಗಳು ಅಡೆತಡೆಯಿಲ್ಲದೆ ಜನರ ಮೇಲೆ ಅಧಿಕಾರವನ್ನು ನಡೆಸಬಹುದು. ಸರ್ವಾಧಿಕಾರವೇರ್ಪಟ್ಟ ಮೇಲೆ ಸರ್ಕಾರಕ್ಕೆ ತಲೆಬಾಗಿ ನಡೆಯದ ವ್ಯಕ್ತಿ ಮತ್ತು ಪಕ್ಷಗಳನ್ನು ಹತ್ತಿಕ್ಕಲಾಗುವುದರಿಂದ ಪ್ರಜಾಸ್ವಾತಂತ್ರ್ಯ ಮಾಯವಾಗುತ್ತದೆ. ಹೀಗಾಗಿ ಅಧಿಕಾರ ಪ್ರಾಬಲ್ಯವಾದವಿರುವಲ್ಲಿ ರಾಜಕೀಯ ಸ್ವಾತಂತ್ರ್ಯಕ್ಕೆ ಅಸ್ಪದವಿಲ್ಲ; ವ್ಯಕ್ತಿ ಮತ್ತು ಸಂಘಸ್ವಾತಂತ್ರ್ಯಗಳಿಗೆ ಅವಕಾಶವಿಲ್ಲ. ಕ್ರಾಂತಿಯಿಂದ ಮಾತ್ರ ಸರ್ಕಾರವನ್ನು ಬದಲಾಯಿಸಬೇಕಾಗುತ್ತದೆ. ಆದರೆ ಸರ್ವಾಧಿಕಾರ ಪ್ರಭುತ್ವದಲ್ಲಿ ಆಡಳಿತದಕ್ಷತೆಯುಂಟು. ಸರ್ಕಾರ ಜನರ ಆರ್ಥಿಕ ಕುಂದುಕೊರತೆಗಳನ್ನು ಪರಿಣಾಮಕಾರಿಯಾಗಿ ಬಗೆಹರಿಸಲು ಸಾಧ್ಯವಿದೆ. ಉದಾ: ಜರ್ಮನಿ, ಇಟಲಿ, ಮುಂತಾದ ದೇಶಗಳಲ್ಲಿ ಆರ್ಥಿಕಸ್ಥಿತಿಯನ್ನು ಅಲ್ಪಕಾಲದಲ್ಲಿ ಯಶಸ್ವಿಯಾಗಿ ಸುಧಾರಿಸಲಾಯಿತು. ಅಧಿಕಾರವಾದವು ಸಂವಿಧಾನಾತ್ಮಾಕ ಅಥವಾ ನೈತಿಕ ಪರಿಮಿತಿಗಳನ್ನು ಅಂಗೀಕರಿಸುವುದಿಲ್ಲ. ಅಧಿಕಾರದಲ್ಲಿರುವವರು ಹೇಳಿದ್ದೇ ಮಾತು; ನಡೆದದ್ದೇ ದಾರಿ. ಅವರ ಮಾತನ್ನಾಗಲೀ ಕೃತಿಯನ್ನಾಗಲೀ ಪ್ರಶ್ನಿಸುವಂತಿಲ್ಲ. ಪ್ರಜಾಸತ್ತಾತ್ಮಕರಾಜ್ಯದಲ್ಲಿ ಕೂಡ ಅಧಿಕಾರವನ್ನು ಚಲಾಯಿಸಬೇಕಾಗುತ್ತದೆ. ಆದರೆ ಇಲ್ಲಿ ಅಧಿಕಾರ ಚಲಾಯಿಸುವಾಗ ಸಂವಿಧಾನಾತ್ಮಕ ಅಥವಾ ಬೇರೆ ವಿಧವಾದ ಪರಿಮಿತಿಗಳನ್ನು ಗಮನಿಸಬೇಕಾಗುತ್ತದೆ. ಈ ದೃಷ್ಟಿಯಿಂದ ಅಧಿಕಾರವಾದ ಹಾಗೂ ಪ್ರಜಾಪ್ರಭುತ್ವ ವಾದಗಳ ಮಧ್ಯ ವೈರುಧ್ಯವನ್ನು ಕಾಣಬಹುದು.
ಸರ್ವಾಧಿಕಾರಿಗಳ ಆಳ್ವಿಕೆಯಿಂದ ತಾತ್ಕಾಲಿಕಪರಿಹಾರ ದೊರೆತರೂ ಜನರ ಸ್ವಾತಂತ್ಯ್ರದಾಹವನ್ನು ಅನಂತಕಾಲ ಹತ್ತಿಕ್ಕಲು ಸಾಧ್ಯವಿಲ್ಲ. ಮುಸಲೋನಿ ಮತ್ತು ಹಿಟ್ಲರನ ಪ್ರಭುತ್ವಗಳೂ ಕಡೆಗೊಮ್ಮೆ ಕುಸಿದುಬಿದ್ದುವು. ಸೋವಿಯೆತ್ ಯುನಿಯನ್‌ದಲ್ಲೂ ಸ್ಟಾಲಿನ್‌ರ ಸರ್ವಾಧಿಕಾರಿ ಪ್ರವೃತ್ತಿಯು ಪ್ರಬಲವಾದ ಪ್ರಭುತ್ವವನ್ನು ರಚಿಸಿ ಯಶಸ್ವಿಯಾಗಿ ಅಧಿಕಾರ ನಡೆಸಿದರೂ ಮುಂದೆ ಒಂದು ದಿನ ಮಹಾಪತನವನ್ನು ನೋಡಬೇಕಾಯಿತು. ಏನೇ ಆಗಲಿ ವ್ಯಕ್ತಿಯ ಆರೋಗ್ಯ ಕೆಟ್ಟಾಗ ಮರಳಿ ತನ್ನ ಆರೋಗ್ಯವನ್ನು ಪಡೆಯುವ ತನಕ ತಾತ್ಕಾಲಿಕ ಸ್ಥಿತ್ಯಂತರವನ್ನು ಅನುಭವಿಸುವಂತೆ ಒಂದು ಸಮಾಜದ ಪರಿಸ್ಥಿತಿ ಕೆಟ್ಟಾಗ ಸರ್ವಾಧಿಕಾರ ಪ್ರಭುತ್ವದ ಮೊರೆ ಹೋಗಬೇಕಾಗಬಹುದು. ಆದರೆ ಅದು ಶಾಶ್ವತ ವ್ಯವಸ್ಥೆಯಾಗಲಾರದು.
ಆಡಳಿತದಲ್ಲಿ ಕ್ಷಮತೆ, ರಾಜಕೀಯದಲ್ಲಿ ಸ್ಥಿರತೆ, ಆರ್ಥಿಕ ವ್ಯವಸ್ಥೆಯಲ್ಲಿ ಸುಧಾರಣೆ ತರಲು ಸರ್ವಾಧಿಕಾರತ್ವ/ಅಧಿಕಾರ ಪ್ರಾಬಲ್ಯತ್ವ ಎಷ್ಟೇ ಹೆಣಗಾಡಿದರೂ ಜನರು ತಮ್ಮ ಸ್ವಾತಂತ್ರ್ಯವನ್ನು ಕಳೆದುಕೊಳ್ಳಲು ಸಿದ್ಧರಿರುವುದಿಲ್ಲ. ಅವರು ಸ್ವಾತಂತ್ರ್ಯವನ್ನು ಕಡೆಗಣಿಸುವಂತೆ ಮಾಡಲು ಯಾವುದಾದರೊಂದು ತೀವ್ರ ವೈಚಾರಿಕ ಇಲ್ಲವೆ ಭಾವುಕ ಪ್ರಚೋದನೆಯನ್ನು ಹರಿಬಿಡಲಾಗುವುದು. ತಮ್ಮ ಜನರನ್ನು ಗುಣಾತ್ಮಕವಾಗಿ ಹುರಿದುಂಬಿಸುವುದು, ಇಲ್ಲವೇ ಅದಕ್ಕೂ ಸುಲಭವಾಗಿ ಕಾಲ್ಪನಿಕ ಶತ್ರುವೊಂದನ್ನು ನಿರ್ಮಿಸುವುದು ಅನಿವಾರ್ಯವಾಗುತ್ತದೆ. ತಮ್ಮನ್ನು ವಿರೋಧಮಾಡಿದವರು ಅಥವಾ ವಿಮರ್ಶೆ ಮಾಡಿದವರೆಲ್ಲರೂ ರಾಷ್ಟ್ರವಿರೋಧಿಗಳು, ಸಮಾಜ-ಘಾತಕರು, ಬಂಡುಕೋರರೆಂದು ಬಣ್ಣಿಸಿ ಅವರೆಲ್ಲರನ್ನೂ ದಂಡಿಸುವುದು ಮಾಮೂಲಿ ವಿಷಯವಾಗುತ್ತದೆ. ಇದರಿಂದ “ಸರ್ವಾಧಿಕಾರಿ ಜೈ ಹೋ” ವಾತಾವರಣ ನಿರ್ಮಾಣವಾಗುತ್ತದೆ. ಪ್ರಜಾಪ್ರಭುತ್ವ, ವೈಚಾರಿಕ ಸ್ವಾತಂತ್ರ್ಯ, ಮುಕ್ತವಾತಾವರಣವೆಲ್ಲವೂ ನಾಶವಾಗಿ, ಜನರು ಪುನಃ ಪ್ರಜಾಪ್ರಭುತ್ವದತ್ತ ವಾಲುತ್ತಾರೆ. ಕ್ರಾಂತಿಯಿಂದ ಅಧಿಕಾರಕ್ಕೆ ಬಂದವರಿಗೆ ಪ್ರತಿ-ಕ್ರಾಂತಿಯು ಉತ್ತರವಾಗಿ ಮೂಡಿಬರುತ್ತದೆ. ಅಧಿಕಾರ ಪ್ರಾಬಲ್ಯ/ಸರ್ವಾಧಿಕಾರವು ಕ್ಷಣಿಕ ಸುಖಕೊಟ್ಟರೂ ಅಗಣಿತ ಹಾನಿಯುಂಟುಮಾಡಿ ದುರಂತದಲ್ಲಿ ಕೊನೆಗೊಳ್ಳುವುದು ಇತಿಹಾಸದಲ್ಲಿ ಪುನರಾವೃತ್ತಿಯಾಗುವುದು ಬಲ್ಲವರಿಗೆ ತಿಳಿದ ವಿಷಯವೇ.
ಹಸಿರು ಹಾದಿ ಸಾವಯವದಿಂದ ಜೀವವೈವಿಧ್ಯದವರೆಗೆ : 2. ನಿವೃತ್ತ ಯೋಧನ ಸಾವಯವ ಗಾಥೆ: ಸಂಪಾದಕರು : ಗಾಣಧಾಳು ಶ್ರೀಕಂಠ
ನಿವೃತ್ತ ಯೋಧನ ಸಾವಯವ ಗಾಥೆ
ಶುಂಠಿಯನ್ನು ವಿಷ ಹಾಕೇ ಬೆಳೆಯಬೇಕೆಂಬ ಯೋಚನೆ ಏಕೆ ? ಎಂದು ಪ್ರಶ್ನಿಸುತ್ತಲೇ ಸಾವಯವ ಶುಂಠಿ ಬೆಳೆದು ತೋರಿಸಿದರು ಕಾಡುಗದ್ದೆಯ ಚಿದಂಬರ. ಶುಂಠಿಯ ಯಶಸ್ಸು ಅವರ ತೋಟವನ್ನು ಹಂತ ಹಂತವಾಗಿ ಸಾವಯವ ಕೃಷಿಗೆ ವಿಸ್ತರಿಸಿತು.
ಸುರಿಯೋ ಮಳೆ ನೀರೆಲ್ಲಾ, ಇಲ್ಲೇ ನಿಲ್ಲುತ್ತದೆ. ಇನ್ನು ಕೃಷಿ ಹೇಗ್ರಿ ಮಾಡ್ತೀರಿ � ಕಾಡುಗದ್ದೆಗೆ ಬಂದವರೆಲ್ಲ ಕೃಷಿಕ ಚಿದಂಬರ ಅವರಿಗೆ ಇಂಥದ್ದೊಂದು ಅಚ್ಚರಿಯ ಪ್ರಶ್ನೆ ಕೇಳೇ ಕೇಳ್ತಾರೆ. ಅಷ್ಟು ತಗ್ಗಿನ ಪ್ರದೇಶದಲ್ಲಿದೆ ಅವರ ಜಮೀನು. ಒಮ್ಮೆ ಮಳೆ ಸುರಿದರೆ ಅಲ್ಲಿನ ಗದ್ದೆಗಳೆಲ್ಲ ಕೆರೆಗಳಾಗುತ್ತವೆ. ಬೆಳೆಗಳೆಲ್ಲ ನಾಶವಾಗುತ್ತವೆ. ಇಷ್ಟೆಲ್ಲ ಪ್ರಕೃತಿ ವಿಕೋಪಗಳನ್ನು ಎದುರಿಸುತ್ತಾ ಕಳೆದ ಮೂರು ವರ್ಷಗಳಿಂದ ಸಾವಯವ ಕೃಷಿ ಪದ್ಧತಿಯಲ್ಲಿ ಶುಂಠಿ, ಬಾಳೆ, ಭತ್ತ ಹಾಗೂ ವಿವಿಧ ಹಣ್ಣುಗಳನ್ನು ಬೆಳೆಯುತ್ತಿದ್ದಾರೆ ಚಿದಂಬರ.
ಸಕಲೇಶಪುರ- ಹಾಸನ ನಡುವೆ ಬಾಳ್ಳುಪೇಟೆ ಇದೆ. ಅದಾದ ನಂತರ ಕುಂಬಾರಘಟ್ಟೆ ಗೇಟು. ಗೇಟು ಹಾದು ಒಳ ಹೊಕ್ಕರೆ ಸಾಲು ಮನೆಗಳ ಯೆಡೇಹಳ್ಳಿ. ಈ ಹಳ್ಳಿಯೊಳಗಿನ ಕಿರಿದಾದಾ ಜಾಡು ಹಿಡಿದು ಇಳಿದರೆ ಅದೇ ಕಾಡುಗದ್ದೆ. ಚಿದಂಬರ ಅವರ ಕೃಷಿ ಕ್ಷೇತ್ರ.
ಚಿದಂಬರ ಅವರದ್ದು ಏಳು ಸದಸ್ಯರ ಅವಿಭಕ್ತ ಕುಟುಂಬ. ಜೀವನಕ್ಕಾಗಿ ಒಂಬತ್ತು ಎಕರೆ ಕೃಷಿ ಭೂಮಿ. ಅದರಲ್ಲಿ ನಾಲ್ಕು ಎಕರೆ ಗದ್ದೆ. ಐದು ಎಕರೆ ತೋಟ. ಗದ್ದೆಯಲ್ಲಿ ಆಹಾರ ಬೆಳೆ ಭತ್ತ. ವಾಣಿಜ್ಯ ಬೆಳೆ ಶುಂಠಿ ಇದೆ. ತೋಟದಲ್ಲಿ ಕಾಫಿ, ಕಾಳುಮೆಣಸು, ಬಾಳೆ, ಹಣ್ಣಿನ ಗಿಡಗಳು ಹಾಗೂ ಔಷಧಿ ಸಸ್ಯಗಳಿವೆ.
ಕೃಷಿಗೆ ಏರಿದ್ದು.. ಹೀಗೆ ?
ಒಟ್ಟು ಮೂರು ಜನ ಸಹೋದರರಲ್ಲಿ ಅಣ್ಣನಿಗೆ ಕೃಷಿ ಜವಾಬ್ದಾರಿ. ತಮ್ಮ ಬೆಂಗಳೂರಿನ ಖಾಸಗಿ ಕಂಪೆನಿಯಲ್ಲಿ ಉದ್ಯೋಗಿ. ಚಿದಂಬರ ಸೇನೆಯಲ್ಲಿ ಯೋಧರಾಗಿದ್ದರು. ನಾಲ್ಕೈದು ವರ್ಷಗಳ ಹಿಂದೆ ನಿವೃತ್ತಿಯಾಗಿ ಊರು ಸೇರಿದರು. ಉದ್ಯೋಗ ಹುಡುಕಬೇಕು ಎನ್ನುವಷ್ಟರಲ್ಲಿ ಹಿರಿಯ ಸಹೋದರ ತೀರಿಹೋದರು. ಕೃಷಿ ಕೆಲಸಗಳು ಚಿದಂಬರ ಅವರ ಹೆಗಲೇರಿತು. ಸೇನೆಯಲ್ಲಿ ಶಿಸ್ತಿನ ಜೀವನ ಕಂಡಿದ್ದ ಚಿದಂಬರ ಅವರಿಗೆ ಕೃಷಿ ಕ್ಷೇತ್ರದಲ್ಲೂ ಶಿಸ್ತಿನ ಬದುಕು ರೂಪಿಸುವ ಹಂಬಲ. ಅದಕ್ಕಾಗಿ ಹುಡುಕಾಟ ಆರಂಭ.
ಕಾಕತಾಳೀಯವೆಂಬಂತೆ ಸರ್ಕಾರದ ಸಾವಯವ ಗ್ರಾಮ ಯೋಜನೆ ಇವರ ಊರಿಗೆ ಪರಿಚಯವಾಯಿತು. ಭೂಮಿ ಸುಸ್ಥಿರ ಅಭಿವೃದ್ಧಿ ಸಂಸ್ಥೆ ಈ ಯೋಜನೆ ಅನುಷ್ಠಾನದ ನೇತೃತ್ವವ ಹಿಸಿತ್ತು. ಯೋಜನೆಯಡಿ ಸಾವಯವ ಕೃಷಿ ತರಬೇತಿ, ಅಧ್ಯಯನ ಪ್ರವಾಸ, ಹಲವಾರು ಉಪನ್ಯಾಸ, ಪ್ರಾತ್ಯಕ್ಷಿಕೆಗಳು, ಸಾವಯವ ಗೊಬ್ಬರ ತಯಾರಿಸುವ ತರಬೇತಿ ಇಂಥ ಹಲವು ಚಟುವಟಿಕೆಗಳು ಯೋಜನೆಯ ಫಲಾನುಭವಿಯಾದ ಚಿದಂಬರ ಅವರಲ್ಲಿ ನವ ಚೈತನ್ಯ ತುಂಬಿದವು. ಎಲ್ಲವನ್ನೂ ಅರಿತ ಚಿದಂಬರ ಸಾವಯವ ಕೃಷಿಯ ಪಯಣ ಆರಂಭಿಸಿದರು.
ಗೊಬ್ಬರ ತಯಾರಿಕೆ ಮೊದಲ ಹೆಜ್ಜೆ:
ಸಾವಯವ ಕೃಷಿಗೆ ಪೂರಕವಾದ ಗೊಬ್ಬರ ತಯಾರಿಕೆಗೆ ಸಿದ್ಧತೆ ನಡೆಸಿದರು ಚಿದಂಬರ. ಮೊದಲು ಚಿಗುರುವ ಕಡ್ಡಿ ಕಾಂಪೋಸ್ಟ್ ಘಟಕ ನಿರ್ಮಾಣ. ನಂತರ ತೊಟ್ಟಿ ಗೊಬ್ಬರ, ಎರೆಗೊಬ್ಬರ.. ಹೀಗೆ ಜಮೀನಿನ ಸುತ್ತಾ ಗೊಬ್ಬರ ಘಟಕಗಳು ಸಿದ್ಧವಾದವು.
ಗೋಬರ್ ಗ್ಯಾಸ್‌ನಿಂದ ಬರುವ ಸ್ಲರಿ, ಸುತ್ತಲೂ ಸಿಗುವ ಜೀವರಾಶಿ(ಬಯೋ ಮಾಸ್), ಆಕಳು ಸೆಗಣಿ.. ಗೊಬ್ಬರಕ್ಕೆ ಕಚ್ಚಾವಸ್ತುಗಳಾದವು. ಎತ್ತರದ ಜಾಗದಲ್ಲಿ ದ್ರವರೂಪಿ ಗೊಬ್ಬರಗಳ ತಯಾರಿಕೆಗಾಗಿ ಸಿಮೆಂಟ್ ತೊಟ್ಟಿ. ಪ್ರತಿವರ್ಷ ಕನಿಷ್ಟ 30-35 ಟನ್ ಗೊಬ್ಬರ ಉತ್ಪಾದನೆ.
ಗೊಬ್ಬರ ತಯಾರಿಕೆ ಶುರುಮಾಡಿದ ಮೇಲೆ ಅರ್ಧಕ್ಕರ್ಧ ರಸಗೊಬ್ಬರಕ್ಕೆ ಗುಡ್ ಬೈ ಹೇಳಿದೆ, ಈ ಬಾರಿ ಒಂದಷ್ಟು ಹಣ ಉಳಿತಾಯವಾಯಿತು ಎನ್ನುತ್ತಾರೆ ಚಿದಂಬರ.
ಸಾವಯವ ಶುಂಠಿ ಕೃಷಿ – ಪೈಲಟ್ ಯೋಜನೆ :
ಸಾವಯವಕ್ಕೆ ಪರಿವರ್ತನೆಗೊಳ್ಳುವ ಮುನ್ನ ಪೈಲಟ್ ಯೋಜನೆ ರೂಪದಲ್ಲಿ ಮೊದಲು 5 ಗುಂಟೆಯಲ್ಲಿ ಸಾವಯವ ಶುಂಠಿ ಬೆಳೆಸಲು ಮುಂದಾದರು. ಐದು ಎಕರೆ ತೋಟದಲ್ಲಿ 30 ಗುಂಟೆಯನ್ನು ಸಾವಯವಕ್ಕೆ ಪರಿವರ್ತಿಸುವ ಸಂಕಲ್ಪ ಮಾಡಿದರು.
ಮಾಮೂಲಿಯಾಗಿ 10 ಅಡಿ ಉದ್ದ 3 ಅಡಿ ಅಗಲದ ಏರುಮಡಿಗಳನ್ನು ನಿರ್ಮಿಸಿ 1 ಟನ್ ಕೊಟ್ಟಿಗೆ ಗೊಬ್ಬರ ಮತ್ತು 50 ಕಿಲೋ ಬೇವಿನ ಹಿಂಡಿಯನ್ನು ಏರುಮಡಿಗಳ ಮೇಲೆ ಚೆಲ್ಲಿ, ಮಣ್ಣಿನಲ್ಲಿ ಮಿಶ್ರ ಮಾಡಿದರು. ಹೀಗೆ ಸಿದ್ಧವಾದ ಮಡಿಗಳಿಗೆ 3/4*1 ಅಡಿ ಅಂತರದಲ್ಲಿ 30 ಶುಂಠಿ ಬೀಜಗಳನ್ನು ಊರಿದರು. ಈ ವಿಧಾನದಲ್ಲಿ ಬಿತ್ತಿದರೆ 5 ಗುಂಟೆಗೆ 60 ಕೆಜಿಯ  1/2 ಚೀಲ ಶುಂಠಿ ಬೀಜ ಬೇಕಾಗುತ್ತದೆ ಎನ್ನುವುದು ಚಿದಂಬರ ಅವರ ಲೆಕ್ಕಾಚಾರ.
ಬಿತ್ತನೆಗೆ ಮುನ್ನ 5 ಲೀಟರ್ ಗಂಜಲ, 1/2 ಲೀಟರ್ ಬೇವಿನೆಣ್ಣೆಯನ್ನು 100 ಲೀ ನೀರಿನೊಂದಿಗೆ ಬೆರೆಸಿ ಈ ಮಿಶ್ರಣದಲ್ಲಿ ಶುಂಠಿ ಬೀಜಕ್ಕೆ ಉಪಚಾರ. ಬೀಜಗಳಿಗೆ ರಾಸಾಯನಿಕ ಸೋಕಿದ್ದರೆ ಅಥವಾ ರೋಗಗ್ರಸ್ಥವಾಗಿದ್ದರೆ ಈ ಪ್ರಕ್ರಿಯೆಯಿಂದ ಶುದ್ಧ ಬೀಜವಾಗುತ್ತದೆ. ಬೆಳೆ ರೋಗಗ್ರಸ್ಥವಾಗುವುದಿಲ್ಲ ಎನ್ನುತ್ತಾರೆ ಚಿದಂಬರ.
ಬೀಜ ಬಿತ್ತನೆಯ ನಂತರ ಬೆಳವಣಿಗೆ ಹಂತದಲ್ಲಿ ಶುಂಠಿ ಬೆಳೆಗೆ ಕೊಟ್ಟಿಗೆ ಗೊಬ್ಬರದ ಜೊತೆಗೆ ಹಸಿರೆಲೆಗೊಬ್ಬರ, ಎರೆಗೊಬ್ಬರ, ಜೀವಾಮೃತದಂತಹ ದ್ರವರೂಪಿ ಗೊಬ್ಬರಗಳು, ಸ್ಲರಿ, ಜೈವಿಕ ಗೊಬ್ಬರಗಳನ್ನು ಕಾಲ ಕಾಲಕ್ಕೆ ನೀಡಿದ್ದಾರೆ. ಇದರ ಜೊತೆಗೆ ಮೇಲುಗೊಬ್ಬರವಾಗಿ ಪ್ರತಿ ಗುಣಿಗೂ ಬೊಗಸೆಯಷ್ಟು ಹುಡಿ ಗೊಬ್ಬರ ಮತ್ತು ಜೀವಾಮೃತವನ್ನು ಕೊಟ್ಟಿದ್ದಾರೆ. ಮೊದಲ ಬೆಳೆಯಾದ್ದರಿಂದ ಗೊಬ್ಬರ-ಗೋಡಿನ ಲೆಕ್ಕಾಚಾರ ಕೊಡೋದು ಕಷ್ಟ ಎಂಬ ಚಿದಂಬರ ಅವರ ಪ್ರಾಮಾಣಿಕ ಮಾತಿನ ಹಿಂದೆ ನಿಸ್ವಾರ್ಥ ಪ್ರಯತ್ನ ಒಂದು ಇಣುಕುತ್ತದೆ. ಈ 5 ಗುಂಟೆಯ ಸಾವಯವ ಶುಂಠಿ ಕೃಷಿಯ ಯಶಸ್ಸು ಹತ್ತು ಗುಂಟೆಗೆ ವಿಸ್ತರಿಸುವಂತೆ ಚಿದಂಬರ ಅವರನ್ನು ಪ್ರೇರೇಪಿಸಿದೆ. ಜೊತೆಗೆ ಮೂರು ಎಕರೆ ಗದ್ದೆಯಲ್ಲಿ ಸಾವಯವ ಭತ್ತ ಬೆಳೆಸುವುದಕ್ಕೆ ಉತ್ತೇಜನ ನೀಡಿದೆ.
ಕೊಳೆರೋಗ ಇವರನ್ನೂ ಬಿಟ್ಟಿಲ್ಲ !
ಸಾವಯವ ಪದ್ಧತಿಯಲ್ಲಿ ಶುಂಠಿ ಬೆಳೆಯುತ್ತಿದ್ದೇವೆ ಎಂದಾಕ್ಷಣ ರೋಗ ರಹಿತವಾಗಿ ಬೆಳೆಯುವುದು ಅಸಾಧ್ಯ. ಈ ಮಾತನ್ನು ಚಿದಂಬರ ಅವರೂ ಒಪ್ಪತ್ತಾರೆ. ಅವರು ಬೆಳೆದ ಶುಂಠಿಗೂ ಕೊಳೆರೋಗ ಅಂಟಿ ಕೊಂಡಿತ್ತಂತೆ. ಆ ಸಮಯದಲ್ಲಿ ಇವರೊಂದು ಸರಳ ಉಪಾಯ ಮಾಡಿದ್ದಾರೆ. ಅದೇನೆಂದರೆ ; ಸುಣ್ಣ ಮತ್ತು ಮೈಲುತುತ್ತ ಅಥವಾ ಗಂಜಲವನ್ನು ಮಿಶ್ರಮಾಡಿ ಕೊಳೆಯುಕ್ತ ಶುಂಠಿ ಗಿಡಗಳಿಗೆ ಕೊಟ್ಟಿದ್ದಾರೆ.
ಶೀತ ಹೆಚ್ಚಾದರೆ ಕೊಳೆ ರೋಗ ಬರುತ್ತದೆ. ಹಾಗಂತ ಆ ರೋಗ ನಿವಾರಣೆಗೆ ಯದ್ವಾತದ್ವಾ ರಾಸಾಯನಿಕ ಔಷಧ, ಕ್ರಿಮಿನಾಶಕ ಹೊಡೆಯುವ ಅಗತ್ಯವಿಲ್ಲ. ರಾಸಾಯನಿಕ ಕೃಷಿಯಲ್ಲಿ ಬೆಳೆಯುವವರು ಶುಂಠಿ ಕೊಯ್ಲಿಗೆ ಬರುವುದರೊಳಗೆ ಹದಿನೈದು ಸುತ್ತ ರಾಸಾಯನಿಕ ಕೀಟನಾಶಕಗಳನ್ನು ಸಿಂಪಡಿಸುತ್ತಾರೆ. ಅದರ ಅವಶ್ಯಕತೆ ಇಲ್ಲ. ಅದರ ಬದಲು ನಮ್ಮ ಭೂಮಿಯ ಅಥವಾ ಸಸ್ಯದ ರೋಗ ನಿರೋಧಕ ಶಕ್ತಿಯನ್ನು ಹೆಚ್ಚಿಸಬೇಕು. ಅದಕ್ಕಾಗಿ ಜೀವಾಮೃತ, ಬೇವಿನ ಹಿಂಡಿ, ಎರೆಗೊಬ್ಬರ ಬಳಸಿದರೆ, ರೋಗ ಬರುವುದಿಲ್ಲ. ಇದಕ್ಕಿರುವ ದಾರಿ ಎಂದರೆ ಮೈಲುತುತ್ತ, ಸುಣ್ಣ ಅಥವಾ ಗಂಜಲದ ಮಿಶ್ರಣ ಸಿಂಪಡಣೆ ಎನ್ನುತ್ತಾರೆ ಚಿದಂಬರ.
ಲಾಭ-ನಷ್ಟದ ಲೆಕ್ಕಾಚಾರ;
ಸಾವಯವದಲ್ಲಿ ಶುಂಠಿ ಬೆಳೆದರೆ ಲಾಭಕ್ಕಿಂತ ನಷ್ಟವೇ ಹೆಚ್ಚು ಎನ್ನುವವರಿಗೆ ಚಿದಂಬರ ಚಕಾ ಚೆಕ್ ಲೆಕ್ಕ ಕೊಡುತ್ತಾರೆ. ಶುಂಠಿ ಬೀಜವನ್ನು ನಾನು ಕೊಂಡು ತರುವುದಿಲ್ಲ. ಕೆಲವರಂತು ಕೊಟ್ಟಿಗೆ ಗೊಬ್ಬರವನ್ನೂ ಕೊಂಡು ತರುತ್ತಾರೆ. ನಮ್ಮ ತೋಟದಲ್ಲೇ ಬೇಕಾದಷ್ಟು ಸಾವಯವ ಗೊಬ್ಬರ ತಯಾರಿಸುತ್ತೇನೆ. ಬೇವಿನಿಂಡಿ, ಬೇವಿನೆಣ್ಣೆ, ಜೀವಾಮೃತಕ್ಕೊಂದಿಷ್ಟು ಬೆಲ್ಲ, ಕೆಲಸಕ್ಕೆ ಅಪರೂಪಕ್ಕೆ ಆಳುಗಳು �ಇವು ಬಿಟ್ಟರೆ ನನಗೆ ಬೇರೇನೂ ಖರ್ಚಿಲ್ಲ. ಅಂದಾಜು 1000 ರೂಪಾಯಿ ಖರ್ಚಿನಲ್ಲಿ ಎಲ್ಲವೂ ಮುಗಿಯುತ್ತವೆ. ಇಷ್ಟೆಲ್ಲ ತೊಡಗಿಸಿದರೆ ಪ್ರತೀ ವರ್ಷ ಸರಾಸರಿ 12 ಚೀಲ ಶುಂಠಿ ಸಿಗುತ್ತಿದೆ.
ಅವಲಂಬನೆಯ ಕೃಷಿಯಲ್ಲಿ ಬೀಜ, ಗೊಬ್ಬರ, ಔಷಧಿ, ಹೆಚ್ಚು ಆಳುಗಳು, ಸಾಗಾಣಿಕೆ ಎಲ್ಲವೂ ಸೇರಿ ಕನಿಷ್ಟ 5000 ರೂಪಾಯಿ ಖರ್ಚು. ಅಲ್ಲಿ ಸರಾಸರಿ 14-15 ಚೀಲ ಇಳುವರಿ ಸಿಗುತ್ತದೆ. ಪ್ರತಿ ಚೀಲಕ್ಕೆ ಸರಾಸರಿ 1000 ಸಿಕ್ಕಿದರೂ ಸಾವಯವಕ್ಕೂ ರಾಸಾಯನಿಕಕ್ಕೂ ಅಂತ ಲಾಭವೇನೂ ಕಾಣುವುದಿಲ್ಲ ಎಂಬುದು ಚಿದಂಬರ ಅಭಿಪ್ರಾಯ.
ಸಾವಯವ ಶುಂಠಿಗೂ � ರಾಸಾಯನಿಕ ಶುಂಠಿಗೂ ಗಾತ್ರ, ಆಕಾರ, ರುಚಿಯಲ್ಲಿ ವ್ಯತ್ಯಾಸವನ್ನೂ ಗಮನಿಸಿಲ್ಲ. ಆದರೆ ಒಳಸುರಿ ಖರ್ಚು ಕಡಿಮೆಯಾಗಿರುವುದರಿಂದ ಭೂಮಿಯ ಫಲವತ್ತತೆ ಸಂರಕ್ಷಣೆಯಾಗುತ್ತಿರುವುದರ ಮುಂದೆ ಉಳಿದದ್ದೆಲ್ಲವೂ ಗೌಣ. ಮುಂದೆ ಒಂದು ದಿನ ಇದೆನ್ನೆಲ್ಲ ಸೇರಿಸಿ ಲಾಭ ಪಡೆಯಬಹುದು ಎನ್ನುವುದು ಚಿದಂಬರ ಅವರಿಗಿರುವ ಆತ್ಮ ವಿಶ್ವಾಸ.
ಪ್ರಸ್ತುತ ಗೊಬ್ಬರ, ಕೃಷಿ ಕಾರ್ಮಿಕರ ಸಮಸ್ಯೆ ವಿಪರೀತ. ಹಾಗಾಗಿ ರೈತರು ತುಸು ಅವಲಂಬನೆ ತಪ್ಪಿಸುವ ಉಪಾಯಗಳನ್ನು ಕಂಡುಕೊಳ್ಳಲೇಬೇಕಾದ ಅನಿವಾರ್ಯತೆ ಯಿದೆ. ಈ ಪರಿಸ್ಥಿತಿಯಲ್ಲಿ ಸಾವಯವ ಕೃಷಿ ಇದಕ್ಕೆ ಉತ್ತಮ ಪರ್ಯಾಯ ವಾಗಬಹುದು ಎನ್ನುವುದು ಚಿದಂಬರ ಅವರ ಅನುಭವದ ಮಾತು.
ಸಾವಯವ ಕೃಷಿ ವಿಸ್ತರಣೆ
ಶುಂಠಿ ಕೃಷಿಯ ಯಶಸ್ಸು ಚಿದಂಬರ ಅವರನ್ನು  5 ಗುಂಟೆಯಿಂದ ಹತ್ತು ಗುಂಟೆಯಲ್ಲಿ ಶುಂಠಿ ಬೆಳೆಯವಂತೆ ಪ್ರೇರೇಪಿಸಿತು. ನಂತರ 4 ಎಕರೆಯಲ್ಲಿ ಸಾವಯವ ಭತ್ತ ಬೆಳೆಯಲು ಆರಂಭಿಸಿ ದರು. ಅದೇ ಗದ್ದೆಯಲ್ಲಿ ಬೇಸಿಗೆಯಲ್ಲಿ ಅಲಸಂದೆ, ಉದ್ದು, ತರಕಾರಿ ಇತ್ಯಾದಿಗಳನ್ನು ಬೆಳೆದುಕೊಳ್ಳುತ್ತಿದ್ದಾರೆ.
2 ವರ್ಷದಿಂದ 30 ಗುಂಟೆ ಕಾಫಿಯನ್ನೂ ಸಾವಯವಕ್ಕೆ ಅಳವಡಿಸುತ್ತಿದ್ದಾರೆ.
ದೇಸಿ ಭತ್ತ
ಪ್ರಾತ್ಯಕ್ಷಿಕೆ ಕೇಂದ್ರ
ಸಾವಯವ ಗ್ರಾಮ ಅನುಷ್ಠಾನದ ಪ್ರೇರಣಾ ಸಂಸ್ಥೆ ಭೂಮಿ ಸುಸ್ಥಿರ ಅಭಿವೃದ್ಧಿ ಸಂಸ್ಥೆಯ ಸಹಕಾರದಿಂದ ಚಿದಂಬರ ಅವರು ತಮ್ಮ ಗದ್ದೆಯಲ್ಲಿ 18 ದೇಸಿ ಭತ್ತದ ತಳಿಗಳ ಪ್ರಾತ್ಯಕ್ಷಿಕೆಯನ್ನು ಆರಂಭಿಸಿದರು. ಪರೀಕ್ಷೆಗೆ ಒಡ್ಡಿದ ಈ ತಳಿಗಳಲ್ಲಿ ಆರು ತಳಿಗಳು ಯಶಸ್ವಿಯಾದವು. ಅದರಲ್ಲಿ ಕೆಲವನ್ನು ಅಕ್ಕಪಕ್ಕದ ಹಳ್ಳಿಗಳಿಗೆ ಬೀಜೋತ್ಪಾದನೆಗಾಗಿ ವಿತರಣೆ ಮಾಡಿದ್ದಾರೆ. ಇವರ ಗದ್ದೆಯಲ್ಲಿ ರತ್ನಚೂಡಿ, ಬಾಸುಮತಿ, ಆಲೂರು ಸಣ್ಣ ಸೇರಿದಂತೆ ನಾಲ್ಕು ತಳಿಗಳನ್ನು ಸಂರಕ್ಷಿಸುತ್ತಿದ್ದಾರೆ.
ಗೋಡ್ವಿನ್ ನಗುವಿನಲ್ಲಿ ಸಾವಯವ ಕೃಷಿಯ ಗೆಲುವು!
ಸಾವಯವ ಕೃಷಿ – ಕೇವಲ ಎರೆಗೊಬ್ಬರ, ಜೀವಾಮೃತ, ಗಂಜಲ, ಆಕಳು ಅಷ್ಟೇ ಅಲ್ಲ. ಅದೊಂದು ಸಂಸ್ಕೃತಿ. ಈ ಪದ್ಧತಿಯಿಂದ ನಮ್ಮ ಕೃಷಿ ಚಟುವಟಿಕೆಗಳು ಬದಲಾಗಿವೆ. ನಾವು ಬದಲಾಗಿದ್ದೇವೆ. ನಮ್ಮೂರಿನಲ್ಲಿ ಸಾಮಾಜಿಕ ಬದಲಾವಣೆಯಾಗಿದೆ
–ಗೋಡ್ವಿನ್
ಈ ಪೀಸ್ ತಿಂದು ನೋಡಿ ಸರ್ – ಗೋಡ್ವಿನ್ ವೃತ್ತಾಕಾರವಾಗಿ ಕತ್ತ್ತರಿಸಿದ ಅನಾನಸ್ ಬಿಲ್ಲೆಗಳನ್ನು ತುಂಬಿದ ತಟ್ಟೆಯನ್ನು ನನ್ನ ಮುಂದೆ ಹಿಡಿದರು. ಆ ಬಿಲ್ಲೆ ತೆಗೆದು ಬಾಯಲ್ಲಿಟ್ಟುಕೊಂಡೆ. ವಾಹ್ ! ಅದೆಂಥಾ ರುಚಿ.
ಇದಿನ್ನೂ ಬಲಿಯಬೇಕು ಸಾರ್. ಆದ್ರೂ ಟೇಸ್ಟ್ ಬಹಳ ಚೆನ್ನಾಗಿದೆ. ಯಾಕೆ ಗೊತ್ತಾ. ಇದು ಸಾವಯವ ಕೃಷಿಯಲ್ಲಿ ಬೆಳೆದದ್ದು. ಅನಾನಸ್ ಮಾತ್ರವಲ್ಲ, ಬಾಳೆ, ಕಿತ್ತಳೆ, ತರಕಾರಿ, ಭತ್ತ, ಎಲ್ಲವನ್ನೂ ಸಾವಯವ ಕೃಷಿ ಪದ್ಧತಿಯಲ್ಲೇ ಬೆಳೆಯುತ್ತಿದ್ದೇವೆ. ಮೂರು ವರ್ಷ ಆಯ್ತು ನೋಡಿ, ಇದನ್ನು ಶುರು ಮಾಡಿ- ಹಣ್ಣಿನ ಸಿಹಿಯ ಹಿಂದಿನ ಗುಟ್ಟು ಹೇಳಿದರು ಗೋಡ್ವಿನ್.
ಗೋಡ್ವಿನ್ ಉದಯೋನ್ಮುಖ ಸಾವಯವ ಕೃಷಿಕ. ಮೂಡಿಗೆರೆ ಸಮೀಪವಿರುವ ಫಲ್ಗುಣಿಯ ಮಜುರೆ ಗ್ರಾಮ ಸಬ್ಬೇನಹಳ್ಳಿಯಲ್ಲಿ ವಾಸವಾಗಿದ್ದಾರೆ. ಮನೆ ಪಕ್ಕದಲ್ಲೇ ಕಾಫಿ ತೋಟ. ಎದುರುಗಡೆ ಗದ್ದೆ. ಇವರದ್ದು ಒಟ್ಟು ಹದಿಮೂರು ಎಕರೆ ಜಮೀನು. ಏಳು ಎಕರೆ ಕಾಫಿ ತೋಟ. ನಡುವೆ ಉಪಬೆಳೆಗಳಾಗಿ ಅನಾನಸ್, ಕಿತ್ತಳೆ, ಹಲಸು, ಮಾವು. ಹೆಚ್ಚುವರಿ ಆದಾಯಕ್ಕಾಗಿ ಏಲಕ್ಕಿ, ಮೆಣಸು, ಸೀತಾಫಲ ಮರಗಳ ಮಿಶ್ರಕೃಷಿ ಇದೆ. ಆರು ಎಕರೆಯಲ್ಲಿ ಗದ್ದೆ. ಎಲ್ಲವೂ ಮಳೆಯಾಶ್ರಿತದಲ್ಲೇ ಕೃಷಿ.
ಮೂರು ವರ್ಷದ ಹಿಂದೆ ಭೂಮಿ ಸುಸ್ಥಿರ ಅಭಿವೃದ್ಧಿ ಸಂಸ್ಥೆ, ಫಲ್ಗುಣಿಯಲ್ಲಿ ಸಾವಯವ ಕೃಷಿ ಯೋಜನೆ ಅನುಷ್ಠಾನಕ್ಕೆ ಮುಂದಾದಾಗ ಗೋಡ್ವಿನ್ ತಮ್ಮ ಜಮೀನನ್ನು ಸಾವಯವಕ್ಕೆ ಅಳವಡಿಸಲು ಸಿದ್ಧರಾದರು. ಈ ಪದ್ಧತಿ ಹೇಗೋ ಏನೋ ಅಂತ ಅಳುಕಿನಿಂದಲೇ ಜಮೀನಿನ ಅಲ್ಪ ಭಾಗವನ್ನು ಅಂದರೆ ನಾಲ್ಕು ಎಕರೆ ಕಾಫಿ ತೋಟ, 200 ಗಿಡ ಅನಾನಸ್, ಒಂದಷ್ಟು ಕಿತ್ತಳೆ, ಗೋಡಂಬಿ, 200 ಬಾಳೆ, ಮೂರು ಎಕರೆ ಭತ್ತವನ್ನು ಸಾವಯವ ಕೃಷಿಗೆ ಅಳವಡಿಸಿದರು.
ಏಳು ಟ್ರಾಕ್ಟರ್ ಎರೆಗೊಬ್ಬರ
ಸಾವಯವ ಕೃಷಿ ಪರಿಚಯವಾದ ನಂತರದಲ್ಲಿ ಸಂಸ್ಥೆಯ ನೆರವಿನೊಂದಿಗೆ ಹಸಿರೆಲೆಗೊಬ್ಬರ, ಎರೆಹುಳು ಗೊಬ್ಬರ ತಯಾರಿಕೆ ಆರಂಭಿಸಿದರು. ತೋಟದ ಮೂಲೆಯ ಪಾಳು ಮನೆಯನ್ನೇ ಎರೆಹುಳು ಘಟಕವನ್ನಾಗಿಸಿದರು. ಆಕಳ ಸೆಗಣಿ, ಗಂಜಲ, ಬೇಲಿಯಲ್ಲಿದ್ದ ಕಾಡು ಮರಗಳ ತರಗೆಲೆ, ಅಡುಗೆ ತ್ಯಾಜ್ಯ, ಜಾನುವಾರು ತಿಂದುಳಿದ ಮೇವು ಬಳಸಿ ಸಾವಯವ ಗೊಬ್ಬರ ಉತ್ಪಾದನೆ. ಒಳಸುರಿಗಳೆಲ್ಲಾ ತೋಟದ ಅಂಗಳದಲ್ಲೇ ಸಿಕ್ಕಿದ್ದರಿಂದ ಗೊಬ್ಬರ ಉತ್ಪಾದನೆಗೆ ನಯಾಪೈಸೆ ಖರ್ಚಿಲ್ಲ. ಇಂಥದ್ದೊಂದು ಸರಳ ವ್ಯವಸ್ಥೆಯಲ್ಲಿ ವರ್ಷಕ್ಕೆ ಏಳು ಟ್ರಾಕ್ಟರ್ ಗೊಬ್ಬರ ಒಟ್ಟು ಮಾಡಿದರು. ಪ್ರತಿ ಕಾಫಿಗಿಡಕ್ಕೆ ಪ್ರತ್ಯೇಕವಾಗಿ ಗೊಬ್ಬರ ಕೊಟ್ಟರು. ಮಳೆಗಾಲಕ್ಕೆ ಮುನ್ನ ಜೀವಾಮೃತ ಕೊಟ್ಟರು. ಇದೇ ಪದ್ಧತಿಯನ್ನು, ಅನಾನಸ್, ಕಿತ್ತಲೆ ಗಿಡಗಳಿಗೂ ಅನುಸರಿಸಿದರು.
ಸಾವಯವ ಕೃಷಿಯಿಂದ ಆರಂಭದಲ್ಲಿ ಇಳುವರಿ ಕಡಿಮೆಯಾಯಿತು. ಆದರೆ ಅನಾನಸ್ ಗಿಡದಲ್ಲಿ ಎಲೆಗಳು ಸೊಂಪಾಗಿ ಬೆಳೆದವು. ಹಣ್ಣಿನ ತೂಕ ಹೆಚ್ಚಾಯಿತು. ರುಚಿಯಂತೂ ಅದ್ಭುತ ಎಂದು ಸಾವಯವದ ಪರಿಣಾಮವನ್ನು ವರ್ಣಿಸುವ ಗೋಡ್ವಿನ್, ಬಾಳೆ, ಕಿತ್ತಳೆಯ ಇಳುವರಿಯಲ್ಲಾಗಲಿ, ರುಚಿಯಲ್ಲಾಗಲಿ ಅಂಥ ವಿಶೇಷ ಬದಲಾವಣೆ ಕಾಣಲಿಲ್ಲ ಎನ್ನುತ್ತಾರೆ.
ಸಾವಯವದಲ್ಲಿ ಮೂರು ಎಕರೆ ಭತ್ತ
ಸಾವಯವ ತೋಟದ ಗೆಲುವು ಮೂರು ಎಕರೆ ಭತ್ತವನ್ನು ಸಾವಯವ ಕೃಷಿ ಪದ್ಧತಿಗೆ ಅಳವಡಿಸಲು ಪ್ರೇರೇಪಿಸಿತು. ಆರಂಭದಲ್ಲಿ ಪುಟ್ಟ ಭತ್ತ, ಕಿರ್ವಾಣದಂಥ ಸ್ಥಳೀಯ ಭತ್ತದ ತಳಿಗಳನ್ನು ಬಿತ್ತನೆ ಮಾಡಿದರು. ಮೊದಲ ವರ್ಷ ಎಕರೆಗೆ ಒಂಭತ್ತೂವರೆ ಪಲ್ಲ ಇಳುವರಿ ಬಂತು. ಅದು ಎರಡನೇ ವರ್ಷಕ್ಕೆ 13 ಪಲ್ಲಕ್ಕೆ ಏರಿತು.
ರಾಸಾಯನಿಕ ಪದ್ಧತಿಯಲ್ಲಿ 17 ರಿಂದ 18 ಪಲ್ಲ ಬೆಳೆಯುತ್ತೇವೆ. ಗೊಬ್ಬರ, ಬೀಜ ಅಂತ ಸಾಕಷ್ಟು ಖರ್ಚಾಗುತ್ತದೆ. ಈ ಪದ್ಧತಿಯಲ್ಲಿ ಮೊದಲು ಇಳುವರಿ ಕಡಿಮೆಯಾಯ್ತು. ಮುಂದಿನ ವರ್ಷ ಸ್ವಲ್ಪ ಹೆಚ್ಚಾಯ್ತು. ಈ ವರ್ಷ ಏನಾಗುತ್ತದೋ ನೋಡ್ಬೇಕು ಎನ್ನುತ್ತಾರೆ ಗೋಡ್ವಿನ್.
ಇಳುವರಿ ಇಳಿದಿದ್ದಕ್ಕೆ ಗೋಡ್ವಿನ್‌ಗೆ ಬೇಸರವಿಲ್ಲವಂತೆ. ಏಕೆಂದರೆ, ಈ ಮೂರು ಎಕರೆಗೆ ಬೇಕಾದ ಗೊಬ್ಬರವನ್ನು ತೋಟದಲ್ಲೇ ಸಿದ್ಧ ಮಾಡಿಕೊಂಡಿದ್ದಾರೆ. ನೂರಾರು  ರೂಪಾಯಿ ಗೊಬ್ಬರಕ್ಕೆ ಹಾಕುವ ಖರ್ಚು ಉಳಿದಿದೆ. ಗದ್ದೆಗೆ ಅಜೋಲಾ ಬಿಟ್ಟಿದ್ದರಿಂದ ಹೆಚ್ಚುವರಿ ಗೊಬ್ಬರ ಲಭ್ಯವಾಗುವ ಜೊತೆಗೆ ಕಳೆ ನಿಯಂತ್ರಣಗೊಂಡಿದೆ. ಒಂದು ಸಾರಿ ಕಳೆ ತೆಗೆಯೋದಕ್ಕೆ ಎಕರೆಗೆ ಎಂಟು ಆಳು ಬೇಕು. ಮೂರರಿಂದ ನಾಲ್ಕು ಸಾವಿರದಷ್ಟು ಕೂಲಿ ರ್ಚಾಗುತ್ತಿತ್ತು. ಅಜೋಲಾ ಬಿಟ್ಟ ಮೇಲೆ ಕಳೆ ಇಲ್ಲದಂತಾಗಿದೆ. ಇಳುವರಿಯಲ್ಲಿ ಹೋಗಿದ್ದು, ಕೂಲಿ ಹಣದ ಉಳಿಕೆ ರೂಪದಲ್ಲಿ ಬಂದಿದೆ ಎಂದು ಖುಷಿಯಿಂದ ಲೆಕ್ಕ ಹೇಳುತ್ತಾರೆ ಗೋಡ್ವಿನ್.
ಮೊದಲು ಕಳೆ ತೆಗೆಯಲು ಟಿಲ್ಲರ್ ಹೊಡೆಯುತ್ತಿದ್ದೆವು. ಆಗ ಕಪ್ಪೆ, ಏಡಿ ಎಲ್ಲ ಸತ್ತು ಹೋಗ್ತಿದ್ದವು. ಈಗ ಅಜೋಲಾ ಬಿಡುವುದರಿಂದ ಅಂಥ ಅನಾಹುತಗಳು ತಪ್ಪಿವೆ ಎಂದು ತಮ್ಮ ಪರಿಸರ ಪ್ರೀತಿ ವ್ಯಕ್ತಪಡಿಸುತ್ತಾರೆ ಅವರು.
ಮಾರುಕಟ್ಟೆ ಚಿಂತೆಯಿಲ್ಲ
ಇಷ್ಟೆಲ್ಲ ಸಾವಯವ ಉತ್ಪನ್ನಗಳನ್ನು ಬೆಳೆಯುತ್ತಿರುವ ಗೋಡ್ವಿನ್‌ಗೆ ಮಾರುಕಟ್ಟೆಯ ಚಿಂತೆಯಿಲ್ಲ. ಎಕೆಂದರೆ ಬೆಳೆದಿದ್ದು ಮೊದಲು ನಮಗೆ, ಉಳಿದಿದ್ದು ನಂತರ ಮಾರುಕಟ್ಟೆಗೆ ಎನ್ನುವ ಸಿದ್ಧಾಂತ ಇವರದ್ದು. ಬೆಳೆದ ಬೆಳೆಗಳಲ್ಲಿ ಭತ್ತ, ಹಣ್ಣಿನ ಬೆಳೆಗಳನ್ನು ಮಾರಾಟ ಮಾಡುತ್ತಾರೆ. ಕೆಲವನ್ನು ತೋಟಕ್ಕೆ ಬಂದು ಕೊಳ್ಳುತ್ತಾರೆ.
ಇನ್ನು ಮುಂದೆ ನಮ್ಮ ಸಂಘದ್ದೇ ಸಾವಯವ ಮಳಿಗೆ ತೆರೆಯುತ್ತಿದ್ದೇವೆ. ನಮ್ಮ ಸಾವಯವ ಉತ್ಪನ್ನಗಳನ್ನು ಆ ಮಳಿಗೆಯಲ್ಲಿಟ್ಟು ಮಾರಾಟ ಮಾಡುತ್ತೇವೆ. ನಮ್ಮ ತೋಟದ ಅನಾನಸ್‌ಗೆ ಸಾಕಷ್ಟು ಬೇಡಿಕೆಯಿದೆ. ನಮಗೆ ಪೂರೈಸುವುದಕ್ಕೇ ಸಾಧ್ಯವಾಗುತ್ತಿಲ್ಲ ಎನ್ನುತ್ತಾರೆ ಗೋಡ್ವಿನ್.
ಜೀವನವೂ ಸಾವಯವ
ಸಾವಯವ ಕೃಷಿ  – ಕೇವಲ ಪದ್ಧತಿಯಷ್ಟೇ ಅಲ್ಲ, ಅದೊಂದು ಸಂಸ್ಕೃತಿ, ಜೀವನ ಶೈಲಿ ಎನ್ನುವುದು ಗೋಡ್ವಿನ್-ಜಸೆಂತಾ ದಂಪತಿಯ ಅಭಿಪ್ರಾಯ. ಈ ಕೃಷಿ ಪದ್ಧತಿ ಪರಿಚಯವಾದ ಮೇಲೆ ನಾವು ವಿಷಮುಕ್ತ ತರಕಾರಿಗಳನ್ನು ಬೆಳೆದುಕೊಳ್ಳುತ್ತಿದ್ದೇವೆ. ರುಚಿ ಕಟ್ಟಾದ ಆಹಾರ ಸೇವಿಸುತ್ತಿದ್ದೇವೆ. ವಾರಕ್ಕೆ ನೂರು ರೂಪಾಯಿ ತರಕಾರಿಗೆ ಖರ್ಚಾಗುತ್ತಿತ್ತು. ಈಗ ನಮ್ಮ ಮನೆಯಲ್ಲೇ ಹತ್ತಾರು ತರಹದ ತರಕಾರಿ ಬೆಳೆದು, ಬೇರೆಯವರಿಗೂ ಹಂಚುತ್ತಿದ್ದೇವೆ ಎನ್ನುತ್ತಾರೆ ಗೋಡ್ವಿನ್.
ರಾಸಾಯನಿಕ ಗೊಬ್ಬರ ಬಳಕೆಯಿಂದ ಭೂಮಿ ಯಲ್ಲಿನ ಸತ್ವಗಳು ನಾಶವಾಗುತ್ತವೆ ಎಂಬುದನ್ನು ಮನಗಂಡಿರುವ ಗೋಡ್ವಿನ್, ಕನಿಷ್ಠ ಮುಂದಿನ ಪೀಳಿಗೆಗಾದರೂ ಸ್ವಚ್ಛ ಭೂಮಿಯನ್ನು ಬಿಟ್ಟು ಹೋಗೋಣ ಎಂದು ಸಂಕಲ್ಪ ಮಾಡಿದ್ದಾರೆ. ಅದಕ್ಕಾಗಿಯೇ ತನ್ನ ಇಡೀ ಜಮೀನನ್ನು ಸಾವಯವ ಪದ್ಧತಿಗೆ ಅಳವಡಿಸಲು ಸಿದ್ಧತೆ ನಡೆಸಿದ್ದಾರೆ.
n
ಸಾವಯವದಿಂದ ಸಾಮಾಜಿಕ ಬದಲಾವಣೆ !
ಸಾವಯವ ಕೃಷಿ ಪದ್ಧತಿ ಗೋಡ್ವಿನ್ ಪಾಲಿಗೆ ಒಂದು ಸಂಸ್ಕೃತಿ. ಈ ಕೃಷಿ ಪದ್ಧತಿ ಪರಿಚಯಿಸುವುದಕ್ಕಾಗಿ ಬಂದಂತಹ ಸಾವಯವ ಗ್ರಾಮ ಯೋಜನೆ ನಮ್ಮೂರಿನಲ್ಲೊಂದು ಸಾಮಾಜಿಕ ಬದಲಾವಣೆ ತಂದಿತು ಎನ್ನುತ್ತಾರೆ ಅವರು.
ಯೋಜನೆ ಬರುವುದಕ್ಕೆ ಮುನ್ನ ಈ ಊರಿನವರು ಒಟ್ಟಾಗಿ ಸೇರುವುದೇ ಕಷ್ಟವಾಗಿತ್ತಂತೆ. ಆದರೆ ಕಳೆದ ಮೂರು ವರ್ಷದಿಂದ ಪ್ರತಿ ಎರಡು ವಾರಕ್ಕೊಮ್ಮೆ ಊರಿನ ಎಲ್ಲ ಸದಸ್ಯರು ಒಟ್ಟಾಗಿ ಸೇರುತ್ತಾರೆ. ಊರಿನ ಆಗು-ಹೋಗುಗಳ ಬಗ್ಗೆ ಚರ್ಚಿಸುತ್ತಾರೆ. ಹೀಗೆ ಸಭೆ ನಡೆಸುವುದಕ್ಕಾಗಿಯೇ ಊರಿನಲ್ಲೊಂದು ಸಾವಯವ ಸಮುದಾಯ ಭವನ ನಿರ್ಮಿಸಲು ಸಂಕಲ್ಪ ಮಾಡಿದ್ದಾರೆ. ಇದಕ್ಕಾಗಿ ವಂತಿಕೆ ಸಂಗ್ರಹಿಸಿದ್ದಾರೆ. ಸರ್ಕಾರದವರು ನಿವೇಶನ ನೀಡಿದ ಕೂಡಲೇ ಕಟ್ಟಡ ಎದ್ದು ನಿಲ್ಲುತ್ತದೆ. ಸಾವಯವ ಕೃಷಿ ಸಂಘಟನೆ ಸುಸ್ಥಿರವಾಗುತ್ತದೆ ಎನ್ನುತ್ತಾರೆ ಗೋಡ್ವಿನ್.
ಸಂಪಾದಕರು :ಗಾಣಧಾಳು ಶ್ರೀಕಂಠ


